མཚན་བྱང་།
 
ཇོ་ནང་ཆོས་འབྱུང་ཕྱོགས་བཏུས།
 
 
རྩོམ་སྒྲིག་པ།  ཇོ་ནང་འགྲོ་ཕན་ལྷན་འཚོགས།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རྩོམ་པ་པོ་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཚན་བྱང་།
 
 
ཇོ་ནང་ཆོས་འབྱུང་ཕྱོགས་བཏུས།

གཞི་ལམ་འབྲས་བུའི་ངོ་སྤྲོད།
 
ཇོ་ནང་ཕྱོགས་ལས་རྣམ་རྒྱལ།(1306-1386)
(མི་རིགས་དཔེ་སྐྲུན་ཁང་། ཤོག་གྲངས་༣༣ནས་༥༤བར་གསལ།) 

	མཁས་པ་དྷརྨེ་ཤྭ་ར་ནི། བླ་མ་ཆེན་པོའི་དགུང་ལོ་ལྔ་བཅུ་རྩ་དྲུག་པའི་སྲས་ལོ་བཅུ་གཉིས་ལ་དབང་མདོར་བསྟན་གསུངས། ལོ་བཅུ་དྲུག་པ་ལ་རྒྱུད་འགྲེལ་ཆེན་མོ་བཤད། རྒྱ་གླིང་བ་ལ་སོགས་པའི་མཁས་པ་དག་ཀྱང་རྩོད་པས་ཟིལ་གྱིས་གནོན་པར་ནུས་པ་ཞིག་གོ། དེའི་སློབ་མ་ཁང་གསར་བ་ནམ་མཁའ་འོད་ནི། རིགས་ཚོགས་ལ་སོགས་པའི་སྡེ་སྣོད་ལ་ཡང་མཁས། རྒྱུད་འགྲེལ་ཆེན་མོའི་བཤད་པ་བྱེད། ཏིང་ངེ་འཛིན་ཡང་ཕུན་སུམ་ཚོགས་པ་དང་ལྡན་པ་ཞིག་གོ།
	དྷརྨེ་ཤྭ་རའི་སྲས་མོ་ཇོ་འབུམ་ཞེས་པ་གཞོན་ནུའི་དུས་ན་མས་བསྐུལ་ཏེ་མཐུ་བསླབས་ནས་དགྲ་མང་པོ་བརླགས་པར་བྱས། དེ་རྟིང་ཡན་ལག་དྲུག་གི་རྣལ་འབྱོར་བསྒོམས་པས། ཚེ་དེ་ཉིད་ལ་རང་བཞིན་གྱིས་གྲུབ་པའི་རྣལ་འབྱོར་མ་རྣམས་དང་སྐལ་བ་མཉམ་པའི་འཕགས་མར་གྱུར་ཏོ།།
	དེའི་མིང་པོ་སེ་མོ་ཆེ་བ་ནམ་མཁའ་རྒྱལ་མཚན་ནི། གཞོན་ནུའི་དུས་ན་རྣ་བ་དང་ལྕེ་ངག་མི་བདེ་བས་རེ་བ་ཆེར་མེད་ཀྱང། ཕྱིས་ཁང་གསར་བ་ནམ་མཁའ་འོད་ལ་བསྟེན་ནས་རྒྱུད་འགྲེལ་མཁས་པར་མཁྱེན། ཡན་ལག་དྲུག་དང་ནཱ་རོའི་ཆོས་དྲུག་ཉམས་སུ་བླངས་པས་ཡང་དག་པའི་ཏིང་ངེ་འཛིན་བརྙེས། སྔོན་གྱི་སྐྱེ་བ་དཔག་ཏུ་མེད་པ་ཡང་དྲན། སེ་མོ་ཆེར་བཞུགས་པས་གྲུབ་ཐོབ་སེ་མོ་ཆེ་བར་གྲགས་སོ།།
	དེའི་སློབ་མ་འཇམ་གསར་ཤེས་རབ་འོད་ཟེར་ནི། འཁྲུངས་ཡུལ་མྱང་སྟོད་པ། གཉའ་ཞིག་ལ་སོགས་པ་ལ་བསྟེན་ནས་སྡེ་སྣོད་མང་པོ་ལ་མཁས་པའི་ཕུལ་དུ་གྱུར་པ། ལོ་མང་པོར་དཀའ་ཐུབ་གྱིས་ལུས་སྦྱངས། ཕྱག་ན་རྡོ་རྗེ་ལ་རིང་དུ་བསྙེན་པས་ལྷ་འདྲེ་སུས་ཀྱང་ངའི་བཀའ་ལས་འགོང་བར་མི་ནུས་སྙམ་པའི་གདེང་དང་ལྡན་པས། རྐྱང་འདུར་དུ་བཤད་མཉན་མཛད་པའི་འཕྲོ་ལ། སེ་མོ་ཆེ་བ་གྲོང་ཆུང་དགོན་པ་ན་བཞུགས་པའི་སར་བྱོན་པའི་ལམ་དུ་གཙང་པོ་བརྒལ་བའི་ཚེ་མི་མ་ཡིན་གྱིས་རྡོ་ཆར་ཕབ་པ་ལ་ཆོས་བརྒྱད་རོ་མཉམ་པས་སྐྲག་པ་མེད་པའི་མགུར་ཡང་གསུངས། སེ་མོ་ཆེ་བའི་དྲུང་དུ་དབང་རྒྱུད་འགྲེལ་ཆ་ལག་དང་བཅས་པ་མཁས་པར་བསླབས། རྫོགས་པའི་རིམ་པ་བསྒོམས་པས་ཞག་གཅིག་ལ་རྟགས་རྫོགས་ཤིང་རྣལ་འབྱོར་གྱི་དབང་ཕྱུག་ཏུ་གྱུར་ཏེ། གདམས་ངག་ལ་ཤིན་ཏུ་ཡིད་ཆེས་པས་དྭགས་པོ་བཀའ་བརྒྱུད་ཀྱི་སྒོམ་ཆེན་པའི་སྒོམ་སྲན་ལ་གདམས་ངག་འདི་ཡོད་ན་ལུང་པ་གྲུབ་ཐོབ་ཀྱིས་འགེངས་ཞེས་གསུངས་པ་དང། ཕྱིས་ཐུབ་པའི་དབང་པོ་འཁོར་དང་བཅས་པ་ཞལ་གཟིགས་པ་ལ་ཡན་ལག་བདུན་པ་ཞིག་ཕུལ། སངས་རྒྱ་བའི་རྒྱུ་ལམ་འབྲས་བུ་ཐམས་ཅད་བླ་མ་སངས་རྒྱས་ཀྱི་དྲུང་དུ་སྒྲོ་འདོགས་བཅད་ཟིན་པས་ཆོས་ནི་མ་ཞུས་གསུངས་པ་དང། སྡེ་སྣོད་གསུངས་པའི་ཚེའང་མཉམ་པར་བཞག་པའི་སྟོབས་ཀྱིས་གསུངས། བདེ་བ་ཅན་ལ་སོགས་པའི་ཞིང་དག་པ་མང་པོར་མནལ་ལམ་དུ་བསྒྲོད། རི་ཁྲོད་རྣམས་སུ་སྒོམ་གྲྭ་བཙུགས་ནས་གདམས་ངག་གིས་བསྐྱངས་ཏེ་བཤད་སྒྲུབ་ལ་མངའ་བརྙེས་པར་གྱུར་ཏོ།།
	དེའི་སློབ་མ་བླ་མ་ཆོས་སྐུ་འོད་ཟེར་ནི། གསེར་སྡིངས་པ་གཞོན་ནུ་འོད་ཀྱི་སྦས་པའི་སྲས། ཁ་ཆེ་པཎ་ཆེན་ཆུ་མོ་བྱའི་ལོ་ལ་ཁ་ཆེར་གཤེགས་པའི་ཕྱི་ལོ་ཤིང་ཕོ་ཁྱིའི་ལོ་ལ་འཁྲུངས་པ་དེའི་རྣམ་པར་ཐར་བ་རགས་པ་གསང་འདུས་རྒྱུད་ལུགས་ཀྱི་སྐབས་སུ་བཤད་ཟིན་ལ། བྱེ་བྲག་ཆོས་རྗེ་འཇམ་གསར་དང་མཇལ་བའི་ཚུལ་ནི། གསེར་སྡིངས་པའི་གསུང་གིས་འཇམ་གསར་བ་དང་ལས་འབྲེལ་ཡོད་པས་དེར་སོང་ཞིག་གསུངས་པས་བྱོན། གཤིན་རྗེ་གཤེད་ཀྱི་དབང་གསན་པའི་ཚེ་བླ་མ་གཤིན་རྗེ་གཤེད་དུ་གཟིགས། གཞན་ཡང་ལུང་རིགས་མན་ངག་མཐའ་ཡས་པ་གསན། ཁྱད་པར་དུ་དུས་འཁོར་གྱི་དབང་གསན་པའི་ཚེ་བླ་མ་རྡོ་རྗེ་ཤུགས་སུ་གཟིགས། འདི་ལྟར་གདའ་ཞུས་པས། རྡོ་རྗེ་ཤུགས་ཡིན་ནམ་སྙམ་པའི་ང་རྒྱལ་ཡང་ཡོད་པ་ཡིན། འོ་སྐོལ་དཔོན་སློབ་ལ་བགེགས་ཀྱིས་མི་ཚུགས་གསུངས། དཀྱིལ་འཁོར་དུ་ཞུགས་པའི་ཚེ་ཡེ་ཤེས་ཀྱི་དཀྱིལ་འཁོར་མངོན་སུམ་དུ་གཟིགས། བཞི་པའི་སྐབས་སུ་ང་བཞིན་དུ་ལུས་གནད་ཆོས་ལ་སེམས་མི་རྟོག་པར་ཞོག་གསུངས་པ་ཙམ་གྱིས་འགྱུ་བ་ཕྲ་རགས་ཆད་དེ་བདེ་སྟོང་ཆེན་པོའི་ཏིང་ངེ་འཛིན་དུ་གྱུར། ཕྱིས་སྒོམ་ཁང་བསྒོམས་པས་ཀྱང་ཉམས་རྟོགས་འུར་ལངས་ཏེཆོས་རྗེའི་གསུང་གིས་གསལ་བ་རབ་ཀྱི་མཐར་ཕྱིན་གདའ་གསུངས། ཆོས་གྲྭ་དེར་རྣམ་ངེས་ལ་སོགས་པའི་ཆོས་བཤད་མཛད་པས་ཆོས་རྗེས་ཚད་མེད་པའི་བསྔགས་པ་མཛད། སེ་མོ་ཆེ་བ་ལ་ཆོས་འབྲེལ་ཞུར་བྱོན་པས་ཀྱང་ཁྱེད་གཉིས་སྐྱེ་བ་མང་པོའི་དཔོན་སློབ་ཡིན་གསུངས། དུས་ཀྱི་འཁོར་ལོའི་རྒྱུད་འགྲེལ་ཕྲན་དང་བཅས་པ་མ་ལུས་པ་གསན། གཞན་ལ་དབང་རྒྱུད་གདམས་ངག་གིས་ཕན་པ་མང་དུ་མཛད་དོ།།

རྒྱ་བོད་ཡིག་ཚང་ཆེན་མོ།
 
 
དཔལ་འབྱོར་བཟང་པོ།(1434ལོར་བརྩམས་པར་བཤད།) 
(སི་ཁྲོན་མི་རིགས་དཔེ་སྐྲུན་ཁང་། ཤོག་གྲངས་༥༠༡ནས་༥༠༣བར་གསལ།)
 
 
འབྲོ་ལུགས།
 
 
	འབྲོའི་ལུགས་ནི། རིགས་ལྡན་རྒྱལ་པོ་དཔལ་སྐྱོང་ཆོས་འཆད་དུས། གཤིན་རྗེ་གཤེད་ཀྱི་རྣལ་འབྱོར་བ་ཡབ་ཡུམ་གཉིས་ཀྱིས་དེའི་རྒྱུད་ལས་འབྱུང་པ། ཁྱེའུ་གཅིག་འཁྲུངས་པ་དེ་ཆེར་སྐྱེས་ནས། བྱང་ཆུབ་སེམས་དཔའི་ཆོས་སྐོར་འཚོལ་བ་ལ། ཤམྦྷ་ལར་བྱོན་པ། དཔལ་སྐྱོང་གིས་མཁྱེན་ནས། དེའི་གདོང་དུ་བྱོན་ནས། ཟླ་བ་བཞིའི་བར་ལ་ཆོས་གསུངས། དེའི་བུམ་པ་གང་བྱོ་ཐུགས་ལ་བཟུང་ནས། ཕྱིར་བྱོན་པས། འཇམ་དཔལ་གྱི་སྤྲུལ་བ་གྲགས་ཤིང་། དེའི་མཚན་ཡང་། དུས་ཞབས་པ་ཟེར་རོ།། དེའི་སློབ་མ་མང་དུ་བྱུང་བའི་ནང་ནས། ཡོན་ཏན་བླ་མ་དང་མཚུངས་པ། སྲས་ནཱ་ལེནྡྲ་པ། དུས་(140.བ)ཞབས་པ་ཆུང་བར་གྲགས་སོ།། དེའི་དུས་སུ་ཁ་ཆེར། བྲམ་ཟེའི་བུ་ཟླ་མགོན་ཟེར་བ་བློ་རྣོ་བ་གཅིག་བྱུང་བས། སྔ་སོར། ཕྱི་རོལ་པའི་ཆོས་བསླབས། དེ་རྟིང་ཡུམ་གྱི་འདོད་བཞིན། ཁ་ཆེའི་པཎྜི་ཏ་བྲམ་ཟེ་ཞབས་ལ་ཞུས། དབང་མདོར་བསྟན་གྱི་དཔེ་གཟིགས་པས། ཤིན་ཏུ་དད་ནས་མ་ག་དྷར་བྱོན། དུས་ཞབས་པ་ཡབ་སྲས་དང་མཇལ། བྱང་ཆུབ་སེམས་དཔའི་ཆོས་སྐོར་མ་ལུས་པར་ཞུས་སོ།། ཁ་ཆེ་རིན་ཆེན་རྡོ་རྗེ་ལ་གཙང་པས་ཟླ་མགོན་མ་ཐུབ་པ། རིན་ཆེན་རྡོ་རྗེ་ན་རེ། ང་ལ་སློབ་མ་མི་དད་པར་འོངས་པས། ཁྱོད་བོད་དུ་བྱོན་གསུངས། དེ་ནས། ཆོས་འདི་བོད་དུ་སྤེལ་དགོངས་ནས། བོད་ཡུལ་དུ་བྱོན་ཏེ་དར་བར་མཛད་པའོ།། 
	དུས་ཀྱི་འཁོར་ལོ་བོད་དུ་དར་ཚུལ་ལའང། ལུགས་གཉིས་ཏེ། འབྲོའི་ལུགས་ལ། ཁ་ཆེ་ཟླ་མགོན། བོད་དུ་བྱོན། ཁ་རག་གཉོས་ལ་བབས། འགྲེལ་བ་དྲི་མེད་འོད་ཀྱི་ཕྱེད་བསྒྱུར། དེའི་འཕྲོ་ལ། འཕན་ཡུལ་གྲབ་ཏུ་བྱོན་ཏོ།། ཞང་ཕུ་ཆུང་བས། སྦྱིན་(141.ན)བདག་དང། འབྲོས་ལོ་ཙཱ་བྱས་ནས་ཚང་མར་བསྒྱུར། གྲབ་ཏུ་སྐུ་འཁྲུངས་པའི་སྒོམ་པ་དཀོན་མཆོག་བསྲུང་ལ། གཞུང་མན་ངག་མ་ལུས་པར་གནང། དེས་སྣོར་བཟང་གི་སྒྲོ་གནམ་ལ་བརྩེགས་ལ་གནང་། འདི་ལ། རྟིང་མ་ཁ་ཆེ་ཟླ་མགོན་གྱིས་ཀྱང་གནང་བར་བྱེད་དོ།། སྒྲོ་གནམ་ལ་བརྩེགས་ཀྱིས། གངས་ཏི་སེར་སྐུ་འཁྲུངས་པའི་རྔམ་ཁྲོམ་པ་དད་པ་རྒྱལ་པོའི་སྲས་བཞིའི་ཆུང་བ། བླ་མ་ཡུ་མོ་པ་ལ་གནང་། དེས་སྐུའི་སྲས་དྷརྨེ་ཤྭ་ར་ལ། དེས་གྲུབ་ཐོབ་ནམ་མཁའ་རྒྱལ་མཚན་ལ། དེས་འཇམ་གསར་ལ། གཡས་སུ་སྨོན་མཁར་གྲོང་ཆུང་དགོན་པར་གནང་། དེ་ལ་བླ་མ་རྒྭ་ལོས་གསན་པའོ།།
 

ཆོས་འབྱུང་བསྟན་པའི་པདྨ་རྒྱས་པའི་ཉིན་བྱེད།
 
 
འབྲུག་པ་པདྨ་དཀར་པོ།(1527-1596)
(ཧྥ་རན་སི་དཔལ་འབྲུག་པའི་ཆོས་ཚོགས་ནས་པར་སྐྲུན་བྱས། ཤོག་གྲངས་༣༡༥ནས་༣༡༦པར་གསལ།)
 
 
ཀུན་མཁྱེན་དོལ་པོ་པའི་སྐོར།
 
 
	ཡང་འཇམ་དབྱངས་གསར་མའི་སློབ་མ་ཀུན་མཁྱེན་ཆོས་སྐུ་འོད་ཟེར། དེའི་སློབ་མ་ཀུན་སྤངས་ཐུགས་རྗེ་བརྩོན་འགྲུས། འདིས་ཇོ་ནང་བཏབ། འདིའི་སློབ་མ་བྱང་སེམས་རྒྱལ་བ་ཡེ་ཤེས། དེ་ལ་འཕགས་འོད་ཡོན་ཏན་རྒྱ་མཚོ་དང་མཁས་བཙུན་ཡོན་ཏན་རྒྱ་མཚོ་གཉིས་བྱོན་པའི་དང་པོས་བུ་སྟོན། གཉིས་པས་ཇོ་ནང་པའི་བླ་མ་མཛད། དེའི་སློབ་མ་དོལ་པོ་པ་སྟེ་མངའ་རིས་སྨད་དོལ་པོའི་བན་ཚང་ཞེས་པར་སྐུ་འཁྲུངས། གཞོན་ནུ་ལ་སྐྱི་སྟོན་འཇམ་དབྱངས་གྲགས་པ་ལ་གཏུགས་ནས་དཀའ་ཆེན་བཞི་དང། དུས་འཁོར་རྭ་ལུགས་ལ་ཐོས་པ་མཛད། ཁོང་རོང་བ་ཤེས་རབ་སེང་གེའི་སློབ་མ་ཡིན། ས་སྐྱར་སྐུ་གཞོན་ནུ་ལ་དཀའ་བཞིའི་བཤད་པ་མཛད། དབུས་གཙང་དུ་གྲྭ་སྐོར་མཛད་པས་སྟོན་པ་བཟང་བར་གྲགས། དེས་བུ་སྟོན་རི་ཕུག་ན་བཞུགས་དུས་རྩོད་དུ་བྱོན་པས། བུ་སྟོན་གྱིས་མ་ནུས། ཐལ་སྐད་བཏོན་པས་གཟིམས་ཁང་གས་ཟེར་བའི་གཏམ་ཁུངས་གཞན་ན་མི་འདུག ཇོ་ནང་པའི་སྒོམ་པ་རྣམས་ཀྱི་ཉམས་ལས་སོ་སྙམ་མོ།། གཞན་ཡང་བླ་མ་མང་པོ་ལ་གསན་པ་མཛད། ཁྱད་པར་དུ་ཇོ་ནང་དུ་མཁས་བཙུན་ཡོན་ཏན་རྒྱ་མཚོ་ལ་དུས་འཁོར་རྒྱུད་འགྲེལ་མན་ངག་དང་བཅས་པ་གསན། མན་ངག་སྐུ་ཉམས་སུ་བཞེས་པས། དཔེ་མེད་པའི་མྱོང་བ་འཁྲུངས། ཇོ་ནང་གི་གདན་ས་བཟུང་། སྐུ་འབུམ་མཐོང་གྲོལ་ཆེན་མོ་བཞེངས། གཞན་སྟོང་སྟོན་པའི་བསྟན་བཅོས་མང་དུ་མཛད། འཆད་ཉན་གྱིས་བསྟན་པ་ལ་ཕན་ཐོགས་རྒྱ་ཆེན་པོ་བྱུང་བའི་སློབ་མ་ཀུན་སྤངས་ཆོས་གྲགས་དཔལ་བཟང་སོགས་ཐུན་མོང་མ་ཡིན་པ་དང། བུ་དོལ་གཉིས། ཐུན་མོང་པ་མ་ཏི་རྣམ་གཉིས་དང་། མངའ་རིས་པ་ཕྱོགས་ལས་རྣམ་རྒྱལ། ཉ་དབོན་ཀུན་དགའ་དཔལ་ཏེ་གསུམ་ཕྱིས་ཇོ་ནང་པ་ཤས་ཆེ། དེ་དག་སོགས་མཁས་ཤིང་ཡན་ལག་དྲུག་གི་རྣལ་འབྱོར་ལྷུར་ལེན་པ་མང་པོས་དབུས་གཙང་མངའ་རིས་ཁམས་ཁྱབ་པར་མཛད་དོ།། དུས་ཀྱི་འཁོར་ལོ་དེ་ལས་མཆེད་པ་རྣམས་ལ་ཇོ་ལུགས་སུ་གྲགས་སོ།།

ཆོས་འབྱུང་ངོ་མཚར་རྒྱ་མཚོ།
 
 
སྟག་ལུང་ཞབས་དྲུང་ངག་དབང་རྣམ་རྒྱལ། (1571-)
 (ཤོག་གྲངས་༡༠༢༨ནས་༡༠༣༡བར་གསལ། པོད་གཉིས་པ། སྣ་རིང། དཀོན་རིགས།)
 
 
	དུས་ཀྱི་འཁོར་ལོའི་དབང་དང་རྒྱུད་འགྲེལ་མན་ངག་རྣམས་ནི་ཁ་ཆེ་ཟླ་བ་མགོན་པོ་བོད་དུ་བྱོན། འབྲོས་ལོ་ཙཱ་བྱས་ནས་རྒྱུད་འགྲེལ་བསྒྱུར། པཎྜི་ཏ་དེས་སྒོམ་པ་དཀོན་མཆོག་བསྲུང། དེས་སྒྲོ་སྟོན་གནམ་ལ་བརྩེགས། དེས་ཡུ་མོ་མི་བསྐྱོད་རྡོ་རྗེ། དེས་སྲས་དྷརྨེ་ཤྭ་ར། དེས་ནམ་མཁའ་འོད། དེས་སེ་ཆེན་ནམ་མཁའ་རྒྱལ་མཚན། དེས་ཆོས་རྗེ་འཇམ་དབྱངས་གསར་མ། ཀུན་མཁྱེན་ཆོས་སྐུ་འོད་ཟེར། ཀུན་སྤངས་ཐུགས་རྗེ་བརྩོན་འགྲུས། བྱང་སེམས་རྒྱལ་བ་ཡེ་ཤེས། འཕགས་འོད་ཡོན་ཏན་རྒྱ་མཚོ། ཆོས་རྗེ་ཀུན་མཁྱེན་ཆེན་པོ་སྟེ་འབྲོ་ལུགས་སོ།། 
	རྭ་ལུགས་ནི། རྭ་ཆོས་རབ་ཀྱིས་བལ་པོར་བྱོན། པཎྜི་ཏ་ས་མནྟ་ཤྲཱི་ལ་དབང་རྒྱུད་མན་ངག་ཚང་བར་གསན། དེས་རྭ་ཡེ་ཤེས་སེང་གེ། དེས་རྭ་འབུམ་སེང་། དེས་རྒྭ་ལོ་རྣམ་རྒྱལ་རྡོ་རྗེ། དེས་བླ་མ་ཤེས་རབ་སེང་གེ། དེས་བླ་མ་དཔལ་ལྡན་སེང་གེ། དེས་བླ་མ་རྡོ་རྗེ་རྒྱལ་མཚན། བུ་སྟོན་རིན་པོ་ཆེ་རྭ་ལུགས་ཀྱི་བརྒྱུད་པའོ།། བུ་སྟོན་གྱིས་འཕགས་འོད་ཡོན་ཏན་རྒྱ་མཚོ་ལའང་གསན་ལ་རྭ་འབྲོ་གཉིས་བརྒྱུད་པ་གཅིག་ཏུ་འདུས་ཤིང་རྒྱ་ཆེར་འཕེལ། ཀུན་མཁྱེན་ཆེན་པོས་ཀྱང་རྭ་ལུགས་གསན། བུའི་སློབ་མ་སྒྲ་ཚད་པ་རིན་ཆེན་རྣམ་རྒྱལ། གོང་གསུམ་བདེ་ཆེན་པ་ཆོས་ཀྱི་དཔལ། དཔལ་ལྡན་བླ་མ་དམ་པ་བསོད་ནམས་རྒྱལ་མཚན་སོགས་ནས་རྒྱ་ཆེར་འཕེལ་ཞིང་ཕྱི་མས་ཊཱིཀ་ཆེན་ཀྱང་མཛད། ཆོས་རྗེ་ཀུན་མཁྱེན་ཆེན་པོའི་སློབ་མ། ཀུན་སྤངས་ཆོས་གྲགས་དཔལ་བཟང་དང་། ཆོས་རྗེ་ཕྱོགས་ལས་རྣམ་རྒྱལ། ཉ་དབོན་ཀུན་དགའ་དཔལ་སོགས་ཡིན། ཕྱི་མ་གཉིས་ཀའི་སློབ་མ་རིན་པོ་ཆེ་བསོད་ནམས་བཟང་པོ་སོགས་ཡིན། སེ་མོ་ཆེའི་སློབ་མ་བོ་དོང་རིན་རྩེ། དེ་ནས་རིམ་པས་སྟག་སྡེ་བ་སེང་གེ་རྒྱལ་མཚན། ཤོང་སྟོན་རྡོ་རྗེ་རྒྱལ་མཚན་ལ་བརྒྱུད་པ་དང། སྟག་སྡེ་བ་ལ་དཔང་ལོ་ཙཱ་བ་བློ་གྲོས་བརྟན་པ་ཞེས་བྱ་བ་མཁས་པའི་དབང་པོ་དེས་གསན། དེ་ནས་རིམ་པས་མདོ་རྒྱུད་རྒྱ་མཚོའི་ཚིག་དོན་ལ་བསྙེངས་པ་མེད་པའི་སྤོབས་པ་དང་མཆོག་གི་དངོས་གྲུབ་བརྙེས་པ་ལོ་ཆེན་བྱང་ཆུབ་རྩེ་མོ། མཁས་ཤིང་གྲུབ་པ་བརྙེས་པ་ལོ་ཆེན་གྲགས་པ་རྒྱལ་མཚན། ཁྱབ་བདག་རྡོ་རྗེ་སེམས་དཔའ་དང་རྒྱལ་ཡུམ་རྡོ་རྗེ་བཙུན་མོས་ཐེག་པ་མཆོག་གི་གསང་བ་མངོན་སུམ་དུ་བྱིན་པ་ཐམས་ཅད་མཁྱེན་པ་འཇིགས་མེད་གྲགས་པ་ལ་བརྒྱུད་པ་དང་། བོ་དོང་རིན་པོ་ཆེའི་སློབ་མ་བྱང་བ་བདག་པོ་རྣམ་རྒྱལ་གྲགས་པ་དང། ཡར་དབོན་པ་བསོད་ནམས་རྣམ་རྒྱལ། ཕྱི་མ་དང་རྒྱ་གར་པཎ་ཆེན་ནགས་ཀྱི་རིན་ཆེན་ལས་དུས་ཀྱི་འཁོར་ལོའི་ངེས་གསང་ནོད་པ་ཁྲུས་ཁང་ལོ་ཙཱ་བ་བསོད་ནམས་རྒྱ་མཚོ། ཆོས་རྗེ་ཕྱོགས་པ་ནས། རྗེ་བཙུན་སངས་རྒྱས་རིན་ཆེན། དེ་ལ་འགོས་ལོ་ཙཱ་བ་ཀུ་མཱར་ཤྲཱིས་གསན་ཏོ།། དེ་དག་ནི་རྭ་འབྲོ་གཉིས་ལས་འཕེལ་བ་ཡིན་ལ། མཆོག་ཏུ་གྱུར་པ་ཙཱ་མི་ལུགས་ནི། དུས་ཞབས་པ་ཆེ་ཆུང། བོ་དྷི་བྷ་དྲ། ཙཱ་མི་སངས་རྒྱས་གྲགས་པ། སེ་ལོ་ཙཱ་བ་གཞོན་ནུ་ཚུལ་ཁྲིམས། གཉོས་དར་མ་འོད། བླ་མ་བཀྲ་ཤིས་རིན་ཆེན། དུས་འཁོར་བ་སངས་རྒྱས་རྡོ་རྗེ། མཁས་གྲུབ་ཨུ་རྒྱན་པ་ནས་རིམ་པས་བརྒྱུད་དོ།། དུས་འཁོར་ལྷན་སྐྱེས་ཀྱི་སྒྲུབ་ཐབས་སྦྱོར་བ་ཡན་ལག་དྲུག་པའི་མན་ངག་དང་བཅས་པ་ཙཱ་མི་ནས་དཔལ་ཕག་མོ་གྲུ་བ་དང་། རྒྱལ་བ་སྟག་ལུང་པ་ཆེན་པོ་ལ་བརྒྱུད་པའི་བཀའ་ཡང་མཆིས་སོ།། རྒྱུད་སྡེའི་བཤད་སྲོལ་ཇི་ལྟར་བྱུང་བའི་སྐབས་སོ།།

དཔལ་དུས་ཀྱི་འཁོར་ལོའི་ཆོས་སྐོར་གྱི་འབྱུང་ཁུངས་ཉེར་མཁོ།
 
 
ཇོ་ནང་རྗེ་བཙུན་ཏཱ་ར་ནཱ་ཐ། (1575-1635)
(འཕགས་ཡུལ་ཇོ་ནང་འགྲོ་ཕན་ལྷན་ཚོགས་ཀྱིས་འགྲེམ་སྤེལ་བྱས། དེབ་དང་པོ། ཤོག་གྲངས་༡༠ནས་༢༧བར་གསལ།)
 
 
རྒྱུད་དེ་ཉིད་འཇིག་རྟེན་ཁམས་སུ་དར་ཚུལ།
 
 
	གསུམ་པ་རྒྱུད་དེ་ཉིད་འཇིག་རྟེན་ཁམས་སུ་དར་ཚུལ་ལ་གསུམ། ཤམྦྷ་ལའི་ཡུལ་དུ་དར་ཚུལ། འཕགས་ཡུལ་དུ་དར་ཚུལ། བོད་ཡུལ་དུ་དར་ཚུལ་ལོ།།

གུ་བཀྲའི་ཆོས་ངོ་མཚར་གཏམ་གྱི་རོལ་མཚོ།
 
 
སྟག་སྒང་མཁས་མཆོག་ངག་དབང་བློ་གྲོས། གུ་རུ་བཀྲ་ཤིས། (1807-1873བར་བརྩམས་གྲུབ།)
 (ཤོག་གྲངས་༤༤༡ནས་༤༤༣བར་གསལ། གླེགས་བམ་བཞི་བ། སྣ་རིང་། དཀོན་རིགས།)
 
 
	དེ་ཡང་ཇོ་ནང་པ་ནི། ཀུན་སྤངས་ཆེན་པོ་ཞང་ཐུགས་རྗེ་བརྩོན་འགྲུས་ནས་རིམ་པར་བྱོན་ཏེ། ཀུན་སྤངས་པ་ནི། ལ་སྟོད་བྱང་གི་ཁ་ཤར་དུ་བྱོན། ཉང་སྟོད་རྐྱང་འདུར་གྱི་གདན་ས་མཛད། དེ་རྗེས་གདན་ས་བཞག་ནས་རི་ཁྲོད་རྣམས་སུ་ཐུགས་དམ་མཛད་པས་ཀུན་སྤངས་སུ་གྲགས། གཙང་གི་ཇོ་མོ་ནགས་རྒྱལ་གྱིས་དགོན་གནས་ཕུལ་ནས་དགོན་པ་བཏབ་པས་ཇོ་མོ་ནང་པར་གྲགས། མདོ་སྔགས་ཐམས་ཅད་དང་ཁྱད་པར་དུས་འཁོར་ལ་མཁས། སྦྱོར་དྲུག་ཁོ་ན་ལུགས་མི་འདྲ་བ་ཉེར་གཅིག་གསན་པར་གྲགས། དེ་ནས་བྱང་སེམས་རྒྱལ་ཡེ། མཁས་བཙུན་ཡོན་ཏན་རྒྱ་མཚོ་སོགས་བྱོན། དེ་ནས་དོལ་པོ་པ་ཤེས་རབ་རྒྱལ་མཚན། མངའ་རིས་དོལ་པོ་བན་ཚང་དུ་བྱོན། སྐྱི་སྟོན་དང། མཁས་བཙུན་ཡོན་ཏན་རྒྱ་མཚོ་སོགས་བསྟེན། ཇོ་ནང་གི་གདན་ས་མཛད། གཞན་སྟོང་གི་གྲུབ་མཐའ་བཙུགས། འདི་ནས་གྲུབ་མཐའ་ཟུར་དུ་བྱེད་པ་བྱུང། སྐུ་འབུམ་ཆེན་མོ་བཞེངས། ཆོས་ཀྱི་མཛོད་བརྡོལ་ཏེ། ལྷུན་པོ་བཞེངས་པའི་རྒྱ་མཚོ་བརྡོལ་བ་སྙམ། །ཞེས་གསུངས། དེའི་སློབ་མ་ཇོ་ནང་ཕྱོགས་ལས་རྣམ་རྒྱལ་ཡང་མངའ་རིས་དོལ་པོར་བྱོན། ཇོ་ནང་དང་ངམ་རིང་གཉིས་ཀའི་གདན་ས་མཛད། ངམ་རིང་ནི་བྱང་པ་བདག་ཆེན་ཏཱ་ཝན་ཆེན་པོ་ནམ་མཁའ་བསྟན་པ་དང། རྗེ་འདིས་ངམ་རིང་གི་བླ་བྲང་དང་འདུ་ཁང་སོགས་བཏབ། དེ་ནས་བཟུང་སྟེ་ངམ་རིང་གི་གདན་རབས་རྣམས་བྱུང་ངོ་།། འདི་གཉིས་ལ་ཀུན་མཁྱེན་ཆོས་རྗེ་ཇོ་ནང་ཡབ་སྲས་སུ་གྲགས། དེ་ལས་རིམ་པར་བརྒྱུད་པའི་མཁས་གྲུབ་མང་དུ་བྱོན་ཅིང་། ཕྱིས་སུ་ངེས་དོན་བསྟན་པའི་བདག་པོ་རྗེ་བཙུན་ཆེན་པོ་ཏཱ་ར་ནཱ་ཐ་བྱོན་ཏེ་ཕྱིར་མི་ལྡོག་པའི་འཁོར་ལོའི་གཏམ་གྱི་སེང་གེའི་སྒྲ་བསྒྲགས་པས་ས་ཆེན་ཁྱབ་པར་མཛད་དེ། ངེས་དོན་བསྟན་པའི་བདག་པོ་ཇོ་ནང་པར་གྲགས་སོ།། དེང་སང་ཡང་ཆོས་བརྒྱུད་མ་ནུབ་པར་བཞུགས་སོ།།
 

གྲུབ་མཐའ་ཐམས་ཅད་ཀྱི་ཁུངས་དང་འདོད་ཚུལ་སྟོན་པ་ལེགས་བཤད་ཤེལ་གྱི་མེ་ལོང་།
 
 
ཐུའུ་བཀྭན་བློ་བཟང་ཆོས་ཀྱི་ཉི་མ།(1737-1802)
(འབྲས་སྤུངས་སྒོ་མང་དཔེ་མཛོད། ཤོག་གྲངས་༢༡༢ནས་༢༡༧བར་གསལ།)
 
 
ཇོ་ནང་པ་ཇི་ལྟར་བྱུང་བའི་ཚུལ།
 
 
	ཀུན་མཁྱེན་ཞེས་སུ་གྲགས་པའི་བ་དན་དཀར། །མཁས་པའི་མདུན་སར་ཀུན་ཏུ་ཆེར་གཡོ་བ། །དོལ་པོ་པ་ཡིས་རྒྱ་ཆེར་ཕྱེ་བའི་སྲོལ།། ཇོ་ནང་གྲུབ་མཐར་གྲགས་པའི་བྱུང་བ་གླེང་། ། 
	ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་མོ་ནང་དུ་དགོན་པ་བཏབ། དོལ་པོ་པ་དེར་བཞུགས་ནས་གྲུབ་མཐའ་འདི་རྒྱ་ཆེར་སྤེལ་བས་དེ་ནས་བཟུང་བརྒྱུད་འཛིན་རྣམས་ལ་ཇོ་ནང་པ་ཞེས་གྲགས།
	ཇོ་ནང་གི་གྲུབ་མཐའི་རྩ་བའི་ཁུངས་ནི། ཡུ་མོ་མི་བསྐྱོད་རྡོ་རྗེ་སྟེ། དང་པོ་རྣལ་འབྱོར་བ། ཕྱིས་རབ་ཏུ་བྱུང་ནས་མཚན་དད་པ་རྒྱལ་པོ། སོག་འདུལ་འཛིན་སོགས་བླ་མ་མང་དུ་བསྟེན། ཁ་ཆེ་པཎ་ཆེན་ཟླ་བ་མགོན་པོ་ལས་ཆོས་འགའ་ཞིག་གསན། ཟླ་མགོན་གྱི་སློབ་མ་སྒྲོ་སྟོན་གནམ་ལ་བརྩེགས་ལས་དུས་འཁོར་རྒྱུད་འགྲེལ་མན་ངག་དང་བཅས་པ་དང་། སྒྲོན་གསལ་མན་ངག་དང་བཅས་པ་ཞིབ་ཏུ་གསན། དེ་ནས་འུ་ཡུག་ཏུ་བྱོན་ནས་བསྒོམས་པས་རྟོགས་པ་བརྙེས། གཞན་སྟོང་གི་ལྟ་བ་ཐུགས་ལ་ཤར། མངོན་ཤེས་མངའ་ཞིང་། བྱ་རོག་དང་སྐྱ་ཀར་སྤྲུལ་པ་སོགས་སྤྲུལ་བསྒྱུར་དུ་མ་མཛད་པས་གྲུབ་ཐོབ་ཀྱི་གྲགས་པ་ཆེ། དུས་འཁོར་སོགས་ཀྱི་ཡིག་ཆ་འགའ་ཞིག་ཀྱང་མཛད། དགུང་ལོ་བརྒྱད་ཅུ་གྱ་གཉིས་པ་ལ་གཤེགས།

	གཞན་སྟོང་གི་ལྟ་བའི་ཁུངས་ནི་ཡུ་མོ་མི་བསྐྱོད་རྡོ་རྗེ་ལས་བྱུང་བ་སྟེ། དེ་ཉིད་ཀྱིས་དུས་ཀྱི་འཁོར་ལོའི་སྦྱོར་དྲུག་བསྒོམས་པས་སྟོང་གཟུགས་ཀྱི་ལྷ་སྐུའི་རྣམ་པ་ནང་ནས་ཤར་བས་འཁྲུལ་གཞི་བྱས་ཏེ་དྲང་དོན་གྱི་མདོ་དང་། རྒྱུད་འགའ་ཞིག་གི་ཚིག་ཟིན་ཙམ་ལ་བརྟེན་ནས་གཞན་སྟོང་དོན་དམ་པའི་བདེན་པ་རྟག་བརྟན་ཐེར་ཟུག་བརྟན་གཡོ་ཐམས་ཅད་ལ་ཁྱབ་པ། བདེ་གཤེགས་སྙིང་པོ་དང་དོན་གཅིག་པ་གཞིའི་གནས་ཚུལ་ལ་ཡོད་པ་དེ་ཉིད། རྣལ་འབྱོར་དྲུག་གི་རིམ་པས་ཉམས་སུ་བླངས་པས་འབྲས་བུ་ཆོས་ཉིད་ཀྱི་སྐུ་མངོན་དུ་འགྱུར་བའི་འགལ་འདུའི་ཕུང་པོ་ཅན་འདི་རྟོག་པ་ལ་ཤར་ནས་དེ་ལ་གཞན་སྟོང་གི་ལྟ་བའི་ཐ་སྙད་བྱས་ཏེ་དུས་འཁོར་གྱི་ཁྲིད་དང་བསྲེས་ཏེ་ལྐོག་ཆོས་སུ་བཤད་པ། སློབ་མའི་རིམ་པ་གཅིག་ནས་གཅིག་ཏུ་བརྒྱུད་དེ་དོལ་པོ་པ་ཤེས་རབ་རྒྱལ་མཚན་གྱི་བར་དུ་བྱུང་། འོན་ཀྱང་དེ་ཡན་ཆད་དུ་ངག་སྒྲོས་ཙམ་ལས་ལྟ་བ་དེ་རྩལ་དུ་བཏོན་པའི་ཡིག་ཆ་སོགས་མ་བྱུང་ཞིང་། ཆོས་བརྒྱུད་འཛིན་པ་རྣམས་ཀྱང་ཉམས་མྱོང་བཟང་བ་ཙམ་གྱི་རྣལ་འབྱོར་བ་འབའ་ཞིག་ཏུ་ཟད་པས་ལུང་རིགས་ཀྱི་སྒྲུབ་བྱེད་རྒྱ་ཆེར་སྤྲོས་པའི་བཤད་པ་མ་བྱས་པའི་དབང་གིས་གྲགས་ཀྱང་མི་ཆེའོ།།
	དོལ་པོ་པས་ལྟ་བ་དེ་སྟོན་པའི་བསྟན་བཅོས་ངེས་དོན་རྒྱ་མཚོར་གྲགས་པ་དང་། གཞན་ཡང་བཀའ་བསྡུ་བཞི་པ་བྱ་བ་སོགས་ཐོར་བུ་མང་དུ་བརྩམས་ཤིང། ལུང་རིགས་ཀྱི་སྒྲུབ་བྱེད་མང་དུ་བཀོད་ནས་གཞན་སྟོང་དོན་དམ་པའི་ལྟ་བ་ཞེས་པའི་གྲུབ་མཐའི་རྐང་བཙུགས། དེའི་རྗེས་འབྲང་ཕྱོགས་ལས་རྣམ་རྒྱལ་གྱིས། འཁྲུལ་འཇོམས་ཆེ་ཆུང་གཉིས་དང་། ཉ་དབོན་ཀུན་དགའ་དཔལ་གྱིས་གྲུབ་མཐའ་འོད་གསལ་རྒྱན་ཞེས་བྱ་བ་སོགས་བརྩམས། དེ་ནས་བཟུང་ཇོ་ནང་པའི་ལྟ་གྲུབ་འདི་གྲགས་ཆེ་བར་གྱུར།

རིས་མེད་ཆོས་ཀྱི་འབྱུང་གནས་མདོ་ཙམ་སྨོས་པ་བློ་གསལ་མགྲིན་པའི་མཛེས་རྒྱན།
 
 
ཀོང་སྤྲུལ་ཡོན་ཏན་རྒྱ་མཚོ།(1813-1899)
(ཤོག་གྲངས་༩༨ནས་༩༩བར་གསལ། རྒྱ་ཆེན་བཀའ་མཛོད་ཀོང་སྤྲུལ་བཀའ་འབུམ། པོད་ཏ་པ། སྣ་རིང་།) 
 
 
	ཁྱད་པར་ཀུན་མཁྱེན་དུས་གསུམ་སངས་རྒྱས་དོལ་པོ་པ་ཆེན་པོ་དེའི་དགོངས་པ་གསལ་བྱེད། རྗེ་བཙུན་ཆེན་པོ་ཏཱ་ར་ནཱ་ཐ་སོགས་ཇོ་ནང་བཀའ་བརྒྱུད་ཀྱི་སྐྱེས་ཆེན་རིམ་བྱོན་ཐམས་ཅད་ཀྱི་ལྟ་གྲུབ་ནི་གཞན་སྟོང་དབུ་མ་ཁོ་ན་ཡིན་ལ། ནང་གསེས་བཞེད་ཚུལ་གྱི་ཁྱད་པར་མི་འདྲ་བ་ཅུང་ཟད་ཡོད་དེ། རོང་སྟོན་ཤེས་བྱ་ཀུན་རིག  ཁྲ་ཚང་བ་བློ་མཆོག་རྡོ་རྗེ། རྡོ་རྗེ་བྲག་པ་སོགས་དབུ་མ་རང་རྒྱུད་ཀྱི་ལྟ་བ་འཛིན་མཁན་ཡང་བག་རེ་བྱུང་བ་ནི། ཞི་འཚོའི་རྗེས་འབྲང་དུ་མངོན་ལ། ཀུན་མཁྱེན་བུ་རིན་པོ་ཆེ། ཕྱིས་ཀྱི་ས་ངོར་ཚར་གསུམ། རྗེ་མི་བསྐྱོད་ཞབས། འབྲུག་པ་པད་དཀར། རྗེ་རིན་པོ་ཆེའི་རྗེས་འབྲང་དགེ་ལུགས་པ་ཐམས་ཅད་ཀྱིས་དབུ་མ་ཐལ་འགྱུར་གྱི་ལྟ་བ་རྩལ་འདོན་དུ་མཛད་ཅིང་ནང་གསེས་ཀྱི་ཁྱད་པར་ཐམས་ཅད་ལ་ཆེ་བ་རེ་ཡོད་པ་དང། རྗེ་རིན་པོ་ཆེ་དང་འཇམ་དབྱངས་ཀྱི་བར་དུ་དབུ་མ་པ་དཔའ་བོ་རྡོ་རྗེས་ལོ་ཙཱ་མཛད་ནས་གསན་པའི་དབུ་མའི་ལྟ་ཁྲིད་དག་ལྡན་ཕྱག་ཆེན་དུ་གྲགས་པ་ཡང་བྱུང་ལ། དེའང་རྟོགས་ལྡན་འཇམ་དཔལ་རྒྱ་མཚོ། བསོ་ཆོས་རྒྱན་སོགས་དང། བློ་བཟང་དོན་འགྲུབ་ནས་པཎ་ཆེན་རིམ་བརྒྱུད་ཀྱི་དབེན་པ་སྙན་བརྒྱུད་ཤེས་རབ་སེངྒེ་ནས་བརྒྱུད་དེ་ཕྱིས་སུ་བྱམས་པའི་མཚན་ཅན་གྱིས་འཛིན་པའི་སྲས་བརྒྱུད་སོགས་རྐང་ཚུགས་པ་ད་ལྟ་ཡང་ཡོད་ལ། དེ་བཞིན་དུ་གཞན་སྟོང་དབུ་མའི་ལྟ་ཁྲིད་ཀྱང་ཐུན་མོང་བ་ངེས་དོན་སྙིང་པོའི་མདོ་སྡེ་ཉི་ཤུས་དངོས་བསྟན་གྱི་ཚོགས་བཤད་དང། ཐུན་མོང་མ་ཡིན་པ་བྱམས་ཆོས་ཀྱི་ཕྱི་མའི་མན་ངག་གི་དོན་ཟབ་གསལ་དབྱེར་མེད་གདམས་པའང་ལོ་ཙཱ་གཟི་བཙན་རྣམ་གཉིས་ནས་བཟུང་སྟེ་བར་མ་ཆད་པར་བྱུང་ངོ་།།

གསང་སྔགས་གསར་རྙིང་གི་གདན་རབས་མདོར་བསྡུས་ངོ་མཚར་པདྨོའི་དགའ་ཚལ།
 
 
འཇམ་དབྱངས་མཁྱེན་བརྩེའི་དབང་པོ།(1820-1892)
(རྫོང་གསར་བཤད་གྲྭའི་ཆེད་དྷི་ལིར་པར་སྐྲུན་བྱས། ཤོག་གྲངས་༡༩༠ནས་༡༩༡བར་གསལ།)
 
 
ཇོ་ནང་པའི་གདན་རབས་ཀྱི་སྐོར།

	འཕགས་ཡུལ་དུ་གྲུབ་ཆེན་རྣམས་ལ་སྦྱོར་དྲུག་གི་གདམས་ཕྲན་ཐོར་བུར་སྣང་མོད། འཕགས་བོད་ཐུན་མོང་གི་སྤྱོད་ཡུལ་དུ་ཐོག་མར་སྣང་བར་མཛད་པ་པོ་ནི་ཙི་ལུ་པཎྜི་ཏ་སྟེ། དེ་ཉིད་ཤམྦྷ་ལར་སེམས་འགྲེལ་འཚོལ་བར་བྱོན་པའི་ལམ་ཁར་རིགས་ལྡན་གྱི་སྤྲུལ་པས་རྗེས་སུ་བཟུང་སྟེ་དབང་རྒྱུད་འགྲེལ་མན་ངག་མཐའ་དག་གནང་ཞིང་བྱིན་གྱིས་བརླབས། དེའི་སློབ་མ་པིཎྜོ་ཨ་ཙརྱ་སྟེ་སློབ་དཔོན་བསོད་སྙོམས་པའམ་དུས་ཞབས་པ་ཆེན་པོ་ཙི་ལུ་པ་ཆུང་བར་གྲགས་པ་འཇམ་པའི་རྡོ་རྗེས་གསན། རིགས་ལྡན་སྤྲུལ་པས་བྱིན་གྱིས་བརླབས་ནས་གྲུབ་པ་བརྙེས་ཏེ་ཀ་ལཱ་པར་དངོས་སུ་བྱོན་ནས་དབང་རྒྱུད་མན་ངག་རྫོགས་པར་མནོས། སླར་འཕགས་ཡུལ་དུ་ཕེབས་ནས་འཆད་སྤེལ་མཛད་པས། ནཱ་རོ་པ། རཏྣ་ཀ་ར་གུཔྟ་སོགས་སློབ་མ་མང་དུ་བྱུང་བ་ལས། ཨ་བ་ངྷུ་ཏི་པ། ཤྲཱི་བྷ་དྲ་བྷོ་དྷི། ནཱ་ལེནྡྲ་པ་གསུམ་ལ་དུས་ཞབས་པ་ཆུང་བ་ཞེས་སོ་སོར་གྲགས། རབ་བྱུང་ཐོག་མའི་མེ་ཡོས་ལོ་དེར་བོད་ཡུལ་དུ་གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས། དུས་ཞབས་པ་ཤྲཱི་བྷ་དྲ་སྤྱན་དྲངས་ནས་རྒྱུད་འགྲེལ་མན་ངག་བཅས་བསྒྱུར། ཁྲོམ་ལོ་ཙཱ་བ་པདྨ་འོད་ཟེར་སོགས་བུ་ཆེན་བཞི་ལ་གནང། ཁྲོམ་ལོ་ནས་བརྒྱུད་པ་གྱི་ཇོ་ལུགས་དང་། ནཱ་ལེནྡྲ་པའི་སློབ་མ་མཉྫུ་ཀིརྟི། དེའི་སློབ་མ་བལ་པོ་ས་མནྟ་ཤྲཱི། དེ་ལས་རྭ་ལོ་ཙཱ་བ་ཆོས་རབ་ཀྱིས་གསན་པའི་རྭ་ལུགས། ཡང་ནཱ་ལེནྡྲ་པའི་སློབ་མ་ཁ་ཆེ་ཟླ་བ་མགོན་པོ། དེ་ལས་འབྲོ་ལོ་ཙཱ་བ་ཤེས་རབ་གྲགས་པ་ནས་བརྒྱུད་པ་འབྲོ་ལུགས། ནཱ་ལེནྡྲ་ནས་ཙཱ་མི་སངས་རྒྱས་གྲགས་ནས་བརྒྱུད་པ་ཙཱ་མི་ལུགས། ཡང་ནཱ་ལེནྡྲ་པ། ཨ་བྷ་ཡཱ་ཀ་ར། ནིཥྐ་ལངྐ་། བལ་བོ་པཎྜི་ཏ་དེ་ཝནྡྲ་ནས། ཆག་ལོ་ཆོས་རྗེ་དཔལ་ལ་བརྒྱུད་པ་ཆག་ལོ་ལུགས། ཡང་ཨ་བྷ་ཡཱ། བི་ཁྱཱ་ཏ་དེ་ཝ། ཁ་ཆེ་པཎ་ཆེན་ཤཱཀྱ་ཤྲཱི་ནས། དཔྱལ་ཆོས་ཀྱི་བཟང་པོ་ནས་བརྒྱུད་པ་དཔྱལ་ལུགས། གཞན་ཡང་ཙཱ་མི་ལུགས་ལས་མཆེད་པ། གཉོས་ལུགས། ཚལ་ལུགས། ས་ལུགས། ཙཱ་ལུགས་དང་ཆག་ལུགས་གཉིས་འདྲེས་ཀར་ལུགས་སོགས་བྱུང་། རྭ་ལུགས་ལས་མཆེད་པ་རོང་པ་རྒྭ་ལོ་ལུགས། གྲུབ་ཆེན་ཤ་བ་རི་ནས་པཎ་ཆེན་བྷུ་ཏི་ཙནྡྲ། དེས་ཀོ་བྲག་པ་བསོད་ནམས་རྒྱལ་མཚན་ལ་གནང་བ་ཀོ་བྲག་ལུགས། མཉྫུ་ཀིརྟི་དང་ཨ་བྷ་ཡཱས་གཉན་དང་རྒྭ་ལོ་ལ་གནང་། དེ་གཉིས་ཀ་ལས་འགོས་ཀྱིས་གསན་པས་འགོས་ལུགས། ཤོང་དཔང་ནས་བརྒྱུད་པ་བོ་དོང་ལུགས་དང་། ཕྱིས་མན་ལུང་གུ་རུ། ཐར་ལོ། ཨོ་རྒྱན་པ། པཎ་ཆེན་ནགས་ཀྱི་རིན་ཆེན་སོགས་ལས་བརྒྱུད་པ་བཅས་མང་དུ་བྱུང་བ་ལས། ལྗོངས་འདིར་ཤིན་ཏུ་དར་བར་མཛད་པ་པོ་རྭ་འབྲོ་གཉིས་ཀའི་བརྒྱུད་འཛིན་ཇོ་ཞལ་གཉིས་ཏེ། བུ་ལུགས་ནི་བཤད་རྒྱུད་གཙོ་བོར་གྱུར། ཇོ་ནང་ཀུན་སྤངས་པས་བོད་དུ་འགྱུར་རོ་ཅོག་གི་ལུགས་སྲོལ་ཚང་བར་གསན། ཀུན་སྤངས་བུ་བཞི་སོགས་ནས་བརྒྱུད་པ་སྒྲུབ་བརྒྱུད་ཀྱི་བཀའ་སྲོལ་གཙོ་བོར་སྟོན་པ་ད་ལྟའི་བར་དུ་དར་ཞིང་རྒྱས་པའོ།།

བོད་ཀྱི་ཆོས་འབྱུང་མདོར་བསྡུས་དང་ཐེག་པ་ཆེ་ཆུང་གི་རྣམ་དབྱེ།
 
 
རྒྱལ་ཁམས་པ་འཇིགས་བྲལ་ཡེ་ཤེས་རྡོ་རྗེ།(1904-1987)
(ཤོག་གྲངས་༢༣ནས་༢༤བར་གསལ། སྣ་རིང་།)
 
 
རྡོ་རྗེའི་རྣལ་འབྱོར།
 
 
	རྡོ་རྗེའི་རྣལ་འབྱོར་ནི།	དུས་འཁོར་རྩ་རྒྱུད་སྟོང་ཕྲག་བཅུ་གཉིས་པ་སོགས་སྔགས་རྒྱུད་རྒྱས་པ་རྣམས་ཀྱིས་མགྲིན་གཅིག་ཏུ་གསལ་བར་བསྟན་པའི་རྫོགས་རིམ་ཐམས་ཅད་ཀྱི་སྙིང་བཅུད། རྡོ་རྗེ་གསུམ་གྱི་རྣལ་འབྱོར་དང་འབྲེལ་བའི་སྦྱོར་བ་ཡན་ལག་དྲུག་པ་ཞེས་བྱ་བ་བླ་མེད་ནས་གསུངས་པའི་རིམ་གཉིས་ཐམས་ཅད་ཀྱི་སྐྱེལ་སོ་སྟེ། ཟླ་བ་བཟང་པོ་སོགས་ཆོས་རྒྱལ་བདུན་དང་། འཇམ་དཔལ་གྲགས་པ་སོགས་རྡོ་རྗེའི་རིགས་ལྡན་རྣམས་ཀྱི་ཞལ་ལུང་དུས་ཞབས་པ་ཆེ་ཆུང་སོགས་ནས་བརྒྱུད་དེ། བོད་དུ་སྔོན་བྱོན་བཞི། བར་བྱོན་ལྔ། ཕྱིས་བྱོན་གཉིས་སུ་གྲགས་པ་གཙོ་བོར་གྱུར་པའི་ལུགས་སྲོལ་ཉི་ཤུ་ཐམ་པའི་རྒྱུན་ཀུན་སྤངས་ཐུགས་རྗེ་བརྩོན་འགྲུས་ལ་འདུས་ཤིང། གཞན་ཡང་ཀོ་བྲག་པ་སོགས་ལུགས་གཞན་མང་པོའང་བྱུང་བ་དང་བཅས་ཐམས་ཅད་ཀྱི་བཀའ་ཀུན་མཁྱེན་དོལ་པོ་པ་དང་། རྗེ་བཙུན་སྒྲོལ་མགོན་ཞབས་ལ་བབས་ཏེ་ཤིང་རྟའི་ལམ་སྲོལ་ཕྱེས་པ་ནས་བཟུང་ད་ལྟའི་བར་དུ་སྒྲུབ་བརྒྱུད་འདིའི་བསྟན་པ་མ་ཉམས་པར་བཞུགས་བཞིན་པའོ།།

བོད་ཀྱི་སྲིད་དོན་རྒྱལ་རབས།
 
 
ཞྭ་སྒབ་པ་དབང་ཕྱུག་བདེ་ལྡན།(1908-1989) 
(བོད་གཞུང་ཤེས་རིག་པར་ཁང། སྟོད་ཆ། ཤོག་གྲངས་༣༥ནས༣༨བར་གསལ།)
 
 
བཀའ་གདམས་པ།
 
 
	བཀའ་གདམས་པ་ནི། ལྷ་བླ་མ་ཡེ་ཤེས་འོད་དང་། བྱང་ཆུབ་འོད་ཁུ་དབོན་གྱིས་དཀའ་བ་བརྒྱ་ཕྲག་དུ་མའི་ལམ་ནས། ཟ་ཧོར་(འབེང་འགོལ)གྱི་མཁས་པ་ཆེན་པོ་ཇོ་བོ་རྗེ་དཔལ་མར་མེ་མཛད་ཡེ་ཤེས་(ཨ་ཏི་ཤ)བོད་ལ་གདན་དྲངས། ཐུགས་སྲས་ཀྱི་གཙོ་བོ་འབྲོམ་སྟོན་རྒྱལ་བའི་འབྱུང་གནས་ཀྱིས་གདན་ས་རྭ་སྒྲེང་ཕྱག་བཏབ། རྒྱལ་བའི་ཐེག་པ་ཆེ་ཆུང་གི་བཀའ་མ་ལུས་པ་གང་ཟག་གཅིག་འཚང་རྒྱ་བའི་ཆ་རྐྱེན་གདམས་པར་འཁྱེར་བས་ན་ཇོ་བོ་བཀའ་གདམས་པར་གྲགས་པའི་སྲོལ་བཏོད། ཕུ་ཆུང་པ་གཞོན་ནུ་རྒྱལ་མཚན། པོ་ཏོ་བ་རིན་ཆེན་གསལ། སྤྱན་མངའ་བ་ཚུལ་ཁྲིམས་འབར་ཏེ་བཀའ་གདམས་སྐུ་མཆེད་གསུམ་ནས་དར་ཞིང་རྒྱས་པར་མཛད་པ་ཡིན་ནོ།།
 
 
ལམ་འབྲས་པའམ་ས་སྐྱ་པ།
 
 
	ལམ་འབྲས་པའམ་ས་སྐྱ་པ་ནི། འབྲོག་མི་ལོ་ཙཱ་བ་ཤཱཀྱ་ཡེ་ཤེས་ཀྱིས་རྒྱ་གར་དུ་བྱོན་ནས་པཎ་ཆེན་ཤཱནྟི་པ་དང་། པྲཛྙཱ་ཨིནྡྲ་རུ་ཙེ་སོགས་མཁས་པ་སྒོ་དྲུག་ལ་གཏུགས་ཤིང་། དཔལ་དུས་ཀྱི་འཁོར་ལོ་དང་། ལམ་འབྲས་སོགས་གསན། རྒྱ་བལ་ལ་ལོ་ངོ་བཅུ་གསུམ་བཞུགས། སློབ་གཉེར་མཐར་ཕྱིན་ཏེ་བོད་དུ་བྱོན་ཞིང་། མྱུ་གུ་ལུང་བཏབ། པཎ་ཆེན་ག་ཡ་དྷ་ར་ཡང་གདན་དྲངས། ཁོང་གི་སློབ་མ་གཞུང་དང་གདམས་པ་གཉིས་ཀའི་བདག་པོ་འཁོན་དཀོན་མཆོག་རྒྱལ་པོས་ས་སྐྱ་བཏབ། ས་ཆེན་ཀུན་དགའ་སྙིང་པོ། རྗེ་བཙུན་བསོད་ནམས་རྩེ་མོ། རྗེ་བཙུན་གྲགས་པ་རྒྱལ་མཚན། ས་སྐྱ་པཎྜི་ཏ་ཀུན་དགའ་རྒྱལ་མཚན་ལ་སོགས་པས་དར་རྒྱས་སུ་མཛད་དོ།།
 
 
བཀའ་བརྒྱུད་པ།
 
 
	བཀའ་བརྒྱུད་པ་ནི། ཤངས་པ་བཀའ་བརྒྱུད་པ་དང་། དྭགས་པོ་བཀའ་བརྒྱུད་པ་གཉིས་ལས། དང་པོ་ནི། མཁས་གྲུབ་ཁྱུང་པོ་རྣལ་འབྱོར་པས་རྒྱ་གར་དུ་བྱོན་ཏེ་པཎ་ཆེན་མཻ་ཏྲི་པ་དང་། རྡོ་རྗེ་གདན་པ་ཆེན་པོ། ནི་གུ་མ་ལ་སོགས་མཁས་གྲུབ་མང་པོ་བསྟེན། བོད་དུ་བྱོན་ནས་ཆོས་འཁོར་རྒྱ་ཆེར་བསྐོར་ཏེ་བཞུགས་ཡུལ་གཙང་གི་ཤངས་ཕྱོོགས་སུ་ཡིན་པས་ཤངས་པ་བཀའ་བརྒྱུད་པར་གྲགས་ཤིང། དེའི་སློབ་མ་སྨེའུ་སྟོན་པ་དང་། རྨོག་ལྕོག་པ། ཞང་སྒོམ་ཆོས་སེང་། ལ་སྟོད་པ་དཀོན་མཆོག་མཁར་སོགས་སྒྲུབ་བརྒྱུད་ཀྱི་བླ་མ་རྣམས་ནས་དར་རྒྱས་སུ་མཛད་པ་དང་། གཉིས་པ། དྭགས་པོ་བཀའ་བརྒྱུད་པ་ནི། ལྷོ་བྲག་མར་པ་ལོ་ཙཱ་བ་ཆོས་ཀྱི་བློ་གྲོས་ཀྱིས་རྒྱ་གར་དུ་ལན་གསུམ་དང་བལ་བོར་ལན་བཞི་བྱོན། དཔལ་ནཱ་རོ་པ་དང། མཻ་ཏྲི་པ། ས་ར་ཧ་ལ་སོགས་པ་བླ་མ་མང་པོ་བསྟེན་ནས་བོད་དུ་བྱོན། སློབ་མ་ནམ་མཁའི་སྐར་ཚོགས་ལྟ་བུ་བྱུང་བའི་ནང་ནས་བཀའ་བབས་བཞི་ལས། སྒྲུབ་བརྒྱུད་ཀྱི་བཀའ་བབས་གུང་ཐང་གི་མི་ལ་བཞད་པ་རྡོ་རྗེ། དེའི་སློབ་མ་མཉམ་མེད་དྭགས་པོ་ལྷ་རྗེས་བཀའ་ཕྱག་ཆུ་བོ་གཉིས་འདྲེས་དྭགས་པོ་བཀའ་བརྒྱུད་ཅེས་མཚན་ཆགས། དྭགས་པོ་བཀའ་བརྒྱུད་ལའང་ཆེ་བཞི། ཆུང་བརྒྱད། འབྲུག་པ་བཀའ་བརྒྱུད་བཅས་བྱུང་བ་ལས། བཀའ་བརྒྱུད་ཆེ་བཞི་ནི། འབའ་རོམ་པ་དར་མ་དབང་ཕྱུག་ལས་འབའ་རོམ་བཀའ་བརྒྱུད། ཕག་གྲུ་རྡོ་རྗེ་རྒྱལ་པོ་ལས་ཕག་གྲུ་བཀའ་བརྒྱུད། ཁམས་པ་དབུ་སེའམ་ཀརྨ་པ་དུས་གསུམ་མཁྱེན་པ་ལས་ཀམ་ཚང་བཀའ་བརྒྱུད། དབོན་སྒོམ་ཚུལ་ཁྲིམས་སྙིང་པོའི་སློབ་མ་ཞང་བརྩོན་འགྲུས་གྲགས་པ་ལས་ཚལ་བ་བཀའ་བརྒྱུད་དེ་བཞི་བྱུང། ཡང་ཆུང་བརྒྱད་ནི། དཔལ་ཕག་མོ་གྲུ་བའི་སློབ་མ་སྐྱོབ་པ་འཇིག་རྟེན་མགོན་པོ་ལས་འབྲི་གུང་བཀའ་བརྒྱུད། ཐང་པ་བཀྲ་ཤིས་དཔལ་རྒྱལ་ལས་སྟག་ལུང་བཀའ་བརྒྱུད། གྲུབ་ཐོབ་གླིང་རས་པ་པདྨ་རྡོ་རྗེ་ལས་གླིང་རས་བཀའ་བརྒྱུད། འགྲོ་མགོན་རྒྱ་ཚ་ཁུ་དབོན་ལས་ཁྲོ་ཕུ་བཀའ་བརྒྱུད། ཆོས་རྗེ་རྨར་པ་གྲུབ་ཐོབ་ལས་རྨར་ཙང་བཀའ་བརྒྱུད། ཡེལ་པ་བཀྲ་ཤིས་བརྩེགས་པ་ལས་ཡེལ་པ་བཀའ་བརྒྱུད། ཟ་ར་ཡེ་ཤེས་སེང་གེ་ལས་གཡའ་བཟང་བཀའ་བརྒྱུད། སྙིད་བུ་གྱེར་གོམས་ཆེན་པོ་ལས་ཤུགས་གསེབ་བཀའ་བརྒྱུད་དེ་བརྒྱད་དོ།།
	འབྲུག་པ་བཀའ་བརྒྱུད་ནི། གྲུབ་ཐོབ་གླིང་རས་པ་པདྨ་རྡོ་རྗེའི་སློབ་མ་ཆོས་རྗེ་རྒྱ་རས་པ་ཡེ་ཤེས་རྡོ་རྗེ་ལས་འབྲུག་པ་བཀའ་བརྒྱུད་བྱུང་ཞིང་། དེའི་སློབ་མ་རྒྱལ་བ་རྒོད་ཚང་པ་ལས་སྟོད་འབྲུག་གནམ་གྱི་སྐར་མ། གླིང་རས་པའི་སློབ་མ་རྒྱལ་བ་ལོ་རས་པ་ལས་སྨད་འབྲུག་ས་ཡི་དྲེགས་པ། གླིང་རས་པའི་སློབ་མ་དབུ་ཆེ་ཉིས་སྟོང་བརྒྱད་བརྒྱ་པ་ལས་བར་འབྲུག དབོན་རས་དར་མ་སེང་གེ་ལས་གདན་ས་བརྒྱུད་པ་བཅས་བྱུང་སྟེ་བཀའ་བརྒྱུད་ཀྱི་བསྟན་པ་དར་རྒྱས་སུ་མཛད་དོ།།
	ཞི་བྱེད་པ་ནི། ཕ་དམ་པ་སངས་རྒྱས་ཀྱིས་དམ་ཆོས་སྡུག་བསྔལ་ཞི་བྱེད་ཀྱི་ཆོས་བསྟན། དེའི་སློབ་མ་སྐྱོ་ཤཱཀྱ་ཡེ་ཤེས། རྨ་ཆོས་ཀྱི་ཤེས་རབ། སོ་དགེ་འདུན་འབར། མ་ཅིག་ལབ་ཀྱི་སྒྲོལ་མ། སྐམ་ཡེ་ཤེས་རྒྱལ་མཚན་སོགས་སློབ་མ་བསམ་གྱིས་མི་ཁྱབ་པ་བྱོན་ཏེ་དར་རྒྱས་མཛད།
 
 
ཇོ་ནང་པ།
 
 
	ཇོ་ནང་པ་ནི། ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་མོ་ནང་དུ་དགོན་པ་བཏབ་ཅིང་། ཀུན་མཁྱེན་དོལ་པོ་པ་དང་། ཀུན་སྤངས་ཆོས་གྲགས། ཇོ་ནང་ཀུན་དགའ་གྲོལ་མཆོག་སོགས་ནས་དར་རྒྱས་སུ་མཛད་པ་ཡིན་ནོ།།
 
 
བཀའ་གདམས་གསར་བའམ་ཞྭ་སེར་རི་བོ་དགེ་ལྡན་པ།
 
 
	བཀའ་གདམས་གསར་བའམ་ཞྭ་སེར་རི་བོ་དགེ་ལྡན་པ་ནི། ཁམས་གསུམ་ཆོས་ཀྱི་རྒྱལ་པོ་ཤར་ཙོང་ཁ་པ་བློ་བཟང་གྲགས་པས་མདོ་ཁམས་སྨད་ནས་དབུས་སུ་བྱོན། བཀའ་ཕྱག་ས་སྐྱ་ལ་སོགས་པའི་བླ་མ་མང་པོའི་ཞབས་ལ་གཏུགས་ནས། གསན་བསམ་སྒོམ་གསུམ་མཐར་ཕྱིན་པ་མཛད་དེ། སྤྱོད་ཕྱོགས་ཐོགས་མེད་ཀྱི་རྗེས་ཞུགས་བཀའ་གདམས་པ་དང། ལྟ་བ་ཀླུ་སྒྲུབ་ཡབ་སྲས་ལྟར་བསྐྱངས་པས་བཀའ་གདམས་གསར་མ་པའམ་ཞྭ་སེར་རི་བོ་དགེ་ལྡན་(ལུགས)པའི་སྲོལ་བཏོད། གདན་ས་ཆེན་པོ་དགའ་ལྡན་རྣམ་པར་རྒྱལ་བའི་གླིང་བཏབ། ལྷ་ལྡན་སྨོན་ལམ་ཆེན་མོའི་མཆོད་རྒྱུན་སྲོལ་འཛུགས་མཛད། ཁོང་གི་སློབ་མ་རྒྱལ་ཚབ་དར་མ་རིན་ཆེན་དང། མཁས་གྲུབ་དགེ་ལེགས་དཔལ་བཟང་། ཐམས་ཅད་མཁྱེན་པ་དགེ་འདུན་གྲུབ་པ་ལ་སོགས་པས་དར་རྒྱས་ཡུན་རིང་དུ་གནས་པར་མཛད་པ་ཡིན་ནོ།།

ཇོ་ནང་ཆོས་འབྱུང་ཟླ་བའི་སྒྲོན་མེ།
 
 
མཁས་དབང་བློ་གྲོས་གྲགས་པ།(1920-1975)
(ཀྲུང་གོའི་བོད་ཀྱི་ཤེས་རིག་དཔེ་སྐྲུན་ཁང་། ཤོག་གྲངས་༡༧ནས་༡༩བར་གསལ།)
 
 
བྱེ་བྲག་དུས་ཀྱི་འཁོར་ལོ་འཕགས་བོད་དུ་དར་ལུགས།
 
 
	ཁྱད་པར་དུས་འཁོར་གྱི་རྒྱུད་སོགས་འགའ་ཞིག་ནི། རྒྱ་གར་རྒྱལ་པོ་མ་ཧི་བཱ་ལའི་དུས་སུ་བྱོན་པའི་སློབ་དཔོན་པིཎྜོ་བ་སྟེ་བསོད་སྙོམས་པ་བྱ་བ་ཞིག་ལ་ཕྱག་ན་རྡོ་རྗེས་ལུང་བསྟན་ཏེ་རྫུ་འཕྲུལ་གྱིས་ཤམྦྷ་ལར་བྱོན་ནས་རྒྱུད་མང་པོ་སྤྱན་དྲངས་རཏྣ་གི་རིར་སློབ་མ་མང་པོ་ལ་བཤད། མཐར་མི་སྣང་བའི་དངོས་གྲུབ་བརྙེས་སོ།། དེ་སོགས་དུས་འཁོར་འཕགས་བོད་དུ་དར་ལུགས་ལ་རྒྱ་བོད་དུ་ལུགས་འདྲ་མིན་མང་ཡང་། མཆོག་ཏུ་གྱུར་པ་འབྲོ་ལུགས་ལྟར་ན། ཤམྦྷ་ལའི་རིགས་ལྡན་རྒྱལ་དཀའི་དུས་ཙམ་ན།
	༡ འཕགས་ཡུལ་དུ་གཤིན་རྗེ་གཤེད་ཀྱི་རྣལ་འབྱོར་པ་ཞིག་གི་སྲས་དུས་ཞབས་ཆེན་པོ་འཇམ་པའི་རྡོ་རྗེ་མདོ་སྔགས་ཀུན་ལ་མཁས་ཤིང་འཇམ་དཔལ་གྱི་ཞལ་གཟིགས་པ་ཞིག་ལ་ཡི་དམ་གྱིས་ལུང་བསྟན་ནས་བྱང་ཕྱོགས་སུ་གཤེགས་པས། ལམ་དུ་རིགས་ལྡན་གྱི་སྤྲུལ་པ་དང་མཇལ། དབང་བསྐུར་ཞིང་ཟབ་མོའི་རྣལ་འབྱོར་ཟླ་བ་དྲུག་ལ་བསྒོམས་པས་རྫུ་འཕྲུལ་ཐོབ་སྟེ་ཤམྦྷ་ལར་བྱོན། རིགས་ལྡན་དངོས་དང་མཇལ། དུས་འཁོར་སོགས་རྒྱུད་སྡེ་མང་པོ་དང་། སེམས་འགྲེལ་སྐོར་གསུམ་སོགས་ཟབ་བཀའ་མངཔོ་གསན། དེ་དག་ལས་འགའ་ཞིག་ཐུགས་ལ་བཟུང། འགའ་ཞིག་གླེགས་བམ་སྤྱན་དྲངས་ཏེ་འཕགས་ཡུལ་དུ་བྱོན། ཕལ་ཆེར་སྒོམ་པ་གཙོ་བོར་མཛད། མུ་སྟེགས་ཀྱི་དཔུང་ལྟ་སྟངས་ཀྱིས་གནོན་པ་སོགས་རྫུ་འཕྲུལ་མང་དུ་བསྟན། མཐར་འཇའ་ལུས་སུ་གཤེགས། 
	༢ དེའི་སློབ་མ་དུས་ཞབས་ཆུང་བ་ཤྲཱི་བྷ་དྲ་མཁས་ཤིང་མངོན་ཤེས་རྫུ་འཕྲུལ་ཐོགས་པ་མེད་ཅིང་། ཕ་རོལ་སྨྲ་བ་ཟིལ་གྱིས་གནོན་པ་དེས་ཆོས་འདིས་ས་སྟེང་ཁྱབ་པར་བྱས།
	༣ དེའི་སྲས་བྱང་ཆུབ་བཟང་པོ། ནཱ་ལེནྡྲའི་གནས་གཞིའི་བདག་པོ་ལས་བཞི་གང་བསྒྲུབས་ཀྱང་རླུང་གི་རྣལ་འབྱོར་ཁོ་ནས་གྲུབ་པ་དེས་སོ།།
	༤ དེའི་སློབ་མ་ཁ་ཆེའི་པཎ་ཆེན་ཟླ་མགོན། དབུགས་ཐེངས་རེ་ལ་ཤོ་ལོ་ཀ་བཅུ་དྲུག་ཙམ་ཟིན་པ། དུས་འཁོར་སོགས་སྔགས་ཀྱི་ཟབ་དོན་བསྒོམས་པས་སྲོག་འཛིན་མཐར་ཕྱིན་སྐུ་ལ་བཤང་གཅིའི་རྒྱུ་བ་ཆད། ཆོམ་རྐུན་ལ་སྡིགས་མཛུབ་མཛད་པས་རེངས་པ་སོགས་ནུས་མཐུ་ཆེ། བོད་དུ་ལན་གསུམ་བྱོན། སྒྲོན་གསལ། རིགས་ཚོགས། ས་སྡེ་སོགས་ཆོས་མང་གསུངས། ཁྱད་པར་དུས་འཁོར་ཤིན་ཏུ་དར་བར་མཛད་དོ།། དེ་ནས་བོད་དུ་བརྒྱུད་རིམ་མདོ་ཙམ་ལ།
	༥ འབྲོ་ལོ་ཙཱ་བ་ཤེས་རབ་གྲགས་ཀྱིས་པཎ་ཆེན་ཟླ་མགོན་གྱི་མདུན་ནས་ཆོས་འདི་ཡོངས་རྫོགས་གསན་ནས་བླ་མ་མཆོག་ཏུ་འཁུར།
	༦ བླ་མ་ལྷ་རྗེ་སྒོམ་པ་དཀོན་མཆོག་བསྲུང་གིས་ཀྱང་པཎ་ཆེན་ཟླ་མགོན་ལས་དབང་རྒྱུད་བཤད་མན་ངག་མཐའ་དག་གསན།
	༧ བླ་མ་སྒྲོ་སྟོན་གནམ་བརྩེགས་ཀྱིས་པཎ་ཆེན་ཟླ་མགོན་ལས་དབང་དང་རྒྱུད་བཤད་རྫོགས་པར་ཐོབ།
	༨ གྲུབ་ཆེན་ཡུ་མོ་མི་བསྐྱོད་རྡོ་རྗེས་(རབ་བྱུང་དང་པོའི་དུས་སུ་བྱོན)ཆོས་འབྲེལ་ཙམ་ལས་མ་ཐོབ་ཀྱང་། བླ་མ་སྒྲོ་སྟོན་ལོ་ལྔའི་བར་དུ་བསྟེན་ནས་ཁོང་ལ་བཞུགས་པའི་དབང་རྒྱུད་མན་ངག་མཐའ་དག་ཐོབ། ཕྱིས་འུ་ཡུག་གི་རྒྱལ་གནས་སུ་བཞུགས། བསྟན་བཅོས་མང་དུ་མཛད། སྔགས་ཀྱི་གཞན་སྟོང་གྲུབ་མཐའི་སྲོལ་ཕྱེ།
	༩ དེའི་སྲས་ཆོས་ཀྱི་དབང་ཕྱུག་གིས། གྲུབ་ཆེན་ལ་མངའ་བའི་གདམས་ངག་ཐམས་ཅད་དགུང་ལོ་ཉི་ཤུ་ཚུན་ལ་ཐུགས་སུ་ཆུད།
	༡༠ དེའི་བུ་ཆེན་ནམ་མཁའ་འོད་ཟེར་མདོ་སྔགས་ལ་མཁས་ཤིང་འོད་ཟེར་ཕྲེང་བ་སོགས་བསྟན་བཅོས་ཀྱང་མང་དུ་མཛད།
	༡༡ ཆོས་ཀྱི་དབང་ཕྱུག་གི་སྲས་ལྕམ་སྲིང་གསུམ་ལས་ཆོས་བརྒྱུད་ལ་ཕན་པའི་འགྲོ་དོན་ཅན་གཉིས་ཏེ། ཨིནྡྲ་བོ་དྷིའི་ལྕམ་ལཀྵཾ་ཀ་རའི་སྤྲུལ་སྐུ་ཇོ་འབུམ་གྱིས་དུས་འཁོར་རྒྱུད་འགྲེལ་ཡོངས་རྫོགས་ཐུགས་ལ་བཞུགས། ཡབ་ལ་གསན་པའི་སྦྱོར་བ་ཡན་ལག་དྲུག་བསྒོམས་པས་ཞག་གཅིག་ལ་རྟགས་བཅུ་རྫོགས། བདུན་ལ་རླུང་དབུ་མར་ཐིམ། གྲུབ་ཐོབ་ཆེན་མོར་གྱུར་པས་ཆོས་འདི་ལ་ཕན་པ་ཆེར་བྱུང་།
	༡༢ དེ་ཉིད་ཀྱི་མིང་པོ་སེ་མོ་ཆེ་པ་ནམ་མཁའ་རྒྱལ་མཚན་ཡང་ཡན་ལག་དྲུག་བསྒོམས་པས་ཉམས་རྟོགས་དང་མཁྱེན་རབ་ནང་ནས་བརྡོལ། ནམ་མཁའ་འོད་ཟེར་ལས་རྒྱུད་འགྲེལ་དང། ཇོ་འབུམ་ལས་དབང་མདོར་བསྟན་བཀའ་འགྲེལ་པདྨ་ཅན་གསན། གྲུབ་ཐོབ་ཀྱི་མཚན་གྲགས་ཆེ་སྐུ་ཚེའི་སྨད་ལ་གཙང་འོ་ལུང་སེ་མོ་ཆེའི་དགོན་པ་བཏབ།
	༡༣ འཇམ་གསར་བ་ཤེས་རབ་འདོ་ཟེར་གྱིས་འཇམ་དབྱངས་ཀྱིས་ལུང་བསྟན་པ་ལྟར་སེ་མོ་ཆེ་པ་ལས་དུས་འཁོར་གྱི་དབང་གསན་སྒོམ་པས་ཉམས་རྟོགས་མཐར་ཕྱིན། རྐྱང་འདུར་གྱི་འཆད་ཉན་མཛད། བཤད་སྒྲུབ་སྤེལ་མའི་ངང་ལ་བཞུགས། འདི་མན་ལ་དུས་འཁོར་ཅུང་ཟད་བཀའ་ཡངས་སུ་སོང་།
	༡༤ ཀུན་མཁྱེན་ཆོས་སྐུ་འོད་ཟེར་གྱིས་ཆོས་རྗེ་འཇམ་གསར་བ་ལ་དུས་འཁོར་གྱི་དབང་རྒྱུད་མན་ངག་རྫོགས་པར་གསན་པས་ཉམས་རྟོགས་བརྒྱ་འགྱུར་དུ་འཕེལ། དབང་གི་ཡེ་ཤེས་སྐབས་བླ་མ་རྡོར་ཤུགས་སུ་གཟིགས། ཡེ་ཤེས་ཕེབས་ཉིན་ཕྱེད་ཙམ་མ་བཏང་། འདུས་པའི་རྒྱུད་ཡོངས་རྫོགས་རྒྱ་སྐད་དུ་སངས་ཀྱིས་བཏོན། མནལ་ཐམས་ཅད་འོད་གསལ་དུ་སོང་བའི་ངང་ནས་བསྒོམ་བཟླས་སོགས་བྱེད་ཅིང་སྐུའི་བཀོད་པ་ཡང་ཅིག་ཆར་མང་དུ་བསྟན། འདིའི་སློབ་མ་ཀུན་སྤངས་པ་ནས་ཇོ་ནང་པ་ཆེན་པོའི་བར་དུ་གསང་ཆེན་སྔགས་ཀྱི་དབུ་མ་གཞན་སྟོང་གི་ལྟ་གྲུབ་ཀྱི་བརྒྱུད་པ་ཆུ་བོའི་གཞུང་ལྟར་བྱུང་ཞིང་བོད་ནས་བརྒྱུད་རིམ་འདི་ཡན་མདོ་ཙམ་སྟེ་རྒྱས་པར་དུས་འཁོར་ཆོས་འབྱུང་ལྟར་རོ།། ཀུན་སྤངས་པ་ཆེན་པོ་མན་ཆད་རྗེས་ནས་འོག་ཏུ་འཆད་དོ།།
སྨྲས་པ། གསང་ཆེན་ཆོས་ཉིད་འོད་གསལ་དྭངས་པའི་དབྱིངས། ། སྐུ་དང་ཡེ་ཤེས་རྒྱ་མཚོའི་རྩལ་རབ་རྫོགས། །རྣམ་ཀུན་སྤྲོས་བྲལ་སྣང་བ་མཆོག་ལྡན་པ། །གང་འདི་སོ་སོ་རང་རིག་ཁོ་ནའི་ཡུལ། །ཞེས་པ་བར་སྐབས་ཀྱི་ཚིགས་སུ་བཅད་པའོ།།

དུང་དཀར་ཚིག་མཛོད་ཆེན་མོ།
 
 
མཁས་དབང་དུང་དཀར་བློ་བཟང་འཕྲིན་ལས།(1927-1997)  
(ཀྲུང་གོའི་བོད་རིགས་དཔེ་སྐྲུན་ཁང་།)
 
 
ཡུ་མོ་མི་བསྐྱོད་རྡོ་རྗེ།
 (དུང་དཀར་ཚིག་མཛོད་སྨད་ཆའི་ཤོག་གྲངས་༡༨༥༧ལ་གསལ།)
 
 
	རབ་བྱུང་དང་པོའི་དུས་སུ་(དུས་རབས་བཅུ་གཅིག་པའི་ནང)བྱོན། དང་པོ་རྣལ་འབྱོར་པ། ཕྱིས་རབ་ཏུ་བྱུང་ནས་མཚན་དད་པ་རྒྱལ་པོར་བཏགས། ཁ་ཆེ་པཎ་ཆེན་ཟླ་བ་མགོན་པོ་ནས་དུས་འཁོར་རྒྱུད་འགྲེལ་ཞིབ་ཏུ་གསན་ཏེ་བསྒོམས་པས་རྟོགས་པ་བརྙེས། གཞན་སྟོང་གི་ལྟ་བའི་སྲོལ་ཕྱེས། ཡིག་ཆ་འགའ་ཞིག་མཛད་པས་ལུགས་དེའི་བླ་མ་གོང་མར་བཀུར། དགུང་ལོ་བརྒྱད་ཅུ་གྱ་གཉིས་པར་འདས། དེའི་སློབ་བརྒྱུད་ཐུགས་རྗེ་བརྩོན་འགྲུས་དང་། དོལ་པོ་པས་ཇོ་ནང་དགོན་པ་བཏབ་སྟེ་གྲུབ་མཐའ་རྒྱ་ཆེར་སྤེལ། དེ་ནས་བཟུང་བརྒྱུད་འཛིན་རྣམས་ལ་ཇོ་ནང་པ་ཞེས་གྲགས།
 
 
ཀུན་སྤངས་ཐུགས་རྗེ་བརྩོན་འགྲུས།
 
 
(དུང་དཀར་ཚིག་མཛོད་སྟོད་ཆའི་ཤོག་གྲངས་༨༣ནས་༨༤བར་གསལ།)
 
 
	ཇོ་ནང་པའི་གྲུབ་མཐའི་བཞེད་སྲོལ་ཐོག་མར་སྲོལ་གཏོད་མཛད་པ་པོ་སྟེ་གཙང་སྟོད་མདོག་གི་དང་བ་ཕྱར་དུ་རབ་བྱུང་བཞི་པའི་ཆུ་ཡོས་༡༢༤༣ལོར་སྐུ་འཁྲུངས། ས་སྐྱ་དང་མདར་སོགས་དབུས་གཙང་གི་གྲྭ་ས་ཕལ་ཆེ་བར་སློབ་གཉེར་མཛད། མདར་དང་དོན་མོ་རི། རྐྱང་འདུར་བཅས་ཀྱི་ཟུར་ཆོས་པ་དང་ཆོས་དཔོན་མཛད། ཀུན་མཁྱེན་ཆོས་སྐུ་འོད་ཟེར་ལ་མངའ་བའི་ཆོས་རྒྱུན་ཐམས་ཅད་གསན་ཅིང་། སྤྱིར་སྦྱོར་བ་ཡན་ལག་དྲུག་གི་ཁྲིད་རྒྱུན་མི་འདྲ་བ་ཁག་བཅུ་བདུན་ཙམ་གསན་ནས་ཉམས་བཞེས་མཛད། ཆོས་འཆད་ཉན་སོགས་ཀྱི་སྤྲོས་པ་མི་མཛད་པར་སྒོམ་སྒྲུབ་གཙོ་བོར་མཛད་པས་ཀུན་སྤངས་པ་ཞེས་མཚན་ཐོགས། སྐུ་ཚེའི་སྨད་དུ་ཇོ་ནང་གི་དགོན་པ་ཕྱག་བཏབ་ནས་གཙོ་ཆེར་གནས་དེ་ཉིད་དུ་བཞུགས་ཏེ་བཤད་པ་དང་གདམས་ངག་གཉིས་ཀས་སློབ་མ་མང་དུ་བསྐྱངས་པས་ཇོ་ནང་པའི་བརྒྱུད་འཛིན་ཐོག་མར་བྱུང་། དགུང་གྲངས་དོན་གཅིག་ཏུ་ཕེབས་པ་རབ་བྱུང་ལྔ་པའི་ཤིང་བྱི་༡༣༢༤ལོར་དགོངས་པ་མྱ་ངན་ལས་འདས། ལོ་རྒྱུས་ཅུང་ཟད་རྒྱས་པ་ཇོ་ནང་ཆོས་འབྱུང་ལྕགས་དཔར་མའི་ཤོག་གྲངས་༢༠ནས་༢༡བར་གསལ།
 
 
བྱང་སེམས་རྒྱལ་བ་ཡེ་ཤེས།
 
 
(དུང་དཀར་ཚིག་མཛོད་སྨད་ཆའི་ཤོག་གྲངས་༡༤༨༠ལ་གསལ།)
 
 
	ཀུན་སྤངས་ཐུགས་རྗེ་བརྩོན་འགྲུས་ཀྱི་དངོས་སློབ་འདི་ཉིད་རབ་བྱུང་བཞི་པའི་མེ་སྦྲུལ་༡༢༥༧ལོར་སྐུ་བལྟམས། ཕྱིས་ཇོ་མོ་ནང་དུ་བྱོན་ནས་ཀུན་སྤངས་པའི་གཞུང་གདམས་ངག་ཐམས་ཅད་གསན་ཅིང་ཉམས་སུ་རྫོགས་པར་བཞེས། དགུང་ལོ་ལྔ་བཅུ་ང་བདུན་ལ་ཕེབས་པ་རབ་བྱུང་ལྔ་པའི་ཆུ་གླང་༡༣༡༣ལོར་རྗེ་ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་ནང་གི་གདན་ས་རྗེ་འདི་ལ་གཏད། བླ་མ་ཀུན་བསོད་པ་ལ་སོགས་པའི་དགེ་བའི་བཤེས་གཉེན་མང་པོ་དང་། དཔོན་ཆེན་བྱང་རྡོར་དང་དཔོན་ཆེན་ཡོན་བཙུན་ལ་སོགས་པའི་ཆེན་པོ་རྣམས་ཀྱིས་ཀྱང་ཞབས་ལ་གཏུགས། ཁྲིད་བཏབ་པའི་སློབ་མ་ཕལ་མོ་ཆེ་ལ་མྱོང་བ་ཁྱད་པར་ཅན་སྐྱེས། ཐ་མ་ཡང་རྟགས་མ་རྫོགས་པ་མེད་ཅེས་གསུངས། མཁས་བཙུན་ཡོན་ཏན་རྒྱ་མཚོ་སོགས་སློབ་མ་མང་དུ་བྱོན། གདན་ས་ལོ་བརྒྱད་བསྐྱངས་ཏེ་དགུང་ལོ་དྲུག་ཅུ་རེ་བཞི་ལ་ཕེབས་པ་རབ་བྱུང་ལྔ་པའི་ལྕགས་སྤྲེལ་༡༣༢༠ལོར་གཤེགས།
 
 
མཁས་བཙུན་ཡོན་ཏན་རྒྱ་མཚོ།
 
 
(དུང་དཀར་ཚིག་མཛོད་སྟོད་ཆའི་ཤོག་གྲངས་༤༤༦ལ་གསལ།)
 
 
	འདི་ཇོ་ནང་པའི་ཆོས་བརྒྱུད་འཛིན་པ་བྱང་སེམས་རྒྱལ་བ་ཡེ་ཤེས་ཀྱི་སློབ་མ་དེ་ཡིན། (ཡང་བླ་མ་འདི་དང་མཚན་མཐུན་པ་ཐོན་པ་མཁས་བཙུན་རྒྱ་མཚོ་ཞུ་བ་ནི་གདན་ས་ཆེན་པོ་དཔལ་ལྡན་འབྲས་སྤུངས་ཀྱི་མཁན་རབས་དགུ་པ་དེ་ཡིན།) དམ་པ་འདི་ནི་ཡུལ་མདོག་གི་སྤེན་པར་རབ་བྱུང་བཞི་པའི་ལྕགས་སྤྲེལ་༡༢༦༠ལོར་སྐུ་འཁྲུངས། དགུང་ལོ་ཆུང་དུས་ནས་ས་སྐྱར་ཕེབས་ཏེ་བླ་མ་འཇམ་དབྱངས་པ་བསྟེན་ནས་གཞུང་ཆེན་པོ་ལྔར་མཁས་པར་སྦྱངས། བླ་མ་འཇམ་དབྱངས་པ་སོག་ཡུལ་དུ་བྱོན་པའི་ཞབས་ཕྱིར་ཕེབས། དེ་ནས་དགོངས་ཞུ་གནང་སྟེ་དབུས་སུ་བྱོན་ནས་ཇོ་ནང་ཀུན་སྤངས་པ་དང། བྱང་སེམས་རྒྱལ་བ་ཡེ་ཤེས་གཉིས་ཀྱི་དྲུང་ནས་གསང་སྔགས་ཀྱི་ཆོས་སྐོར་མང་དུ་གསན། གང་གསན་པ་རྣམས་ཉམས་བཞེས་སུ་མཛད་པས་ཉམས་རྟོགས་མཐོན་པོར་གྱུར་ཏེ་འཆད་སྤེལ་མཛད་པས་སློབ་མ་ཡང་མང་དུ་ཐོན། དགུང་ལོ་རེ་གཅིག་པ་རབ་བྱུང་ལྔ་པའི་ལྕགས་སྤྲེལ་༡༣༢༠ལོར་ཇོ་ནང་གི་གདན་སར་ཕེབས། དགུང་ལོ་རེ་བརྒྱད་པ་རབ་བྱུང་དྲུག་པའི་མེ་ཡོས་༡༣༢༧ལོར་སྐུ་གཤེགས། ལོ་རྒྱུས་རྣམ་ཐར་ཞིབ་ཕྲའི་དཔྱད་གཞི་མ་རྙེད། མདོར་བསྡུས་ཙམ་མཁན་ཆེན་ངག་དབང་བློ་གྲོས་གྲགས་པས་མཛད་པའི་ཇོ་ནང་ཆོས་འབྱུང་ལྕགས་དཔར་མའི་ཤོག་གྲངས་༢༣པར་གསལ་བ་དེར་གཟིགས།
 
 
ཀུན་མཁྱེན་དོལ་པོ་པ།
 
 
 (དུང་དཀར་ཚིག་མཛོད་སྟོད་ཆའི་ཤོག་གྲངས་༧༠ལ་གསལ།)
 
	དོལ་པོ་པ་ཤེས་རབ་རྒྱལ་མཚན། ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་མོ་ནང་དུ་དགོན་པ་བཏབ། དོལ་པོ་པ་དེར་བཞུགས་ནས་གྲུབ་མཐའ་འདི་རྒྱ་ཆེར་སྤེལ་བས་དེ་ནས་བཟུང་བརྒྱུད་འཛིན་རྣམས་ལ་ཇོ་ནང་པ་ཞེས་གྲགས་པ་བྱུང་།
གྲུབ་མཐའི་སྐོར་གྱི་རྣམ་བཤད།
 
 
མཁས་དབང་དུང་དཀར་བློ་བཟང་འཕྲིན་ལས།(1927-1997)  
(མི་རིགས་དཔེ་སྐྲུན་ཁང་། གསུང་འབུམ་པོད་ག་པ། ཤོག་གྲངས་༤༧༧ནས་༤༧༩བར་གསལ།)
 
 
ཇོ་ནང་པ།
 
 
	ཇོ་ནང་པ་ཞེས་པ་ནི། ཇོ་མོ་ནང་ཞེས་པའི་ས་ཆའམ་དགོན་པ་དེའི་མིང་ཆོས་ལུགས་སུ་ཐོགས་པ་ཡིན། དེའི་ལྟ་བ་དང་པོ་གསར་གཏོད་གནང་མཁན་ནི་ཀུན་སྤངས་ཐུགས་རྗེ་བརྩོན་འགྲུབ་ཞུ་བ་དེ་དང་། ཁོང་གི་སློབ་མ་དོལ་པོ་པ་ཤེས་རབ་རྒྱལ་མཚན་རྣམ་གཉིས་ཡིན། ཀུན་སྤངས་ཐུགས་རྗེ་བརྩོན་འགྲུས་(༡༢༤༣-༡༣༢༤)ཀྱི་ལྟ་བ་ངོ་མ་ནི་དབུ་མ་གཞན་སྟོང་ཞེས་པ་དེ་ཡིན། (ལྟ་བ་དེའི་འབྱུང་ལུགས་བྱུང་སྟངས་སྐོར་རྒྱས་པ་ཐུའུ་བཀྭན་གྲུབ་མཐའི་ནང་གསལ་པོ་ཡོད།) དབུ་མ་གཞན་སྟོང་ཟེར་བའི་ལྟ་བ་དེ་ནི་རྒྱ་གར་གྱི་སངས་རྒྱས་ཆོས་ལུགས་དང་བོད་ཀྱི་སངས་རྒྱས་ཆོས་ལུགས་ཀྱི་གྲུབ་མཐའ་གཞན་དག་དང་རྩ་བ་ནས་མི་འདྲ་བའི་ལྟ་བ་ཟུར་པ་ཞིག་རེད། དེའི་ལྟ་བ་ཟུར་པ་གང་འདྲ་ཞིག་ཡིན་ནམ་ཞེ་ན། ཆོས་ཐམས་ཅད་ཀྱི་གནས་ལུགས་དོན་དམ་བདེན་པ་དེ་རྟག་པ་ཡིན་པར་འདོད་པ་ལས་དངོས་པོ་མིན་པར་འདོད། དོན་དམ་བདེན་པ་དེ་རྣམ་ཤེས་དང་ཡེ་ཤེས་གཉིས་ཀྱི་ནང་ནས་ཡེ་ཤེས་ཡིན་ཟེར། ཆོས་ཐམས་ཅད་ཀྱི་གནས་ལུགས་དོན་དམ་བདེན་པ་དེ་ལ་ཡོན་ཏན་ཐམས་ཅད་ཚང་བ་ཞིག་ཡིན་པར་འདོད། དེ་བཞིན་ཆོས་ཐམས་ཅད་ཀྱི་བྱེད་པ་པོ་ཞིག་ཀྱང་རེད་ཟེར། དོན་དམ་པའི་དཀོན་མཆོག་གསུམ་ཟེར་བ་དེ་ཡང་དེ་ཡིན་པར་འདོད། དེ་བཞིན་དངོས་པོ་ཐམས་ཅད་ལ་ཕར་ཁྱབ་པ་ཞིག་རེད་ཟེར། ཁྱད་ཆོས་དེ་རྣམས་ལྡན་པའི་དོན་དམ་བདེན་པ་དེ་གང་འདྲ་ཞིག་ལ་ཟེར་གྱི་ཡོད་དམ་ཞེ་ན། ཆོས་ཐམས་ཅད་ཀྱི་གནས་ལུགས་དོན་དམ་བདེན་པ་དེ་རྟག་པ་ཡིན་པ། རྣམ་ཤེས་དང་ཡེ་ཤེས་གཉིས་ཀྱི་ནང་ནས་ཡེ་ཤེས་ཡིན་པ། དངོས་པོ་ཐམས་ཅད་ཀྱི་བྱེད་པ་པོ་ཡིན་པ། དངོས་པོ་ཐམས་ཅད་ལ་ཁྱབ་པ། དོན་དམ་པའི་དཀོན་མཆོག་གསུམ་ཡིན་པ་སོགས་ཁྱད་ཆོས་དེ་འདྲ་ཚང་བ་དེ་ལ་བདེ་གཤེགས་སྙིང་པོ་ཟེར། བདེ་གཤེགས་སྙིང་པོ་དེ་ནི་སེམས་ཅན་ཚང་མའི་སེམས་ཀྱི་ནང་དུ་ཡོད་ལ། དེ་ནི་ཡོན་ཏན་ཐམས་ཅད་རང་བཞིན་གྱིས་གྲུབ་ནས་ཡོད་པ་ཞིག་སྟེ་ཡོན་ཏན་ཐམས་ཅད་ཚང་བ་ཞིག་ཡིན་ཟེར། སངས་མ་རྒྱས་གོང་སེམས་ཅན་ཚང་མར་ཡོན་ཏན་ཐམས་ཅད་ཚང་བའི་བདེ་གཤེགས་སྙིང་པོ་དེ་ཡོད། འོན་ཀྱང་སེམས་ཅན་སོ་སོའི་རྣམ་ཤེས་སུ་དེའི་འཆར་སྣང་དེ་ཡོང་མི་ཐུབ་ཅིང་། དེ་ནི་གསང་སྔགས་ཀྱི་ལམ་ལ་བརྟེན་ནས་གཞི་ནས་བདེ་གཤེགས་སྙིང་པོའི་ངོ་བོ་ངོ་མ་དེ་མཐོང་དགོས་ཞེས་ཁས་ལེན་གྱི་ཡོད། དེར་བརྟེན་བདེ་གཤེགས་སྙིང་པོ་དེ་རྟག་པ་ཡིན་པ། དངོས་པོ་ཐམས་ཅད་ལ་ཁྱབ་པ། དངོས་པོ་ཐམས་ཅད་ཀྱི་བྱེད་པ་པོ་ཡིན་པ། ཡོན་ཏན་ཐམས་ཅད་ཚང་བསྡད་པ་ཞིག་ཡིན་པ་དེ་འདྲ་ཞིག་ཁས་ལེན་གྱི་ཡོད།
(དེའི་འཕྲོས་དུམ་བུ་གཅིག་སྒྲ་གསལ་པོ་མེད་སྟབས་ཡིག་ཐོག་ཏུ་བཀོད་ཐབས་དབེན་པས་དགོངས་འགལ་མེད་པ་ཞུ་རྒྱུར།___བསྡུ་སྒྲིག་པས།)

ཇོ་ནང་ཆོས་འབྱུང་དང་རྗེ་ཇོ་ནང་པ་ཆེན་པོའི་རིང་ལུགས།
 
 
ངག་དབང་ཡོན་ཏན་བཟང་པོ།(1928-2002)
 (མི་རིགས་དཔེ་སྐྲུན་ཁང་། ཤོག་གྲངས་༡༤ནས་༣༦བར་གསལ།)
 
 
བཤད་བྱའི་ཆོས་འབྱུང་བའི་རིམ་པ།
 
 
	གཉིས་པ་བཤད་བྱའི་ཆོས་འབྱུང་བའི་རིམ་པ་ཡང་། རྒྱལ་བའི་བཀའ་འཁོར་ལོ་ཐ་མའི་རྗེས་འབྲང་གི་དབུ་མ་པ་བོད་དུ་བྱུང་བ་དཔལ་ལྡན་ནགས་རྒྱལ་གྱི་སྒྲུབ་གནས་སུ་ཆོས་སྡེ་བཏབ་པ་ལས་བྱུང་བའི་ངེས་དོན་སྒྲུབ་བརྒྱུད་ཀྱི་སྡེ་གང་དག་ནི། དཔལ་རྒྱལ་བ་ཇོ་ནང་པ་སྟེ། བོད་འདིར་ཕྱག་རྫོགས་དབུ་གསུམ་དུ་གྲགས་པ་ལས། དབུ་མ་པ་ལ་རང་སྟོང་དང་། གཞན་སྟོང་གཉིས་སུ་ཡོད་པའི་ནང་གི་རང་ལུགས་ནི་ཕྱི་མ་ཉིད་ཡིན་ནོ།། དེ་ལྟ་བུའི་འཁོར་ལོ་ཐ་མའི་རྗེས་འབྲང་གི་ངེས་དོན་རྫོགས་ལྡན་གཞན་སྟོང་དབུ་མ་ཆེན་མོའི་རིང་ལུགས། འཕགས་ཡུལ་དུ་ཇི་ལྟར་བྱུང་ཚུལ་དང་། བོད་དུ་ཇི་ལྟར་བྱུང་བའི་ཚུལ་བཤད་པ་གཉིས་ལས།
 
 
འཕགས་ཡུལ་དུ་ཇི་ལྟར་བྱུང་ཚུལ།
 
 
	ས་བཅད་དང་པོ། འཕགས་ཡུལ་དུ་ཇི་ལྟར་བྱུང་ཚུལ། 
	དང་པོ་འཕགས་ཡུལ་དུ་ཇི་ལྟར་བྱུང་བའི་ཚུལ་ལ། མདོ་ཕྱོགས་ནས་རིམ་པར་བརྒྱུད་ཚུལ་དང་། སྔགས་ཕྱོགས་ནས་རིམ་པར་བརྒྱུད་ཚུལ་གཉིས་ལས།
 
 
མདོ་ཕྱོགས་ནས་རིམ་པར་བརྒྱུད་ཚུལ།
 
 
	ལེའུ་དང་པོ་མདོ་ཕྱོགས་ནས་རིམ་པར་བརྒྱུད་ཚུལ།	དང་པོ་མདོ་ཕྱོགས་ནས་རིམ་པར་བརྒྱུད་ཚུལ་ནི། སྟོན་པ་ཡང་དག་པར་རྫོགས་པའི་སངས་རྒྱས་དེ་ཉིད་ཀྱིས་གདུལ་བྱ་རྣམས་ཀྱི་ཁམས་དབང་དང་མཐུན་པར་ཆོས་ཀྱི་འཁོར་ལོ་རིམ་པ་གསུམ་ཇི་ལྟར་བསྐོར་བའི་ཚུལ་ཡང་། མདོ་ལངྐར་གཤེགས་པ་ལས། ཇི་ལྟར་ནད་པ་ནད་པ་ལ། །སྨན་པས་སྨན་ནི་གཏོང་བ་ལྟར། །དེ་བཞིན་སངས་རྒྱས་སེམས་ཅན་ལ། །སེམས་ཙམ་དུ་ཡང་སྟོན་པར་མཛད། །ཅེས་དང། དབུ་མ་རིན་ཆེན་ཕྲེང་བར་ཡང་། བརྡ་སྤྲོད་པ་དག་ཇི་ལྟར་བར། །ཡི་གེ་ཕྱི་མོ་ཀློག་འཇུག་ལྟར། །དེ་བཞིན་སངས་རྒྱས་གདུལ་བྱ་ལ། །ཇི་ཙམ་བཟོད་པའི་ཆོས་སྟོན་ཏོ། །ཞེས་གསུངས་པ་ལྟར། སྨན་པ་མཁས་པས་ནད་པའི་ཁམས་བརྟགས་ནས་སྨན་སྟེར་བ་ལྟར་དང་། བརྡ་སྤྲོད་པའི་སློབ་དཔོན་གྱིས་ཡི་གེ་ཕྱི་མོ་ཀློག་ཏུ་འཇུག་པ་བཞིན། ཐམས་ཅད་མཁྱེན་པས་གདུལ་བྱའི་ཁམས་དབང་དང་མཐུན་པར་ཆོས་སྒོ་སྣ་ཚོགས་དེ་ལུགས་གསུངས་ཤིང་། དེ་ཡང་ཐོག་མར་ཡུལ་ཝ་ར་ཎ་རི་དྲང་སྲོང་སྨྲ་བ་རི་དྭགས་ཀྱི་ནགས་སུ་ཐེག་དམན་གྱི་རིགས་ཅན་ལ་གཙོ་བོར་དགོངས་ཏེ་བཀའ་དང་པོ་བདེན་པ་བཞི་རྣམ་པར་ཕྱེ་བའི་ཆོས་ཀྱི་འཁོར་ལོ་སོ་ཐར་གྱི་མདོ། འདུལ་ལུང་སྡེ་བཞི། ལས་བརྒྱ་པ། རྟེན་འབྲེལ་མདོ། ཆོས་འཁོར་གྱི་མདོ། དོན་རྣམ་པར་ངེས་པའི་མདོ་སོགས་ཆེ་ཆུང་བསྡོམས་པ་ལྔ་བཅུ་ཙམ་གྱིས་མཚོན་ཐེག་དམན་གྱི་སྡེ་སྣོད་དཔག་ཏུ་མེད་པའི་ཆོས་འཁོར་བསྐོར་བ་དེ་དག་ནི། བླ་ན་མཆིས་པ། སྐབས་མཆིས་པ། དྲང་བའི་དོན། རྩོད་པའི་གཞིའི་གནས་སུ་གྱུར་པ་ཡིན་པར་དགོངས་འགྲེལ་ལས་གསུངས་སོ།། ཁྱད་པར་ཐེག་པ་ཆེན་པོའི་ཆོས་ཀྱི་ཚུལ་རྒྱ་གར་དུ་སྟོན་པས་ཇི་ལྟར་གསུངས་ཚུལ་དང་། རྗེས་ནས་ཇི་ལྟར་བྱུང་བའི་ཚུལ་གཉིས་ལས། 
  དང་པོ། ཁྱད་པར་ཐེག་ཆེན་ཆོས་ཚུལ་རྒྱ་གར་དུ་སྟོན་པས་ཇི་ལྟར་གསུངས་ཚུལ།

རྗེས་ནས་ཇི་ལྟར་བྱུང་ཚུལ།
 
 
	གཉིས་པ་རྗེས་ནས་ཇི་ལྟར་བྱུང་ཚུལ།	གཉིས་པ་རྗེས་ནས་བྱུང་བའི་ཚུལ་ལ། ཤམྦྷ་ལར་བྱུང་ཚུལ། རྒྱ་གར་དུ་བྱུང་ཚུལ། བོད་དུ་བྱུང་ཚུལ་དང་གསུམ་ལས། 
 
 
༡ ཤམྦྷ་ལར་བྱུང་ཚུལ།
 
 
	༡ ཤམྦྷ་ལར་བྱུང་ཚུལ་ནི། ཟླ་བ་བཟང་པོས་རྒྱུད་མཐའ་དག་ཤམྦྷ་ལར་སྤྱན་དྲངས་ཏེ་ཡི་གེར་བྲིས། དུས་ཀྱི་འཁོར་ལོའི་རྩ་བའི་རྒྱུད་ལ་འགྲེལ་བཤད་སྟོང་ཕྲག་དྲུག་ཅུ་པ་མཛད། རྩ་རྒྱུད་གསུངས་པའི་ལོ་གཉིས་པ་ལ་མ་ལ་ཡའི་སྐྱེད་མོས་ཚལ་དུ་རྒྱུ་རིན་པོ་ཆེ་སྣ་ཚོགས་པ་ལས་དཔལ་དུས་ཀྱི་འཁོར་ལོའི་སྐུ་གསུང་ཐུགས་ཀྱི་དཀྱིལ་འཁོར་གྱི་བཀོད་པ་ཁྲུ་བཞི་བརྒྱ་པ་བཞེངས་ཏེ། ཁོང་གི་སྲས་སའི་སྙིང་པོའི་སྤྲུལ་པ་ཆོས་རྒྱལ་ལྷའི་དབང་པོ་རྒྱལ་སྲིད་དུ་བསྐོས་ནས་གཟུགས་སྐུའི་བཀོད་པ་ཆོས་དབྱིངས་སུ་བསྡུ་ཚུལ་བསྟན། ཆོས་རྒྱལ་ལྷ་དབང་གི་རྗེས་སུ་རིམ་བཞིན། གཤིན་རྗེ་མཐར་བྱེད་ཀྱི་སྤྲུལ་པ་ཆོས་རྒྱལ་གཟི་བརྗིད་ཅན། སྒྲིབ་པ་རྣམ་སེལ་གྱི་སྤྲུལ་པ་ཟླ་བའི་བྱིན། ཁྲོ་བོ་རྨུགས་བྱེད་ཀྱི་སྤྲུལ་པ་ལྷའི་དབང་ཕྱུག ཁེངས་བྱེད་ཀྱི་སྤྲུལ་པ་སྣ་ཚོགས་གཟུགས། ནམ་མཁའི་སྙིང་པོའི་སྤྲུལ་པ་ལྷའི་དབང་ལྡན། ཆོས་རྒྱལ་ལྷ་དབང་ནས་འདིའི་བར་གྱི་ཆོས་རྒྱལ་དྲུག་བྱོན་ཏེ། ལོ་བརྒྱ་བརྒྱའི་བར་དུ་རྩ་རྒྱུད་རྒྱས་འགྲེལ་དང་བཅས་པ་བསྟན། དེའི་རྗེས་སུ་ལྷའི་དབང་ལྡན་གྱི་སྲས་རིགས་ལྡན་དང་པོ་འཇམ་དཔལ་གྱི་རྣམ་འཕྲུལ་རྒྱལ་པོ་གྲགས་པས་ལོ་བརྒྱར་ཆོས་བསྟན་པ་འདི་ཡང་རྩ་རྒྱུད་ལས། ལོ་འདི་ནས་ནི་དྲུག་བརྒྱའི་ལོ་ཡིས་གསལ་བར་མི་བདག་གྲགས་པ་ཤམྦྷ་ལ་ཞེས་བྱ་བར་བྱུང་། །དེ་ནས་ཀླུ་ཡི་ལོ་བརྒྱ་རྣམས་ཀྱིས་ངེས་པར་མ་ཁའི་ཡུལ་དུ་ཀླ་ཀློའི་ཆོས་དག་རབ་ཏུ་འཇུག །དེ་ཡི་དུས་སུ་འཛིན་མ་ལ་ནི་ཉུང་ངུའི་བྱེད་པ་གསལ་བར་མི་རྣམས་དག་གིས་རིག་པར་བྱ། །མཐའ་དག་ས་གཞི་ལ་ནི་གྲུབ་པའི་མཐའ་རྣམས་རྣམ་པར་ཉམས་པ་དུས་ཀྱི་སྦྱོར་བ་ལ་འབྱུང་འགྱུར། །ཞེས་ལུང་བསྟན་པ་བཞིན་རྒྱལ་པོ་གྲགས་པས་དགུང་ལོ་བརྒྱ་པའི་དུས་སུ་ཤམྦྷ་ལའི་ཡུལ་དགུ་བཅུ་རྩ་དྲུག་ན་གནས་པའི་ཚངས་པའི་རིགས་ཀྱི་དྲང་སྲོང་བྱེ་བ་ཕྲག་ཕྱེད་དང་བཞི་རྣམས་སྔགས་ཀྱི་སྐལ་བ་དང་ལྡན་ཞིང་འདུལ་བའི་དུས་ལ་བབས་པར་གཟིགས། དེ་རྣམས་མ་བཏུལ་ན་མ་འོངས་པ་ན་དེ་དག་གི་བུ་རྒྱུད་ལས་ཀླ་ཀློའི་ཆོས་འབྱུང་བར་ཡང་མཁྱེན། དེ་རྣམས་གསང་བ་སྔགས་ཀྱི་ལམ་ལ་བཅུག་ན་ཡུལ་དགུ་བཅུ་རྩ་དྲུག་གི་མི་རྣམས་སྔགས་ལམ་ལ་འཇུག་པར་ཡང་མཁྱེན། དྲང་སྲོང་རྣམས་བཏུལ་བ་ཡང་བརྡེགས་ཤིང་བསྐྲད་ན་ཐུལ་བར་མཁྱེན་ཏེ། དབོའི་ཉ་ལ་མ་ལ་ཡའི་སྐྱེད་ཚལ་གྱི་དཀྱིལ་འཁོར་ཁང་པ་ཕྱི་མའི་ནང་དུ་ཉི་མའི་ཤིང་རྟ་ལ་སོགས་པ་ཡུལ་གོ་དྲུག་གི་དྲང་སྲོང་ཐམས་ཅད་བོས་ཏེ། ཟླ་བ་ཕྱི་མ་ནག་པའི་ཉ་ལ་ཁྱེད་རྣམས་ལ་གྲགས་པ་བདག་གིས་རྡོ་རྗེ་ཐེག་པ་བསྟན་པ་ཡིན་པས་ན། ཉི་མའི་ཤིང་རྟ་ལ་ཁྱེད་ཀྱིས་འགྲོ་བ་དེ་དག་གི་སྤྱོད་པ་ཐ་དད་པ་དག་སོ་སོར་བདག་ལ་བསྟན་པར་གྱིས་ཞེས་དྲིས་པ་ན། དྲང་སྲོང་ཐམས་ཅད་ཀྱིས་གསུང་དེ་ཐོས་ནས་དེ་ལ་དཔྱད་པ་ན་ཁ་ཅིག་གིས་ཐོད་པའི་ནང་དུ་ཟ་བ་དང་། ཁ་ཅིག་གིས་བ་ལང་གི་ཤ་ཟ་བ་སོགས་རང་རང་གི་སྤྱོད་པ་སོགས་མི་འདྲ་བ་རྣམས་དོར་ནས་རྡོ་རྗེ་ཐེག་པ་ལ་ཞུགས་ནས་སྤྱོད་པ་འདྲ་བ་ཅིག་བྱེད་དགོས་པ་དེ་བློ་ལ་མ་འཐད་པས་དྲང་སྲོང་ཐམས་ཅད་ཀྱང་འགྱེལ་བར་གྱུར་ཏོ།། དེ་ནས་རྒྱལ་པོ་གྲགས་པས་དྲང་སྲོང་རྣམས་རྡོ་རྗེ་ཐེག་པ་ལ་འཇུག་པ་མི་འཐད་པར་གཟིགས་ནས་ཁྱེད་རྣམས་བདག་གིས་དཀྱིལ་འཁོར་འདིར་བཅུག་ནས་དུས་ཀྱི་འཁོར་ལོའི་དབང་སྦྱིན་པར་བྱའོ།། གལ་ཏེ་བདག་གི་བཀའ་མི་བྱེད་ན་གྲོང་བྱེ་བ་དགུ་བཅུ་རྩ་དྲུག་ཏུ་མ་འདུག་པར་གཞན་དུ་སོངས་ཤིག དེ་ལྟར་མ་བྱས་ན་འདི་ནས་ལོ་བརྒྱད་བརྒྱ་འདས་པའི་ཚེ་ཁྱེད་ཅག་གི་བུ་དང་ཚ་བོ་སོགས་ལས་ཀླ་ཀློའི་ཆོས་དར་བར་བྱེད་དོ་ཞེས་རྒྱལ་པོས་བཀའ་བྱུང་བ་དེ་དྲང་སྲོང་རྣམས་ཀྱི་མགོ་བོར་ཐོག་ལྷུང་བ་ལྟར་གྱུར་ཏེ། དྲང་སྲོང་རྣམས་ཀྱིས་ཉི་མའི་ཤིང་རྟ་ལ་སྨྲས་པ། ཁྱེད་ཀྱིས་མིའི་དབང་པོ་གྲགས་པ་ལ་བདག་ཅག་རྡོ་རྗེ་ཐེག་པ་ལ་ནི་མི་འཇུག་བདག་ཅག་འཕགས་ཡུལ་དུ་འགྲོ་བའི་ཆོག་ཅེས་ཞུས་ཤིག ཅེས་བསྐུལ་བ་ལྟར། ཉི་མའི་ཤིང་རྟས་རྒྱལ་པོ་ལ་དེ་ལྟར་ཞུས་པ་ན། རྒྱལ་པོས་ཁྱེད་རྣམས་ཤམྦྷ་ལའི་ཡུལ་ནས་མྱུར་དུ་སོངས་ཤིག ཁྱེེད་རྣམས་སོང་ཤུལ་དུ་གྲོང་བྱེ་བ་དགུ་བཅུ་རྩ་དྲུག་གི་མི་རྣམས་ལ་ཡང་དག་པའི་ལམ་ཐོབ་པར་འགྱུར་རོ།། ཞེས་བཀའ་དྲག་པོས་བསྐྲད་དེ་དྲང་སྲོང་རྣམས་ཀ་ལཱ་པའི་གྲོང་ནས་ཕྱུང་སྟེ། ལྷོ་ཕྱོགས་སུ་ཞག་བཅུའི་བར་དུ་སོང་སྟེ་ཞག་བཅུ་པའི་དུས་སུ་ནགས་ཚལ་ཆེན་པོར་ཕྱིན་ཚེ། ཐམས་ཅད་གཉིད་འཐུག་པོས་ནོན་པར་བྱིན་གྱིས་བརླབས་ནས། མི་མ་ཡིན་རྣམས་ལ་བཀའ་བསྒོས་པས་མི་མ་ཡིན་རྣམས་ཀྱིས་དྲང་སྲོང་རྣམས་གཉིད་མ་སད་པར་ཁྱེར་འོངས་ཏེ། མ་ལ་ཡའི་སྐྱེད་མོས་ཚལ་གྱི་དཀྱིལ་འཁོར་གྱི་དྲུང་དུ་ཕྱིན་པ་ན་གཉིད་སད་ནས་རྒྱལ་པོ་གྲགས་པ་དང་། དཀྱིལ་འཁོར་དང་། མ་ལ་ཡའི་སྐྱེད་ཚལ་རྣམས་མཐོང་བའི་ངོ་མཚར་ཏེ། བདག་ཅག་སུ་ཞིག་གིས་ཁྱེར་འོང་ཞེས་སྨྲས། སྨྲས་པའི་ཚིག་དེ་རྒྱལ་པོའི་བློན་པོ་རྒྱ་མཚོའི་བློ་གྲོས་ཀྱིས་ཐོས་ནས། དྲང་སྲོང་རྣམས་ལ་སྨྲས་པ། ཉི་མའི་ཤིང་རྟ་སོགས་དྲང་སྲོང་ཁྱེད་རྣམས་དེ་ལ་ཡ་མཚན་པར་མ་བྱེད། རྒྱལ་པོ་གྲགས་པ་ནི་ཡོན་ཏན་བསམ་གྱིས་མི་ཁྱབ་པས་ཁྱེད་རྣམས་རྗེས་སུ་བཟུང་བའི་དོན་དུ་སངས་རྒྱས་ཀྱི་སྤྲུལ་པ་ཅིག་ཡིན་པས་ཁྱེད་རྣམས་ཀྱིས་རྒྱལ་པོ་ལ་དུས་ཀྱི་འཁོར་ལོའི་དབང་བསྐུར་བར་གསོལ་བ་ཐོབ་ཅིག་ཅེས་སྨྲས་པས་དྲང་སྲོང་རྣམས་རྡོ་རྗེ་ཐེག་པའི་ཆོས་ལ་མོས་པ་སད་དེ། ཚངས་པའི་དྲང་སྲོང་རྣམས་དང་བཅས་ཏེ་ཉི་མའི་ཤིང་རྟས་རིན་པོ་ཆེའི་མཎྜལ་ཕུལ། གུས་པས་ཕྱག་འཚལ་ཏེ། མི་ཡི་དབང་པོ་གྲགས་པ་ལ་མཚམས་མེད་པ་ལྔ་བྱས་པའང་ཚེ་གཅིག་ནས་ཕྱག་རྒྱ་ཆེན་པོ་ཐོབ་པར་བྱེད་པ་དང་པོའི་སངས་རྒྱས་དེ་བདག་ཅག་ལ་བསྟན་དུ་གསོལ། རྩ་བའི་རྒྱུད་སྟོང་ཕྲག་བཅུ་གཉིས་པ་དེ་ཉུང་ངུའི་ཚིག་གིས་བསྡུས་ནས་བདག་ཅག་རྣམས་ལ་བསྟན་དུ་གསོལ། ཞེས་གསོལ་བ་བཏབ་པས་མི་བདག་གྲགས་པས་ནག་པའི་ཉ་ལ་ཡེ་ཤེས་ཀྱི་དཀྱིལ་འཁོར་དུ་ཚངས་པའི་དྲང་སྲོང་རྣམས་ལ་དང་པོའི་སངས་རྒྱས་ཀྱི་དབང་བསྐུར་ཏེ། རྩ་བའི་རྒྱུད་ཀྱི་སྙིང་པོ་བསྡུས་པ་དུས་ཀྱི་འཁོར་ལོའི་བསྡུས་པའི་རྒྱུད་ཀྱི་རྒྱལ་པོ་ཕྲེང་འཛིན་གྱི་སྡེབ་སྦྱོར་གྱིས་ཤོ་ལོ་ཀ་སྟོང་དང་སུམ་ཅུ་པ་གསུངས་ཏེ་བསྟན། ཟླ་བ་ཕྱི་མ་ས་ཀའི་ཉ་ལ་དྲང་སྲོང་ཐམས་ཅད་ཀྱིས་གཉིས་སུ་མེད་པའི་ཡེ་ཤེས་ཀྱི་སྐུ་གྲུབ་པོ།། དེ་ལྟར་ཆོས་རྒྱལ་ཟླ་བ་བཟང་པོ་ནས་ལྷའི་དབང་ལྡན་གྱི་བར་གྱི་ཆོས་རྒྱལ་བདུན་དང་། ཉི་མའི་འོད་དང་བཅས་པའི་ཆོས་རྒྱལ་བརྒྱད་ནི་ཁོར་ཡུག་ཆེན་པོ་གོ་དྲུག་ཏུ་གནས་པའི་མི་རྣམས་ལ་ཚངས་པ་མཆོད་སྦྱིན་ཆོས་སུ་འཛིན་པ་དང་། ངེས་བརྗོད་ཆོས་སུ་འཛིན་པའི་རིགས་ཅན་སོགས་ཕྱི་རོལ་པའི་གྲུབ་མཐའ་འཛིན་པ་རིགས་བཞི་དང་། རྡོ་རྗེ་ཐེག་པའི་རིགས་འཛིན་པ་སོགས་རིགས་མི་འདྲ་བའི་འཁོར་དང་ལྡན་པ་ཡིན་པས་ཆོས་རྒྱལ་ཡིན་ཀྱང་རིགས་ལྡན་གྱི་མིང་མ་ཐོགས། མི་བདག་གྲགས་པས་ཚངས་པའི་རིགས་བཞི་ཀ་བཅོམ་ནས་ཐམས་ཅད་རྡོ་རྗེའི་ཐེག་པའི་རིགས་ཅན་གཅིག་ཏུ་མཛད་པས་ཐམས་ཅད་རིགས་གཅིག་པར་ལྡན་པས་རིགས་ལྡན་དང་པོའི་མཚན་ཐོགས། འདི་ནས་བཟུང་སྟེ་དྲག་པོའི་འཁོར་ལོ་ཅན་བར་ཉེར་ལྔ་དང་། དྲག་པོའི་སྲས་ཚངས་པ་དང་། ལྷ་དབང་གཉིས། ལྷ་དབང་གི་རྒྱུད་ལ་འོད་སྲུང་ལ་སོགས་པའི་ས་དུམ་བུར་སྐྱོང་བ་བརྒྱད་བྱོན་པ་ཐམས་ཅད་ཀྱང་རིགས་ལྡན་གྱི་རྒྱལ་པོ་ཡིན་ནོ།། མི་བདག་གྲགས་པའི་རྗེས་སུ་དེའི་སྲས་རིགས་ལྡན་གཉིས་པ་སྤྱན་རས་གཟིགས་ཀྱི་རྣམ་འཕྲུལ་པདྨ་དཀར་པོ་ཡང་རྩ་རྒྱུད་ལས། སེམས་ཅན་ཀུན་དོན་མཛད་པ་པོ་ཡི་མཆོག་གི་ཐུགས་རྗེ་དག་གིས་རྒྱུད་ཀྱི་དོན་ནི་བསྟན་མཛད་ནས། ། སྲས་པོ་པདྨ་དཀར་པོ་རབ་མཆོག་ཡོན་ཏན་དག་གི་གཏེར་ལ་གནང་བ་སྩལ་བ་ངེས་པར་ནི། །དང་པོར་ཁྱེད་ཀྱིས་རྒྱུད་ཀྱི་རྒྱལ་པོ་མཐའ་དག་མ་ཚང་མེད་པ་གླེགས་བམ་དག་ལ་གནས་པ་དང་། །དེ་ནས་རང་གི་འདོད་པས་འགྲེལ་བཤད་བྱས་ནས་གཞན་གྱི་གནས་སུ་བགྲོད་པར་བྱ་འོ་འཇིག་རྟེན་གཉེན། །ཞེས་ལུང་བསྟན་པ་ལྟར་བསྡུས་པའི་རྒྱུད་ལ་འགྲེལ་བཤད་དྲི་མེད་འོད་ཅེེས་བྱ་བ་སྟོང་ཕྲག་བཅུ་གཉིས་པ་མཛད། དེ་ནས་རིགས་ལྡན་གསུམ་པ་གཤིན་རྗེ་མཐར་བྱེད་ཀྱི་སྤྲུལ་པ་རིགས་ལྡན་བཟང་པོ་དང་། རིགས་ལྡན་བཞི་པ་ས་སྙིང་གི་སྤྲུལ་པ་རྣམ་རྒྱལ་དང་། རིགས་ལྡན་ལྔ་པ་རྨུགས་བྱེད་ཀྱི་སྤྲུལ་པ་བཤེས་གཉེན་བཟང་པོ་དང་། རིགས་ལྡན་དྲུག་པ་སྒྲིབ་སེལ་གྱི་སྤྲུལ་པ་རིན་པོ་ཆེ་ཕྱག་དང་། རིགས་ལྡན་བདུན་པ་ཁེངས་བྱེད་ཀྱི་སྤྲུལ་པ་ཁྱབ་འཇུག་སྦས་པ་དང་། བརྒྱད་པ་ནམ་སྙིང་གི་སྤྲུལ་པ་ཉི་མ་གྲགས་དང་། དགུ་པ་བགེགས་དགྲའི་སྤྲུལ་པ་ཤིན་ཏུ་བཟང་པོ་དང་། བཅུ་པ་ཕྱག་ན་རྡོ་རྗེའི་སྤྲུལ་པ་རྒྱ་མཚོ་རྣམ་རྒྱལ་དང་། བཅུ་གཅིག་པ་གཤིན་རྗེ་མཐར་བྱེད་ཀྱི་སྤྲུལ་པ་རྒྱལ་དཀའ་དང་། བཅུ་གཉིས་པ་སའི་སྙིང་པོའི་སྤྲུལ་པ་ཉི་མ་དང་། བཅུ་གསུམ་པ་རྨུགས་བྱེད་ཀྱི་སྤྲུལ་པ་སྣ་ཚོགས་གཟུགས་དང་། བཅུ་བཞི་པ་སྒྲིབ་སེལ་གྱི་སྤྲུལ་པ་ཟླ་བའི་འོད་དང་། བཅོ་ལྔ་པ་ཁེངས་བྱེད་ཀྱི་སྤྲུལ་པ་མཐའ་ཡས་དང་། བཅུ་དྲུག་པ་ནམ་སྙིང་གི་སྤྲུལ་པ་ས་སྐྱོང་དང་། བཅུ་བདུན་པ་བགེགས་དགྲའི་སྤྲུལ་པ་དཔལ་སྐྱོང་དང་། བཅོ་བརྒྱད་པ་ཕྱག་རྡོར་གྱི་སྤྲུལ་པ་སེང་གེ་དང་། བཅུ་དགུ་པ་གཤིན་རྗེ་མཐར་བྱེད་ཀྱི་སྤྲུལ་པ་རྣམ་པར་གནོན་དང་། ཉི་ཤུ་པ་ས་སྙིང་གི་སྤྲུལ་པ་སྟོབས་པོ་ཆེ་དང་། ཉེར་གཅིག་པ་རྨུགས་བྱེད་ཀྱི་སྤྲུལ་པ་མ་འགགས་པ་དང་། ཉེར་གཉིས་པ་སྒྲིབ་སེལ་གྱི་སྤྲུལ་པ་མིའི་སེང་གེ་དང་། ཉེར་གསུམ་པ་ནམ་སྙིང་གི་སྤྲུལ་པ་དབང་ཕྱུག་ཆེན་པོ་དང་། ཉེར་བཞི་པ་ཕྱག་ན་རྡོ་རྗེའི་སྤྲུལ་པ་མཐའ་ཡས་རྣམ་རྒྱལ་དང་། རིགས་ལྡན་ཉེར་ལྔ་པ་འཇམ་དཔལ་གྱི་རྣམ་འཕྲུལ་དྲག་པོ་འཁོར་ལོ་ཅན་རྣམས་རིམ་པ་བཞིན་སྔ་མ་སྔ་མའི་སྲས་སུ་བྱུང་སྟེ། ཆོས་རྒྱལ་ལྷ་དབང་ནས་དྲག་པོའི་བར་གྱི་ཆོས་རྒྱལ་རིགས་ལྡན་སོ་གཅིག་ལས་རྒྱ་མཚོ་རྣམ་རྒྱལ་དང་རྒྱལ་དཀའ་གཉིས་ལས་གཞན་ཉེར་དགུ་ནི་དུས་ཀྱི་འཁོར་ལོའི་རྒྱུད་སྟོན་པ་ལ་རྒྱལ་སྲིད་དུ་ལོ་བརྒྱ་ཕྲག་རེ་བཞུགས་པར་མཉམ་པ་ཡིན་ལ། རྒྱ་མཚོ་རྣམ་རྒྱལ་ལོ་བརྒྱ་དང་གྱ་གཉིས། རྒྱལ་དཀས་ལོ་གྲངས་ཉིས་བརྒྱ་དང་ཉེར་གཅིག་ལ་རྒྱལ་སྲིད་བསྐྱངས། དེ་ལས་རིགས་ལྡན་བདུན་པ་ཁྱབ་འཇུག་སྦས་པ་ནི་རྫུ་འཕྲུལ་གྱིས་ཁ་ཆེའི་ཡུལ་དུ་བྱོན། རྡོ་རིང་བཙུགས། ཟླ་བ་གསུམ་དུ་གསང་སྔགས་ཀྱི་ཐེག་པ་མང་དུ་གསུངས། ཆོས་སྟོན་པའི་ཚེ་ས་གཡོ་ཞིང་འོད་འབྱིན་པ་སོགས་ཆོ་འཕྲུལ་མང་དུ་བསྟན། རྡོ་རྗེ་ཕག་མོའི་སྒྲུབ་ཐབས་སོགས་མཛད་དེ། ནམ་མཁའ་ནས་ཕྱིར་གཤེགས་སོ།། རིགས་ལྡན་ཉེར་ལྔ་པ་དྲག་པོའི་འཁོར་ལོ་ཅན་གྱིས་རང་གི་ལོ་བརྒྱ་བའི་དུས་སུ་སྤྲུལ་པའི་དམག་ཚོགས་ཀྱི་ཀླ་ཀློའི་སྤྲུལ་པ་རྣམས་བསད་པའི་ཚུལ་བསྟན། རང་རྒྱུད་པ་རྣམས་ཀྱི་དྲེགས་པ་ཞི་བར་བྱས་ཏེ། ཀླ་ཀློ་ཐམས་ཅད་བཅོམ་སྟེ། དུས་ཀྱི་འཁོར་ལོའི་ཐེག་པ་ལ་བཀོད་ནས་མཐར་སྤྲུལ་པ་བསྡུ་བར་འགྱུར་རོ།། འཁོར་ལོ་ཅན་གྱི་སྲས་ཚངས་པ་དང་ལྷ་དབང་གཉིས་ལས་ཚངས་པས་ལོ་སྟོང་དུ་ས་དུམ་བུ་བཅུ་གཉིས་སྐྱོང་ཞིང་། དེ་ནས་ལྷ་དབང་གི་རྒྱུད་ལ་འོད་སྲུང་ལ་སོགས་པ་ས་དུམ་བུ་ཅི་རིགས་པ་སྐྱོང་བའི་རིགས་ལྡན་བརྒྱད་ཀྱིས་ཀྱང་ལོ་བརྒྱད་བརྒྱའི་བར་དུ་དུས་ཀྱི་འཁོར་ལོ་སྟོན་པར་མཛད་དོ།། དེ་ལས་རིགས་ལྡན་བཅུ་གཅིག་པ་རྒྱལ་དཀའི་དུས་སུ། རྒྱ་གར་འཕགས་པའི་ཡུལ་དུ་དུས་ཀྱི་འཁོར་ལོ་དར་བ་ཡིན་ཏེ།
 
 
༢ རྒྱ་གར་དུ་བྱུང་ཚུལ། 
 
 
	གཉིས་པ་རྒྱ་གར་དུ་བྱུང་ཚུལ་ནི། དེ་ཡང་པཎ་ཆེན་ཟླ་མགོན་ལུགས་ལྟར་འཕགས་ཡུལ་དུ་གཤིན་རྗེ་གཤེད་ཀྱི་རྣལ་འབྱོར་བ་ཞིག་གི་སྲས་སུ་དུས་ཞབས་པ་ཆེན་པོ་མཉྫུ་བཛྲ། རང་གི་ཡི་དམ་གྱིས་ལུང་བསྟན་པ་བཞིན་བྱང་ཕྱོགས་སུ་གཤེགས་པའི་ལམ་དུ་རིགས་ལྡན་གྱི་སྤྲུལ་པ་དང་མཇལ། སྤྲུལ་པ་དེས་དབང་བསྐུར་ཞིང་ཟབ་མོའི་རྣལ་འབྱོར་ཟླ་བ་དྲུག་དུ་བསྒོམ་པས་རྫུ་འཕྲུལ་ཐོབ་སྟེ། ཤམྦྷ་ལར་བྱོན། རིགས་ལྡན་རྒྱལ་དཀའ་དངོས་དང་མཇལ། རིགས་ལྡན་དེ་ལ་དུས་ཀྱི་འཁོར་ལོ་སོགས་རྒྱུད་སྡེ་མང་པོ་དང་། སེམས་འགྲེལ་སྐོར་གསུམ་སོགས་ཞུས་ནས། འགའ་ཞིག་ཐུགས་ལ་བཟུང་། འགའ་ཞིག་གླེགས་བམ་སྤྱན་དྲངས་ཏེ། སླར་འཕགས་ཡུལ་དུ་བྱོན། དེས་དུས་ཞབས་པ་ཆུང་བ་ཤྲཱི་བྷ་དྲ་ལ་གནང་། དེ་ནས་རིམ་བཞིན་རང་གི་སྲས་ནཱ་ལེནྡྲ་པ་མཚན་དངོས་བོ་དྷི་བྷ་དྲ་སོགས་སོ།།
 
 
༣ བོད་དུ་བྱུང་ཚུལ། 
 
 
	གསུམ་པ་བོད་དུ་བྱུང་ཚུལ་ལ། སྔོན་དུ་བྱུང་ཚུལ་དང། རྗེས་ནས་བྱུང་ཚུལ་གཉིས་ལས།
	དང་པོ་སྔོན་དུ་བྱུང་ཚུལ་ནི། ཁ་ཆེའི་པཎ་ཆེན་ཟླ་བ་མགོན་པོ་ནས་རིམ་པར་བླ་མ་ལྷ་རྗེ་སྒོམ་པ་མཚན་དངོས་དཀོན་མཆོག་བསྲུང་། སྒྲོ་སྟོན་གནམ་ལ་བརྩེགས། གྲུབ་ཆེན་ཡུ་མོ་པ་མི་བསྐྱོད་རྡོ་རྗེ། སྲས་མཆོག་དྷརྨེ་ཤྭ་ར། མཁས་པ་ནམ་མཁའ་འོད་ཟེར། ལྕམ་ལྷ་རྗེ་ཇོ་འབུམ། སེ་མོ་ཆེ་པ་ནམ་མཁའ་རྒྱལ་མཚན། འཇམ་གསར་བ་ཤེས་རབ་འོད་ཟེར། ཀུན་མཁྱེན་ཆོས་སྐུ་འོད་ཟེར། རབ་བྱུང་བཞི་པའི་ནང་ཚན་མཛེས་བྱེད་ཅེས་པ་ཆུ་ཡོས། ༡༢༤༣ལོར་ཞང་ཀུན་སྤངས་ཐུགས་རྗེ་བརྩོན་འགྲུས་སམ་ཀུན་སྤངས་ཀུན་ཏུ་བཟང་པོ་འཁྲུངས། མདོ་སྔགས་ཐམས་ཅད་ལ་མཁྱེན་པ་ཤིན་ཏུ་རྒྱས། དུས་འཁོར་རྭ་ལུགས་སྔར་ནས་མཁྱེན། ཀུན་མཁྱེན་ཆོས་སྐུ་འོད་ཟེར་ལས་འབྲོ་ལུགས་ཀྱི་དབང་རྒྱུད་བཤད་དང་། སྦྱོར་དྲུག་ཉམས་ཁྲིད་གསན། ཉམས་རྟོགས་ཀློང་བརྡོལ། སྤྱིར་སྦྱོར་དྲུག་གི་གདམས་པ་འདྲ་མིན་བཅུ་བདུན་ཙམ་གསན། རྒྱུད་དེ་དག་ལས་བསྟན་པའི་རྟོགས་པ་འཁྲུངས། 

དང་པོ་ཇོ་ནང་དུ་བྱུང་ཚུལ། 
 
 
	ཇོ་ནང་དུ་བྱུང་ཚུལ་ལ། ཇོ་ནང་ཐོག་མར་བྱུང་ཚུལ་དང་། ཀུན་མཁྱེན་ཆེན་པོའི་རྣམ་ཐར་གཉིས་ལས། 
	༡ ཇོ་ནང་ཐོག་མར་བྱུང་ཚུལ་ནི། བརྟན་མ་བཅུ་གཉིས་ཀྱི་གཙོ་མོ་ནགས་སྨན་རྒྱལ་མོས་ཇོ་ནང་དུ་སྤྱན་འདྲེན་ཡང་ཡང་ཞུས། གྲུབ་ཆེན་པིརྺ་པས་ཞལ་གཟིགས་ཀྱིས་བཀའ་གནང་ལྟར། ལམ་འབྲས་ལ་འཁྲུགས་སྡེབ་ཀྱི་ཡིག་ཆ་མཛད། དུས་ཀྱི་འཁོར་ལོ་དང་། རིགས་ལྡན་རྣམས་དང་། རྡོ་རྗེ་མཁའ་འགྲོ་མ་རྣམས་ཀྱིས་ཞལ་གཟིགས་ཏེ་ལུང་བསྟན་པ་བཞིན། རྣལ་འབྱོར་ཡན་ལག་དྲུག་གི་མན་ངག་སྙན་བརྒྱུད་དུ་བཞུགས་པ་ཐམས་ཅད་ཡི་གེར་འགོད་པ་འདི་སྦྱོར་དྲུག་གི་ཁྲིད་ཡིག་རྒྱས་པ་བོད་དུ་བྱུང་བའི་སྔ་ཤོས་ཡིན། འདིས་ཁྲིད་ཡིག་ཕྱིས་འབྱུང་ཀུན་གྱི་གཞི་རྟེན་མཛད། བུ་སྟོན་ལུགས་ཀྱི་སྦྱོར་དྲུག་འདི་ལས་བརྒྱུད་པ་དང་། ཁྲིད་ཡིག་མཛད་པ་ཡང་འདི་ལ་གཞི་བྱས། ཁོང་ལོ་ཉེར་གཅིག་ཇོ་ནང་དུ་བཞུགས་པ་ནས་བཟུང་རང་རེའི་ཆོས་བརྒྱུད་ལ་དཔལ་རྒྱལ་བ་ཇོ་ནང་པའི་མཚན་ཆགས། ༧༡ལ་འདས། ཉིད་སྐུ་འཁྲུངས་ནས་ད་ལྟ་རབ་བྱུང་བཅུ་བདུན་སྐྱེ་བདག་ལྕགས་ལུགས་༡༩༩༡བར་ལོ་བདུན་བརྒྱ་ཞེ་བརྒྱད་སོང། ༡༢༥༧ལོར་བྱང་སེམས་རྒྱལ་བ་ཡེ་ཤེས་འཁྲུངས། ༦༤ལོར་འདས། ༡༢༦༠ལོར་མཁས་བཙུན་ཡོན་ཏན་རྒྱ་མཚོ་འཁྲུངས། ༦༨ལོར་འདས། ཀུན་སྤངས་ཀུན་ཏུ་བཟང་པོ། བྱང་སེམས་ཀུན་ཏུ་བཟང་པོ། བྱང་སེམས་རྒྱལ་བ་ཡེ་ཤེས། མཁས་བཙུན་ཡོན་ཏན་རྒྱ་མཚོ་གསུམ་ལ་ཇོ་ནང་ཐོག་མའི་བླ་མ་རྣམ་གསུམ་དུ་གྲགས།

ཆོས་འབྱུང་མཁས་པའི་དགོངས་རྒྱན།
 
 
ཀར་ཡུལ་ཕུན་ཚོགས་ཚེ་རིང།(1936-)
(བོད་ལྗོངས་མི་དམངས་དཔེ་སྐྲུན་ཁང་། ཤོག་གྲངས་༤༦༠ནས་༤༨༢བར་གསལ།)
 
 
	དེ་ཡང་ཇོ་ནང་པའི་གྲུབ་མཐའ་བྱུང་ཚུལ་ལ་གསུམ་སྟེ། གྲུབ་མཐའ་འདིའི་མིང་ཇི་ལྟར་ཐོབ་པ་དང་། གྲུབ་བརྒྱུད་འདི་ཐོག་མར་ཇི་ལྟར་དར་བ། ཇོ་ནང་པའི་ཆོས་ཐུན་མོང་མ་ཡིན་པའི་ལྟ་བ་སོགས་སྐོར་ལས།
 
 
དང་པོ། ཇོ་ནང་པའི་གྲུབ་མཐའི་མིང་ཇི་ལྟར་ཐོབ་པའི་སྐོར།
 
 
	སྟོད་ལྷ་རྩེའི་ཁོངས་སུ་གཏོགས་པ་ཡུལ་སྡེ་མཛེས་ཤིང་ལྟ་ན་སྡུག་པ་སྨན་ལྗོངས་ནགས་ཚལ་གྱིས་བརྒྱན་པ་དང་། ཡིད་དུ་འོང་བའི་འབྲས་བུ་གཡུར་ཟ་བ། དྲི་ངད་ཀྱིས་ཕྱོགས་ཀུན་ཁེངས་པ། འདབ་ཆགས་དང་གཅན་གཟན་སྣ་ཚོགས་མང་བ། མཐའ་འཁོར་དུ་གནས་རི་དང་སྒྲུབ་གནས་ངོ་མཚར་ཅན་མང་བ་སོགས་བརྗོད་པར་དཀའ་བའི་ཡུལ་ཁྱད་དུ་འཕགས་པ་ཞིག་ཡོད། ཡུལ་འདིའི་གནས་བདག་ནི་བརྟན་མ་བཅུ་གཉིས་ཀྱི་གཙོ་བོ་ནགས་སྨན་རྒྱལ་མོ་ཡིན་སྟབས་ཡུལ་འདི་ལའང་ཇོ་མོ་ནང་ཞེས་ཐོབ། དེ་ཡང་འཛམ་གླིང་གི་རྩེ་མོ་གངས་རི་ཆེན་པོ་དེའི་གནས་བདག་བརྟན་མ་བཅུ་གཉིས་ཀྱི་ཡ་གྱལ་ཇོ་མོ་གླང་མ་ཡིན་སྟབས་གངས་རི་དེ་ལའང་ཇོ་མོ་གླང་མ་ཞེས་མིང་ཐོབ་པ་དང་གོ་དོན་གཅིག་པར་མཚུངས། དེ་ནས་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་སོགས་སྐྱེས་ཆེན་དམ་པ་མང་པོ་གནས་དེར་བྱོན་ནས་རིང་ལུགས་ཆོས་བརྒྱུད་རིམ་བཞིན་སྤེལ་བས་གྲུབ་མཐའི་མིང་དུའང་ཇོ་མོ་ནང་པ་སྟེ་བསྡུས་མིང་དུ་ཇོ་ནང་ཞེས་གྲགས་ཆེ་བར་གྱུར་པའོ།།
 
 
གཉིས་པ། གྲུབ་བརྒྱུད་འདི་ཐོག་མར་ཇི་ལྟར་དར་བའི་སྐོར།
 
 
	ཇོ་ནང་པའི་གྲུབ་མཐའ་འདིའི་ཐོག་མའི་བརྒྱུད་རིམ་ནི་ཛམ་ཐང་པ་བློ་གྲོས་གྲགས་པའི་གསུང་འབུམ་གྱི་ནང་ཚན་བསྟན་འཛིན་སྐྱེས་ཆེན་རིམ་པར་བྱོན་པའི་ལོ་རྒྱུས་མདོར་བསྡུས་རིན་པོ་ཆེའི་ནོར་བུའི་ཕྲེང་བ་ལས། ཇོ་ནང་བརྒྱུད་རིམ་ལ། དང་པོ་མདོ་ཕྱོགས་ནི། རྒྱལ་བ་ཤཱཀྱ་ཐུབ་པ། རྒྱལ་ཚབ་བྱམས་པ། འཕགས་པ་ཐོགས་མེད། སློབ་དཔོན་དབྱིག་གཉེན། གངྒ་མཻ་དྲིའི་ཞབས། ཨ་ཝ་དྷུ་ཏི་ལ་དགའ་བ་གྲགས་པའི་དཔལ། ཁ་ཆེ་བ་འབྱུང་གནས་ཞི་བའི་ཞབས། བྲམ་ཟེ་ས་ཛྫ་ན། བོད་གཟི་ལོ་ཙཱ་བ་དགའ་བའི་རྡོ་རྗེ། བཙན་རིགས་ཁ་བོ་ཆེ་དྲི་མེད་ཤེས་རབ། ལ་སྟོད་པ་དར་མ་བརྩོན་འགྲུས། དོལ་པ་གཉན་ཡེ་ཤེས་འབྱུང་གནས། འཇང་སྟོན་བྱང་ཆུབ་སྐྱབས། མཆེད་གཞོན་ནུ་བྱང་ཆུབ། སྐྱོ་སྟོན་པ་སྨོན་ལམ་ཚུལ་ཁྲིམས། བཅོམ་ལྡན་རིག་པའི་རལ་གྲི། སྐྱི་སྟོན་འཇམ་དབྱངས་ཆེན་པོ། ཀུན་མཁྱེན་ཇོ་ནང་པའོ།།

	ཐམས་ཅད་མཁྱེན་པ་དོལ་པོ་ཤེས་རབ་རྒྱལ་མཚན་གདན་སར་ཕེབས་རྗེས་གདུལ་བྱ་འགྲོ་བའི་དོན་དུ་མཛད་པ་རྒྱ་ཆེར་སྤེལ། ཇོ་ནང་ཆོས་འབྱུང་ཟླ་བའི་སྒྲོན་མེ་ལས། གདན་སར་ཕེབས་ནས་ལོ་ཤས་ནས་སྐུ་འབུམ་ཆེན་མོའི་རྨང་བཏིང་བ་དང་བཟང་ལྡན་གོང་གི་ཆོས་ཁྲིར་བཞུགས། བཤེས་གཉེན་དམ་པ་བཅུ་ལྷག་ལ་སྙིང་པོའི་མདོ་བཅུའི་བཤད་པ་རང་བཞེད་རྩལ་དུ་བཏོན་ནས་རྒྱས་པར་གསུངས། གཞན་སྟོང་སྟོན་པའི་གསུང་རབ་ཐན་ཐུན་ཀྱང་མང་དུ་མཛད་དཔེ་རྣམས་དང་ཆོས་སྐད་ཕྱོགས་ཐམས་ཅད་དུ་ཁྱབ་པས་མཁས་པ་ཕལ་གྱི་བློར་མ་ཤོང་། དངོས་སུ་འབེལ་གཏམ་རྩོད་པ་ཞུས་པ་རྣམས་རྒྱ་མཚོ་ལ་ཁ་བ་བབས་པ་བཞིན་དུ་སོང་བས་དངོས་སུ་མཇལ་བ་རྣམས་གྲུབ་མཐའ་ལ་ངེས་ཤེས་དང་བླ་མ་ལ་དད་པ་ཐོབ་པ་ཤ་སྟག་བྱུང། རིང་ནས་ངག་ལན་དང་རྩོད་ཡིག་བསྐུར་བ་རྣམས་ལ་ཆོས་དང་མཐུན་པའི་ལན་མཛད་པས་ངེས་པ་རྙེད། ཕྱིས་གྲུབ་མཐའ་འདི་རྩོད་བྲལ་དུ་སོང་ནས་ཕྱོགས་བཞིའི་དགེ་བཤེས་དུ་མས་བསྐུལ་ནས་ངེས་དོན་རྒྱ་མཚོ་སོགས་གྲུབ་མཐའི་ཆོས་བཅུ་དྲུག དུས་འཁོར་ས་བཅད་སོགས་དུས་འཁོར་ཆ་ལག་བཅོ་བརྒྱད། ཡུམ་གྱི་མཆན་བུ། གསོལ་འདེབས་ཉེར་ལྔ། ཐུགས་རྗེ་ཆེན་པོའི་ཆོས་སྐོར་ཉེར་གསུམ། བསྟོད་སྐོར་བཅུ་བཞི། སྐུ་འབུམ་ཆེན་པོའི་ཆོས་སྐོར་ལྔ། རྡོ་རྗེ་ཕྲེང་བ་དབང་སྐོར་གསུམ། སྤྲིང་ཡིག་བརྒྱད། སྨོན་ལམ་གསུམ། བཀྲ་ཤིས་བཞི་སོགས་སྔ་ཕྱི་ཀུན་ཏུ་གསུང་རབ་ཀྱི་ཡིག་ཆ་མང་པོ་མཛད་པས་ཐུབ་བསྟན་སྤྱི་དང་ངེས་དོན་དབུ་མ་ཆེན་མོ་མདོ་སྔགས་ཀྱི་གནས་ལུགས་མཐར་ཐུག་ཏུ་ལུང་རིགས་དྲི་མ་མེད་པས་གཏན་ལ་ཕབ་སྟེ་རྒྱུ་དང་འབྲས་བུའི་ཐེག་པའི་ཆོས་སྒོ་མཐའ་དག་གསལ་བར་བྱས་(ཤོག་གྲངས་༢༧)ཞེས་གསུངས། དེ་ནས་དོལ་པོ་པ་ཤེས་རབ་རྒྱལ་མཚན་མཆོག་ས་སྐྱར་བཤད་ཉན་ལ་ཐུགས་གཞོལ་སྐབས། དཀའ་ཆེན་བཞི་དང་། རིགས་ཚོགས་ལྔ། དབུ་མ་འཇུག་པ། བྱམས་ཆོས་ཕྱི་མ་བཞི་རྣམས་ལན་མང་དུ་གསུངས་ནས་ཇོ་ནང་པའི་ཆོས་བརྒྱུད་རྒྱ་ཆེར་སྤེལ། སྐུ་ཚེའི་སྨད་དུ་ནུབ་ཆོས་ལུང་དང་། འུ་ཡུག སྙེ་མོ། གནམ། སྟོད་ལུང་སོགས་རིམ་བཞིན་བརྒྱུད་ནས་ལྷ་སར་ཕེབས་ཏེ་ཟླ་བ་བཅུ་གཅིག་ཙམ་བཞུགས། དབུས་ཁུལ་གྱི་བླ་མ་སློབ་དཔོན་དང་མཁས་གྲུབ། དཔོན་རིགས་སྐྱ་བོ་མང་པོ་དང་མཇལ་འཕྲད་གནང་། དད་ལྡན་སྐྱེས་བུ་རྣམས་ལ་ཟབ་ལམ་རྡོ་རྗེ་རྣལ་འབྱོར་གྱི་ཁྲིད་དང། སེམས་བསྐྱེད། ཡིག་དྲུག་གི་ཆོས་ཁོ་ན་གསུངས་ནས་མཛད་པ་བསམ་གྱིས་མི་ཁྱབ་པ་སྤེལ། དེ་ནས་སྐྱིད་སྨད་དང་། ཡར་འབྲོག མྱང་སྟོད་སོགས་སུ་རིམ་བཞིན་ཕེབས་ནས་ཡུལ་གྲུ་དེ་དག་གི་གདུལ་བྱ་སྒྲོལ་བའི་དོན་དུ་དམ་ཆོས་མང་དུ་གསུངས། ཕྱིར་ཕེབས་པའི་སྐབས་སུ་བུ་སྟོན་ཐམས་ཅད་མཁྱེན་པ་དང་ཞལ་མཇལ་ནས་ཕན་ཚུན་འབེལ་གཏམ་མང་དུ་མཛད། (མཁས་པའི་དབང་པོ་བུ་སྟོན་གྱིས་ཀྱང་རྩོད་པ་མཛད་མི་ནུས་གསུངས་པ་དེ་ནི་དོན་དངོས་དང་མཚུངས།) དེ་ནས་སླར་ཡང་ཇོ་ནང་དུ་ཕེབས་ནས་ལོ་གཅིག་ཙམ་རིང་ཇོ་ནང་པའི་རིང་ལུགས་འཛིན་པའི་སྐྱེ་བོ་སེར་སྐྱ་མ་ལུས་པར་བཀའ་བསྟན་གཞུང་ལུགས་མང་དུ་གསུངས། ཇོ་ནང་པའི་ཆོས་བརྒྱུད་རྒྱ་ཆེར་འཕེལ་བ་ནི་དོལ་པོ་པའི་བཀའ་དྲིན་ལས་བྱུང་བ་ཞིག་ཡིན་པས་ཐམས་ཅད་མཁྱེན་པ་ཆེན་པོ་དོལ་པོ་པ་ཞེས་བསྔགས་བརྗོད་ཡང་ཡང་མཛད། དེ་ནས་སྐུ་གཟུགས་མི་བདེ་བ་བྱུང་ནས་ཐུགས་སྲས་གཙོ་བོ་རྣམས་བོས་ཏེ་གསང་གྲོས་བྱེད་གསུངས། དེ་ནས་ཐུགས་སྲས་གཙོ་བོ་དང་ཞབས་འབྲིང་རྣམས་སྐུའི་དྲུང་དུ་འདུས་པ་ལས་གསུང་གླེང་ཞལ་ཏ་གནང་བ་འདི་ལྟར། སྐྲ་དཀར་ལྕགས་ཀྱུས་བདག་གི་མགོ་ལ་བཏབ། ། གཉེར་མའི་ཞགས་པས་ལུས་ནི་དམ་པོར་བཅིངས། །རྟ་བདུན་རྒྱལ་པོ་ནུབ་ཀྱི་ལ་ཁར་སླེབས། །དེ་ཕྱིར་ད་ལོ་འདི་ནས་བདག་ནི་འགྲོ། །གནས་འདི་སྤྲེལ་འདྲ་ཉ་འདྲ་རྨ་བྱ་འདྲ། །སྤྲེལ་འདྲའི་དུས་སུ་བུ་ཆེན་ཁྱེད་རྣམས་ཀྱང་། །ད་ལྟ་ལྟ་སྒོམ་སྤྱོད་འབྲས་ཡང་དག་སྤྱོད། །བསྟན་པ་འཛིན་པའི་དགེ་སློང་མང་དུ་འབྱུང་། །དམ་ཆོས་མ་ལུས་རྒྱས་པར་རབ་ཏུ་བྱུང་། ། ཞེས་སོགས་བཀའ་ཆེམས་བསམ་གྱིས་མི་ཁྱབ་པ་གནང་སྟེ། དགུང་ལོ་བདུན་ཅུ་རབ་བྱུང་དྲུག་པའི་ལྕགས་གླང་༡༣༦༡ལོར་དགོངས་པ་ཆོས་དབྱིངས་སུ་གཤེགས་སོ།།    
     ཐམས་ཅད་མཁྱེན་པ་འདི་ཉིད་ལ་སློབ་མ་ནམ་མཁའི་སྐར་ཚོགས་ལྟར་གྲངས་ལས་འདས་པ་བྱུང་ཡང་། དེ་དག་གི་ནང་ནས་གཙོ་བོར་གྱུར་པ་ཐུགས་སྲས་བཅུ་གསུམ་སྟེ།
	༡ ཀུན་སྤངས་ཆོས་གྲགས་དཔལ་ནི། ཡབ་བལ་པོ་ལྷ་བཟོ་བ་རཏྣ་མ་ཏི་དང་ཡུམ་སྲས་མོ་ཡེ་ཤེས་སྒྲོན་གྱི་སྲས་སུ་རབ་བྱུང་ལྔ་པའི་ཆུ་ལུག་༡༢༨༣ལོར་རྭ་ལུང་དུ་སྐུ་འཁྲུངས། དགུང་ལོ་ལྔ་ལ་ལྷ་བཟོ་དང། རིག་གནས་སོགས་ལ་སྦྱངས་པ་མཛད་པས་ཚེགས་མེད་དུ་མཁྱེན། དགུང་ལོ་བདུན་ལ་བྱང་ཆུབ་འོད་ཟེར་གྱི་དྲུང་ནས་དགེ་བསྙེན་གྱི་སྡོམ་པ་བཞེས། དགུང་ལོ་བརྒྱད་ལོར་གུང་ཐང་དུ་ཕེབས་ཏེ་དགེ་འདུན་རྒྱ་མཚོའི་དྲུང་ནས་དགེ་ཚུལ་གྱི་སྡོམ་པ་བླངས་ནས་མཚན་དུ་ཆོས་གྲགས་དཔལ་བཟང་པོ་ཞེས་བཏགས། འདུལ་མངོན་ཚད་མ་སྒྲ་རིག་སོགས་ལ་སྦྱངས་པ་གང་ལེགས་མཛད། དགུང་ལོ་ཉེར་གཅིག་པར་དབུས་གཙང་གི་དགོན་པ་གྲགས་ཅན་མང་པོར་བྱོན་ནས་མཁས་པ་མང་པོའི་ཞབས་ལ་གཏུགས་ཏེ་ཕྱི་ནང་གི་ཆོས་མང་དུ་གསན། ཐོས་པ་རྒྱ་ཆེར་འཕེལ། དེ་ནས་ཞ་ལུར་ཕེབས་ནས་བུ་སྟོན་ཁ་ཆེའི་དྲུང་ནས་དབང་བརྒྱ་རྩ་དང་མི་ཏྲ་བརྒྱ་རྩ། བརྟག་གཉིས་ཀྱི་ཁྲིད་རིགས་སོགས་མང་དུ་གསན། དེ་ནས་ཐར་བ་ལོ་ཙཱ་བ་ཉི་མ་རྒྱལ་མཚན་གྱི་དྲུང་ནས་སྒྲ་དང་ལཉྩའི་ཡི་གེ་སོགས་ལ་སྦྱངས་པ་མཛད་དེ་མཁས་པར་གྱུར། དགུང་ལོ་ཉེར་ལྔར་ཀུན་མཁྱེན་ཆེན་པོ་དང་ཞལ་མཇལ་ཏེ་གདམས་ངག་མང་དུ་གསན། དེ་བཞིན་རྩིས་དཔེ་ཆེན་པོ་དང་། བསྟན་རྩིས། གཟའ་ལྔ་སོགས་ཀྱི་གཞུང་ལུགས་ལ་སྦྱངས་པ་མཐར་ཕྱིན་མཛད། དེ་རྗེས་ཀུན་མཁྱེན་ཆེན་པོའི་སྐུ་ཚབ་མཛད་དེ་རྒྱ་ནག་ཏུ་ཕེབས། ཟླ་བ་བདུན་ཙམ་རིང་ཆོས་རྒྱ་ཆེར་སྤེལ། དེ་ནས་བོད་དུ་ཕྱིར་ལོག་ཕེབས་རྗེས་འབྲི་གུང་དང་། སྟག་ལུང། ཡར་ལུང་སོགས་ཡུལ་གྲུ་མང་པོར་གདན་དྲངས་ནས་གདུལ་བྱ་འགྲོ་བའི་དོན་དུ་ཆོས་ཀྱི་འཁོར་ལོ་རྒྱ་ཆེར་བསྐོར། མཐར་རབ་བྱུང་དྲུག་པའི་ཆུ་ཡོས་༡༣༦༣ལོར་དགུང་ལོ་གྱ་གཅིག་ཏུ་ཕེབས་སྐབས་སྡིག་ཅན་བྱང་པ་སིདྡྷིས་རལ་གྲི་བསྣུན་ཏེ་བཀྲོངས།
	༢ ལོ་ཙཱ་བ་ཆོས་ཀྱི་རྒྱལ་པོ་ནི། ཡབ་ཡེ་ཤེས་བཟང་པོ་དང་ཡུམ་ལྷ་མོ་སྦྱིན་དགའི་སྲས་སུ་རབ་བྱུང་ལྔ་པའི་ས་ཕག་༡༢༩༩ལོར་མདོ་སྨད་དུ་སྐུ་འཁྲུངས། དགུང་ལོ་བདུན་ལ་ཕེབས་སྐབས་བླ་མ་དབང་རྫོང་བའི་མདུན་དུ་གདན་དྲངས་ནས་ཡི་གེ་འབྲི་ཀློག་སོགས་ལ་སྦྱངས་པ་མཛད། དགུང་ལོ་དགུར་རྟ་ནག་ཏུ་བྱོན་ནས་མཁན་ཆེན་པའི་དྲུང་དུ་དགེ་ཚུལ་གྱི་སྡོམ་པ་བཞེས། ཆོས་མིང་དུ་བློ་གྲོས་དཔལ་བཟང་པོ་ཞེས་གསོལ། དེ་ནས་གསང་ཕུར་བྱོན་ནས་མཁན་ཆེན་ཚུལ་ཁྲིམས་བཟང་པོའི་དྲུང་ནས་ཕར་ཕྱིན་དང་མངོན་པ་སོགས་མང་དུ་གསན་ནས་མཁས་པར་གྱུར། དེ་ནས་ས་སྐྱར་བྱོན་ཏེ་སྟོན་པ་ནམ་མཁའི་ཡེ་ཤེས་ཀྱི་དྲུང་ནས་འདུལ་བ་ལུང་སྡེ་བཞི་ཆ་ལག་དང་བཅས་པ་གསན་ནས་དགོངས་དོན་ལེགས་པར་ཐུགས་སུ་ཆུད། དབུས་གཙང་གང་སར་གྲྭ་སྐོར་དུ་ཕེབས་ནས་རིག་པའི་རྩལ་སྦྱངས་པས་མཚན་སྙན་གང་སར་ཁྱབ། དགུང་ལོ་ཉེར་ལྔར་བྲག་རམ་དུ་བྱོན་ནས་དཔང་ལོ་བློ་གྲོས་བརྟན་པའི་དྲུང་ནས་སྒྲ་དང་ལཉྩའི་ཡི་གེ་སོགས་ལ་སྦྱངས་པ་མཛད། དཔང་ལོ་ཙཱ་བས་ཀུན་མཁྱེན་ཇོ་ནང་པ་ལྟ་བུ་རྒྱ་གར་དུའང་དཀའ་བའོ་གསུངས་པས་ཇོ་ནང་དུ་བྱོན་ཏེ་ཀུན་མཁྱེན་ཆེན་པོ་དང་མཇལ། དབང་དང་མན་ངག་མང་དུ་གསན། དེ་ནས་སེམས་འགྲེལ་སྐོར་གསུམ་དང་། རྒྱུད་བཀའ། དབང་བཀའ། ཕར་ཕྱིན། ཚད་མ། མངོན་པ། འདུལ་བ་སོགས་ཀྱི་གཞུང་འགྲེལ་ཆ་ལག་དང་བཅས་པ་ལེགས་པར་གསན་ཏེ་མཁས་པའི་རྩེ་མོར་སོན། དེ་ནས་དགུང་ལོ་ལྔ་བཅུ་ང་ལྔར་ཕེབས་ཏེ་རབ་བྱུང་དྲུག་པའི་ཤིང་རྟ་༡༣༥༤ལོའི་རྒྱལ་ཟླའི་ཚེས་བརྒྱད་ཉིན་སྐུ་བདེ་བར་གཤེགས་སོ།།
	༣ མ་ཏི་པཎ་ཆེན་ནི། ཡབ་བཟོད་པ་དཔལ་དང་ཡུམ་པདྨ་བཙུན་གྱི་སྲས་སུ་རབ་བྱུང་ལྔ་པའི་ཤིང་རྟ་༡༢༩༤ལོར་མངའ་རིས་སུ་སྐུ་འཁྲུངས། སྲས་འདི་ནི་གཟུགས་བཟང་བ་དང་། རྣམ་རིག་གསལ་བ། བྱམས་སྙིང་རྗེ་ཆེ་བ། དྲི་བཟང་གིས་ཁང་ཁྱིམ་གང་བ་སོགས་ངོ་མཚར་ལྟས་དང་ལྡན་པ་ཞིག་བྱུང། དགུང་ལོ་བཞི་ནས་བྱམས་པའི་ཆོས་ལྔ་ཞལ་འདོན་མཛད། དགུང་ལོ་བདུན་ལ་གྲུབ་ཐོབ་བྱ་རིན་པའི་ཡབ་ཡུམ་གཉིས་ཀྱི་རི་ཁྲོད་དུ་གདན་དྲངས་ནས་མན་ངག་ཟབ་མོ་གསན། དགུང་ལོ་བཅོ་ལྔར་མཁན་ཆེན་བཀྲ་ཤིས་སེངྒེའི་དྲུང་དུ་དགེ་ཚུལ་གྱི་སྡོམ་པ་བཞེས། དགུང་ལོ་ཉེར་ལྔར་ཞ་ལུར་བྱོན་ནས་མཁན་ཆེན་རིན་ཆེན་གྲགས་པའི་དྲུང་དུ་བསྙེན་རྫོགས་མཛད། དེ་ནས་ཀུན་མཁྱེན་ཆེན་པོའི་མཛད་རྣམ་གསན་པས་དད་གུས་ཅིག་ཅར་དུ་འཆར་ཏེ་ཕྱག་རོགས་གྲྭ་བ་གཅིག་དང་ལྷན་དུ་ཇོ་ནང་དུ་ཕེབས། ཀུན་མཁྱེན་ཆེན་པོ་དང་དངོས་སུ་ཞལ་མཇལ་ཐོག་དད་གུས་རབ་ཏུ་འཆར་ནས་ཐལ་མོ་སྦྱར་ཏེ་གསོལ་བ་སྨོན་ལམ་བཏབ། དེ་ནས་ཀུན་མཁྱེན་ཆེན་པོའི་དྲུང་དུ་འབྲལ་མེད་བཞུགས་ཏེ་ཕྱི་ནང་གསང་གསུམ་གྱི་བཀའ་གདམས་མན་ངག་མང་དུ་གསན། དེ་ནས་ཀུན་སྤངས་ཆོས་གྲགས་དཔལ་དང་ལོ་ཙཱ་བ་བློ་གྲོས་བརྟན་པའི་ཞབས་ལ་གཏུགས་ཏེ་ཟབ་ཆོས་དང་། སྒྲ་དོན་བརྡ་དག་སྦྱངས་པ་མཐར་ཕྱིན་པ་མཛད་དེ་མཚན་སྙན་བ་དན་གཡོ་བ་ལྟར་གང་སར་ཁྱབ། དུས་དེར་བླ་མ་ཟླ་བ་རྒྱལ་མཚན་གྱིས་ས་བཟང་དགའ་ལྡན་གྱི་ཚོགས་དཔོན་དུ་གདན་དྲངས་ནས་དགོན་གནས་རྟེན་གཞི་དང་བཅས་པ་ཕུལ་ནས་དེར་བཞུགས། སྣར་ཐང་དང་། ནག་ཕུག ཞ་ལུ། རྭ་ལུང་། ས་སྐྱ། གསང་ཕུ་སོགས་ནས་དབུས་གཙང་གི་བླ་ཆེན་དང་དགེ་འདུན་མང་པོ་འདུས། གདུལ་བྱའི་དོན་དུ་ཆོས་ཀྱི་འཁོར་ལོ་རྒྱ་ཆེར་བསྐོར། བྱམས་གླིང་དུ་སྡེ་བ་དོལ་པ་བསྐུལ་ནས་ཇོ་ནང་དཔལ་གྱི་མཆོད་རྟེན་ཚད་ལྡན་བཞེངས། རབ་གནས་དང་རྟེན་འབྲེལ་རྒྱ་ཆེ་མཛད། མཐར་དགུང་ལོ་གྱ་གསུམ་རབ་བྱུང་དྲུག་པའི་མེ་འབྲུག་༡༣༧༦ལོར་ཐ་སྐར་ཟླ་བའི་ཚེས་བཅོ་ལྔ་ཉིན་དགོངས་པ་ཆོས་དབྱིངས་སུ་གཤེགས།
	༤ ཀུན་མཁྱེན་ཕྱོགས་ལས་རྣམ་རྒྱལ་ནི། ཡབ་སྦྱིན་པ་དཔལ་དང་ཡུམ་ཏིང་འཛིན་སྒྲོལ་མའི་སྲས་སུ་རབ་བྱུང་ལྔ་པའི་མེ་རྟ་༡༣༠༦ལོའི་ས་ག་ཟླ་བར་མངའ་རིས་སུ་སྐུ་འཁྲུངས། དགུང་ལོ་བཞི་ལ་དགེ་སློང་རིན་ཆེན་རྡོ་རྗེའི་དྲུང་དུ་ཡི་གེ་བསླབས་པས་ཚེགས་མེད་དུ་མཁྱེན། དེ་ནས་མཚོ་མ་ཕམ་གྱི་འགྲམ་དུ་རི་བའི་བླ་མ་ལས་སྲ་འབེབས་བརྒྱད་བསླབས། དེ་ནས་པཎྜི་ཏ་ཨུ་མ་པ་ཏིའི་དྲུང་དུ་ལེགས་སྦྱར་གྱི་སྒྲ་དང་སཾ་སྐྲྀ་ཏའི་སྐད་ལ་སྦྱངས་པ་མཛད། ཡབ་ཀྱི་དྲུང་ནས་གསང་ཆོས་མང་དུ་གསན། དེ་ནས་དགུང་ལོ་བརྒྱད་ལོར་བླ་མ་བྱང་ཆུབ་དཔལ་གྱི་ཞབས་ཏོག་ཏུ་གཙང་ཡུལ་གློ་བུ་གྲོང་ཆེན་དུ་བྱོན། མཁས་པ་གཙང་ནག་པའི་དྲུང་ནས་དབུ་མ་རྩ་བ་ཤེས་རབ། དེའི་འགྲེལ་བ་ཟླ་བ་གྲགས་པས་མཛད་པ་དེ་གསན། དེ་ནས་སློབ་དཔོན་རིན་ཆེན་དཔལ་གྱིས་མཁན་པོ་དང། དབུ་མ་པ་བྱང་ཆུབ་དཔལ་གྱིས་སློབ་དཔོན་མཛད་དེ་དགེ་ཚུལ་གྱི་སྡོམ་པ་བཞེས། ཆོས་ཀྱི་རྒྱལ་པོ་ཞེས་བསྟོད་པའི་མཚན་གསོལ། དེ་ནས་བླ་མ་རྒྱ་རས་པ་སོགས་ཀྱི་ཞབས་ལ་གཏུགས་ནས་སྒྲོལ་མ་ས་ལུགས་དང་། བདེ་མཆོག་སྙན་བརྒྱུད་སོགས་ཆོས་མང་དུ་གསན། དེ་ནས་གུང་ཐང་སྐྱིད་རོང་དང། ལ་སྟོད་ཐོལ་བུ། ཕག་སྐོར་སོགས་ལ་ཕེབས་ཏེ་ཐོས་པ་རྒྱ་ཆེར་མཛད། དེ་ནས་གུང་ཐང་ཆོས་འཁོར་གླིང་དུ་བྱོན་ནས་མཁན་ཆེན་དོན་གྲུབ་དཔལ་ལ་བསྙེན་པར་རྫོགས། དེ་ནས་གསང་ཕུ་དང། ཞ་ལུ། སྣར་ཐང་། དཔལ་སྟེངས། ཁྲོ་ཕུ་ལ་སོགས་དགོན་སྡེ་གྲགས་ཅན་མང་པོར་གྲྭ་སྐོར་མཛད། རྗེ་འདི་ཉིད་གཞུང་ལུགས་ཀུན་ལ་མཁྱེན་པ་རྒྱས་ཤིང་། འཆད་རྩོད་གང་ལའང་གཞན་གྱིས་འགྲན་པར་དཀའ་བས་ཚལ་དཔོན་དགའ་བདེ་ཡིས་ཕྱོགས་ལས་རྣམ་རྒྱལ་ཞེས་བསྟོད་པའི་མཚན་གསོལ། དེ་ནས་ཀུན་མཁྱེན་ཆེན་པོའི་གཞན་སྟོང་གི་གྲུབ་མཐའ་ལ་བརྟག་པར་དགོངས་ཏེ་ཇོ་ནང་དུ་ཕེབས། ཀུན་མཁྱེན་ཆེན་པོའི་མཛད་འཕྲིན་མང་པོ་གསན་ཏེ་དད་གུས་ཅིག་ཅར་དུ་འཆར། ཕྱི་ནང་གསང་གསུམ་གྱི་གདམས་ངག་དང་མན་ངག་མང་དུ་གསན། ལོ་ཙཱ་བ་བློ་གྲོས་དཔལ་སྐུ་འདས་ཏེ་ཇོ་ནང་པའི་གདན་ས་ལོ་དྲུག་བསྐྱངས། དེ་ནས་ངམ་རིང་གི་ཆོས་དཔོན་དང་ཇོ་ནང་གི་གདན་ས་ལྷན་ཅིག་བཞག་ནས་སེ་མཁར་ཆུང་དུ་གཙོ་བོར་ཐུགས་དམ་ལ་བཞུགས། ལོ་ཤས་སོང་མཚམས་ཀུན་མཁྱེན་ཆེན་པོ་དགོངས་པ་མྱ་ངན་ལས་འདས་པས་སླར་ཡང་ཇོ་ནང་དུ་ཕེབས་ཏེ་གདན་ས་བསྐྱངས། དེ་ནས་དགུང་ལོ་གྱ་གཅིག་རབ་བྱུང་དྲུག་པའི་མེ་སྟག་༡༣༨༦ལོའི་ས་ག་ཟླ་བའི་ཚེས་བཅུ་གཅིག་ཉིན་གཟིམས་ཁྲི་མཐའ་ཅན་དུ་གྱུར།
	༥ འབྲི་གུང་ལོ་ཙཱ་བ་མ་ཎྀ་ཀ་ཤྲཱི་ནི། ཡབ་ཕུ་རང་རྡོ་རྗེ་བློ་གྲོས་དང་ཡུམ་ལྷ་བཙུན་གཉིས་ཀྱི་སྲས་སུ་རབ་བྱུང་ལྔ་པའི་ས་ཕག་༡༢༩༩ལོར་ཡུལ་གྱེར་ཕུ་ལ་སྐུ་བལྟམས། དགུང་ལོ་གསུམ་ནས་བདུན་བར་ཡབ་ཀྱི་དྲུང་དུ་ཡི་གེ་འབྲི་ཀློག་སྦྱངས། དགུང་ལོ་བཅུ་གཅིག་ལ་གསང་ཕུར་བྱོན་ནས་བླ་མ་ཡེ་ཤེས་བཟང་པོའི་དྲུང་ནས་དགེ་ཚུལ་གྱི་སྡོམ་པ་བཞེས། མཚན་དུ་ནོར་བུ་དཔལ་ཡེ་ཤེས་གསོལ། དེ་ནས་འཕན་ཡུལ་དུ་བྱོན་ནས་བླ་མ་ཡེ་ཤེས་སེངྒེ་ལས་ཚད་མ་རིག་རྒྱན་གསན། དེ་ནས་རིམ་བཞིན་ཡར་ལུང་དང་། གྲ་ཐང་། ལྷ་ས། བསམ་ཡས་སོགས་དབུས་ཀྱི་དགོན་སྡེ་གྲགས་ཅན་མང་པོར་བྱོན་ཏེ་སློབ་གཉེར་རྒྱ་ཆེར་མཛད། དེ་ནས་གཙང་དུ་བྱོན་ནས་ས་སྐྱར་ཕེབས། འཇམ་དབྱངས་ཆོས་ཀྱི་རྒྱལ་མཚན་སོགས་ལོ་པཎ་མང་པོའི་ཞབས་ལ་གཏུགས་ཏེ་ཚད་མ་ཕར་ཕྱིན་དང་། འདུལ་བ་ལུང་སྡེ་བཞི་ལ་སོགས་གཞུང་ལུགས་མང་དུ་གསན་ནས་མཁས་པའི་མཚན་སྙན་གང་སར་ཁྱབ། དེ་ནས་ཞ་ལུར་བྱོན་ནས་བྱ་སྟོན་གྱི་དྲུང་དུ་ལེགས་སྦྱར་དང་སྙན་ངག་སོགས་ལ་སྦྱངས་པ་མཛད། དགུང་ལོ་བཅོ་ལྔར་འབྲི་གུང་དུ་ཕེབས། པཎྜི་ཏ་(དྭ་ཥྚ་)ཀ་ར་ལས་སཾ་སྐྲྀ་ཏ་དང་ལེགས་སྦྱར་གྱི་སྒྲ་ལཉྩའི་ཡི་གེ་སོགས་ལ་སྦྱངས་པ་དཔྱིས་ཕྱིན་པ་མཛད་དེ་འབྲི་གུང་ལོ་ཙཱ་བ་ཞེས་པའི་མཚན་བཟང་གང་སར་གྲགས། དེ་ནས་ཨ་ཙ་ར་ཝ་ཏི་ཀ་ར་ལས་རྒྱ་གར་ཤར་ནུབ་ཀྱི་ཡུལ་སྐད་བསླབས་པས་སྐད་གཉིས་སྨྲ་བའི་མཆོག་ཏུ་གྱུར། འབྲི་གུང་གི་གདན་སར་ཕེབས། དགུང་ལོ་ཉེར་གཅིག་ལ་ཕེབས་སྐབས་ཀུན་མཁྱེན་ཆེན་པོ་ཞབས་འབྲིང་དང་བཅས་པ་སྙེ་ཐང་དུ་བྱོན་པ་གསན་ཏེ་མཇལ་བར་ཕེབས། སྐབས་དེར་དབུས་གཙང་གི་མཁས་གྲུབ་དང་དགེ་འདུན་མང་པོ་ཡང་སྙེ་ཐང་དུ་འདུས་ནས་ཀུན་མཁྱེན་ཆེན་པོས་ཕྱག་ན་རྡོ་རྗེའི་དབང་བསྐུར་བའི་རྒྱུད་སོགས་གསུངས་པ་དང་མཇལ། དེ་ནས་དད་གུས་རབ་ཏུ་འཆར་ཏེ་ཀུན་མཁྱེན་ཆེན་པོ་དང་ལྷན་དུ་འབྲལ་མེད་བཅར། དུས་འཁོར་གྱི་དབང་སོགས་ཕྱི་ནང་གི་ཆོས་སྐོར་མང་དུ་གསན་ཏེ་མཁས་པའི་རྩེ་མོར་སོན། དེ་རྗེས་ཀུན་མཁྱེན་ཆེན་པོ་དགོངས་པ་ཆོས་དབྱིངས་སུ་གཤེགས་རྗེས་སྐུ་ཚེའི་སྨད་དུ་ཇོ་ནང་དུ་བྱོན་ཏེ་གདན་ས་བསྐྱངས། གདུལ་བྱ་འགྲོ་བའི་དོན་དུ་ཆོས་ཀྱི་འཁོར་ལོ་རྒྱ་ཆེར་བསྐོར། དེ་ནས་དགུང་ལོ་དོན་གཉིས་སུ་ཕེབས་ཏེ་འགྲོ་འདུག་དཀའ་བས་མཁའ་ལྡིང་ཕུང་པོའི་རི་ཁྲོད་དུ་གདན་དྲངས་ནས་བཞུགས། བསྟན་པར་དགོངས་ནས་དགེ་འདུན་པ་མང་པོར་མཚན་བརྗོད་འགྲེལ་བ་ལ་སོགས་ཆོས་མང་དུ་གསུངས། དགུང་ལོ་དོན་ལྔ་རབ་བྱུང་དྲུག་པའི་ཆུ་གླང་༡༣༧༣ལོར་དགོངས་པ་བདེ་བར་གཤེགས་སོ།།
   	༦ ཞང་སྟོན་རྒྱ་བོའམ་ཞང་སྟོན་རྒྱ་བོ་བསོད་ནམས་གྲགས་པ་ནི། ཡབ་ཆོས་རྒྱལ་དཔལ་དང་ཡུམ་ཆོས་ཀྱི་སྒྲོལ་མ་གཉིས་ཀྱི་སྲས་སུ་རབ་བྱུང་ལྔ་པའི་ཆུ་འབྲུག་༡༢༩༢ལོར་སྐྱི་ཤོད་དུ་སྐུ་བལྟམས། དགུང་ལོ་དྲུག་ལ་ཡར་པོ་གྲ་ཐང་དུ་ཕེབས་ཏེ་རྡོ་རྗེ་རྒྱལ་མཚན་གྱི་དྲུང་ནས་ཆོས་བསླབས། དེ་ནས་རི་བོ་དགའ་ལྡན་དུ་བྱོན་ནས་ལུང་རིགས་ཀྱི་རྩོད་གླེང་གནང་བས་དགེ་འདུན་མང་པོ་བསམ་ཡུལ་ལས་འདས་པར་གྱུར། དེ་ནས་ལྷ་ལྡན་ཇོ་བོ་ཤཱཀྱ་མུ་ནེའི་མདུན་དུ་མཁན་ཆེན་གཞོན་ནུ་དཔལ་ལས་དགེ་ཚུལ་གྱི་སྡོམ་པ་བཞེས། མཚན་བསོད་ནམས་གྲགས་པ་དཔལ་བཟང་པོ་ཞེས་གསོལ། དེ་ནས་ཚལ་གུང་ཐང་དུ་ཕེབས་ཏེ་བླ་མ་བཀྲ་ཤིས་སེང་གེ་སོགས་ཀྱི་དྲུང་ནས་ཕར་ཕྱིན་དང་ཚད་མ་ལ་སོགས་གཞུང་ལུགས་མང་ཙམ་གསན། དགུང་ལོ་བཅུ་བཞིར་ཕེབས་སྐབས་ཨ་ཙ་ར་ནག་པོའི་ཞབས་ལ་གཏུགས་ཏེ་སྒྲ་མཚམས་སྦྱོར་ལྔ་པ་དང་། སྙན་ངག་མེ་ལོང་། ཀླུའི་ཟློས་གར་སོགས་གསན། དེ་ནས་དབུས་ཀྱི་དགོན་སྡེ་མང་པོར་བྱོན་ནས་ཐོས་པ་རྒྱ་ཆེར་འཕེལ། དགུང་ལོ་ཉེར་གཉིས་སྐབས་ས་སྐྱར་ཕེབས་ཏེ་མཁན་ཆེན་འཇིགས་མེད་གྲགས་པའི་དྲུང་དུ་བསྙེན་རྫོགས་མཛད། དེ་ནས་གློ་བུ་གྲོང་ཆེན་དང་། ལ་སྟོད། བྲག་རམ། ཞ་ལུ། སྣར་ཐང་། སྟོད་ལུང་སོགས་ལ་གྲྭ་སྐོར་དུ་ཕེབས། མཁས་གྲུབ་མང་པོའི་དྲུང་ནས་དུས་འཁོར་དབང་མོ་ཆེ་དང། ཕྱག་ན་རྡོ་རྗེ་འཁོར་ཆེན། འཇིགས་བྱེད་རྭ་ལུགས་ལ་སོགས་དབང་ཟབ་མོ་ཐམས་ཅད་གསན། དགུང་ལོ་སོ་ལྔར་ཀུན་མཁྱེན་ཆེན་པོའི་ཞབས་ལ་གཏུགས་ཏེ་དགུང་ལོ་དྲུག་ཅུ་རེ་གསུམ་བར་བཀའ་གདམས་མན་ངག་མང་དུ་གསན། དེ་ནས་མཁན་ཆེན་ལྷ་དབང་གིས་གདན་དྲངས་ནས་དཔལ་སྟེངས་ཀྱིི་དགོན་གཞི་དང་བཅས་པ་ཕུལ་ཏེ་དེར་གཙུག་ལག་ཁང་དང་། སྐུ་གསུང་རྟེན་གང་ལེགས་བཞེངས། དཔལ་སྟེངས་སུ་ལོ་བཅོ་ལྔ་རིང་རྒྱུད་འགྲེལ་དབྱར་ཆོས་དགུན་ཆོས་མཛད་དེ་མཁས་གྲུབ་མང་པོ་འདུས། མཛད་འཕྲིན་དབྱར་མཚོ་རྒྱས་པ་ལྟར་ཉིན་བཞིན་གོང་དུ་འཕེལ། མཐར་དགུང་ལོ་དོན་དགུ་རབ་བྱུང་དྲུག་པའི་ལྕགས་ཁྱི་༡༣༧༠ལོའི་དབྱར་ཟླ་ར་བའི་ཚེས་བཅོ་བརྒྱད་ལ་དགོངས་པ་བདེ་བར་གཤེགས་སོ།།
   	༧ ཆོས་རྗེ་ཉ་དབོན་ཀུན་དགའ་དཔལ་ནི། ཡབ་རྣམ་རྒྱལ་དང་ཡུམ་པདྨ་སྒྲོན་གྱི་སྲས་སུ་རབ་བྱུང་ལྔ་པའི་ཤིང་བྱ་ལོའི་ཐ་སྐར་ཟླ་བའི་ཚེས་བརྒྱད་ཉིན་ཉང་པོར་སྐུ་བལྟམས། དགུང་ལོ་གསུམ་ལོན་ནས་མཚན་བརྗོད་འདོན་པ་དང། དགུང་ལོ་བཞི་རུ་ཕེབས་སྐབས་ཀུན་མཁྱེན་ཆེན་པོ་དང་མཇལ། རྗེ་འདི་ཉིད་སྐུ་ཆུང་ངུའི་དུས་ནས་བྱིས་པ་གཞན་དང་མི་འདྲ་བར་ཤེས་རབ་ཀྱི་རྩལ་དང་ལྡན་པ་ཞིག་ཡོད་སྟབས་མཇལ་བ་ཙམ་གྱིས་དད་གུས་ཅིག་ཅར་དུ་འཆར། དགུང་ལོ་བཅུ་གཉིས་སུ་མཁན་ཆེན་ཉི་མ་རྒྱལ་མཚན་ལས་དགེ་ཚུལ་གྱི་སྡོམ་པ་བཞེས། མཚན་ཀུན་དགའ་དཔལ་བཟང་ཞེས་གསོལ། དེ་ནས་སྟག་ལུང་དང་། སྣར་ཐང་སོགས་དགོན་སྡེ་མང་པོར་བྱོན་ཏེ་རིན་ཆེན་བཟང་པོ་དང་སློབ་དཔོན་བློ་བཟང་གྲགས་པ་ལས་མཛོད་འགྲེལ་དང། ཕར་ཕྱིན། མངོན་པ་སོགས་གཞུང་ལུགས་མང་དུ་གསན། སྐུ་ཚེའི་སྨད་དུ་བློ་གསལ་དྲུག་བརྒྱ་ཙམ་གྱིས་བསྐོར་ནས་རྩེ་ཆེན་ཆོས་སྡེ་བཏབ། བཤད་སྒྲུབ་གཉིས་ཀ་འཕེལ་བར་མཛད། གཙུག་ལག་ཁང་དང་སྐུ་གསུང་ཐུགས་རྟེན་ལེགས་པར་བཞེངས། སློབ་བརྒྱུད་མང་དུ་སྤེལ། དགུང་ལོ་གོ་ལྔ་རབ་བྱུང་དྲུག་པའི་ས་ལུག་༡༣༧༩ལོའི་ཆུ་སྟོད་ཟླ་བའི་ཚེས་དྲུག་ཉིན་དགོངས་པ་ཆོས་དབྱིངས་སུ་གཤེགས།
    	༨ ཐང་བོ་ཆེ་ཀུན་དགའ་འབུམ། རབ་བྱུང་ལྔ་པའི་ལྕགས་ལུག་༡༣༣༡ལོར་ཡུལ་གླིང་སྟོད་དུ་སྐུ་བལྟམས། དགུང་ལོ་བདུན་དུ་གསང་ཕུར་བྱོན་ཏེ་བླ་མ་བཀྲ་ཤིས་བཟང་པོ་ལས་རབ་ཏུ་བྱུང། མཚན་དུ་ཀུན་དགའ་འབུམ་ཞེས་གསོལ། དེ་ནས་དགུང་ལོ་བཅུ་གཉིས་སུ་ཕེབས་སྐབས་གུང་ཐང་ཆོས་འཁོར་གླིང་དུ་བླ་མ་དོན་གྲུབ་དཔལ་གྱི་དྲུང་ནས་ཕར་ཕྱིན་དང་ཚད་མ་ལོ་བཞིན་གསན་ཏེ་ཚིག་དོན་མ་ལུས་པ་ཐུགས་སུ་ཆུད། དེ་ནས་ས་སྐྱ་སོགས་དགོན་གནས་གྲགས་ཅན་མང་པོར་བྱོན་ཏེ་ལོ་པཎ་མང་པོའི་དྲུང་ནས་ཚད་མ་དང། ཕར་ཕྱིན། འདུལ་བ། ནཱ་རོ་ཆོས་དྲུག་སོགས་བཀའ་གདམས་གཞུང་ལུགས་མང་དུ་གསན་ཏེ་མཚན་སྙན་བཟང་པོ་གང་སར་ཁྱབ། དགུང་ལོ་ཉེར་གཉིས་སུ་ཇོ་ནང་དུ་བྱོན་ཏེ་ཀུན་མཁྱེན་ཆེན་པོའི་ཞབས་ལ་གཏུགས་ཏེ་དུས་འཁོར་དབང་མོ་ཆེ་དང། རྒྱུད་ཀྱི་དབང་། ཀྱཻ་རྡོར་ས་ལུགས་ཀྱི་དབང། འཇིགས་བྱེད་རྭ་ལུགས་ཀྱི་དབང་སོགས་བཀའ་གདམས་མན་ངག་མང་དུ་གསན་ཏེ་མཁས་པའི་རྩེ་མོར་སོན། དགུང་ལོ་ཞེ་བརྒྱད་དུ་རྟ་ནག་ཏུ་གདན་དྲངས། སློབ་དཔོན་རིན་ཆེན་བཟང་པོས་རྒྱལ་ཚབ་གཏད། བསྙེན་བཀུར་ཞབས་ཏོག་གང་ལེགས་མཛད་དེ་ལོ་དྲུག་རིང་རྒྱུད་འགྲེལ་ལ་སོགས་ཟབ་ཆོས་རྒྱ་ཆེར་གསུངས། སློབ་མ་མང་དུ་འདུས། དགུང་ལོ་ང་བདུན་སྐབས་ཡར་ལུང་དུ་གདན་དྲངས། སློབ་དཔོན་ཡེ་ཤེས་དཔལ་གྱིས་དགོན་པ་གཏད། དེར་རྟེན་གསུམ་གང་ལེགས་བཞེངས་པ་མ་ཟད། རྒྱུད་འགྲེལ་དང་རྡོ་རྗེ་ཕྲེང་བའི་ཐིག་རྩ་སོགས་དམ་ཆོས་མང་དུ་གསུངས། མཐར་དགུང་ལོ་དོན་གཉིས་རབ་བྱུང་བདུན་པའི་ཆུ་རྟ་༡༤༠༢ལོའི་ཟླ་ལྔ་པའི་ཚེས་བརྒྱད་ལ་གཟིམས་ཁྲི་མཐའ་ཅན་དུ་གྱུར།
    	༩ སྨན་ཆུ་ཁ་བ་བློ་གྲོས་རྒྱལ་མཚན་ནི། ཡབ་ཞང་ཀུན་བཟང་དང་ཡུམ་ལུ་གུ་འཛུམ་གྱི་སྲས་སུ་རབ་བྱུང་ལྔ་པའི་ཤིང་སྟག་༡༣༡༤ལོར་སྐྱིད་ཤོད་སྟོད་ལུང་དུ་སྐུ་བལྟམས། སྐུ་ཆུང་ངུའི་དུས་སྐྱེས་སྟོབས་ཤེས་རབ་ཀྱི་རྩལ་དང་ལྡན་ཞིང་དགུང་ལོ་ལྔར་ཟློས་གར་བཟོ་དང་སྒྱུ་རྩལ་ལ་མཁས་པར་གྱུར། དགུང་ལོ་བརྒྱད་དུ་ཡི་གེ་འབྲི་ཀློག་ལ་སྦྱངས་པ་གང་ལེགས་བྱུང། དགུང་ལོ་བཅུ་གསུམ་དུ་གསང་ཕུར་བྱོན་ཏེ་གླིང་སྨད་པ་ཕྱོགས་རྒྱལ་གྱི་མཁན་པོ་དང་། གཞོན་ནུ་སེང་གེས་སློབ་དཔོན་མཛད་དེ་དགེ་ཚུལ་གྱི་སྡོམ་པ་བཞེས། མཚན་དུ་བློ་གྲོས་རྒྱལ་མཚན་ཞེས་གསོལ། དགུང་ལོ་བཅུ་གསུམ་སྐབས་ཚད་མ་རྣམ་འགྲེལ་གྱི་ཚིག་དོན་མ་ལུས་པ་ཐུགས་སུ་ཆུད། རིག་པའི་རྩལ་དང་ལྡན་པས་རྩོད་རྒྱལ་པ་ཞེས་སྙན་པའི་མཚན་བཟང་གང་སར་ཁྱབ། དགུང་ལོ་བཅུ་དགུར་མཁན་ཆེན་བཟང་པོའི་དྲུང་དུ་བསྙེན་པར་རྫོགས། དེ་ནས་ས་སྐྱར་ཕེབས་ཏེ་འཇིགས་མེད་གྲགས་པའི་དྲུང་ནས་སྒྲ་མཚམས་སྦྱོར་ལྔ་པ་དང། སྙན་ངག་མེ་ལོང་། སྡེབ་སྦྱོར་རིན་ཆེན་ཕྲེང་བ། ཀླུ་ཀུན་ཏུ་དགའ་བའི་ཟློས་གར། ཀརྨ་ཤ་ཏམ། བརྟག་གཉིས། གཤེད་དམར་ལ་སོགས་ཕྱི་ནང་གི་བཀའ་གདམས་གཞུང་ལུགས་མང་དུ་གསན་ཏེ་མཁས་པའི་དབང་པོར་གྱུར། དེ་རྗེས་སྨན་ཆུར་རྟེན་གསུམ་བཞེངས་ནས་མཛད་པ་རྒྱ་ཆེར་སྤེལ། དགུང་ལོ་དོན་དྲུག་རབ་བྱུང་བདུན་པའི་ས་སྦྲུལ་༡༣༨༩ལོའི་ཚེས་བཅུའི་སྔ་དྲོ་ལ་དགོངས་པ་ཆོས་དབྱིངས་སུ་གཤེགས།
    	༡༠ ཆོས་རྗེ་རིན་ཚུལ་ནི། ཡབ་ལྷ་བཟང་དང་ཡུམ་ལྷ་བཙུན་གཉིས་ཀྱི་སྲས་སུ་རབ་བྱུང་ལྔ་པའི་མེ་བྱ་༡༢༩༧ལོར་ཡུལ་བྱང་རྫིང་དུ་སྐུ་བལྟམས། སྐུ་ཆུང་ངུའི་དུས་ནས་ཡི་གེ་འབྲི་ཀློག་ལ་སྦྱངས་པ་མཛད། དགུང་ལོ་བརྒྱད་ལ་གནས་རྙིང་དགོན་དུ་བྱོན་ནས་མཁན་ཆེན་དཀའ་བཞི་པ་ལས་རབ་ཏུ་བྱུང་། མཚན་དུ་རིན་ཆེན་ཚུལ་ཁྲིམས་དཔལ་བཟང་པོ་ཞེས་གསོལ། དེ་ནས་ཞ་ལུར་བྱོན་ནས་བསོད་ནམས་བཟང་པོའི་ཞབས་ལ་གཏུགས་ཏེ་ཕར་ཕྱིན་དང་མངོན་པ། འདུལ་བ། བདེ་མཆོག་འབུམ་ལྔ་སོགས་བཀའ་བསྟན་གཞུང་ལུགས་དུ་མ་གསན། དེ་ནས་ལྷ་ས་དང་། བསམ་ཡས་ལ་སོགས་དབུས་ཀྱི་དགོན་སྡེ་མང་པོར་བྱོན་ཏེ་ལོ་པཎ་མང་པོའི་དྲུང་སློབ་གཉེར་རྒྱ་ཆེ་མཛད་དེ་མཁས་པའི་མཚན་བཟང་ཡུལ་གྲུ་གང་སར་ཁྱབ། དེ་ནས་རིམ་བཞིན་སྣར་ཐང་དང།  ནག་ཕུག རྭ་ལུང། སྙེ་ཐང། ཉང་སྟོད། ཁྲོ་ཕུ་བཅས་བརྒྱུད་ས་སྐྱར་ཕེབས། དེ་རྗེས་ཇོ་ནང་དུ་ཀུན་མཁྱེན་ཆེན་པོའི་ཞབས་ལ་གཏུགས་ཏེ་དགུང་ལོ་སོ་བརྒྱད་ལོར་བསྙེན་པར་རྫོགས། དུས་འཁོར་དབང་མོ་ཆེ་དང། དཔལ་ལྡན་རྒྱུ་སྐར་གྱི་དབང་། བདེ་མཆོག་སྙན་བརྒྱུད་སོགས་ཕྱི་ནང་གི་ཆོས་སྒོ་ཐམས་ཅད་དགྱེས་བཞིན་དུ་གསན་ནས་མཁས་པའི་ཡང་རྩེར་སོན། དགུང་ལོ་ང་བརྒྱད་དུ་མཁན་ཆེན་ནོར་བཟང་གིས་སྟོད་ལུང་རྣམ་རྒྱལ་དུ་གདན་དྲངས་ཏེ་དགོན་གཞི་རྟེན་དང་བཅས་པ་ཕུལ། དེ་ནས་དགོན་དེར་བཞུགས་ནས་དབང་པོ་རབ་འབྲིང་ཐ་གསུམ་ལ་སོ་སོར་འཚམ་པའི་ཆོས་མང་དུ་གསུངས། དེ་ནས་གུང་ཐང་ལ་སོགས་དགོན་གནས་མང་པོར་བྱོན་ནས་གདུལ་བྱ་འགྲོ་བའི་དོན་དུ་ཆོས་ཀྱི་འཁོར་ལོ་རྒྱ་ཆེར་བསྐོར། མཐར་དགུང་ལོ་དོན་གཉིས་རབ་བྱུང་དྲུག་པའི་ས་སྤྲེལ་༡༣༦༨ལོའི་ཟླ་ལྔ་པའི་ཚེས་བཅུ་དྲུག་ཉིན་དགོངས་པ་བདེ་བར་གཤེགས།
   	༡༡ ལྷའི་རྒྱལ་མཚན་ནི། ཡབ་ཡེ་ཤེས་བཟང་པོ་དང་ཡུམ་དཔལ་བཙུན་པའི་སྲས་སུ་རབ་བྱུང་ལྔ་པའི་ས་ལུག་༡༣༡༩ལོར་ཡུལ་སྡེ་ཐང་དུ་སྐུ་འཁྲུངས། དགུང་ལོ་ལྔར་སྐུ་འབུམ་ཐང་དུ་བྱོན་ནས་བླ་མ་དོན་གྲུབ་དཔལ་ལས་རབ་ཏུ་བྱུང་། མཚན་དུ་ལྷའི་རྒྱལ་མཚན་དཔལ་བཟང་པོ་ཞེས་གསོལ། ཀ་རི་ཀ་ལ་སོགས་གསན་ནས་ཚིག་དོན་མ་ལུས་ཐུགས་སུ་ཆུད། དེ་ནས་རྟ་ནག་དང་། ཞ་ལུ། སྟོད་ལུང། མཚུར་ཕུ་སོགས་ལ་བྱོན་ཏེ་རྟོགས་ལྡན་གྲགས་སེང་གི་ཞབས་ལ་གཏུགས་ནས་བདེ་མཆོག་འབུམ་ལྔ་དང་། འཇམ་དཔལ་རྩ་རྒྱུད། སྤྱོད་རྒྱུད་ཕྱི་མ་ལ་སོགས་ཆོས་མང་དུ་གསན། དེ་ནས་སྟག་ལུང་དང། ཁྲོ་ཕུ། བདེ་ཆེན། རྩེ་ཆེན། ནུབ་ཆོས་ལུང་སོགས་ལ་སློབ་གཉེར་མཛད་དེ་མཁས་པའི་མཚན་སྙན་གང་སར་ཁྱབ། དེ་ནས་ཀུན་མཁྱེན་ཆེན་པོའི་མཚན་སྙན་ཐོས་པ་ཙམ་གྱིས་དད་གུས་ལྷད་མེད་འཆར་བཞིན་ཞབས་ལ་གཏུགས་ཏེ་ཕྱི་ནང་གི་བཀའ་བསྟན་གཞུང་ལུགས་མང་པོ་གསན། དེ་རྗེས་ལྷ་རུང་ཆོས་སྡེར་བྱོན་ནས་སློབ་དཔོན་ཆོས་གྲགས་ཀྱིས་གདན་ས་གཏད། བཀའ་བརྒྱུད་གོང་མ་རྣམས་ཀྱི་ཕྱག་དཔེ་ལྷ་རྟེན་ཐམས་ཅད་ཕུལ་ཏེ་ལོ་མང་རིང་འཆད་ཉན་དར་རྒྱས་སུ་མཛད། དེ་ནས་མཁན་ཆེན་བྱང་ཆུབ་བཟང་པོས་གདན་དྲངས་ནས་གནས་ཆེན་ནམ་མཁའ་མཛོད་ཀྱི་དགོན་གཞི་དང་བཅས་པ་ཕུལ་ནས་དེར་བཞུགས། གཙུག་ལག་ཁང་དང་སྐུ་གསུང་ཐུགས་རྟེན་ལེགས་པར་བཞེངས། གདུལ་བྱ་འགྲོ་བའི་དོན་དུ་ཆོས་ཀྱི་འཁོར་ལོ་རྒྱ་ཆེར་བསྐོར། དགུང་ལོ་གྱ་གསུམ་རབ་བྱུང་བདུན་པའི་ལྕགས་སྦྲུལ་༡༤༠༡ལོའི་ཟླ་དྲུག་པའི་ཚེས་བརྒྱད་ལ་སྐུ་བདེ་བར་གཤེགས།

	སྔགས་ལུགས་ནི། གསང་སྔགས་ནི་ཐོག་མར་རྒྱ་གར་འཕགས་པའི་ཡུལ་དུ་དར་ཆེ་ཞིང། དེ་ཡང་ཇོ་ནང་ཆོས་འབྱུང་ཟླ་བའི་སྒྲོན་མེ་ལས། དུས་དེ་ཙམ་ན་དཔལ་ས་ར་ཧའམ་བྲམ་ཟེ་སྒྲ་གཅན་འཛིན་ཆེན་པོ་བྱོན་ནས་རྡོ་རྗེ་རྣལ་འབྱོར་མའི་ཞལ་དངོས་སུ་མཇལ་ཏེ་གདོད་མ་ཆོས་ཉིད་ཀྱི་དོན་རྟོགས་ནས་དོ་ཧ་རྡོ་རྗེའི་གླུ་མང་དུ་བླངས་པས་རྒྱལ་པོ་ལ་སོགས་པ་སྟོང་ཕྲག་ལྔས་གནས་ལུགས་ཀྱི་དོན་མངོན་སུམ་དུ་མཐོང་(ཤོག་གྲངས་༡༥ནས་༡༦)ཞེས་གསུངས། སློབ་དཔོན་ཆེན་པོ་ས་ར་ཧ་ནི་གསང་སྔགས་བདག་པོ་ཞིག་ཡིན་པས། དེས་འཕགས་པ་ཀླུ་སྒྲུབ་དང། དེ་ནས་གྲུབ་ཆེན་ཤ་བ་རི་སོགས་བརྒྱུད་དེ་གསང་སྔགས་ཀྱི་ཆོས་བརྒྱུད་མང་དུ་སྤེལ། ཁྱད་པར་དུ་ཤ་བ་རིས་སློབ་དཔོན་གྱི་དྲུང་ནས་བདེ་མཆོག་གི་དབང་བསྐུར་ཞུས་ནས་བསྒོམས་པས་སྙིང་པོའི་དོན་མངོན་དུ་གྱུར། བྱང་སེམས་བློ་གྲོས་རིན་ཆེན་གྱི་ཞལ་མཐོང། མཐར་ཟུང་འཇུག་གྲུབ་ནས་འགྲོ་དོན་རྒྱ་ཆེན་མཛད། དེ་ནས་རིམ་པར་གསང་སྔགས་ཀྱི་ལམ་ལ་སྤྱོད་པའི་གྲུབ་པའི་དབང་ཕྱུག་དུ་མ་བྱོན་ནས། གསང་སྔགས་ཀྱི་བསྟན་པ་རྒྱ་ཆེར་སྤེལ། དེ་ནས་བོད་དུ་དར་ལུགས་སྐོར་མཁས་པ་སོ་སོའི་བཞེད་པ་མང་ཡང་། སྤྱིར་གྲགས་ཆེ་བ་ནི་འབྲོ་ལུགས་པ་མཆོག་ཏུ་གྱུར་པ་ཡིན་གསུངས།
	ཁ་ཆེ་པཎ་ཆེན་ཟླ་མགོན་ནི་བོད་དུ་གསང་སྔགས་ཀྱི་བསྟན་པ་སྤེལ་བར་བཀའ་དྲིན་ལྷག་པར་ཆེ་བ་ཞིག་ཡིན། བོད་དུ་ལན་གསུམ་བྱོན། སྒྲོན་གསལ་དང། རིགས་ཚོགས། ས་སྡེ་སོགས་ཆོས་མང་དུ་གསུངས། དབང་ལུང་མན་ངག་ལེགས་པར་གནང། ཁྱད་པར་དུ་དུས་འཁོར་ཤིན་ཏུ་དར་བར་མཛད། འབྲོ་ལོ་ཙཱ་བ་ཤེས་རབ་གྲགས་ཀྱིས་ཁ་ཆེ་པཎ་ཆེན་ཟླ་མགོན་ཀྱི་ཞབས་ལ་གཏུགས་ནས་དུས་འཁོར་གྱི་དབང་རྒྱུད་བཤད་མན་ངག་མཐའ་དག་གསན། སློབ་མ་རྣམས་ཀྱི་ནང་ནས་མཆོག་ཏུ་མངའ་བར་གྱུར། དེ་བཞིན་ལྷ་རྗེ་སྒོམ་པ་དཀོན་མཆོག་བསྲུང་དང། བླ་མ་སྒྲོ་སྟོན་གནམ་བརྩེགས། གྲུབ་ཆེན་ཡུ་མོ་མི་བསྐྱོད་རྡོ་རྗེ་སོགས་ཀྱིས་ཀྱང་ཆོས་མང་དུ་གསན། དེ་དག་གིས་སྔགས་ཀྱི་གཞན་སྟོང་གྲུབ་མཐའི་སྲོལ་ཕྱེས་ཏེ་གདུལ་བྱ་འགྲོ་བའི་དོན་རྒྱ་ཆེར་མཛད། དེ་ནས་ཀུན་མཁྱེན་ཆོས་སྐུ་འོད་ཟེར་དང། བླ་མ་ཀུན་སྤངས་ནས་ཐམས་ཅད་མཁྱེན་པ་ཇོ་ནང་པ་ཆེན་པོ་དོལ་པོ་པ་ཤེས་རབ་རྒྱལ་མཚན་བར་དུ་གསང་ཆེན་སྔགས་ཀྱི་དབུ་མ་གཞན་སྟོང་གི་ལྟ་གྲུབ་ཀྱི་བརྒྱུད་པ་ཆུ་བོའི་གཞུང་ལྟར་དར་ཞེས་གསུངས། ཁྱད་པར་དུ་ཇོ་ནང་པ་ཆེན་པོ་དོལ་པོ་པ་ཤེས་རབ་རྒྱལ་མཚན་གྱིས་མཁས་པ་མང་པོའི་ཞབས་ལ་གཏུགས་ནས་བཀའ་བསྟན་མན་ངག་མང་དུ་གསན། དབུ་མ་གཞན་སྟོང་གི་ལྟ་བའི་གཞུང་ལུགས་རྒྱས་པར་སྤེལ། ཇོ་ནང་པའི་གྲུབ་མཐའ་དར་ཞིང་རྒྱས་པར་སྤེལ་བར་བཀའ་དྲིན་ལྷག་པར་ཆེ་ཞེས་བསྔགས་བརྗོད་མང་དུ་མཛད། འོན་ཀྱང་ཐུའུ་བཀྭན་གྲུབ་མཐའ་ལས། དེ་ལྟ་བ་ངན་པར་བསྒྲུབ་པ་ནི། ཀུན་མཁྱེན་དོལ་པོ་པ་ཆེན་པོ་ནི་བསམ་གྱིས་མི་ཁྱབ་པའི་སྐྱེས་བུ་དམ་པ་ཡིན་པར་གྲགས་ཤིང་གྲུབ་པས། བཅོམ་ལྡན་འདས་ཀྱིས་ཀྱང་གདུལ་བྱ་འགའ་ཞིག་ལ་སྐབས་ལ་ལར་གང་ཟག་གི་བདག་ཡོད་པར་གསུངས་པ་དང་མཚུངས་པའི་དགོངས་གཞི་དགོས་པ་ཁྱད་པར་ཅན་ཡོད་སྲིད་ཀྱང། སྒྲས་ཟིན་ལ་ལྟ་བའི་བཞེད་སྲོལ་དེ་མུ་སྟེགས་པའི་འདོད་པ་དང་ཀུན་ནས་མཚུངས་པར་སྣང་སྟེ། ཇི་ལྟར་ཞེ་ན། མུ་སྟེགས་སྒྲའི་ཚངས་པ་སྨྲ་བ་རྣམས་འདི་སྐད་ཅེས། ཤར་དང་ནུབ་ལ་སོགས་པའི་ཕྱོགས་ཀྱི་ཆ་དང་བྲལ་བ། སྐྱེ་བ་མེད་པ། འཇིག་པ་མེད་པ། སྒྲའི་རང་བཞིན་ཀྱི་ཚངས་པ་གང་ཡིན་པ་དེའི་ཡོངས་སུ་འགྱུར་བ་ནི། གཟུགས་ལ་སོགས་པའི་དངོས་པོའི་ཚོགས་འདི་ཡིན་ནོ་ཞེས་ཤེས་པར་བྱའོ།།(ཤོག་གྲངས་༢༡༩་ནས་༢༢༠)ཞེས་གསུངས། དེ་བཞིན་ཇོ་ནང་པར་ཐར་པ་ཐོབ་ཚུལ་སྨྲ་བ་ཡང་ཕྱི་རོལ་གྲངས་ཅན་པ་དང་ཁྱད་པར་མི་སྣང་ཞེས་སོགས་མུ་སྟེགས་པའི་ལྟ་བའི་ཤུགས་སྐྱེན་ཐེབས་ཞེས་མང་དུ་གསུངས།
	མདོར་ན། ཇོ་ནང་ལུགས་འདི་ནི་གྲུབ་མཐའ་གཞན་དང་མི་འདྲ་བའི་རིང་ལུགས་ཀྱི་བཞེད་སྲོལ་ཐུན་མོང་མ་ཡིན་པ་ཞིག་ཡིན། དེ་ཡི་གདན་རབས་དང། ཆོས་བརྒྱུད། སྐྱེས་ཆེན་དམ་པ་རྣམས་ཀྱིས་མཛད་པའི་སྐོར་སོགས་ཞིབ་པར་མཁྱེན་འདོད་ན་ཇོ་ནང་ཆོས་འབྱུང་ཟླ་བའི་སྒྲོན་མེ་དང། ཐུའུ་བཀྭན་གྲུབ་མཐའ་སོགས་ལ་གཟིགས་ཞིབ་གནང་བར་ཞུ།

ཆོས་འབྱུང་ཀུན་བཏུས་པདྨ་དཀར་པོའི་ཆུན་པོ་བློ་གསལ་འདྲེན་བྱེད་བདུད་རྩིའི་དཔལ་ཡོན།
 
 
ཨ་མཁར་བློ་བཟང་རྒྱ་མཚོ།(1945-)
(འཕགས་ཡུལ་ཀིརྟིའི་བྱེས་པ་གྲྭ་ཚང་ནས་འགྲེམ་སྤེལ་བྱས། 
ལེའུ་གཉིས་པའི་སྨད་ཆའི་ཤོག་གྲངས་༢༤༦ནས་༢༦༧བར་གསལ།)
 
 
དཔལ་རྒྱལ་བ་ཇོ་ནང་པའི་བསྟན་པའི་བྱུང་བ་བཤད་པ།
 
 
དང་པོ། ཇོ་ནང་པའི་ཆོས་ཀྱི་བྱུང་བ་བཤད་པ།
 
 
	༡ ཞིང་མཆོག་ཤམྦྷ་ལ་ནས་དུས་ཀྱི་འཁོར་ལོ་འཕགས་ཡུལ་དུ་སྤྱན་དྲངས་ཚུལ། བོད་གངས་ཅན་གྱི་ལྗོངས་སུ་དཔལ་རྒྱལ་བ་ཇོ་ནང་པ་ཞེས་གྲགས་པ་དེ་ཉིད་ཀྱི་བསྟན་པའི་ཕྱོགས་སུ་མདོ་རྒྱུད་གཞན་དང་བཤད་སྲོལ་མི་འདྲ་བའི་ཟབ་ལམ་དཔལ་དུས་ཀྱི་འཁོར་ལོ་འཕགས་པའི་ཡུལ་དུ་བྱུང་ཚུལ་དང་། བོད་དུ་བརྒྱུད་ཚུལ་གཉིས་ལས། 
	དང་པོ་ནི། སྤྲུལ་པའི་ཞིང་མཆོག་བྱང་ཕྱོགས་ཤམྦྷ་ལ་ནས་འཕགས་པའི་ཡུལ་དུ་རྒྱུད་འགྲེལ་བ་དང་བཅས་དང་པོ་གདན་འདྲེན་པ་པོ་ནི་འཕགས་མས་ལུང་བསྟན་པའི་འཇམ་པའི་དབྱངས་ཀྱི་རྣམ་འཕྲུལ་དུས་ཞབས་པ་ཞེས་གྲགས་པ་ནི། རྒྱ་གར་ལྷོ་ཕྱོགས་ཨོ་ཏྲ་ཞེས་བྱ་བའི་ཡུལ་དུ་གཤིད་རྗེ་གཤེད་དགྲ་ནག་གི་གྲུབ་ཐོབ་བྲམ་ཟེ་བདེ་བྱེད་དང། ཡུམ་ཡང་བྲམ་ཟེ་པདྨ་ཅན་གཉིས་ཁྱིམ་ཐབས་སུ་གནས་པ་ལ། ནུབ་གཅིག་ཡབ་ཀྱི་གཟིམས་ལམ་དུ་བྱང་ཕྱོགས་ཤམྦྷ་ལ་ནས་རིགས་ལྡན་གྱི་ཐུགས་ཀ་ནས་འོད་ཟེར་ཁ་དོག་སྣ་ལྔ་ཞིག་ཡུམ་གྱི་ལྟོ་བར་ཞུགས་ཏེ་འཕགས་པ་འཇམ་དཔལ་གྱི་སྐུའི་རྣམ་པར་བཞུགས་པར་རྨིས། ཕྱིས་སུ་དགེ་ལེགས་ཀྱི་མཚན་མ་དུ་མ་དང་བཅས་ཁྱེའུ་བློ་རྣོ་ཞིང་དབང་པོ་གསལ་བ་ཞིག་འཁྲུངས། དེ་ནས་ལྷོ་ཕྱོགས་སུ་བྱང་ཆུབ་སེམས་དཔའ་དང་པོ་ལས་རབ་ཏུ་བྱུང་སྟེ་ཙི་ལུ་པ་ཞེས་མཚན་གསོལ། མདོ་རྒྱུད་རིག་པའི་གནས་སོགས་ལ་མཁས་པར་གྱུར། ནཱ་ལེནྡྲ་སོགས་སུ་རྒྱལ་བའི་གསུང་རབ་རྣམས་ལ་དཔེ་གཟིགས་གནང་སྟེ་དུས་འཁོར་དང་འབྲེལ་བའི་ཆོས་སྡེ་དྲུག་མཛད་པར་བཤད། རིགས་ལྡན་རྣམས་ཀྱི་ཞིང་དེ་རུ་གདུལ་བྱ་ལ་ཆོས་སྟོན་པར་བཞུགས་ཞེས་པའི་ཡི་གེ་མཐོང་བས་ཤམྦྷ་ལའི་ཞིང་དུ་འགྲོ་འདུན་ཤུགས་དྲག་པོ་སྐྱེས་ནས་ཕྱིའི་རྒྱ་མཚོ་ལ་འགྲོ་བའི་ཚོང་པ་རྣམས་དང་འགྲོགས་ནས་ཟླ་བ་བདུན་གྱི་བར་དུ་ཕྱིན་ནས་ཚོང་པ་རྣམས་ཡུལ་གཞན་དུ་སོང་། ཁོང་གིས་བྱང་ངོས་སུ་ཤམྦྷ་ལའི་ཞིང་ཡོད་སྙམ་ནས་ཟླ་བ་གསུམ་ལ་སོང་བས་རྒྱ་མཚོའི་གླིང་གི་རི་གཅིག་ལ་འཛེགས་ཏེ་ཕྱིན་པ་ན། བྱང་ཆུབ་སེམས་དཔའ་ས་ཡི་སྙིང་པོའི་རྣམ་འཕྲུལ་ཆོས་རྒྱལ་སེངྒེ་རྣམ་གནོན་རྒྱ་གར་དུ་དུས་འཁོར་དང་སྦྱོར་དྲུག་གི་བསྟན་པ་སྤེལ་ཕྱིར་མི་དཀར་པོ་ཞིག་ཏུ་སྤྲུལ་ནས་བཞུགས་པ་ལ། ཙི་ལུ་པས་ཀྱང་གང་ཞིག་འཕགས་པའི་སྤྲུལ་པ་ཡིན་ངེས་སོ་སྙམ་ནས་ཞབས་ལ་སྤྱི་བོས་བཏུད་པའི་ཚེ། སྤྲུལ་པ་དེའི་ཞལ་ནས་ཁྱོད་ཡུལ་གང་ནས་འོང་། གང་དུ་ཅི་ལ་འགྲོ་གསུངས་པ་ལ། བདག་རྒྱ་གར་ནས་འོང། ཤམྦྷ་ལའི་ཞིང་དུ་དཔལ་དུས་ཀྱི་འཁོར་ལོའི་ཆོས་འཚོལ་དུ་འགྲོ་ཞུས་པས། མི་དེས་ཤམྦྷ་ལའི་ཞིང་དུ་འཕགས་པ་མིན་ན་འགྲོ་མི་ནུས་ཤིང་སྲོག་གི་བར་ཆད་འབྱུང་སྟབས། འདིར་བདག་གི་ཤེས་པ་རྣམས་བཤད་ན་ཉན་པར་སྤྲོའམ་གསུངས་པ་ན། གསེར་གྱི་མཎྜལ་གཡུའི་གླིང་བཞི་གླིང་ཕྲན་བཀོད་ནས་ཕུལ་ཏེ། དཔལ་དུས་ཀྱི་འཁོར་ལོའི་ཟབ་ཆོས་ཞུ་བའི་གསོལ་བ་བཏབ་པས། དེར་ཆོས་དབྱིངས་རྣམ་པ་ཐམས་ཅད་པའི་དཀྱིལ་འཁོར་མངོན་སུམ་དུ་སྣང་པར་བྱས་ཏེ་དབང་རྫོགས་པར་བསྐུར་ཅིང་དུས་ཀྱི་འཁོར་ལོའི་རྒྱུད་གསུངས། གཞན་ཡང་། བྱང་ཆུབ་སེམས་དཔའི་ཆོས་དྲུག་ཅེས་གྲགས་པ་སྟེ། དུས་ཀྱི་འཁོར་ལོའི་རྩ་འགྲེལ། དབང་མདོར་བསྟན་ལེའུ་དྲུག་པ། དོན་དམ་བསྙེན་པ་དང་། སྤྱན་རས་གཟིགས་ཀྱིས་མཛད་པའི་བསྡུས་རྒྱུད་ཀྱི་འགྲེལ་བ་དང་། དྲི་མེད་འོད་དང་། ཕྱག་ན་རྡོ་རྗེས་མཛད་པ་བདེ་མཆོག་བསྟོད་འགྲེལ་ཚིགས་སུ་བཅད་པ་ཕྱེད་དང་བཅུ་གཅིག་གི་འགྲེལ་བ་སྟོང་ཕྲག་བརྒྱད་བརྒྱ་པ་དང། དགྱེས་པ་རྡོ་རྗེའི་འགྲེལ་བ་རྡོ་རྗེ་སྙིང་པོས་མཛད་པ་སྟོང་ཕྲག་དྲུག་པ་དང་། འཇམ་དཔལ་མཚན་བརྗོད་ཀྱི་འགྲེལ་བ་འཇམ་དཔལ་རང་འགྲེལ་དང་དྲུག རྣལ་འབྱོར་གསུམ་གྱི་སྙིང་པོ་གསལ་བ་སོགས་སྦྱོར་བ་ཡན་ལག་དྲུག་གི་གདམས་པ་ཁོལ་དུ་ཕྱུང་བ་རྣམས་གསུངས་ནས། སྐལ་ལྡན་གྱི་བུ་རྣམས་ལ་དར་བར་གྱིས་ཤིག་ཞེས་རྗེས་སུ་གནང་བ་དང་བཅས་ནམ་མཁའ་ལ་གཤེགས་སོ།། དེར་ཙི་ལུ་པས་དཔལ་དུས་ཀྱི་འཁོར་ལོའི་ཟབ་ཆོས་སོགས་གདམས་པ་གང་གསུངས་པ་རྣམས་ཐུགས་སུ་ཆུད་ནས། རི་ལས་བབས་ཏེ་མཚོ་འགྲམ་དུ་སྦྱོར་བ་ཡན་ལག་དྲུག་ཞག་བདུན་ལ་བསྒོམས་པས་རླུང་སེམས་ལ་དབང་ཐོབ་སྟེ། མངོན་ཤེས། རྫུ་འཕྲུལ། རྐང་མགྱོགས་སོགས་གྲུབ་པའི་གོ་འཕང་ལ་དབང་འབྱོར་ཏེ། རྫུ་འཕྲུལ་གྱིས་སྤྲུལ་པའི་ཞིང་མཆོག་ཤམྦྷ་ལའི་ཡུལ་དུ་བྱོན་ནས་རིགས་ལྡན་དངོས་ལ་ཐེག་ཆེན་གསང་སྔགས་ཀྱི་དབང་དང་ཟབ་ཁྲིད་རྫོགས་པར་གསན་ནས། སླར་ཡང་རྫུ་འཕྲུལ་གྱིས་རྒྱ་གར་དུ་བྱོན། སྔར་གྱི་ཚོང་པ་རྣམས་ལ་དུས་ཡུན་ཇི་ཙམ་འགོར་དྲིས་པ་ལ། ཟླ་བ་དྲུག་སོང་ཟེར། དེ་ནས་དམ་པ་རང་ཉིད་ཀྱིས་སྒྲུབ་པ་མཛད་པས་ལུས་མ་སྤངས་པར་མཆོག་གི་དངོས་གྲུབ་བརྙེས་པར་བཤད་དོ།། དེ་ལྟར་རིགས་ལྡན་རྣམས་ཀྱིས་རྗེས་སུ་བཟུང་པ་ལ་བརྟེན་ནས་རྒྱ་གར་ཤར་ནུབ་ན་དཔལ་དུས་ཀྱི་འཁོར་ལོའི་ཟབ་གདམས་ལ་མཁྱེན་པ་རྒྱས་པ་ཁོང་ལས་མེད་པས་མཚན་ཡང་དུས་ཀྱི་འཁོར་ལོའི་ཞབས་པ་ཞེས་གྲགས་པར་བཤད་དོ།།
	དུས་ཞབས་པའི་སློབ་མ་ཨ་བ་དྷུ་ཏི་ཞེས་གྲགས་པའི་དགེ་སློང་རིག་པ་ཤིན་ཏུ་རྟུལ་པོ་ཞིག་ཡོད་པ་དེས་ལྷ་མོ་ཀུ་རུ་ཀུལླེ་བསྒྲུབས་པས། ལྷས་རྨི་ལྟས་སུ་བསྟན་ཏེ། རྒྱུ་བྱི་རུ་ལ་ལྷ་མོ་ཀུ་རུ་ཀུལླེའི་སྐུ་གཅིག་གྱིས་ལ་དུར་ཁྲོད་དུ་བུད་མེད་དབང་པོ་ཚང་བའི་རོ་ཞིག་གི་ཁར་སྐུ་དེ་ཆུག་ལ་སོག་རྒྱབ་ཏུ་སྐྱིལ་ཀྲུང་གིས་ཞག་བདུན་བར་སྒྲུབས་དང་ཤེས་རབ་ཀྱི་དངོས་གྲུབ་འབྱུང་ངེས་ཞེས་ལུང་བསྟན་པ་བཞིན་བསྒྲུབས་པས། ཞག་བདུན་སོང་བ་དང་རོ་སྟེང་དུ་ཁ་ལོག་སྟེ། ཁྱོད་ཀྱིས་ཤེས་རབ་ཅི་ཙམ་འདོད་ཟེར་བ་ལ། བདག་གི་མིག་གིས་མཐོང་ཚད་བློ་ལ་ཟིན་པ་ཞིག་འདོད་ཟེར་བཞིན་བྱུང་། དེ་དུས་ཞབས་པའི་དྲུང་དུ་མཇལ་ཏེ་སློབ་དཔོན་ཆེན་པོ་དུས་ཞབས་པས་དབང་བསྐུར་ཅིང་གདམས་པ་དང་བཅས་པ་གསུངས་སོ།། དེར་ཨ་བ་དྷུ་ཏི་མཁས་པར་གྱུར་ཏེ། དུས་ཀྱི་འཁོར་ལོའི་དོན་གསལ་བར་བྱེད་པ་འགྲེལ་བ་པདྨོ་ཅན་དང་། ཕྱག་རྒྱ་ཆེན་པོ་མངོན་སུམ་དུ་རྟོགས་པར་བྱེད་པ་སྦས་པ་མིག་འབྱེད་དང། དཔལ་ལྡན་རྒྱུ་སྐར་གྱི་དཀྱིལ་འཁོར་གྱི་ཆོ་ག་སོགས་རྒྱུད་ཀྱི་དགོངས་པ་འགྲེལ་བའི་བསྟན་བཅོས་མང་དུ་མཛད་པར་བཤད་དོ།།
	དེ་ནས་དུས་ཞབས་ཆུང་བའམ་གཉིས་པ་ཞེས་གྲགས་པ་དེ།  རྒྱ་གར་དུ་སྐུ་འཁྲུངས། རིག་པའི་གནས་ལྔ་དང་ཐུབ་པའི་གསུང་རབ་ལ་མཁྱེན་པ་རྒྱ་ཆེ་བ་བྱུང། དུས་འཁོར་ཞབས་པ་ཆེན་པོའི་སྤྱན་སྔར་གུས་པས་ཕྱག་འཚལ་ཞིང་། གསེར་དངུལ་གྱི་འབུལ་བ་དང་བཅས་དཔལ་དུས་ཀྱི་འཁོར་ལོའི་དབང་ཁྲིད་མན་ངག་གི་ཟབ་མོའི་གདམས་པ་སོགས་ཞུས་པ་བཞིན་དབང་བསྐུར་ཅིང་། རྒྱུད་འགྲེལ་མཐའ་དག་དང་། སྦྱོར་བ་ཡན་ལག་དྲུག་གི་གདམས་པ་བཅས་གནང་། དེ་ནས་ཙུའུ་པའི་ནགས་ཚལ་དུ་བསྒོམས་པས་སྐད་ཅིག་ལ་རྣམ་པ་ཀུན་ལྡན་གྱི་གཟུགས་རྟོགས་ཏེ། འཕགས་མའི་ལྷ་ཚོགས་དང་། རྣམ་སྣང་གངས་ཆེན་མཚོའི་ཞིང་ཁམས་གཟིགས་ཏེ་ཞིང་དེ་ན་ཆོས་གསུངས་པའང་གསན། ཚེ་ཐུང་གཅིག་གིས་ས་བཅུ་གཉིས་པ་རྡོ་རྗེ་འཆང་ཆེན་པོའི་གོ་འཕང་ཐོབ་བོ།། སྦྱོར་བ་ཡན་ལག་དྲུག་གི་གདམས་པའི་གཞུང་མཛད། ཕྱི་རོལ་པ་སོགས་ལྟ་བ་ངན་པ་ཚར་བཅད་ཅིང་འགྲོ་བ་མང་པོ་ཟུང་འཇུག་གི་ལམ་ལ་བཀོད། དུས་དེ་ཙམ་ན་དུས་འཁོར་གྱི་གདམས་ཆོས་རྫོགས་པར་མཁྱེན་པ་དུས་ཞབས་པ་ཆེན་པོ་དང་། ཁོང་རྣམ་གཉིས་ལས་མེད་པས་དུས་ཞབས་པ་ཆུང་བའམ་གཉིས་པར་གྲགས་པར་བཤད།
	ཁོང་གི་སློབ་མ་ལ་བཤད་པའི་བརྒྱུད་འཛིན་མང་དུ་བྱུང་ཞིང་གྲུབ་པ་བརྙེས་པའི་རྣལ་འབྱོར་པ་མང་པོ་བྱུང་། དཔལ་ནཱ་རོ་པས་དཀའ་ཆེན་བཅུ་གཉིས་སྤྱད་དེ། སྦྱོར་དྲུག་གི་གདམས་པ་ཞུས་ཏེ་ཉམས་སུ་བླངས་པས་མཆོག་ཐུན་གྱི་དངོས་གྲུབ་བརྙེས་ཤིང་། ཡང་ཁོང་གི་སློབ་མ་ཇོ་བོ་ནཱ་ལེནྡྲ་པ་ཞེས་གྲགས་པ་ནི། རྒྱ་གར་དུ་རིགས་རུས་གཙང་མའི་ཡབ་ཡུམ་འབྱོར་བ་དམན་པའི་ཁྱིམ་དུ་སྐུ་འཁྲུངས། ཆུང་ངུའི་དུས་ནས་ཀྱང་ཡི་གེ་འབྲི་ཀློག་སོགས་ཀྱི་ཡོན་ཏན་མངའ་བ་ཞིག་བྱུང་། དེར་ཆེར་སྐྱེས་ནས་དབང་དང་གདམས་ངག་ཞུ་འདུན་ཆེ་ཡང་འབྱོར་བས་དབུལ་སྟབས་བོད་ཡུལ་དུ་ནོར་འཚོལ་དུ་འགྲོ་སྙམ་ནས་བྱོན་ཏེ་མང་ཡུལ་གྱི་གྲོང་དུ་བསླེབས་པ་ན་བཟའོ་སྟེ་ཅིག་གིས་ཡོན་བདག་བྱས་ནས་གསེར་སྲང་གང་ཕུལ། དེ་ནས་གཙང་དིང་རིའི་གླང་འཁོར་དུ་ཕེབས་ལམ་དུ་པཎྜི་ཏ་བོང་བུ་ལ་ཆིབས་ནས་བྱོན་པ་དང་འཕྲད་པས། ནོར་རྙེད་དམ་དྲིས་པ་ལ་བོད་དུ་ལོངས་སྤྱོད་འབུལ་བ་མ་བྱུང་ཟེར་བས། ཁོང་དེས་ཡི་མུག་ནས་ཕྱིར་རྒྱ་གར་དུ་ལོག་སྟེ་དུས་ཞབས་པ་གཉིས་པའི་སྤྱན་སྔར་ཕྱག་བྱས་ལ་གསེར་དེ་ཕུལ་ནས་དབང་དང་གདམས་ངག་གནང་བའི་གསོལ་བ་བཏབ་པ་བཞིན། ཆུའི་དབང་ལ་སོགས་པ་རྣམས་བསྐུར་ནས་རྒྱུད་འགྲེལ་མཐའ་དག་རང་བཞིན་གྱི་དཀྱིལ་འཁོར་ཏིང་ངེ་འཛིན་གྱིས་གསལ་བར་བྱས་ནས། མཆོག་དབང་གོང་མ་བསྐུར་ཏེ་སྦྱོར་བ་ཡན་ལག་དྲུག་གནང་ནས་ཉམས་སུ་བླངས་པས། རྟགས་བཅུ་དང་ཡོན་ཏན་བརྒྱད་མཐར་ཕྱིན་ཏེ་མཆོག་གི་དངོས་གྲུབ་ཐོབ། དེ་ནས་བླ་མའི་བཀའ་བཞིན་དུ་དཔལ་དུས་ཀྱི་འཁོར་ལོའི་རྒྱུད་འགྲེལ་མན་ངན་བཅས་སྤེལ་བའི་ཕྱིར་ནཱ་ལེནྡྲ་རུ་རིག་པའི་གནས་ལྔ་སོགས་ལ་མཁས་པའི་པཎྜི་ཏ་ལྔ་བརྒྱ་བཞུགས་པའི་གནས་སུ་བྱོན་ནས་དཔལ་དུས་ཀྱི་འཁོར་ལོ་ཞེས་གདམས་པ་ཟབ་མོ་འདི་ལ་ཆེ་བའི་ཡོན་ཏན་འདི་དང་འདི་ཡོད་པས་ཉན་པར་གྱིས་ཞེས་ཕྱོགས་ཐམས་ཅད་དུ་ཡི་གེ་བྲིས་པ་ལ། པཎྜི་ཏ་རྣམས་ཡིད་མ་ཆེས་པར་ཐམས་ཅད་ཁོང་ལ་རྩོད་པར་འདུས་ཏེ་རེ་རེ་བཞིན་བརྩད་མཐར་པཎྜི་ཏ་རྣམས་ཕམ་པས། དེར་དཔལ་དུས་ཀྱི་འཁོར་ལོའི་ཟབ་ཁྱད་ཀྱི་ཆེ་བ་མཐོང་ནས་པཎྜི་ཏ་རྣམས་འཁོར་མང་པོ་བཅས་ལས་རིན་པོ་ཆེ་སྣ་ཚོགས་ཕུལ་ཏེ། དབང་དང་གདམས་ངག་གནང་བའི་གསོལ་བ་བཏབ་པ་ན། ཁོང་གིས་ཀྱང་དབང་བདུན་ལ་སོགས་བསྐུར་ནས། རྒྱུད་འགྲེལ་མ་ལུས་པར་གསུངས། མཆོག་དབང་གོང་མ་བསྐུར་ནས་སྦྱོར་དྲུག་གི་གདམས་པ་གནང་། དེར་པཎྜི་ཏ་རྣམས་ཀྱིས་ཉམས་བཞེས་གནང་བས་རྟགས་བཅུ་ཡོན་ཏན་བརྒྱད་ཐོབ་བའི་མཁས་པ་ཤ་སྟག་བྱུང། ཤིན་ཏུ་མཁས་ཤིང་གྲུབ་པའི་དབང་ཕྱུག་བཞི་བཅུ་ལྷག་བྱུང་སྟེ་འཕགས་པའི་ཡུལ་དུ་དཔལ་དུས་ཀྱི་འཁོར་ལོའི་བསྟན་པ་ཤིན་ཏུ་དར་ཞིང་རྒྱས་པར་གྱུར་བའི་བྱུང་བ་མདོ་ཙམ་བཤད་ཟིན་ཏོ།།
	༢  བོད་དུ་དུས་ཀྱི་འཁོར་ལོའི་བསྟན་པ་བྱུང་བའི་རིམ་པ། བོད་བསིལ་ལྡན་གྱི་ལྗོངས་སུ་དཔལ་དུས་ཀྱི་འཁོར་ལོའི་བསྟན་པ་ཇོ་ནང་པའི་ཕྱོགས་སུ་བརྒྱུད་རིམ་ནི། དེ་ཡང་ཁ་ཆེའི་ཡུལ་དུ་ཡབ་མུ་སྟེགས་པའི་ཆོས་ལ་མོས་པ་ཞིག་དང་། ཡུམ་ནང་པའི་ཆོས་ལ་དད་གུས་ཆེ་བའི་ཡབ་ཡུམ་གཉིས་ཀྱི་སྲས་སུ་ཁ་ཆེ་ཟླ་བ་མགོན་པོ་ཞེས་གྲགས་པ་དེ་སྐུ་འཁྲུངས། ཡབ་ཀྱི་བཀའ་བཞིན་མུ་སྟེགས་པའི་ཆོས་ལ་སྦྱངས་པས་མཁས་པར་གྱུར། དེ་ནས་ཡུམ་གྱི་བཀའ་སྒྲུབ་ཆེད་དུ། ཁ་ཆེའི་བྲམ་ཟེ་ཡེ་ཤེས་ཞབས་ཞེས་བྱ་བའི་ནང་པའི་པཎྜི་ཏ་ཆོས་གསན་ཅིང་། དེར་དབང་མདོར་བསྟན་གྱི་དཔེ་འཁྱར་ཞིག་རྙེད་པར་གཟིགས་པས་ཤིན་ཏུ་དད་དེ་སློབ་འདུན་གྱི་རྒྱ་གར་དུ་ཕེབས་ནས་དུས་ཞབས་པ་ཡབ་སྲས་ཀྱི་དྲུང་དུ་མཇལ། ཁོང་ནི་དབུགས་རེ་ལ་ཚིགས་བཅད་རེ་ཟིན་པའི་ཤེས་རབ་རླབས་ཆེ་བས། ཚིགས་བཅད་ཚིག་རྐང་བཅུ་དྲུག་ལན་གཅིག་གཟིགས་པ་ཙམ་གྱིས་བློར་འཛིན་ནུས་པའི་མཁྱེན་རྩལ་མངའ་བར་བཤད། དུས་འཁོར་དང་། བྱང་ཆུབ་སེམས་དཔའི་འགྲེལ་བ་སྐོར་གསུམ་དང་མངོན་པ་མཛོད་བཅས་བསླབས་པས་འཇམ་དབྱངས་དངོས་དང་མཉམ་པའི་མཁས་པའི་གྲགས་སྙན་རྒྱས། དེ་ནས་མཆོག་དབང་གོང་མ་བསྐུར་ཏེ། སོར་སྡུད་ནས་སྦྱོར་དྲུག་རྫོགས་པར་གནང་སྟེ། ཁམས་འཛག་མེད་དུ་འཆིང་ནུས་པ་སོགས་ཉམས་རྟོགས་ཁྱད་པར་ཅན་འཁྲུངས། འགོས་ལོ་ཙཱ་བ་ཁུག་པ་ལྷས་བཙས་ལ་གསང་འདུས་གནང། དེ་ནས་ཁོང་གི་གཟིགས་སྣང་དུ་རིགས་ལྡན་གྱིས་བོད་དུ་སོང་དང་ངེས་དོན་བསྟན་པ་རྒྱས་པར་འགྱུར་རོ།། ཞེས་ལུང་བསྟན་པས་བོད་དུ་ཕེབས་ཏེ། གྲྭ་བ་མངོན་ཤེས་དང་། ལྕེ་གྲལ་སྒང་པ་གཉིས་ལ་དུས་འཁོར་གྱི་ཆོོས་སྐོར་གསུངས། ཁ་རག་དམར་གཉོས་ལ་བྱོན་ནས་འགྲེལ་བ་འགྲེལ་ཆེན་དྲི་མེད་འོད་བསྒྱུར་པ་ལ། ཁ་རག་དམར་གཉོས་པས་གསེར་སྲང་བརྒྱ་འབུལ་བ་ཆད་པ་ལ། ཕྱེད་ཙམ་བསྒྱུར་བ་དང་། པཎྜི་ཏ་མ་མཉེས་པས་འགྱུར་བྱེད་འཕྲོའི་དཔེ་ཆ་བསྣམས་ནས་འཕན་ཡུལ་ལྷ་གྲལ་དུ་བྱོན་པར་བཤད། དེར་ཀླུ་གདོན་གྱིས་ཟིན་པ་མང་པོ་གསོས་པར་གྲགས་སོ།།
	དེ་ནས་འབྲོ་སྟོན་ལོ་ཙཱ་བས་པཎ་ཆེན་ཟླ་བ་བཟང་པོ་ལ། གསེར་དང་དར་ཡུག་མང་པོ་ཕུལ་ནས་དབང་ཁྲིད་མན་ངག་གི་གདམས་པ་ནན་ཞུ་བྱས་པ་ལ། དབང་བསྐུར། རྒྱུད་གསུངས། སོར་སྡུད་དང་། བསམ་གཏན་མྱོང་ཁྲིད་དང་། དེའི་ངོ་སྤྲོད་ཀྱི་ཆོས་སྐོར་དང་། དབང་དང་ཆོ་གའི་ཕྱག་ལེན་དམར་ཁྲིད་གནང་། ཞང་རྦ་ཆུང་དང། གྲབ་སྒོམ་གཉིས་ལ་མཆོག་དབང་བསྐུར་ཏེ། སོར་བསམ་གཉིས་བཅས་གནང་བས་བསྒོམས་པས། ཉམས་རྟོགས་ཁྱད་པར་ཅན་འཁྲུངས། དེ་དག་གིས་མཚོན་པའི་དཔལ་དུས་ཀྱི་འཁོར་ལོའི་དབང་ཁྲིད་མན་ངག་གི་གདམས་པ་དང། སྦྱོར་དྲུག་གི་ཁྲིད་དང་གདམས་པ། གཞན་ཡང་། གསང་སྔགས་ཟབ་མོའི་དབང་ལུང་ཟབ་ཁྲིད་གདམས་པ་འདི་ལྟར་བརྒྱུད་དེ། ལྷ་རྗེ་སྒོམ་པ་དང་། འགྲོ་མགོན་གནམ་བརྩེགས། གྲུབ་ཆེན་ཡུ་མོ་པ་དང་། དྷརྨེ་ཤྭ་ར། སྤྲུལ་སྐུ་ཇོ་འབུམ། གྲུབ་ཐོབ་སེ་ཆེན། ཆོས་རྗེ་འཇམ་དབྱངས་གསར་མ། ཀུན་སྤངས་ཀུན་ཏུ་བཟང་པོ་སོགས་རེ་རེ་ལའང་སྤངས་རྟོགས་ཀྱི་ཡོན་ཏན་བསམ་གྱིས་མི་ཁྱབ་ཅིང་། དམ་པའི་རྣམ་ཐར་མངའ་བ་འདི་དག་གིས་བོད་གངས་ཅན་གྱི་ལྗོངས་སུ་མདོ་རྒྱུད་གཞན་དང་བཤད་སྲོལ་མི་འདྲ་བའི་དཔལ་དུས་ཀྱི་འཁོར་ལོ་དང་། སྦྱོར་བ་ཡན་ལག་དྲུག་གི་ཟབ་ཁྲིད་གདམས་ངག་གི་རིམ་པ་དཔལ་རྒྱལ་བ་ཇོ་ནང་པའི་ཕྱོགས་སུ་དར་སྤེལ་ཇི་ལྟར་མཛད་པའི་ཚུལ། བྱང་སེམས་རྒྱལ་བ་ཡེ་ཤེས་ཀྱིས་མཛད་པའི་དཔལ་དུས་ཀྱི་འཁོར་ལོ་ཇོ་ནང་པའི་ལུགས་ཀྱི་བླ་མ་བརྒྱུད་པའི་རྣམ་ཐར་ན་རྒྱས་པར་གསལ་བས་དེར་བལྟ་བར་བྱའོ།།

	གཞན་ཡང་༧གོང་ས་ལྷ་མིའི་རྣམ་འདྲེན་རྒྱལ་དབང་སྐུ་ཕྲེང་བཅུ་བཞི་པ་ཆེན་པོས། དཔལ་རྒྱལ་བ་ཇོ་ནང་པའི་བསྟན་པ་ཉག་ཕྲ་བའི་དུས་རིས་མེད་རྒྱལ་བསྟན་སླར་གསོའི་བཀའ་ལུང་གིས་ཁལ་ཁ་རྗེ་བཙུན་དམ་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་མཆོག་ངེས་དོན་བསྟན་པའི་བདག་པོར་དབང་བསྐུར་བས། ཉེ་བའི་ལོ་ཤས་སྔོན་འཕགས་ཡུལ་ཧི་མ་ཅལ་མངའ་སྡེའི་རྒྱལ་ས་སིམ་ལ་ཞེས་གྲགས་པའི་ཡུལ་དུ། ༧རྗེ་བཙུན་དམ་པ་ཉིད་ནས་བསྟན་པའི་ཁུར་བཞེས་ཏེ་འཕགས་ཡུལ་ཇོ་ནང་མ་དགོན་རྟག་བརྟན་ཕུན་ཚོགས་གླིང་གསར་དུ་བཏབ་པར་རྔ་བའི་ལྕགས་པེ་ཀུན་དགའ་ཞེས་སྔོན་སྦྱིན་པའི་མཐུ་གྲུབ་པ་དགེ་སློང་ཀུན་དགས་དགེ་འདུན་པའི་འཚོ་བཞེས་སོགས་ཀྱི་མཐུན་རྐྱེན་བསྒྲུབས་པ་སོགས་དཔལ་རྒྱལ་བ་ཇོ་ནང་པའི་བསྟན་པ་བྱུང་ཚུལ་མདོར་བསྡུས་ཙམ་བཤད་ཟིན་ཏོ།།

ཇོ་ནང་པའི་གྲུབ་མཐའ།
 
 
	ཀུན་མཁྱེན་ཆོས་སྐུ་འོད་ཟེར་གྱི་སློབ་མ་ཀུན་སྤངས་ཐུགས་རྗེ་བརྩོན་འགྲུས་ཁོང་། རབ་བྱུང་བཞི་པའི་ཆུ་ཡོས་(༡༢༤༣)ལ་སྐུ་འཁྲུངས། ཀུན་མཁྱེན་ཆོས་སྐུ་འོད་ཟེར་ལས་དུས་འཁོར་གྱི་ཆོས་བཀའ་ཡོངས་དང། སྦྱོར་དྲུག་གི་ཉམས་ཁྲིད་གསན། དམ་པ་ཁོང་གིས་ཇོ་མོ་ནང་དུ་དགོན་པ་བཏབ་པས་ཇོ་ནང་ཞེས་མཚན་ཆགས། རིམ་གྱིས་དེའི་སློབ་མ་བྱང་སེམས་རྒྱལ་བ་ཡེ་ཤེས། དེའི་སློབ་མ་མཁས་བཙུན་ཡོན་ཏན་རྒྱ་མཚོ་སྟེ། འདི་གསུམ་ལ་ཇོ་ནང་གི་ཐོག་མའི་བླ་མ་གསུམ་དུ་གྲགས་སོ།། མཁས་བཙུན་ཡོན་ཏན་རྒྱ་མཚོའི་དངོས་སློབ་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་དཔལ་བཟང་པོ་མཆོག ཡབ་ཡེ་ཤེས་དབང་ཕྱུག་དང། ཡུམ་ལྷ་མོ་ཚུལ་ཁྲིམས་རྒྱན་གཉིས་ཀྱི་སྲས་སུ་རབ་བྱུང་ལྔ་པའི་ཆུ་འབྲུག་(༡༢༩༣)ལོར་སྐུ་བལྟམས། ཚུལ་ཁྲིམས་སྙིང་པོ་ལས་དགེ་ཚུལ་གྱི་སྡོམ་པ་མནོས། མཚན་ལ་ཤེས་རབ་རྒྱལ་མཚན་གསོལ། སྐྱི་སྟོན་འཇམ་དབྱངས་གྲགས་པ་སོགས་མཁས་གྲུབ་ཀྱི་བླ་མ་མང་དུ་བསྟེན་ནས་རང་གཞན་གྲུབ་མཐའི་ཕ་མཐར་སོན། ཆོས་ལུང་མཁན་ཆེན་བསོད་ནམས་གྲགས་པ་ལས་བསྙེན་པར་རྫོགས། དབུས་གཙང་རྣམས་སུ་གྲྭ་སྐོར་མཛད་པ་མཁས་གྲུབ་སུས་འགྲན་ཟླ་མ་མཆིས་པ་ཀུན་མཁྱེན་ཞེས་པའི་མཚན་གྱི་སྙན་པ་བོད་གངས་ཅན་ལ་གྲགས། དགུང་གྲངས་༣༥ཐོག་ཇོ་ནང་གི་གདན་སར་ཕེབས། མཁས་བཙུན་ཆེན་པོའི་ཞལ་སྔ་ནས་དུས་འཁོར་གྱི་ཟབ་ཆོས་ཡོངས་རྫོགས་གསན། གཞན་སྟོང་གི་ལྟ་བ་རྒྱལ་བའི་དགོངས་པ་ཉག་གཅིག་ཏུ་ངེས། རི་ཆོས་ངེས་དོན་རྒྱ་མཚོ། དུས་འཁོར་ས་བཅད་སོགས་ཆ་ལག་བཅོ་བརྒྱད། ཡུམ་གྱི་མཆན་བུ་སོགས་ཤེས་འགྲེལ་དུ་མ་སོགས་གསུང་རྩོམ་པོད་ཆེན་བདུན། གཞན་ཡང་ཇོ་ནང་དུ་སྐུ་འབུམ་མཐོང་གྲོལ་ཆེན་མོ་བཞེངས་པ་སོགས་ཀྱི་མཛད་འཕྲིན་ས་ཆེན་པོའི་ཁྱོན་ལ་ཁྱབ་ཅིང་། མཐར་དགུང་གྲངས་༧༠རབ་བྱུང་དྲུག་པའི་ལྕགས་གླང་(༡༣༦༩)ལ་དགོངས་པ་རྫོགས། གང་གི་འཕྲིན་ལས་ཀྱི་བརྒྱུད་འཛིན་སློབ་ཚོགས་གྲངས་ལས་འདས་པའི་ཁྲོད་ཀྱི་ཐུགས་སྲས་གཉིས་ནི། ས་བཟང་པཎ་ཆེན་དང། ལོ་ཙཱ་བ་བློ་གྲོས་གྲགས་པ་དེའོ།། ངེས་དོན་བསྟན་པ་གསལ་བའི་སྒྲོན་མེ་གཉིས་ནི། མཁས་གྲུབ་ཕྱོགས་ལས་རྣམ་རྒྱལ་དང།  ཉ་དབོན་ཀུན་དགའ་དཔལ་བཟང་ངོ་།། དེ་ནས་འཕྲིན་ལས་ནམ་མཁའ་དང་མཉམ་པའི་བུ་ཆེན་བཞི་ནི། བསྟན་པ་མཐའ་རུ་སྤེལ་བའི་ཆོས་རྗེ་གཉིས། བསྟན་འགྲོའི་དོན་ཆེན་གྲུབ་པའི་ཀུན་སྤངས་པ་གཉིས། དེ་དག་ཐམས་ཅད་གཅིག་ལས་གཅིག་བསྟན་པའི་རྒྱུད་འཛིན་པ་ཆེན་པོ་ཤ་སྟག་གོ། གྲུབ་མཐའ་འདི་ཐོག་མར་དབུས་གཙང་དང། དེ་ནས་མདོ་ཁམས་སུ་ཤར་ཛམ་ཐང་གི་ཆོས་གྲྭ་ཆེན་པོ་སོགས་དགོན་སྡེ་མང་པོ་བྱུང་ནས་ད་ལྟའི་བར་དར་རྒུད་ཅི་རིགས་པ་ཞིག་ཡོང། 

ནང་རིག་ཆོས་མཛོད་མུན་སེལ་སྒྲོན་མེ།
 
 
ཨ་ལགས་ཆོས་ཀྱི་སྣང་བ།(1963-) 
(འཕགས་ཡུལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་ནས་འགྲེམ་སྤེལ་ཞུས། 
ཤོག་གྲངས་༡༤༣ནས་༡༥༦བར་གསལ།)
 
 
ཇོ་ནང་པའི་བརྒྱུད་རིམ་ངོ་སྤྲོད་མདོར་བསྡུས།
 
 
   ཨོཾ་སྭ་སྟི། གང་འདུལ་འགྲོ་བའི་ཁམས་དབང་རྗེས་འགྲོའི་དཔལ། །ངོ་མཚར་ལྷུན་གྲུབ་གསང་གསུམ་མཛད་པའི་འཕྲུལ། །མ་ལུས་ཞིང་དུ་རྟག་པར་ཡོངས་བཀྱེ་བ། །བདེ་གཤེགས་ཐུབ་དབང་སྲས་བཅས་རྒྱལ་གྱུར་ཅིག །རབ་དཀར་བསིལ་ལྗོངས་ནོར་འཛིན་ཡངས་པའི་གཞིར། །ནགས་རྒྱལ་རྡོ་རྗེ་ལྷ་མོའི་བསྟེན་པའི་གནས། །གང་དེར་རྫོགས་ལྡན་ཆོས་མཛོད་ལེགས་ཕྱེ་བའི། །ཆོས་རྗེ་ཇོ་ནང་བརྒྱུད་རིམ་བཅས་ལ་འདུད། ། ཅེས་དཔལ་ལྡན་བླ་མའི་གང་བརྗོད་པར་བྱ་བའི་རྗེས་སུ་ཟློས་ཏེ། འདིར་གང་གླེང་བར་བྱ་བ་ནི། དཔལ་ལྡན་རྒྱལ་བ་ཇོ་ནང་པའི་བརྒྱུད་རིམ་ངོ་སྤྲོད་མདོར་བསྡུས་སུ་བརྗོད་པ་དེ་ཡིན་ལ། དེ་ཡང་ཐོག་མར་ངེས་དོན་སྒྲུབ་བརྒྱུད་ཀྱི་བསྟན་པ་འདི་ལ་ཇོ་ནང་ཞེས་པའི་མཚན་ཆགས་ཚུལ་དང་བརྒྱུད་རིམ་མདོར་བསྡུས་སུ་བརྗོད་པ་གཉིས་སོ།། 
	དང་པོ་མདོ་སྔགས་རབ་འབྱམས་ཀྱི་དོན་ཀུན་ཐུགས་སུ་ཆུད་ཅིང་། གྲུབ་པའི་དབང་ཕྱུག་ཆེན་པོ་ཞང་ཀུན་སྤངས་ཐུགས་རྗེ་བརྩོན་འགྲུས་ཁོང་ཉིད་དགུང་གྲངས་༥༡བཞེས་པ་(དེང་སྐབས་གཙང་ལྷ་རྩེ་རྫོང་ཕུན་ཚོགས་ཞིང་ཁོངས)ཇོ་མོ་ནགས་སྨན་རྒྱལ་མོའི་གནས་ཇོ་ནང་ཞེས་པའི་ལུང་བར་རབ་བྱུང་ལྔ་པའི་ཤིང་རྟ་༡༢༩༤ལོར་གདན་ས་མཛད་པ་ནས་བཟུང་ཆོས་བརྒྱུད་འདི་ལ་དཔལ་ལྡན་རྒྱལ་བ་ཇོ་ནང་པ་ཞེས་མཚན་སྙན་གྱི་སྙན་པ་ཐོག་མར་ཆགས། ད་ལྟའི་རབ་བྱུང་རི་ཟླའི་ཆུ་ལུག་ལོར་(༢༠༠༣)ཡན་ལ་ལོ་ངོ་༧༠༩ཟིན་པས་བོད་ཀྱི་དགོན་པ་སྔ་ཤོས་ཀྱི་གྲས་ཡིན། དེ་ཡན་ལ་འབྲོ་ལོ་ཙཱ་བ་ཆེན་པོ་ནས་རྗེ་ཀུན་སྤངས་པ་འདི་བར་ཆོས་བརྒྱུད་ཆེན་པོ་འདི་ལ་སྦྱོར་དྲུག་པ་ཞེས་པའི་མཚན་སྙན་གྱི་རྔ་གསང་ལྡིར་བ་ཡིན་ནོ།། 
	གཉིས་པ་བརྒྱུད་རིམ་མདོར་བསྡུས་ཙམ་བརྗོད་པར་བྱ་བ་ལ། མདོ་ཕྱོགས་ནས་བརྒྱུད་ཚུལ་དང་། སྔགས་ཕྱོོགས་ནས་བརྒྱུད་ཚུལ་གཉིས་ལས། 
	དང་པོ། སྤྱིར་བདག་ཅག་གི་སྟོན་པ་ཡང་དག་པར་རྫོགས་པའི་སངས་རྒྱས་དེ་ཉིད་ཀྱིས་གདུལ་བྱ་རྣམས་ཀྱི་ཁམས་དང་དབང་པོའི་སྤྱོད་ཡུལ་ལ་དགོངས་ནས་བཀའ་དང་པོ་བདེན་བཞིའི་ཆོས་འཁོར་དང། བཀའ་བར་བ་མཚན་ཉིད་མེད་པའི་ཆོས་འཁོར། བཀའ་ཐ་མ་དོན་དམ་ལེགས་པར་ཕྱེ་བའི་ཆོས་འཁོར་གསུམ་གསུངས་པ་ལས། བཀའ་ཐ་མའི་རྗེས་འབྲང་འཁོར་ལོ་གསུམ་གྱི་དགོངས་དོན་མཐར་ཐུག་གཞན་སྟོང་དབུ་མ་ཆེན་པོའི་བརྒྱུད་རིམ་ནི། དང་པོ་སྟོན་པ་ཡང་དག་པར་རྫོགས་པའི་སངས་རྒྱས་དང་དཔལ་ཕྱག་ན་རྡོ་རྗེ་དང་། གྲུབ་ཆེན་ས་ར་ཧ་ཆེན་པོ་བྱོན་ནས་དབུ་མའི་ཚུལ་དར་བར་མཛད། དེའི་འོག་ཏུ་སློབ་དཔོན་ཀླུ་སྒྲུབ་བྱོན་ཏེ་བཀའ་དང་པོའི་གཙོར་བསྟན་དབུ་མ་རང་སྟོང་གི་དགོངས་པ་འཆད་བྱེད་གཏམ་ཚོགས་དང། བཀའ་བར་བའི་གཙོར་བསྟན་དབུ་མ་རང་སྟོང་གི་འཆད་བྱེད་རིགས་ཚོགས་དང། བཀའ་ཐ་མའི་གཙོར་བསྟན་དབུ་མ་གཞན་སྟོང་གི་དགོངས་པ་འཆད་བྱེད་བསྟོད་ཚོགས་རྣམས་བརྩམས་པའི་སྒོ་ནས་རྒྱལ་བའི་དགོངས་པ་མཐར་ཐུག་གཞན་སྟོང་དབུ་མའི་ཚུལ་གསལ་བར་མཛད་དོ།། དེ་ནས་རིམ་བཞིན་གྲུབ་ཆེན་ཤ་བ་རི། མཻ་ཏྲི་བ་ཆེན་པོ། དགའ་བ་གྲགས་པ། ཁ་ཆེ་བ་འབྱུང་གནས་ཞི་བའི་ཞབས་བྲམ་ཟེར་སཛྫ་ན་རྣམས་ཀྱིས་འཕགས་ཡུལ་དུ་ཤིན་ཏུ་གསལ་བར་མཛད། གངས་ལྗོངས་སུ་གཟི་ལོ་ཙཱ་བ་དགའ་བའི་རྡོ་རྗེ། བཙན་རིགས་ཁ་བོ་ཆེ་དྲི་མེད་ཤེས་རབ། ལ་སྟོད་པ་དར་མ་བརྩོན་འགྲུས། དོལ་པ་གཉན་ཡེ་ཤེས་འབྱུང་གནས། འཇང་སྟོན་སྐུ་མཆེད་ཟུང་བྱང་ཆུབ་སྐྱབས་དང་། གཞོན་ནུ་བྱང་ཆུབ། སྐྱོ་སྟོན་པ་སྨོན་ལམ་ཚུལ་ཁྲིམས། བཅོམ་ལྡན་རིག་པའི་རལ་གྲི། སྐྱི་སྟོན་པ་སྟེ་ངེས་དོན་དབུ་མའི་ཤིང་རྟའི་སྲོལ་འབྱེད་ཁམས་གསུམ་ཆོས་ཀྱི་རྒྱལ་པོ་ཀུན་མཁྱེན་ཇོ་ནང་པ་ཆེན་པོ་དོལ་པོ་སངས་རྒྱས་ཀྱི་བར་དུ་བརྒྱུད་པ་བར་མ་ཆད་ཅིང་། གཞན་ཡང་རྗེ་བཙུན་བྱམས་པ་ནས་ཐོགས་མེད་སྐུ་མཆེད་སོགས་བརྒྱུད་ཚུལ་དུ་མའི་སྒོ་ནས་རྒྱུ་ཕར་ཕྱིན་ཐེག་པ་ལས་ངེས་དོན་དབུ་མའི་བརྒྱུད་རིམ་བར་མ་ཆད་ཅིང་གསལ་བར་བཞུགས་པ་འདི་ག་ལྟར་རོ།། 
	གཉིས་པ་སྔགས་ཕྱོགས་ནས་རིམ་པར་བརྒྱུད་ཚུལ་ནི། དེ་ཡང་སྟོན་པས་ཕར་ཕྱིན་ཐེག་པར་ངེས་དོན་ཆོས་ཉིད་བདེ་གཤེགས་སྙིང་པོ་གནས་ལུགས་མཐར་ཐུག་ཏུ་བསྟན་པ་དེ་ཉིད་འདིར་གསང་ཆེན་བླ་མེད་ཐེག་པའི་སྐབས་སུ་ཤིན་ཏུ་རྣམ་པར་དག་པའི་ཆོས་ཉིད་གདོད་མ་ནས་གྲོལ་བ་ཆེན་པོ་དེ་བཞིན་གཤེགས་པ་ཀུན་ཏུ་བཟང་པོ་དོན་དམ་པའི་རྣམ་པ་ཀུན་གྱི་བདག་ཉིད་ཅན་ཞེས་པའི་མཚན་གྱིས་གཞིའི་ཆོས་ཉིད་གཤེགས་སྙིང་དུ་ལེགས་པར་བསྟན་པའང་སྔགས་ཀྱི་གཞན་སྟོང་དབུ་མ་ཆེན་པོ་ཡིན་ལ། དེ་ཉིད་བདེ་སྟོང་ཟུང་འཇུང་གི་ངོ་བོར་མངོན་དུ་བྱེད་པའི་ཁམས་དྲུག་ལྡན་ལུས་ཀྱི་རྩ་རླུང་ཐིག་ལེ་ལ་གནད་དུ་བསྣུན་པའི་ཐབས་ཁྱད་པར་ཅན་གསང་ཆེན་བླ་མེད་ཀྱི་ཆོས་མཛོད་ཆེན་པོ་སྟོན་པ་ཉིད་ཆོས་དབྱིངས་གསུང་གི་དབང་ཕྱུག་སོགས་ཀྱི་སྐུའི་རྣམ་པར་གནས་འགྱུར་ཏེ་ཐུན་མོང་མ་ཡིན་པའི་སྔགས་ཀྱི་གདུལ་བྱ་རྣམས་ལ་བླ་མེད་རྒྱུད་ཀྱི་རྒྱལ་པོ་དུས་ཀྱི་འཁོར་ལོ་གསང་སྔགས་ཀྱི་ཉེ་ལམ་མྱུར་ལམ་ཁྱད་པར་ཅན་འདི་དང་། རྒྱུད་མཐའ་དག་གསུང་ཚུལ་ཡང་དུས་འཁོར་རྩ་རྒྱུད་ལས། སྟོན་པའི་བྱ་རྒོད་ཕུང་པོའི་རིར། །ཤེས་རབ་ཕ་རོལ་ཕྱིན་ཚུལ་བཞིན། །ཆོས་བསྟན་དཔལ་ལྡན་འབྲས་སྤུངས་སུ། །དེ་བཞིན་གསང་སྔགས་ཆོས་རབ་བསྟན། །ཞེས་དང་། བསྡུས་རྒྱུད་ཕྱི་མ་ལས། དཔལ་ལྡན་འབྲས་སྤུངས་མཆོད་རྟེན་ཆེན་པོར་སྟོབས་བཅུ་པ་ཡིས་སངས་རྒྱས་པ་ཡི་རྒྱུད་རྣམས་མཐའ་དག་རབ་ཏུ་བསྟན། །ཞེས་གསུངས་པ་ལྟར། འཕགས་ཡུལ་གྱི་ལྷོ་ཕྱོགས་དཔལ་གྱི་རི་དང་ཉེ་བར་དྷ་ན་ཤྲཱིའམ་ཨསྟུ་ཀ་ཡ་དེང་སྐབས་ཤྲཱི་དྷ་ན་ཀྭ་ཊ་རུ་འབོད་པའི་གནས། དཔལ་ལྡན་འབྲས་སྤུངས་ཀྱི་མཆོད་རྟེན་ཆེན་པོར་ཕྱག་ན་རྡོ་རྗེའི་རྣམ་འཕྲུལ་དཔལ་ལྡན་ཤམྦྷ་ལའི་ཆོས་རྒྱལ་ཟླ་བ་བཟང་པོས་ཞུས་པའི་ངོར་འཁོར་ལྷ་མི་བྱང་སེམས་སོགས་གདུལ་བྱར་གྱུར་པ་དག་ལ་དབང་བསྐུར་ཏེ་རྒྱུད་སྟོན་པའི་སྣོད་རུང་དུ་མཛད། ཆོས་དབྱིངས་གསུང་གི་དཀྱིལ་འཁོར་སོགས་ཀྱི་སྐུར་བཞེངས་ཏེ་རྗེས་བསྔགས་ཀྱི་སྡེབ་སྦྱོར་གྱི་སྒོ་ནས་དང་པོའི་སངས་རྒྱས་དཔལ་དུས་ཀྱི་འཁོར་ལོའི་རྩ་རྒྱུད་སྟོང་ཕྲག་བཅུ་གཉིས་པ་དང་། དམ་པ་དང་པོའི་སངས་རྒྱས་ཀྱི་རྒྱུད་མཐའ་དག་གསུངས། གཞན་ཡང་གསང་བ་འདུས་པའི་རྒྱུད་སྟོང་ཕྲག་ཉེར་ལྔ་པ། སྒྱུ་འཕྲུལ་དྲྭ་བ་གདན་བཞིའི་རྩ་རྒྱུད། སངས་རྒྱས་ཐོད་པའི་རྒྱུད། མ་ཧཱ་མ་ཡའི་རྩ་རྒྱུད། རྣལ་འབྱོར་རིག་པའི་རྒྱུད། བདེ་མཆོག་མངོན་བརྗོད། ཀྱཻ་རྡོར། རྡོ་རྗེ་བདུད་རྩིའི་རྒྱུད་སྟོང་ཕྲག་བཅུ་གཉིས་པ་སོགས་བླ་མེད་ཀྱི་རྒྱུད་རྣམས་མདུན་ཞལ་ཐུགས་རྡོ་རྗེ་དང་ཞལ་ལྷག་མ་རྣམས་ལས་རྒྱུད་འོག་མ་རྣམས་གསུངས་ཏེ་ཆོས་རྒྱལ་ཟླ་བ་བཟང་པོར་གཏད། ཟླ་བ་བཟང་བོའི་རྒྱུད་མཐའ་དག་ཤམྦྷ་ལར་སྤྱན་དྲངས་ནས་ཡི་གེར་བྲིས་ཏེ་རྒྱ་ཆེར་སྤེལ། རྩ་རྒྱུད་ལ་འགྲེལ་བཤད་སྟོང་ཕྲག་དྲུག་ཅུ་པ་མཛད། མ་ལ་ཡ་ཡི་སྐྱེད་ཚལ་དུ་དུས་ཀྱི་འཁོར་ལོའི་སྐུ་གསུང་ཐུགས་ཀྱི་དཀྱིལ་འཁོར་གྱི་བཀོད་པ་ཁྲུ་བཞི་བརྒྱ་པ་བཞེངས་སོ།། དེ་ནས་རིམ་བཞིན་ཁོང་གི་སྲས་ཆོས་རྒྱལ་ལྷ་དབང་ནས་ཆོས་རྒྱལ་དྲུག་དང་རིགས་ལྡན་དང་པོ་འཇམ་དཔལ་གྱི་རྣམ་འཕྲུལ་རིགས་ལྡན་འཇམ་དཔལ་གྲགས་པ་ནས་རིགས་ལྡན་བཅུ་གཅིག་པ་རྒྱལ་དཀའི་བར་གྱི་ཆོས་རྒྱལ་དང་། རིགས་ལྡན་རྣམས་ཀྱིས་ཤམྦྷ་ལར་དུས་ཀྱི་འཁོར་ལོའི་རྒྱུད་ཤིན་ཏུ་གསལ་བར་མཛད་ཅིང་། འཕགས་ཡུལ་དུ་དུས་ཞབས་པ་ཆེན་པོ་མཉྫུ་བཛྲ་ལ་ཡི་དམ་ལྷའི་ལུང་བཞིན་ཤམྦྷ་ལར་ཕེབས། ལམ་དུ་རིགས་ལྡན་གྱི་སྤྲུལ་པས་དབང་དང་བྱིན་རླབས་གནང་བས་གྲུབ་པའི་གོ་འཕང་བརྙེས་ཏེ་ཤམྦྷ་ལར་རིགས་ལྡན་དངོས་དང་མཇལ། རིགས་ལྡན་རྒྱལ་དཀའི་མདུན་ནས་དུས་ཀྱི་འཁོར་ལོ་སོགས་རྒྱུད་སྡེ་མང་པོ་དང་སེམས་འགྲེལ་སྐོར་གསུམ་སོགས་ཞུས། འགའ་ཞིག་ཐུགས་ལ་བཟུང་། འགའ་ཞིག་གླེགས་བམ་སྤྱན་དྲངས་ཏེ་སླར་འཕགས་ཡུལ་དུ་བྱོན་ནས་དུས་ཞབས་པ་ཆུང་བ་ཤྲཱི་བྷ་དྲ་སོགས་ལ་གནང་། དེས་སྲས་ནཱ་ལེནྡྲ་པའམ་བྷོ་དྷི་བྷ་དྲ་སོགས་ལ་གནང་སྟེ་འཕགས་ཡུལ་དུ་དར་བར་མཛད་ཅིང་གྲུབ་པའི་རིག་འཛིན་དང་ཟུང་འཇུག་གི་སྐུ་གྲུབ་པ་མང་དུ་བྱུང་ངོ་།། སྲས་ནཱ་ལེནྡྲ་པའི་དངོས་སློབ་ཁ་ཆེ་པཎ་ཆེན་ཟླ་མགོན་བོད་དུ་ལན་གསུམ་བྱོན། སྒྲོན་གསལ་དང་རིགས་ཚོགས་ས་སྡེ་སོགས་ཆོས་མང་དུ་གསུངས། ཁྱད་པར་དུས་འཁོར་ཤིན་ཏུ་དར་བར་མཛད། བླ་མ་ལྷ་རྗེ་སྒོམ་པས། པཎ་ཆེན་ལ་དཔལ་དུས་ཀྱི་འཁོར་ལོའི་དབང་དང་རྒྱུད་བཤད་མན་ངག་མཐའ་དག་རྫོགས་པར་གསན། བླ་མ་སྒྲོ་སྟོན་གྱིས་པཎ་ཆེན་ལ་དབང་དང་རྒྱུད་བཤད་མན་ངག་མཐའ་དག་རྫོགས་པར་ཐོབ། གྲུབ་ཆེན་ཡུ་མོའི་པཎ་ཆེན་ལ་ཆོས་འབྲེལ་ཙམ་གསན། བླ་མ་སྒྲོ་སྟོན་ལས་ཆོས་འདིའི་དབང་དང་རྒྱུད་བཤད་མན་ངག་སོགས་ཡོངས་རྫོགས་མནོས། སྐུ་ཉམས་སུ་བསྟར་བས་ཟུང་འཇུག་གི་སྐུ་གྲུབ་པོ།། དེ་ནས་རིམ་བཞིན་སྲས་དྷརྨེ་ཤྭ་ར། མཁས་པ་ནམ་མཁའ་འོད་ཟེར། ལྕམ་ལྷ་རྗེ་ཇོ་འབུམ། སེ་མོ་ཆེ་བ་ནམ་མཁའ་རྒྱལ་མཚན། འཇམ་གསར་བ་ཤེས་རབ་འོད་ཟེར། ཀུན་མཁྱེན་ཆོས་སྐུ་འོད་ཟེར་སོགས་གྲུབ་ཆེན་རིག་འཛིན་རྣམས་ཀྱིས་རིམ་པར་སྤེལ་བ་དང། རབ་བྱུང་བཞི་པའི་༡༢༤༣ལོར་ཞང་ཀུན་སྤངས་ཐུགས་རྗེ་བརྩོན་འགྲུས་འཁྲུངས། མདོ་སྔགས་ཐམས་ཅད་ལ་མཁྱེན་རྒྱ་ཤིན་ཏུ་ཆེ་ཞིང་། ཉམས་རྟོགས་ཀྱི་ཀློང་བརྡོལ། ཇི་སྐད་དུ། གྱི་ཇོ་རྨ་ཁྲོཾ་ཇོ་བོ་དང་། །འབྲོ་རྭ་ཙཱ་མི་རྡོ་རྗེ་གྲགས། །རྒྭ་ལོའི་གསུམ་དང་ཁ་ཆེའི་གཉིས། །བི་བྷུ་ཏི་གཉིས་ཆག་མན་ལུང་། །ཞེས་གསུངས་པ་ལྟར། གྱི་ཇོ་ཟླ་བའི་འོད་ཟེར། རྨ་དགེ་བའི་བློ་གྲོས། ཁྲོཾ་པདྨ་འོད་ཟེར། ཇོ་བོ་རྗེ་དཔལ་ལྡན་ཨ་ཏི་ཤ། འབྲོ་ལོ་ཙཱ་བ་ཤེས་རབ་གྲགས། རྭ་ལོ་ཙཱ་ལ་ཆོས་རབ། ཙཱ་མི་སངས་རྒྱས་གྲགས། རས་ཆུང་རྡོ་རྗེ་གྲགས་པ། དཔལ་ཆེན་དགའ་ལོ། པཎ་ཆེན་ཤཱཀྱ་ཤྲཱི། པཎྜི་ཏ་བི་བྷུ་ཏི་ཙནྡྲ། ཆོས་རྗེ་དཔལ། མན་ལུང་བ་གུ་རུ་གྲགས་པ་སོགས་པཎ་གྲུབ་རིག་འཛིན་བྱང་སེམས་རྣམས་ཀྱི་དཔལ་དུས་ཀྱི་འཁོར་ལོའི་སྦྱོར་བ་ཡན་ལག་དྲུག་པའི་རྒྱུད་བཤད་མན་ངག་ཞལ་ཤེས་དང་བཅས་པ་ཡོད་ཅིང་། ལྷད་མེད་པའི་རིགས་མི་འདྲ་བ་བཅུ་བདུན་གསན་ཞིང་། ལམ་གྱི་ངོ་བོ་ལ་ཁྱད་མེད་ཀྱང་གདམས་པ་སོ་སོའི་ཆེ་བར་དགོངས་ཏེ་རེ་རེ་བཞིན་ཉམས་ཁྲིད་དུ་ཉམས་སུ་བཞེས་ཏེ་གདམས་ངག་དང་མཐུན་པའི་ཉམས་མྱོང་སྐུ་ཉམས་སུ་བསྟར་ཏེ་གྲུབ་པའི་གོ་འཕང་མངོན་དུ་མཛད། རྡོ་རྗེ་མཁའ་འགྲོའི་ལུང་བསྟན་བཞིན་རྡོ་རྗེ་རྣལ་འབྱོར་སྙན་བརྒྱུད་དུ་བཞུགས་པ་རྣམས་ཡི་གེར་བཀོད་དེ་ཁྲིད་ཡིག་རྒྱས་པ་མཛད། དུས་འཁོར་སྦྱོར་དྲུག་གི་ཁྲིད་ཡིག་རྒྱས་པ་བོད་དུ་བྱུང་བ་སྔ་ཤོས་སུ་གྲགས། ཕྱིས་སུ་བུ་སྟོན་ཐམས་ཅད་མཁྱེན་པ་སོགས་ཀྱི་སྦྱོར་དྲུག་འདི་ལ་བརྒྱུད་པ་དང་། ཁྲིད་ཡིག་མཛད་པ་ཡང་ཁོང་གི་ཁྲིད་ཡིག་ལ་གཞིར་བྱས་པར་གསུངས་སོ།། དེ་ནས་བཟུང་ལུགས་སྲོལ་བཅུ་བདུན་ཏེ་ཆུ་བོ་གཅིག་འདྲེས་ཀྱི་ཚུལ་དུ་ཇོ་ནང་པའི་ཆོས་བརྒྱུད་འདི་ལ་མངའ་བ་ཡིན་ནོ།། དེ་ནས་བྱང་སེམས་རྒྱལ་བ་ཡེ་ཤེས། མཁས་བཙུན་ཡོན་ཏན་རྒྱ་མཚོ། (དེ་གསུམ་ཇོ་ནང་ཐོག་མའི་བླ་མ་རྣམ་གསུམ་ཡིན།) ༈ ཀུན་མཁྱེན་དོལ་པོ་སངས་རྒྱས་ནི། དེ་ཡང་རྔ་བོ་ཆེའི་མདོ་ལས། ལི་ཙ་བྱི་གཞོན་ནུ་འཇིག་རྟེན་ཐམས་ཅད་ཀྱི་མཐོང་ན་དགའ་བ་ཞེས་བྱ་བ་མ་འོངས་པའི་དུས་ན་ཀ་ཡོ་རིའི་རྒྱུད་དུ་ངའི་མིང་འཆང་བའི་དགེ་སློང་དུ་འགྱུར་ཏེ་ཞེས་གསུངས་པ་དང་། གཙུག་ཏོར་རྣམ་པར་རྒྱལ་མའི་རྒྱུད་ལས། བདེ་གཤེགས་མྱ་ངན་འདས་འོག་ཏུ། །ཆུ་བོ་ལྗོན་ཤིང་ཕྲེང་མཛེས་སུ། །ཀ་ཡོ་རི་ཡི་གྲོང་ཁྱེར་དུ། །ཡབ་ནི་ཡེ་ཤེས་དབང་ཕྱུག་དང་། །ཡུམ་ནི་ཚུལ་ཁྲིམས་རྒྱན་ཞེས་གྲགས།  །སྲས་ནི་སངས་རྒྱས་མིང་ཅན་འབྱུང། །ང་ཡི་བསྟན་པའི་རྒྱལ་མཚན་འཛུགས། །ཆོས་ཀྱི་དུང་འབུད་དར་འཕྱར་འགྱུར། །ཞེས་རྒྱལ་བའི་ལུང་བསྟན་དུས་སུ་བབས་ཏེ་ཡུལ་མངའ་རིས་དོལ་པོ་བན་ཚང་ཀ་ཡོ་རིའི་གྲོང་ཁྱེར་དུ་ཡབ་ཡེ་ཤེས་དབང་ཕྱུག་དང་། ཡུམ་ཚུལ་ཁྲིམས་རྒྱན་གཉིས་ཀྱི་སྲས་སུ་རབ་བྱུང་ལྔ་པའི་ཆུ་འབྲུག་༡༢༩༣ ལོར་རྒྱལ་བུ་དོན་གྲུབ་ལྟ་བུར་སྐུ་འཁྲུངས། བླ་མ་སྐྱི་སྟེངས་པ་སོགས་མང་རབ་བསྟེན། དབུ་མ་རིགས་ཚོགས་སོགས་དང་། རིག་གནས་དང་བཟོ་གནས་ཕྲ་མོ་མང་པོ་ཆུང་ངུའི་དུས་ནས་ཚེགས་མེད་དུ་མཁྱེན། དགུང་ལོ་བཅུ་གཅིག་པར་མཁན་ཚུལ་ཁྲིམས་སྙིང་པོ་ལས་དགེ་ཚུལ་གྱི་སྡོམ་པ་མནོས་ཏེ་མཚན་ལ་ཤེས་རབ་རྒྱལ་མཚན་ཞེས་གསོལ། ཉེར་གཅིག་དུས་བླ་མ་སྐྱི་སྟོན་པའི་མདུན་ནས་ཕར་ཚད་མངོན་གསུམ་དང་། སྤྱོད་འཇུག་སྔགས་ཆོས་འགའ་དང་བཅས་ལོ་ཕྱེད་གཉིས་རིང་གསན་པས་ཐུགས་སུ་ཆུད། དབུས་གཙང་རྣམས་སུ་གྲྭ་སྐོར་མཛད། གཞུང་ཆེ་ཆུང་གང་ལ་ཡང་ཐོགས་མེད་མཁྱེན་པས་རྩོད་ཟླ་ཐམས་ཅད་ཟིལ་གྱིས་མནན་ཏེ་ཀུན་མཁྱེན་ཞེས་པའི་མཚན་ཐོགས། མཁན་བསོད་ནམས་གྲགས་པ་ལས་བསྙེན་པར་རྫོགས། སྐུ་བཙུན་པ་གངས་རིའི་ལྗོངས་སུ་འདུལ་འཛིན་ཐམས་ཅད་ཀྱི་དབུས་སུ་རྒྱལ་མཚན་གྱི་ཏོག་ལྟར་མངོན་པར་མཐོ་བར་གྱུར། བཀའ་དང་བསྟན་བཅོས་འགྱུར་རོ་ཅོག་ལ་ནན་ཏན་གྱིས་ཚར་གཅིག་གཟིགས་པ་དང་དོན་ཀུན་མ་འདྲེས་པར་ཐུགས་སུ་ཆུད་ཅིང་། མདོར་ན་བླ་མ་སྐྱི་སྟོན་པ་ཆེན་པོ་དང་མཁས་བཙུན་ཡོན་ཏན་རྒྱ་མཚོ་སོགས་བཤེས་གཉེན་དམ་པ་སུམ་ཅུ་ལྷག་བསམ་སྦྱོར་གཉིས་ཀྱིས་ཚུལ་བཞིན་བསྟེན། མདོ་སྔགས་གཉིས་ཀྱི་དགོངས་དོན་མཐར་ཐུག་འགལ་མེད་ཐུགས་སུ་འཁྲུངས་ཤིང་རྒྱལ་བའི་དགོངས་པ་རང་སྟོབས་ཀྱིས་འབྱེད་པ་ལ་མི་འཇིགས་པའི་སྤོབས་པ་མཆོག་ཏུ་མངའ་བ། ནང་རིམ་གཉིས་ཀྱི་རྣལ་འབྱོར་མཐར་སོན་ཏེ་ཟུང་འཇུག་དུས་ཀྱི་འཁོར་ལོའི་གོ་འཕང་མངོན་དུ་བྱས། བསྟན་པ་དང་འགྲོ་བའི་དོན་བླ་མའི་བཀའ་བཞིན་ཇོ་ནང་གི་གདན་སར་ཕེབས། ལྷ་མིའི་རྟེན་མཆོག་སྐུ་འབུམ་མཐོང་གྲོལ་ཆེན་མོ་བཞེངས་སྐབས་རྡོར་འཆང་། ཡི་དམ་མཁའ་འགྲོ་མང་པོས་ལུང་བསྟན། ས་ཆོག་གི་སྐབས་སྐུ་ཉིད་དུས་ཀྱི་འཁོར་ལོ་དངོས་སུ་གྱུར། དེ་ལྟར་འཇའ་སྤྲིན་ཁ་དོག་སྣ་ཚོགས་ཀྱི་དབུས་སུ་སློབ་དཔོན་ཆེན་པོ་པདྨ་འབྱུང་གནས་གྲུབ་ཆེན་དུ་མས་བསྐོར་ཞིང་། སངས་རྒྱས་སྲས་བཅས། དཔའ་བོ་མཁའ་འགྲོས་མེ་ཏོག་གི་ཆར་དང་བཅས་ས་ལྷས་དངོས་སུ་གསེར་བུམ་ཕུལ་བ་སོགས་ལྷ་མི་དུ་མས་མཐུན་རྐྱེན་སྣ་ཚོགས་བསྒྲུབས་ཏེ་དགེ་མཚན་དུ་མ་དང་བཅས་ལེགས་པར་གྲུབ་པས་ཆོས་ཀྱི་མཛོད་ཆེན་པོ་བརྡོལ་ཞེས་ཡོངས་སུ་གྲགས། དེའི་ཚེ་ཁོང་ཉིད་ཀྱིས་བསམ་གཏན་བསྒོམས་ཤིང། ཆོས་འཁོར་བསྐོར་བ། རྩིག་མཁན། ཤིང་བཟོ། མགར་བ། བླུག་པ། ལྷ་བཟོ་སོགས་སྐུ་ལུས་ཀྱིས་སྤྲུལ་བསྒྱུར་སྣ་ཚོགས་གནང་སྟེ་གདུལ་བྱ་རྣམས་དད་པའི་ས་ལ་བཀོད། འབྲེལ་བ་ཆེ་ཕྲ་གང་བཞག་ཐམས་ཅད་བདེ་བ་ཅན་དུ་སྐྱེ་བའི་མཚན་ལྟས་བྱུང་། བཤེས་གཉེན་དམ་པ་བཅུ་ལྷག་ལ་སྙིང་པོ་མདོ་བཅུའི་བཤད་པ་རང་བཞེད་རྩལ་དུ་བཏོན་ནས་རྒྱས་པར་གསུངས། གཞན་སྟོང་གི་ལྟ་གྲུབ་མཁས་པ་ཕལ་མོ་ཆེའི་བློར་མ་ཤོང་བར་རྩོད་པ་བྱུང་བ་རྣམས་ལ་ལུང་རིགས་དྲི་མེད་ཀྱི་ལམ་ནས་འབེལ་གཏམ་མཛད་པས་གྲུབ་མཐའ་ལ་ངེས་ཤེས་དང་། བླ་མ་ལ་མི་ཕྱེད་པའི་དད་པ་བརྟན་པོ་ཐོབ། ཕྱིས་གྲུབ་མཐའ་རྩོད་བྲལ་དུ་སོང་ཏེ་ཕྱོགས་བཞིའི་དགེ་བཤེས་མང་པོས་བསྐུལ་བ་ལ་བརྟེན། ངེས་དོན་རྒྱ་མཚོ་སོགས་གྲུབ་མཐའི་ཆོས་བཅུ་དྲུག་བརྩམས་ཏེ་མདོ་སྔགས་ཆུ་བོ་གཅིག་འདྲེས་ཀྱི་དབུ་མ་གཞན་སྟོང་གི་ཤིང་རྟའི་སྲོལ་ལེགས་པར་ཕྱེ་བར་མཛད་པ་དང་། དགེ་བཤེས་ལྔ་བཅུ་ཙམ་ལ་རྒྱུད་འགྲེལ་གྱི་བཤད་པ་ཞིབ་རྒྱས་སུ་གསུངས། འཕགས་པ་སྤྱན་རས་གཟིགས་མི་བཞིན་འབྲལ་བ་མེད་ཅིང་། གུར་གྱི་མགོན་པོ་དང་རྣམ་སྲས་བྲན་བཞིན་བཀོལ། དོན་ལ་བསྐལ་མང་སྔོན་ནས་མངོན་པར་བྱང་ཆུབ་ཟིན་ཀྱང་། གདུལ་བྱའི་སྣང་ངོར་ཙམ་དུ་གཞན་དོན་བྱང་ཆུབ་ཀྱི་ཐུགས་རྒྱུད་རབ་ཏུ་སྨིན་པའི་ཚུལ་མཛད་དེ་དབུལ་བའི་སྡུག་བསྔལ་ཅན་རྣམས་ལ་ཁ་ཟས་སོགས་ཚིམ་པར་བསྩལ་ནས་བདག་ཉིད་ཀྱིས་ཞལ་ཟས་སྤངས་ཏེ་དཀའ་ཐུབ་དཔག་མེད་མཛད་དོ།། གདོན་གྱིས་གནོད་པ་དང་ནད་ཀྱིས་མནར་བའི་ཉམས་ཐག་འགྲོ་བ་རྣམས་ལ་བཀའ་བགོ་བ་དང་བྱིན་རླབས་གནང་བ་ཙམ་གྱིས་གཞི་མེད་སངས་དྭངས་དང་ནད་གདོན་གྱི་སྡུག་བསྔལ་ལས་གྲོལ། ཞ་ལུར་ཕེབས་ཏེ་བུ་སྟོན་ཐམས་ཅད་མཁྱེན་པ་ཡབ་སྲས་རྣམས་ཀྱིས་ཞབས་ཏོག་རྒྱ་ཆེན་པོ་ཕུལ། ས་སྐྱའི་བླ་མ་བཞི་ཐོག་པ། ཀུན་སྤངས་པ། དཔོན་ཆེན་རྒྱལ་བཟང་། བྱང་བ་སིདྡྷི། གཡག་སྡེ་པཎ་ཆེན་ལ་སོགས་དབུས་གཙང་གི་མཁས་མཆོག་མང་པོ་ལ་མདོ་སྔགས་ཀྱི་ཁྲིད་མང་པོ་དང་ཁྱད་པར་བདེན་གཉིས་སོགས་ཀྱི་བཤད་པ་རྒྱ་ཆེར་མཛད། མདོར་ན་ཕྱོགས་ཀྱི་བླ་མ་སློབ་དཔོན་དགེ་བཤེས་དཔོན་འབངས་སྐྱེ་བོ་ཐམས་ཅད་ཀྱིས་ཆོས་རྗེ་འདིའི་ཞབས་ལ་གཏུགས་ཤིང་སྤྱི་བོར་བཀུར། སྐབས་དེར་གངས་ལྗོངས་སུ་ས་ལ་བུ་དོལ། གནམ་ལ་ཉི་ཟླ་ཞེས་ཡོངས་སུ་གྲགས་པ་ཡིན་ནོ།། སྔ་ཕྱིར་ནུབ་ཆོས་ལུང་དང་། འུ་ཡུག་སྙེ་མོ། གནམ་སྟོད་ལུང་། ལྷ་ས། རྭ་སྒྲེང་། ཀྱི་སྨད། འབྲི་གུང་། སྟག་ལུང་། གདན་ས་མཐིལ། གསང་ཕུ། ཞ་ལུ། ངམ་རིང་། ཡར་འབྲོག ཉང་རོ། བར་ཕུག ན་དུམ། ཉང་སྟོད། ཤམ་པོ། དོལ་ཁོག་རྣམས་སུ་ཕེབས་ཏེ་ཆོས་འཁོར་བསྐོར་བ་དང་། སྐུ་གསུང་ཐུགས་རྟེན་བཞེངས་པ་དང་། ཡུལ་སོ་སོའི་ལྷ་ཁང་ཞིག་གསོ་མཛད་པ། དགེ་བསྙེན་ཕོ་མོ་དང་རབ་བྱུང་བསྙེན་རྫོགས་བཅས་གནང་བ་དང་། ཕྱག་འདེབས་མཛད་པའི་ཆོས་སྡེ་ཁག་ལ་འཆད་ཉན་གྱི་བཤད་གྲྭ་བཙུགས་པ་སོགས་བསྟན་འགྲོར་སྨན་པའི་བྱ་བ་རླབས་ཆེན་མཛད། ཆོས་རྗེ་རིན་པོ་ཆེའི་སྙན་གྲགས་ཆེན་པོ་རྒྱ་ཧོར་སོགས་ལ་ཡང་ཁྱབ་ཅིང་གདན་འདྲེན་ཞུ་བ་མང་དུ་བྱུང་ཡང་། ཆོས་བརྒྱད་ལ་ཞེན་པ་གཏིང་ནས་ལོག་པས་བཀའ་ཤོག་དང་ཞལ་གཟིགས་ཙམ་ལས་དངོས་སུ་བྱོན་པར་མ་མཛད། རྟག་པར་ཇོ་ནང་དུ་བཞུགས་ཤིང་མཁས་པའི་ཚོགས་ལ་མདོ་སྔགས་ཀྱི་དབང་དང་གཞུང་འཆད་སྤེལ་གྱི་སྒྲུབ་པ་སྙིང་པོར་བྱེད་པ་ཁོ་ནས་དུས་འདའ་བར་སློབ་ཚོགས་ཉུང་སྐབས་སུམ་སྟོང་ཙམ་དང་། ཆིག་ཁྲི་ལས་བརྒལ་བའང་མི་ཉུང་བ་བྱུང་། བོད་ཀྱི་རི་སུལ་མང་པོར་རྡོ་རྗེ་རྣལ་འབྱོར་གྱི་སྒྲུབ་པ་པོས་གང་བར་མཛད། མདོར་ན་ཆོས་རྗེ་མཆོག་གི་སྤྱན་སྔར་གསན་པའི་གང་ཟག་གིས་དགེ་སྦྱོང་གི་སྣེ་མ་ཟིན་པ་གཅིག་ཀྱང་མེད་པར་གསུངས་སོ།། དེ་ལྟར་བསྟན་འགྲོའི་དོན་རྒྱལ་བ་རང་ཉིད་སླར་ཡང་ཕེབས་པ་ལྟ་བུའི་མཛད་འཕྲིན་བསྐྱངས་ཏེ་དགུང་གྲངས་བདུན་ཅུར་སོན་པ་ལྕགས་མོ་གླང་གི་ལོའི་ཟླ་བ་བཅུ་པའི་ཚེས་དྲུག་ཉིན་ཐུགས་སྲས་བུ་སློབ་རྣམས་ལ་མ་འོངས་ལུང་བསྟན་དང་ཞལ་ཏ་སྣ་ཚོགས་གནང་སྟེ་སྐུའི་བཀོད་པ་ཆོས་དབྱིངས་སུ་བསྡུས། ཞག་བདུན་དུ་ཐུགས་དམ་མ་གྲོལ་བའི་སྐབས། བར་ཕུག་ནས་འཇང་གི་བར་གཙང་བོ་ཉིས་ལྡབ་ཏུ་བྲི། ཐུགས་དམ་གྲོལ་བའི་ཚེ་བྱང་ཆུབ་ཀྱི་སེམས་དབུ་གཙུག་ནས་ལུད་པའི་སྐབས། ཇོ་མདར་ཇ་སྦྱོར་གཅིག་ཙམ་གྱི་ཡུན་ལ་གཙང་བོ་གྱེན་དུ་ལོག་ནས་ཆད། དེའི་བར་མི་འགའ་རེ་འགྲོ་འོང་བྱས། གདུང་ལས་འོད་ཟེར་སྣ་ཚོགས་ཕྱོགས་བཅུར་ཁྱབ་པ་སོགས་ངོ་མཚར་བའི་དགེ་མཚན་དུ་མ་དང་བཅས་ཞུགས་འབུལ་མཛད། གདུང་རུས་ཤེལ་ལྟར་དཀར་བ་རྣམས་ལ་དུས་འཁོར་ཡོངས་རྫོགས། རྟ་མགྲིན་ཡང་གསང། སངས་རྒྱས་ཐོད་པ། འཇམ་དཔལ་དམར་པོ། ཤཱཀྱ་ཐུབ་པ་སོགས་སྐུ་རྟེན་དང་ཧ་ཀྵ་བརྩེགས་འབུར་སོགས་གསུང་རྟེན་སྣ་ཚོགས། ཕྱག་མཚན་དུང་དཀར་སོགས་ཐུགས་རྟེན་རྣམས་རང་བྱུང་དུ་གདུལ་བྱ་རྣམས་ཀྱི་བསོད་ནམས་ཀྱི་ཞིང་དམ་པར་བྱོན་པ་ལགས་སོ།། ཀུན་མཁྱེན་ཇོ་ནང་པ་ཆེན་པོ་ལ་རང་འདྲའི་བུ་ཆེན་བཅུ་བཞིའི་གཙོས་བསྟན་པའི་རྒྱལ་མཚན་འཛིན་པ་ཤིན་ཏུ་མང་ངོ་།། བཀའ་འབུམ་གྱི་རིམ་པ་ཡང་གྲུབ་མཐའི་ཆོས་བཅུ་དྲུག་སོགས་མདོ་སྔགས་ཀྱི་བསྟན་བཅོས་པོ་ཏི་བཅུ་ཕྲག་ལྷག་བཞུགས་སོ།། ཁམས་གསུམ་ཆོས་ཀྱི་རྒྱལ་པོ་མཆོག་གི་རྣམ་ཐར་རྒྱ་མཚོ་ལྟ་བུ་ལས་སྐྲ་རྩེའི་ཟིལ་བ་ཙམ་བཏུས་ཏེ་བྲིས་པའོ།། རྒྱས་པར་ཤེས་འདོད་ན་མཛད་རྣམ་ལ་གཟིགས་པར་བྱའོ།། དེ་ནས་རིམ་བཞིན་ཀུན་མཁྱེན་ཆེན་པོའི་དངོས་སློབ་ས་སྙིང་སྤྲུལ་བ་ཕྱོགས་ལས་རྣམ་རྒྱལ། (རྒྱལ་བ་གཉིས་པ་བློ་བཟང་གྲགས་པའི་དཔལ་གྱིས་གཙུག་གི་བླ་མར་བཀུར་ཏེ་དུས་འཁོར་སྦྱོར་དྲུག་གི་བཀའ་དབང་མན་ངག་རྣམས་ཞུས། སྐུ་ཉམས་སུ་བསྟར་བར་མཛད་དེ་བྱིན་རླབས་དོན་བརྒྱུད་ཀྱི་བདག་པོར་གྱུར།) འཇམ་དཔལ་སྤྲུལ་བ་ཉ་དབོན་ཀུན་དགའ་དཔལ་དང་། གྲུབ་ཆེན་ཀུན་དགའ་བློ་གྲོས། འཇམ་དབྱངས་དཀོན་མཆོག་བཟང་པོ། མཁས་གྲུབ་ནམ་མཁའ་ཆོས་སྐྱོང་། པཎ་ཆེན་ནམ་མཁའ་དཔལ་བཟང་། ལོ་ཆེན་རཏྣ་བྷ་དྲ། རྗེ་བཙུན་ཀུན་དགའ་གྲོལ་མཆོག མཁན་ཆེན་ལུང་རིགས་རྒྱ་མཚོ། ༈ དཔལ་འཁོར་ལོ་སྡོམ་པའི་རྣམ་རོལ་༧རྗེ་བཙུན་ཏཱ་ར་ནཱ་ཐའམ་ཀུན་དགའ་སྙིང་པོ་ནི། ཁ་རག་འབྲང་གི་ཕུ་ཆོས་འཁོར་སྡེངས་རྭ་ཤར་བར་ཡབ་ཕུན་ཚོགས་རྣམ་རྒྱལ་དང་ཡུམ་རྡོ་རྗེ་བུ་དགའ་གཉིས་ཀྱི་སྲས་སུ་ཕྱི་ལོ་༡༥༧༥ལོར་གྲོད་པུ་ཁ་དོག་ལྔ་ལྡན་གྱི་ནང་དུ་འཁྲུངས། སྐུ་ལ་ཁྲག་གི་ཐིག་ལེ། ལི་ཁྲིའི་ཚང་སྐུད་ཀྱི་རྣམ་པ། ཕྱག་ཞབས་འཁོར་ལོའི་མཚན་དང། སྐུ་ལ་གུར་ཀུམ་གྱི་དྲི་ངད་ལྡན་པ། སྤྱན་གྱིས་ཕྱོགས་ཐམས་ཅད་ལ་གཟིགས་བཞིན་སུམྦྷ་ནིའི་སྔགས་ལན་གསུམ་བརྗོད། མཚན་སྲི་གཅོད་རྡོ་རྗེར་གསོལ། ཟླ་བ་བརྒྱད་པར་ཕྱོགས་ཐམས་ཅད་དུ་བྱོན་ཐུབ་ཅིང་། དགུང་ལོ་གཅིག་ནས་སྨྲ་ཤེས། ང་བླ་མ་ཀུན་དགའ་གྲོལ་མཆོག་ཡིན་ཞེས་ཡང་ཡང་གསུངས། སྐུ་སྔོན་མའི་རྟེན་གསུམ་དང་ཉེ་གནས་དཔལ་འབྱོར་སོགས་གསལ་བར་སྨྲས། སྐུ་ན་ཆུང་ངུའི་དུས་ནས་མངོན་ཤེས་དང་ཡི་དམ་གྱི་ལྷའི་ཞལ་གཟིགས་སོགས་ཤིན་ཏུ་མང་ངོ་།། དགུང་ལོ་བཞི་པར་མཁན་ཆེན་ལུང་རིགས་རྒྱ་མཚོར་མཁའ་འགྲོས་ལུང་བསྟན་བྱུང་བ་དང་རྗེ་གོང་མའི་ལུང་བསྟན་ཤོག་ཁྲ་སོགས་དང་མཐུན་པར་བརྟེན་སྤྲུལ་པའི་སྐུའི་བླུ་ཡོན་དང་བསུ་བཀོད་ཀྱི་མཛད་སྒོ་རྒྱ་ཆེ་བ་དང་བཅས་གདན་དྲངས་ཏེ་རྗེ་ཀུན་དགའ་གྲོལ་མཆོག་གི་གདན་ས་ཆོས་ལུང་བྱང་རྩེའི་གསེར་ཁྲིར་མངའ་གསོལ་མཛད། རྡོ་རིང་ཀུན་དགའ་རྒྱལ་མཚན་སོགས་རྗེ་གོང་མའི་བུ་སློབ་མང་པོར་ངོས་འཛིན་མཛད། དགུང་ལོ་བརྒྱད་པར་དཔལ་སྟག་ལུང་བ་ཆེན་པོ་ཀུན་དགའ་རྒྱལ་མཚན་གདན་དྲངས་ནས། རབ་ཏུ་བྱུང་སྟེ་མཚན་ཀུན་དགའ་སྙིང་པོ་བཀྲ་ཤིས་རྒྱལ་མཚན་དཔལ་བཟང་པོར་གསོལ་ཏེ་ངུར་སྨྲིག་རྒྱལ་མཚན་གྱིས་མཛེས་པར་མཛད། དག་སྣང་དུ་སྤྲུལ་བའི་བཤེས་གཉེན་རྒྱ་གར་བ་ཛྭ་ལ་ནཱ་ཐས། ཏཱ་ར་ནཱ་ཐ་ཞེས་པའི་མིང་བསྩལ། བླ་མ་དམ་པ་མཁན་སློབ་དེ་དག་ལ་མདོ་སྔགས་ཀྱི་ཆོས་མང་དུ་ཞུས། མཁས་མཆོག་བྱམས་པ་ལྷུན་གྲུབ་གནས་ཀྱི་བླ་མར་བསྟེན་ནས་མདོ་རྒྱུད་ལ་གསན་སྦྱང་མཛད་དེ་ལུང་རིགས་སྨྲ་བའི་ཁྱུ་མཆོག་ཆེན་པོར་གྱུར། གཞན་ཡང་རྗེ་སྟག་ལུང་བ་ཆེན་པོ། རྗེ་རྡོ་རིང་པ་ཆེན་པོ། མཁན་ཆེན་ལུང་རིགས་རྒྱ་མཚོ། གྲུབ་པའི་དབང་ཕྱུག་ལྷ་དབང་གྲགས་པ། མཁས་གྲུབ་སངས་རྒྱས་ཡེ་ཤེས། རྡོ་རྗེ་འཛིན་པ་ཆེན་པོ་ཡེ་ཤེས་དབང་པོ་སོགས་ལ་རྒྱུད་སྡེ་བཞི་དང་འབྲེལ་བའི་ས་སྐྱ་པའི་ཆོས་སྐོར་ཡོངས་རྫོགས། དཔལ་ཇོ་ནང་པ། ཞ་ལུ་བ་གཉིས་ཀྱི་ཆོས་སྐོར། འབྲུག་པའི་རྒྱལ་དབང་བཀའ་འབུམ་སོགས་ཆོས་སྐོར་ཡོངས་སུ་རྫོགས་པ། ཀརྨ་ཀཾ་ཚང་གི་ཆོས་སྐོར། སྟག་ལུང་པའི་ཆོས་སྐོར་ཡོངས་རྫོགས། དཔལ་ལྡན་ཤངས་པ་བཀའ་བརྒྱུད་པའི་སྨིན་གྲོལ་གདམས་པ་ལག་ཁྲིད་ཞལ་གདམས་དང་བཅས་པ་སོགས་མན་ངག་མཐའ་ཡས་པ་ལེགས་པར་གསན་ཞིང་སྐུ་ཉམས་སུ་བསྟར་བས་ནང་ཟབ་ལམ་གྱི་མངོན་པར་རྟོགས་པའི་ཀློང་བརྡོལ་ཏེ་རྡོ་རྗེའི་གནས་པ་བཅུ་གཉིས་ཀྱི་ཡེ་ཤེས་མཆོག་རིམ་གྱིས་བརྙེས་ཏེ་གྲུབ་པའི་དབང་ཕྱུག་གི་གོ་འཕང་ཐོབ་པོ།། ཡི་དམ་ལྷའི་ཞལ་གཟིགས་མང་དུ་བྱུང་བ་སོགས་རྣལ་འབྱོར་མ་རྒྱུད་ཕྱོགས་ལ་གཙོ་བོར་ཐུགས་ཀྱི་བློ་གྲོས་རྒྱས་པར་བྱུང་བ་ནི་བསྙེན་པར་མ་རྫོགས་ཕན་གྱི་མཛད་པའོ།། དགུང་ལོ་ཉི་ཤུར་ཉེ་བར་འདུལ་འཛིན་ཀུན་དགའ་རྒྱལ་མཚན་གྱི་མཁན་པོ་སོགས་མཁན་སློབ་དགེ་འདུན་གྲངས་ཚང་བའི་དབུས་སུ་བསྙེན་པར་རྫོགས་པ་དགེ་སློང་གི་སྡོམ་པ་ཡང་དག་པ་བཞེས། ཕྱི་ལྟར་ཉན་ཐོས་ཀྱི་སྤྱོད་པ། ནང་ལྟར་རྒྱལ་སྲས་བྱང་སེམས་རྡོ་རྗེ་འཛིན་པ་ཆེན་པོར་གྱུར་ཏེ། བསྟན་པའི་བདག་པོ་ཆེན་པོ་མཛད་ནས་བྱང་སྟག་ལུང་། ལྷོ་རྟེན་ཁེབས། སྣེ་སྔོ་པ་རྩེ། ཡར་རྒྱབ། ནུབ་ལ་སྟོད་བར་གྱི་སྡེ་དཔོན་ཆེ་ཕྲ། དགོན་གྲྭ་རིགས། ཡུལ་མི་ཐམས་ཅད་ཆོས་ཀྱི་གདུལ་བྱར་མ་གྱུར་བ་མེད་པ་ལྟ་བུ་གསུངས། བསམ་སྡིངས་སུ་བཞུགས་སྐབས་རྒྱལ་དབང་ཀརྨ་པ་སྐུ་ཕྲེང་དགུ་པ་དབང་ཕྱུག་རྡོ་རྗེ་དང་ཞལ་འཛོམས་ཆོས་ཀྱི་བཀའ་བགྲོས་ཟབ་རྒྱས་མཛད་པས་ཐུགས་དགོངས་གཅིག་འདྲེས་སུ་གྱུར། རྒྱལ་དབང་ཀརྨ་པ་དབང་ཕྱུག་རྡོ་རྗེ་མཆོག་ཞིང་གཞན་དུ་གཤེགས་ཁར་རྗེ་བཙུན་ཆེན་པོ་འདི་ཉིད་ལ་བསྟན་པའི་བདག་པོར་མངའ་གསོལ་གྱི་བརྟན་བཞུགས་གསུང་རྩོམ་དང་བཅས་འབུལ་བར་མཛད། དཔལ་ལྡན་ས་སྐྱའི་གདུང་རྒྱུད་བདག་ཆེན་བསོད་ནམས་དབང་པོས་ཀྱང་ས་སྐྱའི་བསྟན་པའི་བདག་པོར་མངའ་གསོལ་ལྟ་བུར་མཛད། རྒྱ་གར་གྱི་གྲུབ་ཆེན་གུ་རུ་ལྷོ་ཕྱོོགས་པ་སངས་རྒྱས་སྦས་པའི་མགོན་པོ་སོགས་དང་པཎྜི་ཏ་པུརྞ་བཛྲ་དང་། བུདྡྷ་ཀུབྟ་ནཱ་ཐ་སོགས་ལ་རྡོ་རྗེ་ཐེག་པའི་གཞུང་འགྲེལ་མན་ངག་མཐའ་ཡས་པ་གསན། བླ་མེད་སྔགས་ཀྱི་གཞུང་ལ་བོད་འདིར་སྔོན་མེད་ཀྱི་བློ་བསྐྱེད་གྲངས་སུ་བཏབ་པ་ལྔ་བརྒྱ་ཙམ་བྱུང་བར་ཉིད་ཀྱིས་གསུངས་པ་སོགས་ཀྱིས་མཚོན་ཆེ་བའི་རྣམ་ཐར་བསམ་གྱིས་མི་ཁྱབ་པ་ཤིན་ཏུ་མང་ངོ་།། གཞན་ཡང་ཞི་བྱེད་གཅོད་ཡུལ་བ། རི་བོ་དགའ་ལྡན་པའི་ཆོས་སྐོར། རྒྱལ་བ་ཙོང་ཁ་པ་སོགས་དང་མདོར་ན་རྒྱ་བོད་དུ་འགྱུར་རོ་ཅོག་གི་གཞུང་མན་ངག་དང་བོད་ཀྱི་བླ་མ་མཐའ་དག་གི་གསུང་ཕྱོགས་རིས་སུ་མ་བཅད་པ་དག་གསན་ཅིང་། སློབ་དཔོན་པདྨ་ལ་དངོས་སུ་ཆོས་གསན་པ་དང་། དགུང་ལོ་ཉེར་དགུ་པའི་སྟེང་ཇོ་ནང་དུ་བཞུགས་སྐབས་ཀུན་མཁྱེན་དོལ་པོ་སངས་རྒྱས་དངོས་སུ་མཇལ། ངེས་དོན་བསྟན་པའི་བདག་པོར་མངའ་གསོལ། མཐར་ཐུག་གི་དོན་གཞན་སྟོང་དབུ་མའི་ལྟ་བ་ལ་ངེས་ཤེས་ཁྱད་པར་ཅན་ཐུགས་ལ་འཁྲུངས། སྤྱིར་སྐུ་སྐྱེས་སྔ་རིམ་གྱི་རྟེན་འབྲེལ་ལས། བྷ་རོམ་པའི་དུས་དྭགས་པོ་བའི་སློབ་མར་གྱུར་བས། དྭགས་པོ་བཀའ་བརྒྱུད་ཀྱི་ཆོས་ལ་མངའ་བརྙེས་པ་དང་། ཨ་ཝ་དྷི་ཏཱིར་འཁྲུངས་པའི་བདེ་མཆོག་རང་བྱོན་ཡོད་པ་ས་སྐྱའི་སྐུ་འདྲ་མཛེས་ཐོད་མའི་ནང་ལ་བཞུགས་པས། ས་སྐྱའི་ཆོས་ལ་འགྲོ་ཕན་ཆེ། འཇམ་དབྱངས་ཆོས་རྗེར་འཁྲུངས་དུས་རྗེ་ཙོང་ཁ་པའི་ཐུགས་སྲས་སུ་གྱུར་བས། དགེ་ལུགས་ལ་མཁྱེན་པ་རྒྱས། རྗེ་གྲོལ་མཆོག་དུས་སུ་ཤངས་པའི་བསྟན་པའི་བདག་པོར་གྱུར་པས་སྦྱངས་པ་འགྲོ་དོན་འཕྲིན་ལས་ཆེ་བ་སོགས། བསྟན་པ་སྤྱིའི་བདག་པོར་གྱུར་བས། འཕགས་ཡུལ་དུའང་སྙན་གྲགས་ཀྱིས་ཁྱབ། རྒྱ་གར་ལྷོ་ཕྱོགས་ཀྱི་རྒྱལ་པོ་བྷ་རེ་ཞེས་པས། སྙན་ཚིག་གི་ཟ་འོག་གོས་ཀྱི་ཞུ་ཤོག་གི་རྟེན་དང་བཅས་པ་འབུལ་བ་སོགས་རྒྱ་བོད་ཧོར་གསུམ་གྱི་ཡུལ་གྲུ་ཀུན་ཏུ་འཕྲིན་ལས་འོད་སྣང་དཀར་བོས་ཁྱབ་པ་ཡིན་ནོ།། (དེ་ལྟར་རྒྱུད་སྡེའི་དབང་ལུང་མན་ངག་གི་མཛོད་ལྟར་གྱུར་ཏེ་དེང་དུས་སུའང་གྲུབ་མཐའ་རིས་མེད་ཀྱི་བཀའ་དབང་མན་ངག་སོགས་ཀྱི་བརྒྱུད་རིམ་ནང་དུ་བཞུགས་པར་མངོན་ནོ།།) ཁྱད་པར་ཀུན་མཁྱེན་ཆེན་པོས་ལུང་བསྟན་བཞིན། གཙང་སྡེ་སྲིད་ཕུན་ཚོགས་རྣམ་རྒྱལ་གྱིས་ཆོས་གཞིས་ལྷ་འབངས་དང་བཅས་ཕུལ་ཏེ་དགུང་ལོ་ཞེ་གཅིག་ཤིང་མོ་ཡོས་ཀྱི་ལོའི་ཧོར་ཟླ་གཉིས་པའི་ཚེས་བཅུ་གཅིག་ལ་ཐོག་མའི་དགེ་མཚན་དུ་མ་དང་བཅས་དཔལ་རྟག་བརྟན་དམ་ཆོས་གླིང་ངེས་དོན་དགའ་བའི་ཚལ་གྱི་དབུ་བརྩམས་ཏེ། གཙུག་ལག་ཁང་ཉི་ཤུ་རྩ་གྲངས། གསེར་དངུལ་ལས་བཞེངས་པའི་བཀའ་བསྟན་གྲངས་མང་སོགས་དང་། སྐུ་གསུང་ཐུགས་རྟེན་མང་བོ་དང་། གྲྭ་ཁང་བརྒྱ་ཕྲག་ལྕགས་རི་དང་བཅས་པ་སོགས་ཕྱི་ནང་གི་རྟེན་དང་བརྟེན་པ་བསམ་ལས་འདས་པ་མཛེས་ཁྱད་ཀྱི་བཀོད་པ་ཡོངས་སུ་རྫོགས་པ་ངོ་མཚར་དགེ་མཚན་གྱི་ལེགས་ཚོགས་དུ་མ་དང་བཅས་ལོ་བཅུ་གསུམ་གྱི་ཁོངས་སུ་གྲུབ་པར་མཛད། འདིར་རྒྱུན་ཚོགས་དགེ་འདུན་སུམ་སྟོང་ཙམ་གྱི་འཁོར་ལོ་གསུམ་གྱི་བྱ་བས་དུས་འདའ་བར་མཛད་དོ།། ཇོ་ནང་རི་ཁྲོད་ཆེན་མོར་སྒྲུབ་པ་པོ་བདུན་བརྒྱ་ལྷག་ལ་བཀའ་དབང་དང་ཟབ་ཆོས་མང་དུ་བསྩལ། སྔ་ཕྱིར་སོག་པོའི་བླ་མ་སངས་རྒྱས་དཔལ་(སོག་པོའི་དབུ་བླ་ཡིན)དཔོན་སློབ་དང་། མདོ་ཁམས་པ་དཀའ་བཞི་རྒྱལ་མཚན་སེང་གེའི་སྐུ་སྐྱེས་དཔོན་སློབ། མདོ་སྨད་པ་དབོན་པོ་ལྷུན་གྲུབ་དཔོན་སློབ་སོགས་ཡུལ་གྲུ་ཁག་དུ་མ་ནས་ཕེབས་པའི་དད་ལྡན་སྐྱེ་བོ་མང་པོ་ལ་དུས་འཁོར་སྦྱོར་དྲུག་དང་ལམ་འབྲས་ཁྲིད་བརྒྱ་སོགས་ཟབ་ཆོས་དུ་མ་བསྩལ་ཏེ་སྨིན་གྲོལ་གྱི་ལམ་ལ་བཀོད། ཉིད་ཀྱི་སྐུ་ཕྲེང་རིམ་བྱོན་ལ་འཕྲིན་ལས་ཀྱི་མཛད་སྒོ་བྲན་ལྟར་བྱེད་པའི་ཆོས་སྐྱོང་དཔལ་མགོན་ཏྲཀྴད་དང་། ཡེ་ཤེས་མགོན་པོ་ཕྱག་དྲུག་པ་གནོད་སྦྱིན་ཀྵེ་དྲ་པ་ལ་སོགས་ཀྱིས་བཀའ་ཚུལ་བཞིན་སྒྲུབ་ཅིང་། དཔལ་འཁོར་བདེ་ཆེན། རྩེ་ཆེན། ཤུགས་ཁྲོད། འཇག བསམ་སྡེངས། ཐར་བ་གླིང། རྟག་བརྟན་ཆོས་འཕེལ་སོགས་དགོན་སྡེ་མང་པོ་ཞལ་བདག་མཛད། དབུས་གཙང་གི་གྲུབ་མཐའ་རིས་མེད་ཀྱི་ཆོས་སྡེ་ཕལ་ཆེར་འཛིན་སྐྱོང་ལེགས་པར་མཛད་དེ་རྒྱལ་བསྟན་སྤྱི་དང་རིས་མེད་བསྟན་པའི་རྒྱལ་མཚན་སྲིད་རྩེར་བསྒྲེངས་བར་མཛད་དོ།། བཀའ་འབུམ་གྱི་རིམ་པ་ཡང་མདོ་སྔགས་རིག་གནས་དང་བཅས་པའི་གཞུང་འགྲེལ་རྣམ་བཤད་སོགས་ཡོངས་བསྡོམས་པོ་ཏི་བཅུ་ཕྲག་བཞི་ལྷག་གི་གསུང་རབ་མཛད་པའི་སྒོ་ནས་ཀྱང་རྒྱལ་བསྟན་སྤྱི་དང་ངེས་དོན་སྒྲུབ་བརྒྱུད་ཀྱི་བསྟན་པ་ཤིན་ཏུ་གསལ་བར་བྱས་ཏེ་དར་རྒྱས་སུ་མཛད་པ་ཡིན་ནོ།། དེ་ལྟར་བསྟན་འགྲོའི་དོན་རྒྱ་ཆེར་གྲུབ་ནས་དགུང་ལོ་རེ་གཅིག་བཞེས་པ་༡༦༣༥ ཤིང་མོ་ཕག་ལོའི་ནག་པ་ཟླ་བའི་ཚེས་ཉེར་བརྒྱད་ལ་ཞལ་ཏ་ལུང་བསྟན་སོགས་གནང་སྟེ་སྨན་པའི་རྒྱལ་པོའི་ཞིང་དུ་གཤེགས་སོ།། གསུང་ལས་སྐྱེས་པའི་བུ་སློབ་ནི། སྤྲུལ་སྐུ་སངས་རྒྱས་རྒྱ་མཚོ། མཁས་དབང་ཡེ་ཤེས་རྒྱ་མཚོ། མཁན་ཆེན་རིན་ཆེན་རྒྱ་མཚོ། མཁས་གྲུབ་བློ་གྲོས་རྣམ་རྒྱལ་(འདི་བས་༧རྒྱལ་དབང་གོང་ས་ལྔ་པ་བློ་བཟང་རྒྱ་མཚོའི་དྲུང་དུ་དུས་འཁོར་དང་གཞན་སྟོང་གི་དྲིས་ལན་ཞིབ་རྒྱས་སུ་ཕུལ་བས་ཐུགས་དགྱེས་པས་གནང་སྦྱིན་རྒྱ་ཆེར་མཛད།)ཏེ་བརྒྱུད་འཛིན་ཆེན་པོ་བཞི་སོགས་རྒྱལ་བསྟན་འཛིན་སྐྱོང་སྤེལ་བའི་མཁས་གྲུབ་མཐའ་ཡས་པ་བྱོན་ཏོ།། རྗེ་བཙུན་ཆེན་པོའི་སྐུ་སྐྱེས་རིམ་བྱོན་སོགས་ཀྱིས་ཆེན་པོ་ཧོར་ཡུལ་སོགས་སུ་རྒྱལ་བསྟན་ཇི་ལྟར་གསལ་བར་མཛད་པ་སོགས་ཡོངས་སུ་གྲགས་པ་ལྟར་རོ།། ༧ཁལ་ཁ་རྗེ་བཙུན་དམ་པ་དང་པོ་རང་བྱུང་ཡེ་ཤེས་རྡོ་རྗེ་ནས་བརྩིས་པའི་སྐུ་ཕྲེང་དགུ་པ་དང་། རྗེ་བཙུན་ཏཱ་ར་ནཱ་ཐ་ནས་བརྩིས་པའི་སྐུ་ཕྲེང་བཅུ་པ། ཇོ་ནང་ཀུན་དགའ་གྲོལ་མཆོག་ནས་བརྩིས་པའི་སྐུ་ཕྲེང་བཅུ་གཅིག་པ། རང་ཅག་རྣམས་ཀྱི་འདྲེན་མཆོག་བླ་ན་མེད་པ་རིམ་གཉིས་རྣལ་འབྱོར་གྱི་དབང་ཕྱུག་ངེས་དོན་བསྟན་པའི་མངའ་བདག་༧རྗེ་བཙུན་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོ་མཆོག ༧འཛམ་གླིང་ཞི་བདེའི་དེད་དཔོན་རྒྱལ་བསྟན་ཡོངས་ཀྱི་མངའ་བདག་༧ལྷར་བཅས་འགྲོ་བའི་གཙུག་རྒྱན་༧གོང་ས་ལྷ་མིའི་རྣམ་འདྲེན་བཅུ་བཞི་པ་ཆེན་པོ་མཆོག་གིས་ཐུགས་བརྩེ་གཟིགས་འཛད་མེད་ཀྱིས་ངེས་དོན་བསྟན་གཞིར། དགོན་གནས་རྟེན་དང་བརྟེན་པ་ལེགས་བསྩལ་གནང་སྟེ་ངེས་དོན་བསྟན་པའི་བདག་པོར་མངའ་དབང་བསྐུར་བ་བཞིན། འཕགས་ཡུལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་ལུགས་གཉིས་འཛིན་སྐྱོང་གི་ཐུགས་འགན་གཙང་བཞེས་ཀྱིས་ད་ལྟའི་ཆར་ཡང་ཇོ་ནང་བསྟན་པ་ཡོངས་རྫོགས་ཀྱི་བདག་པོར་བཞེངས་ཏེ། སྐུ་ཚེ་མི་འགྱུར་རྡོ་རྗེའི་ཁམས་སུ་བརྟན་བཞིན། མི་འཇིགས་གདོང་ལྔའི་ཁྲི་ལ་བཞུགས་པ་འདི་ལགས་སོ།། དེ་ནས་རིམ་བཞིན་སྔོན་སྦྱངས་རིན་ཆེན་རྒྱ་མཚོ། མཁས་གྲུབ་བློ་གྲོས་རྣམ་རྒྱལ། གྲུབ་ཆེན་ངག་དབང་འཕྲིན་ལས། (འདི་བས་ལྕགས་འབྲུག་ལོར་འབྲས་སྤུངས་དང་དགའ་ལྡན་གཉིས་སུ་ཇོ་ནང་གི་བསྟན་གཞི་བཙུགས། སོག་ཡུལ་ཕྱོགས་སུའང་ངེས་དོན་གྱི་བསྟན་པ་རྒྱ་ཆེར་སྤེལ།) ངག་དབང་བསྟན་འཛིན་རྣམ་རྒྱལ་ནས་བཟུང་རང་ཅག་གི་དཔལ་ལྡན་བླ་མ་དམ་པ་རྣམས་ཀྱི་བར་བྱིན་རླབས་ཀྱི་དྲོད་མ་ཡལ། དམ་ཚིག་གི་སེལ་མ་ཞུགས། ཉམས་རྟོགས་ཀྱི་རྒྱུན་མ་ཆད་པར་བཞུགས་པ་འདི་ག་ལགས་སོ།། གོང་རིམ་དཔལ་ལྡན་བླ་མ་རིམ་བྱོན་གྱི་རྣམ་པར་ཐར་བ་བརྗོད་འོས་དུས་སུ་བབས་ཀྱང་འདིར་ཡིག་ཚོགས་མང་བར་འགྱུར་བས་མཚན་ཙམ་ལས་མ་སྤྲོས་སོ།། སྤྱིར་གངས་ལྗོངས་ཀྱི་མདོ་སྟོད་སྨད་རྣམས་སུ་ངེས་དོན་སྒྲུབ་བརྒྱུད་ཀྱི་བསྟན་གཞི་དགོན་སྡེ་མང་པོ་ཡོད་ཀྱང་དེ་དག་རྣམས་ཀྱི་བརྒྱུད་རིམ་རེ་རེ་ནས་འདིར་བརྗོད་པའི་རྔོ་མ་ཐོགས་ཤིང་། ཞིབ་ཏུ་ཤེས་པར་འདོད་ན། རྗེ་བཙུན་ཐམས་ཅད་མཁྱེན་པའི་དུས་འཁོར་ཆོས་འབྱུང་དང་། ཛམ་ཐང་མཁན་ཆེན་ངག་དབང་བློ་གྲོས་གྲགས་པའི་མཛད་པས་ཇོ་ནང་ཆོས་འབྱུང་ཟླ་བའི་སྒྲོན་མེ་དང་། དེའི་ལྷན་ཐབས་དད་པའི་པདྨོ་འབྱེད་པའི་ཉི་གཞོན་དང་། མཁན་ཆེན་ངག་དབང་ཡོན་ཏན་བཟང་པོས་གསུངས་པའི་ཇོ་ནང་ཆོས་འབྱུང་གསལ་བྱེད་ནོར་བུའི་མེ་ལོང་སོགས་ལ་གཟིགས་དང་ཤིན་ཏུ་གསལ་བར་འགྱུར་རོ།།

རྒྱལ་བསྟན་ཡུལ་གྲུ་སོ་སོར་དར་ཚུལ།
 
 
ཆ་རིས་སྐལ་བཟང་ཐོགས་མེད། (དྲིས་ལན་ནོར་བུའི་གཏེར་མཛོད།)
(ཀན་སུའུ་མི་རིགས་དཔེ་སྐྲུན་ཁང། ཤོག་གྲངས་༡༦༢ནས་༡༦༣བར་གསལ།)
 
 
ཇོ་ནང་པ།
 
 
	ཇོ་ནང་པ་ནི། གྲུབ་མཐའ་འདི་ཉིད་ཀྱི་རྩ་བའི་ཁུངས་ནི་ཡུ་མོ་མི་བསྐྱོད་རྡོ་རྗེ་ཡིན་ཞིང། ཁོང་གི་ཐུགས་སུ་གཞན་སྟོང་གི་ལྟ་བ་ཐོག་མར་ཤར་བར་བཤད། དེ་ནས་ཀུན་མཁྱེན་ཆོས་སྐུ་འོད་ཟེར་གྱི་སློབ་མ་ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་མོ་ནང་དུ་དགོན་པ་བཏབ། སློབ་བུ་མཁས་བཙུན་ཡོན་ཏན་རྒྱ་མཚོའི་ཐུགས་སྲས་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་གྱི་རིང་ཇོ་ནང་དུ་སྐུ་འབུམ་མཐོང་གྲོལ་ཆེན་མོ་བཞེངས་ཤིང་། གཞུང་བཤད་རྒྱ་ཆེར་གནང་བས་དུས་དེ་ནས་བཟུང་བརྒྱུད་འཛིན་རྣམས་ལ་ཇོ་ནང་པ་ཞེས་གྲགས་སོ།། 
	དེ་རྗེས་ཇོ་ནང་ཏཱ་ར་ནཱ་ཐའི་སྐུ་རིང་། སྔར་མཁས་གྲུབ་དུ་མས་གཞན་སྟོང་གི་ལྟ་བ་བཀག་པར་བརྟེན་ཅུང་ཟད་ཉམས་དམས་སུ་གྱུར་འདུག་ནའང། ཁོང་གིས་བསྐྱར་གསོས་ཀྱིས་འཆད་སྤེལ་དང་ཡིག་འཇོག་མང་དུ་མཛད། རྟག་བརྟན་ཕུན་ཚོགས་གླིང་བཏབ་སྟེ་རྟེན་བཞེངས་དང་བསྟན་བཅོས་མང་བོའི་པར་བསྒྲུབས། ཚོགས་པའང་རྒྱ་ཆེར་འདུས། ཡིན་ནའང་ཏཱ་ར་ནཱ་ཐ་གཤེགས་རྗེས་རྒྱལ་མཆོག་ལྔ་པ་ཆེན་པོས། རྟག་བརྟན་ཕུན་ཚོགས་གླིང་སོགས་དགོན་པ་མང་པོ་ཞིག་དགེ་ལུགས་པར་བསྒྱུར། དེའི་ཕྱིས་ནས་བཟུང་བོད་ཡུལ་སྤྱིར་མདོ་ཁམས་ཛམ་ཐང་དུ། ཇོ་ནང་ཀུན་མཁྱེན་གྱི་སློབ་དྲུང་དཀའ་བཞི་པ་རིན་ཆེན་དཔལ་གྱིས་ཕྱག་བཏབ་པའི་དགོན་པ་དང། དེ་ལས་འཕེལ་བའི་དགོན་ཁག་ཁ་ཅིག་ལས་མེད་པར་གསུངས་སོ།།

རྒྱལ་བ་དཔལ་ཡུལ་བའི་ཆོས་བརྒྱུད་འཛིན་པ་རག་མགོ་མཆོག་སྤྲུལ་རིན་པོ་ཆེའི་གསུང་།
 
སྟག་ལུང་ངག་དབང་རྣམ་རྒྱལ། 
(རིས་མེད་ཆོས་འབྱུང་མདོར་བསྡུས་བདུད་རྩིའི་ཟེགས་མ་ཞེས་པའི་ཤོག་ངོས་༩པའམ་
སྤྱིའི་ཤོག་གྲངས་༡༥༦ནས་༡༥༧བར་གསལ། སྣ་རིང་།)
 
 
ཇོ་ནང་པའི་སྐོར།
 
 
      	གཙང་ནགས་རྒྱལ་ཇོ་མོ་ནང་དུ། གྲུབ་ཐོབ་ཡུ་མོ་པ་མི་བསྐྱོད་རྡོ་རྗེ་ནས་ཀུན་སྤངས་ཐུགས་རྗེ་བརྩོན་འགྲུས་སོགས་དང་། དོལ་པོ་ཤེས་རབ་རྒྱལ་མཚན། ཉ་བརྩོན་(བཙུན་)རྣམ་གཉིས། རྗེ་བཙུན་ཏཱ་ར་ནཱ་ཐ་སོགས་ཀྱིས་མདོ་ལམ་མཐར་ཐུག་གཞན་སྟོང་དབུ་མ། སྔགས་ཀྱི་མཐར་ཐུག་དུས་འཁོར་སྦྱོར་དྲུག་རྡོ་རྗེའི་རྣལ་འབྱོར་གྱི་གྲུབ་ཐོབ་མང་པོ་བྱོན། དེང་སང་མགོ་ལོག་ཛམ་ཐང་སོགས་སུ་ཆོས་བརྒྱུད་རྒྱས་པ་ཡོད།

ཆོས་འབྱུང་ཀུན་གསལ་མེ་ལོང་།
 
 
དཔལ་ལྡན་ཚུལ་ཁྲིམས།
(ལྡི་ལི་གསར་བ་ནས་པར་སྐྲུན་བྱས། ཤོག་གྲངས་༣༨༩ནས་༤༠༠བར་གསལ།)

	རྭ་པ་ནི། རིགས་ལྡན་ཙི་ལུ་པ། པིཎྜོ་པ། དུས་ཞབས་ཆེ་བ། ཆུང་བ། མཉྫུ་ཀིརྟི། བལ་བོ་ས་མནྟ་ཤྲཱི། རྭ་ཆོས་རབ། རྭ་ཡེ་ཤེས་སེངྒེ། རྭ་འབུམ་མེ། རྗེ་བཙུན་རྒྭ་ལོ། རོང་བ་ཤེས་རབ་སེངྒེ། བླ་མ་རྡོ་རྗེ་རྒྱལ་མཚན། བུ་སྟོན་རིན་ཆེན་གྲུབ་པ་ཞེས་སོ།། ཡང་རོང་བ་ཤེས་རབ་སེངྒེ། སྐྱི་སྟོན་འཇམ་དབྱངས་གྲགས་པ། དེ་ལ་ཀུན་མཁྱེན་དོལ་པོ་པས་གསན་ཏོ།།
	དེ་ལྟར་བུ་དོལ་གཉིས་ཀྱི་དང་པོ་ཀུན་མཁྱེན་ཇོ་ནང་པའི་ལུགས་ནི་དང་པོ་ཁ་ཆེ་ཟླ་བ་མགོན་པོ་ཞེས་ཚིགས་བཅད་བཅུ་དྲུག་ལན་རེེར་འཛིན་ནུས་པ་སོགས་ཡོན་ཏན་མང་ལྡན་དེས་བོད་དུ་དུས་འཁོར་གྱི་འགྲེལ་བཤད་དང་། སྒྲོན་གསལ་མན་ངག་གི་བཤད་པ། རྩ་བ་ཤེས་རབ་ཀྱི་བཤད་པའང་མཛད། དེ་ལ་འབྲོ་ལོ་ཙཱ་བ། ལྕེ་ཡབ་སྲས། འཕན་ཡུལ་གྱི་དགེ་བཤེས་སྒོམ་པ་དཀོན་མཆོག་བསྲུང་རྣམས་ཀྱིས་གསན། དེ་ལས་དཀོན་མཆོག་བསྲུང་གིས་འབྱོར་བ་ཐམས་ཅད་བསྡུས་པས་གསེར་སྲང་དྲུག་བྱུང་བ་པཎྜི་ཏ་ཟླ་མགོན་ལ་ཕུལ་ནས་ཞུས། རྒྱུད་འགྲེལ་བཤད་པ་མན་ངག་བཅས་རྫོགས་པར་གནང་། འོན་ཀྱང་འགྱུར་འཕྲོ་འགྱུར་གྱི་སྟེང་ནས་ཡིན་པས་འབྲོ་ཡང་བླ་མར་བཟུང་དགོས་ཕྱིར། བརྒྱུད་རིམ་བརྗོད་ན་ཟླ་བ་མགོན་པོ། འབྲོ་ལོ་ཙཱ་བ་སྒོམ་པ་དཀོན་མཆོག་བསྲུང་ཞེས་བརྗོད་དོ།། སྒྲོ་སྟོན་གནམ་ལ་བརྩེགས་སྡེ་སྣོད་ལ་སྦྱངས་པའི་མཁས་པ་སྐུ་བསྒྲེས་ཤིག་ཡིན་པས་ཟླ་མགོན་ལ་གསེར་སྲང་བཅུ་གཉིས་དང་རྟ་ནག་པོ་གཅིག་ཕུལ་ཏེ། དུས་འཁོར་ཞུས་པས་ངའི་ཁུར་བོ་རྣམས་མང་ཡུལ་དུ་བསྐྱལ་དགོས་གསུངས་པས། སྒོམ་པ་དཀོན་མཆོག་བསྲུང་ལ་ལོ་དྲུག་ཞུས་ཏེ་བསྒྲུབས་པས་ཐུགས་དམ་ཡང་དག་འཁྲུངས།

	དེའི་སློབ་མ་ཀུན་མཁྱེན་ཆོས་སྐུ་འོད་ཟེར་ནི། གསེར་སྡིངས་པ་གཞོན་ནུ་འོད་ཀྱི་སྦས་པའི་སྲས་ཡིན་ཏེ། ཤིང་ཕོ་ཁྱི་ལ་(༧༥༠)འཁྲུངས། བསྟན་བཅོས་ཐམས་ཅད་ལན་རེ་གཟིགས་པས་མཁྱེན་པས་ཀུན་མཁྱེན་ཞེས་གྲགས། རྔོག་ཨཱརྱ་དེ་བ་ལས་གསང་འདུས་གསན། གསེར་སྡིངས་པའི་གསུང་གིས་བསྐུལ་ཏེ་ལས་འབྲེལ་གྱི་བླ་མ་འཇམ་གསར་བའི་དྲུང་དུ་བྱོན། གཤིན་རྗེ་གཤེད་དང་དུས་ཀྱི་འཁོར་ལོའི་དབང་གསན་ཚེ་བླ་མ་ཡི་དམ་དངོས་སུ་གཟིགས། སྒོམ་ཁང་དུ་བསྒོམས་པས་ཉམས་རྟོགས་རྒྱས་པ་ལ་ཆོས་རྗེས་བསྔགས་པ་མཛད། ཆོས་གྲྭ་དེར་རྣམ་ངེས་སོགས་ཀྱི་བཤད་པ་མཛད་པས་ཆོས་རྗེས་དགྱེས་ཚོར་ཚད་མེད་པ་གནང་། སེ་མོ་ཆེ་བ་ལ་ཆོས་འབྲེལ་གསན། གཞན་ལ་དབང་རྒྱུད་གདམས་ངག་གིས་ཕན་པ་དུ་མ་མཛད་དོ།། དོན་དགུ་ཆུ་ཕོ་འབྲུག་ལ་གཤེགས།
	དེའི་སློབ་མ་ཀུན་སྤངས་ཐུགས་རྗེ་བརྩོན་འགྲུས་ནི། ལ་སྟོད་བྱང་གི་དང་བ་ཕྱར་སྤང་སྒང་དུ་ཆུ་མོ་ཡོས་ལ་འཁྲུངས།(༧༢༡) གཞོན་དུས་སྡེ་སྣོད་ལ་མཁས་པར་སྦྱངས། རྐྱང་འདུར་གྱི་ཆོས་གྲར་གྲྭ་བ་མང་དུ་བསྐྱངས། རྩོད་པ་ཡང་ཤིན་ཏུ་བཟང་བར་གྲགས། འཆད་ཉན་གྱི་སྐབས་ཤིག་ཏུ་ཀུན་མཁྱེན་ཆོས་སྐུ་འོད་ཟེར་ལ་དུས་འཁོར་གྱི་བཤད་པ་རྫོགས་པར་གསན་ནས་བསྒོམས་པས་ཏིང་ངེ་འཛིན་མང་པོའི་སྒོ་ཕྱེས། སྐབས་ཤིག་སྐུ་གེགས་ཤིག་བྱུང་བའང་ཀུན་མཁྱེན་པས་བསལ། དེ་ནས་འཆད་ཉན་གྱི་སྤྲོས་པ་དོར་ཏེ་གཅིག་ཏུ་བསྒོམས་པ་ལ་གཞོལ་བས་ཀུན་སྤངས་པར་གྲགས། བོད་ན་སྦྱོར་དྲུག་ཡོད་ཟེར་ཚད་ལ་གསན་པ་མཛད། བྱང་གི་རི་བརྒྱུད་རྣམས་སུ་བཞུགས་ས་སྤོ་ཞིང་བསྒོམས་པའི་ཚེ་མི་མ་ཡིན་མང་པོ་དབང་དུ་འདུས། ཁྱད་པར་ཇོ་མོ་ནགས་རྒྱལ་གྱིས་ཇོ་ནང་དུ་སྤྱན་དྲངས་པས་ལོ་གསུམ་ན་ཕེབས་པར་གསུངས་ཏེ་དེ་བཞིན་བྱོན་ནས་དགོན་པ་བཏབ། བཤད་པ་དང་གདམས་པ་གཉིས་ཀྱིས་སློབ་མ་མང་དུ་བསྐྱངས། དེ་དག་ལས་བྱང་སེམས་རྒྱལ་བ་ཡེ་ཤེས། ལ་སྟོད་པ་དབང་རྒྱལ། མུན་མེ་བྲག་ཁ་བ། སྲོན་པ་ཀུན་རྒྱལ་བཞི་ལ་ཀུན་སྤངས་བུ་བཞིར་གྲགས། མཐར་དགུང་ལོ་དོན་གཅིག་པ་ཆུ་མོ་གླང་ལ་གཤེགས་སོ།།
	དེ་ལས་བྱང་སེམས་རྒྱལ་བ་ཡེ་ཤེས་ནི་མེ་མོ་སྦྲུལ་ལ་འཁྲུངས།(༧༠༧) ཆུང་ངུའི་དུས་ཀརྨ་པས་ཆོས་དང་ཟང་ཟིང་གིས་བསྐྱངས། ཕྱིས་ཇོ་མོ་ནང་དུ་བྱོན་ནས་ཀུན་སྤངས་པའི་གཞུང་གདམས་ངག་ཐམས་ཅད་གསན་ཅིང་ཉམས་སུ་རྫོགས་པར་བཞེས། རང་ལོ་ལྔ་བཅུ་རྩ་བདུན་པ་ཆུ་མོ་གླང་ལ་ཇོ་ནང་གི་གདན་སར་བཞུགས། བླ་མ་ཀུན་བསོད་པ་སོགས་དགེ་བཤེས་མང་པོ་དང་། དཔོན་ཆེན་བྱང་རྡོར་དང་དཔོན་ཆེན་ཡོན་བཙུན་ལ་སོགས་པའི་ཆེན་པོ་རྣམས་ཀྱིས་ཀྱང་ཞབས་ལ་གཏུགས། ཁྲིད་བཏབ་པ་རྣམས་ལའང་མྱོང་བ་ཁྱད་པར་ཅན་སྐྱེས། གདན་ས་ལོ་བརྒྱད་མཛད་དེ་དྲུག་ཅུ་རྩ་བཞི་པ་ལྕགས་ཕོ་སྤྲེལ་ལ་གཤེགས་སོ།། འདི་ནི་སྐྱེས་བུ་ཁྱད་པར་ཅན་ལགས་པས་རྗེ་རང་བྱུང་རྡོ་རྗེས་ཀྱང་འདིའི་རྣམ་ཐར་ཡིག་ཆ་མཛད་དོ།།
	ལ་སྟོད་པ་དབང་རྒྱལ་ནི། བསྒོམས་པས་ཕུལ་དུ་བྱུང་བའི་ཉམས་མྱོང་ཐོབ་སྟེ། བར་དུ་དགེ་བ་མན་ཆད་ལ་བླ་མའི་གསུང་ལས་འབྱུང་བའི་ཁྲིད་ཡིག་ཀྱང་མཛད། མང་པོས་བོགས་བཏོན་ཅིང་གེགས་བསལ་ཏོ།།
	མུན་མེ་བྲག་ཁ་བ་གྲགས་པ་སེངྒེ་ནི། གཡས་རུ་བྱང་གི་རྒྱུད་དུ་ཤིང་མོ་ཡོས་ལ་འཁྲུངས།(༧༠༩) གདུང་རུས་གླན། གཞོན་ནུ་ལ་ཁྲོ་ཕུ་བསོད་ནམས་སེངྒེ་ལ་རབ་ཏུ་བྱུང་། ཕྱིས་མཁན་པོ་ཉིད་དང་། དབུ་མ་པ་ཤེར་འབུམ་གྱིས་སློབ་དཔོན། གུ་སྟོན་སེངྒེ་འོད་ཀྱིས་གསང་སྟོན་མཛད་དེ་བསྙེན་པར་རྫོགས། ས་སྐྱར་ཕྱ་རུ་བ་སེངྒེ་དཔལ་ལས་རྣམ་འགྲེལ་གསན། བྱམས་ཆོས་རིགས་ཚོགས། རྒྱུད་སྡེ་དང་བཅས་པའི་མཁྱེན་པ་མངའ་ཡང་། སྙིང་པོའི་དོན་སྒྲུབ་པ་ཡིན་པར་དགོངས་ནས། ཇོ་མོ་ནང་དུ་ཀུན་སྤངས་པ་དང་། བྱང་སེམས་རྒྱལ་ཡེ་ལས་སྦྱོར་དྲུག་གི་ཁྲིད་ཞུས་ནས་རྒྱུད་གསུང་པར་ཞུས་པས་རོང་དུ་སོང་གསུངས་པས། རྒྭ་ལོའི་སྲས་ཆུང་བ་ཨཱ་ཀ་ར་སིདྡྷི་ལས་རྒྱུད་འགྲེལ་ཆ་ལག་བཅས་གསན། གཡའ་ལུང་གི་རི་ཁྲོད་དུ་སྒྲུབ་པ་གཙོ་བོར་མཛད། ཞར་ལ་རྒྱུད་འགྲེལ་བཤད་ཁྲིད་ཀྱིས་སློབ་མ་ཡང་རྗེས་སུ་བཟུང་། ཕྱིས་བྲག་ཁར་ཕྱག་ཕབ་སྟེ་མཚམས་བཅད་དུས་འཁོར་བསྙེན་པ་བྱེ་བ་དང་། སྦྱིན་བསྲེག་འབུམ་ཕྲག་བཅུ་མཛད། སྦྱོར་དྲུག དམར་ཁྲིད། གཅོད། གཟེར་ལྔ་རྣམས་ལ་ཁྲིད་ཆེན་བཞིར་མིང་བཏགས་ནས་གཙོ་བོར་བསྐྱངས། དངོས་འབུལ་བྱུང་ཚད་བླ་མ་རྣམས་ལ་ཕུལ། མངོན་ཤེས་ལུང་བསྟན་ཐམས་ཅད་ཐོག་ཏུ་བབས། དགུང་ལོ་གྱ་དགུ་བཞེས་པ་ཆུ་མོ་ལུག་གི་ལོར་གཤེགས།
	སྲོན་པ་ཀུན་དགའ་རྒྱལ་ནི། ཧོར་རྒྱལ་པོའི་ཟུ་གུར་ཆེ་ཡིན་པ་བླ་མ་འཕགས་པས་རབ་ཏུ་བྱུང་ཞིང་སྡེ་སྣོད་ཀྱི་སློབ་གཉེར་ལ་ཡང་བཅུག ཕྱིས་ཀུན་སྤངས་པ་ལ་ཁྲིད་ཞུས་པས་ཉམས་མྱོང་ཁྱད་པར་ཅན་སྐྱེས། སྤྱན་རས་གཟིགས་དང་ཤ་བ་རི་པ་ཡང་མཇལ། གདམས་ངག་ཀྱང་སྲོན་ལུགས་ཞེས་ཅུང་ཟད་མི་འདྲ་བས་གཞན་གྱི་དོན་མཛད་དོ།།

	ས་བཟང་མ་ཏི་པཎ་ཆེན་(བློ་གྲོས་རྣམ་རྒྱལ་)ནི་རིག་གནས་སྒྲ་ཚད་ལ་མཁས། སྒྲ་ཀ་ལཱ་པའི་འགྲེལ་མདོ་པོད་གཅིག་སོགས་བསྟན་བཅོས་མང་པོ་བརྩམས། དབེན་གནས་ས་བཟང་དགོན་པ་བཏབ། ཀུན་སྤངས་ཆོས་གྲགས་དཔལ་བཟང་པོས་དགོན་གནས་བཟང་ལྡན། འགའ་རོང་། ཆུང་ཁ་སོགས་ཆོས་གྲྭ་དུ་མ་བཏབ་ཅིང་བསྟན་འགྲོའི་དོན་རྒྱ་ཆེར་མཛད།
	མཁས་གྲུབ་ཕྱོགས་ལས་རྣམ་རྒྱལ་བ་ནི། འཁྲུངས་ཡུལ་མངའ་རིས་པ་སྟེ་མེ་ཕོ་རྟ་ལ་འཁྲུངས།(༦༥༨) གཞོན་དུས་དབུས་བྱོན་ས་སྐྱ་ཆོས་འཁོར་གླིང་དུ་ཕར་ཚད་སོགས་མཚན་ཉིད་ཀྱི་སྡེ་སྣོད་ལ་སྦྱངས་པས་མཁས་པར་གྱུར་ཏེ་དབུས་གཙང་གཉིས་ཀར་གྲྭ་སྐོར་ཡང་མཛད། གཞན་སྟོང་གི་ལྟ་བ་ཐུགས་ལ་མ་འཐད་ནས་ཇོ་ནང་དུ་རྩོད་པར་ཕེབས་པས་ཀུན་མཁྱེན་ཆེན་པོས་ལུང་རིགས་ཀྱིས་འབེལ་གཏམ་མཛད་པས་ཐུགས་ལ་མི་བདེ་བ་མེད་པར་སོང་སྟེ་སློབ་མར་གྱུར། མདོ་སྔགས་ཀྱི་བཤད་པ་དུ་མ་དང་ཁྱད་པར་དུ་དུས་འཁོར་གྱི་དབང་ཁྲིད་རྫོགས་པར་གསན། མན་ངག་ཐུགས་ཉམས་སུ་བཞེས་པས་ཏིང་ངེ་འཛིན་བཟང་པོ་འཁྲུངས། ཀུན་མཁྱེན་བུ་སྟོན་ལ་ཡང་ཆོས་མང་དུ་ཞུས། ངམ་རིང་གི་ཆོས་དཔོན་མཛད་དེ་ཕར་ཚད་ཀྱི་གཞུང་མང་བརྩམས། སྡེ་སྣོད་ཀྱི་བཤད་པ་ཡུན་རིང་མཛད། ཕྱིས་གདན་ས་དེ་བསྟན་རྒྱལ་བ་ལ་གཏད་ནས་ཇོ་ནང་གི་གདན་ས་མཛད། ལོ་ལྔ་ནས་གདན་ས་དེ་ཡང་གཏད་ནས་དབུས་སུ་ཕེབས། ཚལ་དབུས་གླིང་དུ་དུས་འཁོར་གྱི་བཀའ་འཁོར་བསྐོར། ཡར་ཀླུངས་ཕྱོགས་ཕེབས། ལོ་ཆེན་བྱང་རྩེ་ལ་དུས་འཁོར་དབང་མཛད། ཁྲ་འབྲུག་ལ་སོགས་པར་བཞུགས་ཏེ་གདུལ་བྱའི་དོན་མཛད། དེ་ནས་གཙང་ལ་ཐོགས་ནས་སེ་མཁར་ཆུང་དུ་བཞུགས། བརྒྱད་ཅུ་རྩ་གཅིག་པ་མེ་ཕོ་སྟག་ལ་གཤེགས་སོ།།
	དེ་དང་དུས་མཉམ་ཀུན་མཁྱེན་གྱི་ཞལ་སློབ་ཉ་དབོན་པ་ཀུན་དགའ་དཔལ་གྲགས་པའི་མཁས་པ་ཆེན་པོ་དེ་བྱོན། རྗེ་བཙུན་རེད་མདའ་བའི་སློབ་དཔོན་ཡིན། རྗེ་ཙོང་ཁ་པས་ཀྱང་ཕྱོགས་རྒྱལ་བ་ལས་དུས་འཁོར་དང་། ཉ་དབོན་པ་ལས་ཕར་ཕྱིན་སོགས་གསན།
	དེ་ཕྱོགས་རྒྱལ་བའི་སློབ་མ་རིན་པོ་ཆེ་ལྷ་ཁང་སྟེངས་པ་སངས་རྒྱས་རིན་ཆེན་ཏེ། མཁས་གྲུབ་ཆོས་དཔལ་བའི་སྲས་སུ་སྣེའུ་མཁར་དུ་ས་མོ་ཡོས་ལོར་འཁྲུངས།(༦༢༥) སྐུ་ཆུང་དུས་ཡབ་མེས་ཀྱི་ཆོས་བརྟག་གཉིས་རྔོག་ལུགས་ཀྱི་བཤད་པ་དང། རྙིང་མའི་ཕུར་རྟ་གསང་འདུས་ལ་སོགས་བཀའ་གཏེར་གྱི་ཆོས་མང་གསན། དེ་ནས་རྩེད་ཐང་དུ་བྱོན། ཕར་ཕྱིན་བསླབས་ཤིང་གྲྭ་སྐོར་ཡང་མཛད། དེ་ནས་རྣམ་འགྲེལ་བསླབས་ཏེ་ཊཱི་ཀ་ཡང་ཐུགས་ལ་རྫོགས་པར་ལོན་མཚམས་ལོ་ཆེན་བྱང་རྩེ་ལས་དུས་འཁོར་རྒྱུད་འགྲེལ་བཤད་པ་ཚར་ཕྱེད་དང་གཉིས། ལོ་ཙཱ་བ་ནམ་མཁའ་བཟང་པོ་ལས་ཚར་གཉིས། ཆོས་རྗེ་ཕྱོགས་ལས་རྣམ་རྒྱལ་ལས་དབང་ཡོངས་རྫོགས། རྒྱུད་འགྲེལ་བཤད་པ་ཚར་གཉིས། མན་ངག་སྦྱོར་དྲུག་དང་བསྙེན་སྒྲུབ་བཅས་གསན། ཡར་འབྲོག་ཁ་བ་ལུང་པ་ཞང་སྟོན་བསོད་ནམས་གྲགས་པ་ལས་རྒྱུད་འགྲེལ་ཀུན་མཁྱེན་ཆེན་པོའི་མཆན་དང་བཅས་པ་གསན། རི་སྟོན་བློ་ཆེན་འོད་ལས་མན་ལུང་པ་དང་། ལོ་ཙཱ་གྲགས་རྒྱལ་ལས་བརྒྱུད་པ་རྒྱུད་འགྲེལ་སོགས་གསན། ཀུན་མཁྱེན་ཆེན་པོ་ལྷ་སར་ཕེབས་དུས་བསྙེན་པར་རྫོགས། ཆོས་ཕྲན་འགའ་ཡང་གསན། དེ་ནས་སྒྲུབ་པ་ལ་བཞུགས་ནས་ཡུན་རིང་དུ་ཡན་ལག་དྲུག་གི་རྣལ་འབྱོར་ལྷུར་བླངས་པས་ཐུགས་དམ་ཤིན་ཏུ་འཕེལ་བར་གྱུར་ནས་རྒྱུད་འགྲེལ་བཤད་པ་ཡང་གནང་། གཞན་གྱི་དོན་ཡུན་རིང་མཛད་དེ་བརྒྱད་ཅུ་རྩ་དྲུག་པ་ཤིང་ཕོ་འབྲུག་ལ་དགའ་ལྡན་དུ་གཤེགས་སོ།།
  ཡང་ཕྱོགས་ལས་རྣམ་རྒྱལ་བའི་སློབ་མ་རིན་པོ་ཆེ་བསོད་ནམས་བཟང་པོ་ལྕགས་མོ་སྦྲུལ་ལ་འཁྲུངས།(༦༢༣) ཆོས་རྗེ་ཕྱོགས་ལས་རྣམ་རྒྱལ་དང་མཁས་པ་ཉ་དབོན་ཀུན་དགའ་དཔལ་གཉིས་ཀ་ལས་དུས་འཁོར་ཡན་ལག་དང་བཅས་པ་དང་མན་ངག་ལེགས་པར་གསན་ནས། ཁྲིད་བཤད་དབང་གསུམ་གྱིས་གདུལ་བྱ་ཡུན་རིང་དུ་བསྐྱངས། དབང་སྒྲུབ་ཀྱི་ཡིག་ཆའང་མཛད། སྐྱེ་བོ་ཆེན་པོ་ཀུན་གྱི་ཡང་བླ་མར་གྱུར། ཆོས་རྗེ་དེ་བཞིན་གཤེགས་པ་དང་མཐོང་བ་དོན་ལྡན་གཉིས་ཀས་ཀྱང་ཞབས་ལ་གཏུགས། མཁས་ཤིང་གྲུབ་པ་བརྙེས་པའི་རྣལ་འབྱོར་གྱི་དབང་ཕྱུག་ཆེན་པོ་དེ་དགུ་བཅུ་རྩ་གསུམ་པ་ཆུ་མོ་གླང་གི་ལོ་ལ་ཞི་བར་གཤེགས་སོ།། དེའི་སློབ་མ་དཀའ་བཅུ་པ་པདྨ་བཟང་པོ་དང་། ཆོས་རྗེ་ཆོས་བཟང་ཉི་མ་གཉིས་ཀྱིས་རྒྱུད་འགྲེལ་བཤད་པ་སྒྲུབ་པའི་ཕྲིན་ལས་རྒྱ་ཆེ་བར་མཛད་ནས་རྗེས་སུ་འཇུག་པའི་མཁས་གྲུབ་ཀྱང་མང་དུ་བྱོན་ཏོ།།
	ཡང་ཀུན་མཁྱེན་ཆེན་པོའི་སློབ་མ་འཇམ་དབྱངས་ཆོས་ཀྱི་མགོན་པོ་བས་གཡག་སྡེ་པཎ་ཆེན་གྱི་གདན་ས་བཟུང་ནས་དུས་ཀྱི་འཁོར་ལོའི་བཤད་པ་ཡུན་རིང་མཛད། འཇམ་དབྱངས་རིན་རྒྱལ་བ་ལ་སོགས་པའི་སློབ་མ་མཁས་པ་ཡང་མང་དུ་བྱུང་། རྩེད་ཐང་གི་ཆོས་གྲྭར་ཕེབས་ནས་སྡེ་སྣོད་འཛིན་པ་མང་པོ་ལ་རྒྱུད་འགྲེལ་གསུངས།
	དེའི་སློབ་མཆོག་མཁན་ཆེན་རིན་པོ་ཆེ་རྒྱལ་མཚན་བཟང་པོ་ནི་ལྕགས་ཕོ་སྟག་ལ་འཁྲུངས།(༦༡༤) གསང་ཕུ་དང་རྩེད་ཐང་གཉིས་ཀར་དཀའ་བཞིས་གཙོར་བྱས་པའི་སྡེ་སྣོད་མཐའ་དག་ལ་མཁྱེན་པ་རྒྱས་ཤིང་སོ་སོར་ཐར་པ་ལ་གཅེས་སྤྲས་སུ་མཛད་ཅིང་བྱང་ཆུབ་ཀྱི་སེམས་ཕུན་སུམ་ཚོགས་པ་དང་ལྡན། འཇམ་དབྱངས་ཆོས་ཀྱི་མགོན་པོ་ལས་གསན་ནས་དུས་ཀྱི་འཁོར་ལོ་ལ་མཁས་ཤིང་རྒྱུན་གྱི་ཐུགས་དམ་ཡང་དུས་འཁོར་ལ་མཛད། ཡན་ལག་དྲུག་གི་མན་ངག་ནི་ཚོགས་ཆེན་མཁན་པོ་སངས་རྒྱས་བློ་གྲོས་ལས་གསན། གཞན་དག་མང་པོ་ལ་བཤད་ཁྲིད་ཀྱི་རིམ་པས་ཕན་གདག་པར་མཛད་ནས་དགུང་ལོ་དོན་དྲུག་པ་ཤིང་མོ་སྦྲུལ་ལ་ཞི་བར་གཤེགས། དེ་ཉིད་དང་འཇམ་དབྱངས་ཆོས་མགོན་དང་རིན་པོ་ཆེ་བསོད་ནམས་བཟང་པོ་བཅས་ཀྱི་སློབ་མ་རྐྱང་ཆེན་པ་ཤཱཀྱ་ཤྲཱི་ས་མོ་བྱ་ལོ་ལ་འཁྲུངས།(༥༩༥) འཇམ་དབྱངས་ཆོས་ཀྱི་མགོན་པོའི་ཞབས་ལ་གཏུགས་ནས་དུས་འཁོར་ལ་ཤིན་ཏུ་བྱང་བར་བསླབས། མཁན་ཆེན་རིན་པོ་ཆེ་རྒྱལ་བཟང་པ་དང་རིན་པོ་ཆེ་བསོད་བཟང་པ་ལ་ཡང་གསན། བུ་རིན་པོ་ཆེའི་དངོས་སློབ་བླ་མ་དབང་རིན་པ་ལས་བུ་ལུགས་ཕལ་ཆེ་གསན། མནལ་ལམ་དུ་དུས་ཀྱི་འཁོར་ལོའི་དཀྱིལ་འཁོར་གྱི་མཐའ་ན་ཆོས་རྗེ་ཀུན་མཁྱེན་ཆེན་པོ་བཞུགས་པ་དང་མཇལ། དེས་བྱིན་བརླབས་ཀྱི་སྣང་བ་བྱུང་བས་ཆོས་མང་པོ་ལ་ངེས་པ་རྙེད་གསུངས་ཏེ། བརྒྱད་ཅུ་པ་ས་ཕོ་འབྲུག་ལ་གཤེགས།
	ཡང་བྱེ་རྫིང་ཚོགས་པའི་མཁན་པོ་རིན་ཆེན་ཚུལ་ཁྲིམས་བྱ་བས་ཀུན་མཁྱེན་ཆེན་པོ་ལས་དུས་འཁོར་སྐོར་མན་ངག་བཅས་ཐོབ། བསྒོམས་པས་ཡེ་ཤེས་ཆེན་པོ་ཉམས་སུ་མྱོང་སྟེ། དེའི་སློབ་མ་ཞོ་ལུང་མཚོ་ཁ་བས་སྦྱོར་དྲུག་མན་ངག་གིས་འགྲོ་བ་མང་པོར་ཕན་བཏགས། དེ་བཞིན་རིན་ཆེན་ཚུལ་ཁྲིམས་པའི་སློབ་མཆོག་ཆོས་རྗེ་བསོད་ནམས་རྒྱལ་མཚན་ཞེས་པས་ཀྱང་སློབ་མ་མང་དུ་ཁྲིད་དོ།།
	ཡང་ཀུན་མཁྱེན་ཆེན་པོའི་སློབ་མ་སྨན་ཆུ་ཁ་བ་ཞེས་གྲགས་པའི་འཇམ་དབྱངས་བློ་གྲོས་རྒྱལ་མཚན་གྱིས་ཀྱང་དབང་རྒྱུད་བཤད་མན་ངག་གིས་གདུལ་བྱ་མང་དུ་བསྐྱངས། དེའི་སློབ་མ་ཆོས་རྗེ་སྨི་རི་བས་ཀྱང་སྨི་རི་དགོན་པ་བཏབ། གདུལ་བྱ་མང་པོ་སྒོམ་པ་ལ་སྦྱར། ལོ་མཚམས་པ་བརྒྱད་ཅུ་ཙམ་རེ་བྱུང་ནས་རྒྱུན་རིང་བར་གནས་སོ།།
	ཡང་བྱང་སེམས་རྒྱལ་ཡེའི་སློབ་མ་སྟག་ལུང་རིན་པོ་ཆེ་སངས་རྒྱས་དཔལ་དང་། དོ་པ་དར་ཤེའི་སློབ་མ་ཡང་ཡིན་པ་ཞིག་གཉིས་ཀྱིས་བྱང་སེམས་པ་ལས་གདམས་པ་མནོས་ཏེ་རི་བོ་རྩེ་ལྔ་ལ་སོགས་ལ་བྱོན་ཏེ་བསྒོམས་པས་གྲུབ་པ་ཐོབ་ནས་བྱང་ཕྱོགས་རྣམས་སུ་ཡན་ལག་དྲུག་གི་བསྟན་པ་རྒྱས་པར་མཛད།
	ཡང་ཡོན་ཏན་རྒྱ་མཚོ་དང་ཤེས་རབ་འབུམ་པ་གཉིས་ཀྱི་སློབ་མ་འདམ་དུ་འཁྲུངས་པའི་རཏྣ་ཀུ་མཱ་ར་ཞེས་པ་དང་། འབའ་རོམ་པའི་གདུང་རྒྱུད་སེངྒེ་དཔལ་ཞེས་པ་གཉིས་ཀྱིས་ཀྱང་བྱང་ཕྱོགས་སུ་སྦྱོར་བ་ཡན་ལག་དྲུག་གི་བསྟན་པ་རྒྱ་ཆེར་སྤེལ་བའོ།། དེ་ལྟར་དུས་ཀྱི་འཁོར་ལོའི་དབང་བཤད་རྒྱུན་ནི་རྒྱ་ཆེར་འཕེལ། གཞན་སྟོང་གི་ལྟ་བ་ལ་དགག་ཡིག་རྩོམ་མཁན་ནི་རྗེ་བུ་སྟོན། ལོ་ཙཱ་རིན་རྣམ། མཁན་ཆེན་བརྩོན་དཔལ། ཡར་འབྲོག་པ་རིན་ཆེན་ཏོག ས་སྐྱའི་གནས་དྲུག་པ་དགེ་དཔལ་སོགས་མང་པོ། བདེ་བ་ཅན་པ་རིན་གཞོན། དཀའ་བཞི་པ་རིག་རྡོར། རྗེ་བཙུན་རེད་མདའ་བ། རྒྱལ་བ་ཙོང་ཁ་པ། རྒྱལ་ཚབ་དར་རིན་སོགས་དུ་མ་ཞིག་མཆིས་ཀྱང་། དོལ་པོ་པ་ཡབ་སྲས་ཀྱི་མདུན་དངོས་སུ་རྩོད་ནུས་པ་ཉུང་ཞིང་རྩོད་པོ་བྱུང་རིགས་ཀྱང་ཤིང་གིས་མེ་བཀབ་པ་ལྟར་གྱུར་པ་ལས་བཀག་ཐུབ་པ་ནི་སུ་ལའང་མ་བྱུང་བ་འདྲ། གཤེགས་རྗེས་སུ་ས་དགེ་ཕྱོགས་སོགས་ཀྱི་མཁས་པ་མང་པོས་བཀག་པ་དེས་བར་སྐབས་ཅུང་བག་ལ་ཞ་བ་འདྲ་ཞིག་བྱུང་ནའང་། རྗེས་སུ་རྗེ་འཇམ་དབྱངས་ཀུན་དགའ་གྲོལ་མཆོག་དང་དེའི་སྤྲུལ་རྗེ་བཙུན་ཏཱ་ར་ནཱ་ཐ་རིམ་ཕེབས་ཏེ་བསྐྱར་དུ་གསོས།
	དེ་ལ་རྗེ་ཀུན་དགའ་གྲོལ་མཆོག་ནི་མེ་མོ་ཡོས་ཀྱི་ལོར་གློ་བོར་བྱོན། འདི་ནི་ལྷ་ཆེན་པོ་རྒྱལ་ཐང་སྟག་རྩེའི་སྲས་ཁྲ་མེད་པ་ཞེས་པའི་རྒྱུད་པ་ཡིན་ཏེ་གློ་བོ་ཆོས་རྒྱལ་གྱི་བློན་པོ་ཚེ་དབང་བཟང་པོའི་སྲས་ཡིན། མཁན་ཆེན་བསོད་ནམས་ལྷུན་གྲུབ་དང། རྗེ་ལྷ་མཆོག་སེངྒེ་སོགས་ལས་གསན་པ་མཐར་ཕྱིན། བོད་ཀྱི་གྲུབ་མཐའ་ཀུན་གྱི་ཟབ་ཆོས་ཀྱི་བཀའ་བཞུགས། ཇོ་མོ་ནང་དུ་ཕེབས་ཏེ་གདན་སར་བསྟན་པའི་རྒྱུན་གསོས་སྤེལ་མཛད། འདོག་ཆོས་ལུང་བྱང་རྩེའི་དབེན་གནས་བཏབ། རིན་སྤུངས་པ་དང། བྱང་པ་སོགས་ཆེན་པོ་རྣམས་ཀྱིས་མཆོད་པའི་གནས་སུ་གྱུར། དགུང་ལོ་དྲུག་ཅུ་པ་མེ་སྟག་ལོར་ཆོས་ལུང་བྱང་རྩེར་གཤེགས་སོ།། རྗེ་དེ་ཡི་རྣམ་འཕྲུལ་རྗེ་བཙུན་ཏཱ་ར་ནཱ་ཐས་འཕགས་བོད་ཀྱི་མཁས་གྲུབ་དུ་མ་བསྟེན་ནས་མདོ་སྔགས་རྒྱ་མཚོ་ལྟ་བུར་གསན་བསམ་སྒོམ་གསུམ་མཛད་པས་མཁས་ཤིང་ཉམས་མྱོང་དང་ལྡན་པར་གྱུར། གསང་སྔགས་གཙོ་བོར་གྱུར་པའི་བསྟན་བཅོས་པོད་ཆེན་བཅོ་བརྒྱད་ཐལ་བ་མཛད། རྟག་བརྟན་ཕུན་ཚོགས་གླིང་བཏབ་ནས་རྟེན་བཞེངས་དཔེ་བྲལ་དང་། ཇོ་ནང་ལུགས་ཀྱི་བསྟན་བཅོས་དུ་མ་པར་དུ་བསྐྲུན། ཚོགས་པའང་མང་དུ་འདུས། སྡེ་སྲིད་གཙང་བ་ཀརྨ་བསྟན་སྐྱོང་དབང་པོ་དང་ཡོན་མཆོད་དུ་གྱུར་པས་ལུགས་གཉིས་ཆ་ནས་གཟི་བརྗིད་ཆེ་བར་བྱུང་ནའང་མི་རིང་བར་དུས་འགྱུར་གྱིས་སྡེ་བ་གཙང་བའི་མངའ་ཐང་ཉམས་ཤིང། ཏཱ་ར་ནཱ་ཐ་གཤེགས་རྗེས་གོང་ལྔས་དགོན་པ་དགེ་ལུགས་པར་བསྒྱུར་ནས་དགའ་ལྡན་ཕུན་ཚོགས་གླིང་ཞེས་བཏགས། ཆོས་ལུང་བྱང་རྩེ་སོགས་ཇོ་ནང་པའི་དགོན་པ་གཞན་ཐམས་ཅད་དགེ་ལུགས་པར་བསྒྱུར། གསུང་རབ་ཀྱི་པར་ཕལ་ཆེར་མི་མངོན་དབྱིངས་སུ་རྒྱས་བཏབ་པས་དེ་རྗེས་ཇོ་ནང་དུ་རྟེན་གསུམ་ཙམ་ལས་བརྒྱུད་འཛིན་ཆེར་མེད། ཇོ་ནང་ཀུན་མཁྱེན་གྱི་ཡང་སློབ་དྲུང་དཀའ་བཞི་པ་རིན་ཆེན་དཔལ་གྱིས་བཏབ་པའི་ཁམས་ཛམ་ཐང་དགོན་པ་སོགས་དགོན་སྡེ་འགའ་ཞིག་ཡོད་དོ།།

སྔ་འགྱུར་གྲུབ་དབང་རྒྱལ་བ་རྫོགས་ཆེན་པའི་གདན་རབས་ཆོས་འབྱུང་དང་བཅས་པའི་བྱུང་བ་བརྗོད་པའི་གཏམ་ཡིད་བཞིན་དབང་གི་རྒྱལ་པོའི་ཕྲེང་བ།
 
 
བསྟན་འཛིན་ཀུན་བཟང་ལུང་རྟོགས་བསྟན་པའི་ཉི་མ། 
(ཀྲུང་གོའི་བོད་རིག་པ་དཔེ་སྐྲུན་ཁང་། ཤོག་གྲངས་༩༡ནས་༩༢བར་གསལ།)
 
 
སྦྱོར་དྲུག་པ།
 
 
      རྡོ་རྗེའི་རྣལ་འབྱོར་སྦྱོར་བ་ཡན་ལག་དྲུག་པ་ནི། སྟོན་པ་ཐུབ་པའི་དབང་པོས་དཔལ་ལྡན་འབྲས་དཀར་སྤུངས་པའི་མཆོད་རྟེན་གྱི་དྲུང་དུ། སྤྲུལ་པའི་ཆོས་རྒྱལ་ཟླ་བ་བཟང་པོ་སོགས་ལ་རྒྱུད་ཀྱི་རྒྱལ་པོ་དཔལ་དུས་འཁོར་རྩ་བའི་རྒྱུད་སྟོང་ཕྲག་བཅུ་གཉིས་པ་ལྕགས་འབྲུག་ནག་པ་ཟླ་བའི་ཚེས་༡༥ལ་ཞལ་ཆེམས་ཀྱི་ཚུལ་དུ་གསུངས་པ་ཉིད་ཤམྦྷ་ལའི་ཡུལ་དུ་ཆོས་རྒྱལ་བདུན་རྫོགས་ཀྱི་བར་དར་རྒྱས་སུ་སྤྱོད། དེ་ནས་རྒྱལ་རབས་བརྒྱད་པ་རིགས་ལྡན་འཇམ་དཔལ་གྲགས་པས་རྩ་རྒྱུད་ལས་བསྡུས་པའི་བསྡུས་རྒྱུད་མཛད། དེ་སྲས་རིགས་ལྡན་རྒྱལ་རབས་གཉིས་པ་པདྨ་དཀར་པོས་འགྲེལ་ཆེན་གྱིས་བཀྲལ། དེ་ནས་སྤྲུལ་པའི་ཆོས་རྒྱལ་རིགས་ལྡན་རིམ་བྱོན་ད་ལྟ་ཉེར་གཅིག་པ་མ་འགག་པ་ཡན་གྱིས་ཤམྦྷ་ལར་ཀ་ལཱ་པའི་གྲོང་བྱེ་བ་དགུ་བཅུ་གོ་དྲུག་ཡོད་པའི་གདུལ་བྱ་རྣམས་ལ་མེ་མཁའ་རྒྱ་མཚོའི་ལོ་ཚོགས་དམིགས་སུ་བཀར་བའི་ལོ་བརྒྱ་བརྒྱར་སེང་ཁྲིར་ཞབས་པད་བཀོད་ཅིང་གསང་ཆེན་རྒྱུད་ཀྱི་རྒྱལ་པོའི་ཆོས་འཁོར་བསྐོར་ནས་བསྟན་པ་བསྐྱངས་པའོ།། 
	འཕགས་ཡུལ་དུ་གྲུབ་ཆེན་རྣམས་ལ་སྦྱོར་དྲུག་གི་གདམས་ཕྲན་ཐོར་བུ་སྣང་མོད་ཀྱང་འཕགས་བོད་ཐུན་མོང་གི་སྤྱོད་ཡུལ་དུ་ཐོག་མར་སྣང་བར་མཛད་པ་པོ་ནི་ཙི་ལུ་པཎྜི་ཏ་སྟེ། དེ་ཉིད་ཤམྦྷ་ལར་སེམས་འགྲེལ་འཚོལ་བར་བྱོན་པའི་ལམ་ཁར་རིགས་ལྡན་གྱི་སྤྲུལ་པས་རྗེས་སུ་བཟུང་སྟེ་དབང་རྒྱུད་འགྲེལ་མན་ངག་མཐའ་དག་གནང་ཞིང་བྱིན་གྱིས་བརླབས། དེའི་སློབ་མ་པིཎྜོ་ཨ་ཙརྱ་སྟེ་སློབ་དཔོན་བསོད་སྙོམས་པའམ་དུས་ཞབས་པ་ཆེན་པོ་ཙི་ལུ་པ་ཆུང་བར་གྲགས་པ་འཇམ་པའི་རྡོ་རྗེས་གསན། རིགས་ལྡན་སྤྲུལ་པས་བྱིན་གྱིས་བརླབས་ནས་གྲུབ་པ་བརྙེས་ཏེ་ཀ་ལཱ་པར་དངོས་སུ་བྱོན་ནས་དབང་རྒྱུད་མན་ངག་རྫོགས་པར་མནོས། སླར་འཕགས་ཡུལ་དུ་ཕེབས་ནས་འཆད་སྤེལ་མཛད་པས། ནཱ་རོ་པ། རཏྣ་ཀ་ར་གུཔྟ་སོགས་སློབ་མ་མང་དུ་བྱུང་བ་ལས། ཨ་བ་དྷུ་ཏི་པ། ཤྲཱི་བྷ་དྲ་བྷོ་དྷི། ནཱ་ལེནྡྲ་པ་གསུམ་ལ་དུས་ཞབས་པ་ཆུང་བ་ཞེས་སོ་སོར་གྲགས། 
 རབ་བྱུང་ཐོག་མའི་མེ་ཡོས་ལོ་དེར་བོད་ཡུལ་དུ་གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས་དུས་ཞབས་པ་ཤྲཱི་བྷ་དྲ་སྤྱན་དྲངས་ནས་རྒྱུད་འགྲེལ་མན་ངག་བཅས་བསྒྱུར། ཁྲོམ་ལོ་ཙཱ་བ་པདྨ་འོད་ཟེར་སོགས་བུ་ཆེན་བཞི་ལ་གནང་། ཁྲོམ་ལོ་ནས་བརྒྱུད་པ་གྱི་ཇོ་ལུགས་དང་། ནཱ་ལེནྡྲ་པའི་སློབ་མ་མཉྫུ་ཀིརྟི། དེའི་སློབ་མ་བལ་བོ་ས་མནྟ་ཤྲཱི། དེ་ལས་རྭ་ལོ་ཙཱ་བ་ཆོས་རབ་ཀྱིས་གསན་པའི་རྭ་ལུགས། ཡང་ནཱ་ལེནྡྲ་པའི་སློབ་མ་ཁ་ཆེ་ཟླ་བ་མགོན་པོ། དེ་ལས་འབྲོ་ལོ་ཙཱ་བ་ཤེས་རབ་གྲགས་པ་ནས་བརྒྱུད་པ་འབྲོ་ལུགས། ནཱ་ལེནྡྲ་ནས་ཙཱ་མི་སངས་རྒྱས་གྲགས་ནས་བརྒྱུད་པ་ཙཱ་མི་ལུགས། ཡང་ནཱ་ལེནྡྲ་པ། ཨ་བྷ་ཡཱ་ཀ་ར། ནིཥྐ་ལིངྐ། བལ་བོ་པཎྜི་ཏ་དེ་ཝནྡ་ནས་ཆག་ལོ་ཆོས་རྗེ་དཔལ་ལ་བརྒྱུད་པ་ཆག་ལོ་ལུགས། ཡང་ཨ་བྷ་ཡཱ། བི་ཁྱཱ་ཏ་དེ་ཝ། ཁ་ཆེ་པཎ་ཆེན་ཤཱཀྱ་ཤྲཱི་ནས། དཔྱལ་ཆོས་ཀྱི་བཟང་པོ་ནས་བརྒྱུད་པ་དཔྱལ་ལུགས། གཞན་ཡང་ཙཱ་མི་ལུགས་ལས་མཆེད་པ། གཉོས་ལུགས། ཚལ་ལུགས། ས་ལུགས། ཙཱ་ལུགས་དང་ཆག་ལུགས་གཉིས་འདྲེས་ཀར་ལུགས་སོགས་བྱུང་། རྭ་ལུགས་ལས་མཆེད་པ་རོང་པ་རྒྭ་ལོ་ལུགས། གྲུབ་ཆེན་ཤ་བ་རི་ནས་པཎ་ཆེན་བྷུ་ཏི་ཙནྡྲ། དེས་ཀོ་བྲག་པ་བསོད་ནམས་རྒྱལ་མཚན་ལ་གནང་བ་ཀོ་བྲག་ལུགས། མཉྫུ་ཀིརྟི་དང་ཨ་བྷ་ཡཱས་གཉན་དང་རྒྭ་ལོ་ལ་གནང་། དེ་གཉིས་ཀ་ལས་འགོས་ཀྱིས་གསན་པས་འགོས་ལུགས། ཤོང་དཔང་ནས་བརྒྱུད་པ་བོ་དོང་ལུགས་དང་། ཕྱིས་མན་ལུང་གུ་རུ། ཐར་ལོ། ཨོ་རྒྱན་པ། པཎ་ཆེན་ནགས་ཀྱི་རིན་ཆེན་སོགས་ལས་བརྒྱུད་པ་བཅས་མང་དུ་བྱུང་བ་ལས། ལྗོངས་འདིར་ཤིན་ཏུ་དར་བར་མཛད་པ་པོ་རྭ་འབྲོ་གཉིས་ཀའི་བརྒྱུད་འཛིན་ཇོ་ཞལ་གཉིས་ཏེ། བུ་ལུགས་ནི་བཤད་རྒྱུན་གཙོ་བོར་གྱུར། ཇོ་ནང་ཀུན་སྤངས་པས་བོད་དུ་འགྱུར་རོ་ཅོག་གི་ལུགས་སྲོལ་ཚང་བར་གསན། སློབ་མ་ཀུན་སྤངས་བུ་བཞིར་གྲགས་པ་བྱུང་། ཀུན་མཁྱེན་དོལ་པོ་པ་ཆེན་པོས་རྣལ་འབྱོར་ཡན་ལག་དྲུག་པའི་འཕྲིན་ལས་ངོ་མཚར་བསམ་གྱིས་མི་ཁྱབ་པ་སྤེལ་བ་ལས། གཙོ་བོར་རང་མཉམ་སློབ་མ་བཅུ་བཞི་བྱུང་བ་སོ་སོས་གདམས་སྲོལ་སྤེལ་བའི་འཕྲིན་ལས་རྒྱ་ཆེ་ལ་རྒྱུན་ཆགས་པས་སྒྲུབ་བརྒྱུད་ཀྱི་བཀའ་བབས། ཀུན་མཁྱེན་སྒྲོལ་མ་མགོན་ཞབས་སོགས་ཉམས་རྟོགས་ཕུལ་དུ་བྱུང་བའི་སྐྱེས་བུ་རྒྱུན་མ་ཆད་པར་བྱོན་པས་ད་ལྟའི་བར་བརྒྱུད་སྲོལ་ཕྱོགས་བརྒྱར་འཕེལ་བཞིན་པ་སྣང་ངོ་།།

གྲུབ་མཐའ་ཁག་གི་ཆོས་འབྱུང་།
 
 
དགེ་བཤེས་ཡེ་ཤེས་དབང་ཕྱུག 
(ཀན་སུའུ་མི་རིགས་དཔེ་སྐྲུན་ཁང་། གསུང་འབུམ་པོད་གསུམ་པ། 
ཤོག་གྲངས་༡༥༦ནས་༡༥༨བར་གསལ།)
 
 
ཇོ་ནང་པའི་གྲུབ་མཐའ།
 
 
	ཀུན་རྫོབ་ཆད་སྟོང་དོན་དམ་གཞན་སྟོང་ཆེན། །རྒྱལ་བའི་མདོ་ཡི་དགོངས་པ་མཐར་ཐུག་བཀྲལ། །དེ་ཉིད་དུས་འཁོར་སྦྱོར་དྲུག་སྦྱར་ནས་བསྒོམས། །ཀུན་མཁྱེན་དོལ་པོ་པ་ཡིས་སྲོལ་ཕྱེའི་ལམ། །
	ཇོ་ནང་པའི་གྲུབ་མཐའ་ནི། རྩ་བ་ཡུ་མོ་མི་བསྐྱོད་རྡོ་རྗེ་ལས་བརྒྱུད། ཀུན་མཁྱེན་ཆོས་སྐུ་འོད་ཟེར་གྱི་སློབ་མ་ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་ནང་དུ་དགོན་པ་བཏབ། ཀུན་མཁྱེན་དོལ་པོ་པ་ཤེས་རབ་རྒྱལ་མཚན་གྱིས་ཇོ་ནང་སྐུ་འབུམ་མཐོང་གྲོལ་ཆེན་མོ་བཞེངས། མདོ་སྔགས་ཀྱི་གཞུང་བཤད་རྒྱ་ཆེར་གནང་བས་སློབ་མ་ཉིས་སྟོང་ལྷག་ཙམ་མ་ཆད་པར་འདུས། དེ་ནས་ཇོ་ནང་པའི་གྲུབ་མཐའ་ཞེས་གྲགས། སློབ་མ་གཙོ་བོ་ལོ་ཙཱ་བ་བློ་གྲོས་དཔལ་དང་། ས་བཟང་མ་ཏི་པཎ་ཆེན། ཕྱོགས་རྒྱལ་བ་སོགས་ཡིན། ཕྱོགས་རྒྱལ་བ་དང་པོར་ས་སྐྱའི་མཁས་པ་ཆེན་པོ་ཡིན་ནའང་། ཇོ་ནང་གི་ལྟ་བ་རང་གི་ཐུགས་ལ་མ་འཐད་ནས་ཇོ་ནང་དུ་རྩོད་པར་བྱོན་ཀྱང་། དོལ་པོ་པས་ལུང་རིགས་ཀྱི་འབེལ་གཏམ་རྒྱ་ཆེར་མཛད་པས་ཡིད་འཕྲོག་སྟེ་དོལ་པོའི་སློབ་མར་གྱུར། དེ་ནས་ཇོ་ནང་པའི་གྲུབ་མཐའ་འཛིན། ཇོ་ནང་ཏཱ་ར་ནཱ་ཐས་རྟག་བརྟན་ཕུན་ཚོགས་གླིང་བཏབ་སྟེ་མདོ་སྔགས་ཀྱི་འཆད་ཉན་རྒྱ་ཆེར་སྤེལ། གསུང་རྩོམ་ཡང་མང་དུ་སྣང་། ད་ལྟ་དགའ་ལྡན་ཕུན་ཚོགས་གླིང་འདི་ཡིན། རྗེས་སུ་མདོ་ཁམས་ཛམ་ཐང་དུ་ཇོ་ནང་དགོན་པ་གཅིག་མ་གཏོགས་དགོན་པ་གཞན་མེད་དོ།། ཇོ་ནང་པའི་ལྟ་བ་ནི་གཞན་སྟོང་ཆེན་པོ་དང་། ཟུར་བཀའ་བདུན་ཅུ་ཙམ་གྱིས་མཚོན་གསང་སྔགས་ཀྱི་གདམས་པ་མངའ་ཡང་གཙོ་བོར་དུས་ཀྱི་འཁོར་ལོ་རྒྱུད་འགྲེལ་གྱི་བཤད་པ་མང་དུ་གསུངས། དོལ་པོ་པར་ཚོགས་པ་ཉིས་སྟོང་ལྷག་ཙམ་འདུས། རི་ཆོས་ངེས་དོན་རྒྱ་མཚོ་ཞེས་བྱ་བ་སོགས་གཞུང་མང་པོ་བརྩམས། གཞན་སྟོང་གི་ལྟ་བ་འདོད་ཚུལ་ནི། བཅོམ་ལྡན་འདས་ཀྱི་གསུང་། དེ་བཞིན་གཤེགས་པའི་སྙིང་པོའི་མདོ་དང་། རྔ་བོ་ཆེའི་མདོ། ཡེ་ཤེས་སྣང་བ་རྒྱན་གྱི་མདོ། འཕེལ་འགྲིབ་མེད་པར་བསྟན་པའི་མདོ། དཔལ་ཕྲེང་སེང་གེའི་ང་རོའི་མདོ། མྱ་ངན་ལས་འདས་པའི་མདོ། ཕལ་བོ་ཆེའི་མདོ། དཀོན་མཆོག་བརྩེགས་པའི་མདོ། གསེར་འོད་དམ་པའི་མདོ་སོགས་དང་། རྒྱུད་བླ་མ་རྩ་འགྲེལ་སོགས་དང་། ཀླུ་སྒྲུབ་ཀྱི་དབུ་མ་ལ་བསྟོད་པ་སོགས་མདོ་བསྟན་བཅོས་དེ་དག་ལ་བརྟེན་ནས་གཞན་སྟོང་གི་ལྟ་བར་ཁས་ལེན་ལ། དེ་ཡང་ཆོས་ཐམས་ཅད་ཀྱི་ཡིན་ལུགས་དོན་དམ་པའི་བདེན་པ་དེ་རྟག་བརྟན་ཐེར་ཟུག་པ་དེ་ཉིད་ཀུན་གཞི་ལ་རྣམ་ཤེས་དང་ཡེ་ཤེས་གཉིས་ཡོད་པའི་ཡེ་ཤེས་དང་། དོན་དམ་ཆོས་ཉིད་ཀྱི་དཀོན་མཆོག་གསུམ་དང་། བརྟན་གཡོ་ཀུན་ལ་ཁྱབ་པའི་དབྱིངས་རིག་དབྱེར་མེད་ཀྱི་ལྷ་ཚོགས་དང་། བདེ་གཤེགས་སྙིང་པོ་དང། རང་བཞིན་གནས་རིགས། རྒྱུད་སྡེ་ནས་གསུངས་པའི་རིགས་བརྒྱ་སོགས་དང་དོན་གཅིག་ཡིན་ཅིང་། གཞི་འབྲས་དབྱེར་མེད་ཀྱི་རྒྱུད་དུ་བཞུགས། གཞི་ལ་རྟག་ཏུ་བཞུགས་ཀྱང་རྣམ་ཤེས་ལ་གཏན་མི་སྣང་བར་འདོད། གཞིའི་གནས་ཚུལ་དེ་ཉིད་ལམ་དུས་སུ་རྣལ་འབྱོར་དྲུག་གི་རིམ་པས་ཉམས་སུ་བླངས་པས་འབྲས་བུ་ཆོས་ཉིད་ཀྱི་སྐུ་མངོན་དུ་འགྱུར་བར་འདོད་དོ།། ཀུན་རྫོབ་ཀྱི་ཆ་འདི་རྣམས་ནི་རང་སྟོང་དང་ཆད་སྟོང་ཡིན་པས་ཐར་འདོད་རྣམས་ཀྱིས་དོར་བར་བྱའོ།། དེ་ལྟ་བུ་གཞན་སྟོང་ཆེན་པོ་སེམས་ཅན་ཀུན་ལ་ཁྱད་མེད་དུ་གནས་པ་དེ་ཉིད་མཚན་དང་དཔེ་བྱད་ཀྱིས་སྤྲས་པ་ལ་ཕུང་ཁམས་སྐྱེ་མཆེད་ཀྱི་གོས་ཡོངས་སུ་དཀྲིས་ནས་གནས་པའོ།། མདོར་ན་གཞན་སྟོང་གི་ལྟ་བ་དང་། དུས་འཁོར་གྱི་སྦྱོར་དྲུག་སྦྱར་ནས་ཉམས་སུ་ལེན་པ་ལ་བརྟེན་ནས་ནང་གི་སྟོང་གཟུགས་མངོན་དུ་འགྱུར་བར་འདོད་དོ།། ལྟ་བ་འདི་སྔོན་བྱོན་མཁས་པ་མང་པོས་མི་འཐད་པར་གཟིགས་ནས་དགག་པ་རྒྱས་པར་མཛད་དེ། བུ་སྟོན་ཐམས་ཅད་མཁྱེན་པ་དང་། དེའི་ཐུགས་སྲས་ལོ་ཙཱ་བ་སྡེ་སྣོད་འཛིན་པ་བརྩོན་འགྲུས་དཔལ། ཡར་འབྲོག་པ་རིན་ཆེན་ཏོག ས་སྐྱའི་མཁས་པ་གནས་དྲུག་པ་དགེ་དཔལ། བདེ་བ་ཅན་གྱི་སྡེ་སྣོད་འཛིན་པ་རིན་ཆེན་གཞོན་ནུ། དཀའ་བཞི་པ་རིན་ཆེན་རྡོ་རྗེ། རྗེ་བཙུན་རེད་མདའ་བ། རྒྱལ་ཚབ་དར་མ་རིན་ཆེན་སོགས་ཀྱིས་རང་རང་གི་དགག་ཡིག་མཛད་དེ་ཕྱོོགས་ཀུན་ཏུ་བསྒྲགས་སོ།།

འབྲིང་རིམ་སློབ་དེབ་ཀྱི་ཁ་སྐོང་ལས། ཆོས་འབྱུང་དང་རྒྱལ་རབས་དོན་བསྡུ།
 
 
(བོད་གཞུང་ཤེས་རིག་པར་ཁང་ནས་པར་འདེབས་ཞུས། ཤོག་གྲངས་༡༠༨ནས་༡༡༡བར་གསལ།)
 
 
ཇོ་ནང་པའི་བཞེད་སྲོལ།
 
 
	གཙང་གི་ཇོ་མོ་ནང་ཞེས་པར་ཀུན་སྤངས་ཐུགས་རྗེ་བརྩོན་འགྲུས་ཀྱིས་གདན་ས་བཏབ་ཅིང་། དེར་ཀུན་མཁྱེན་དོལ་པོ་པ་སོགས་མཁས་གྲུབ་གྲངས་མེད་པས་གྲུབ་མཐའ་འདི་དར་རྒྱས་སུ་སྤེལ་ནས་བཞུགས་པས་གནས་ལས་མཚན་དེ་ལྟར་དུ་ཆགས་ལ། གྲུབ་མཐའ་འདིའི་ཁུངས་ནི། ཡུ་མོ་པ་མི་བསྐྱོད་རྡོ་རྗེ་ཞེས་པའི་མཁས་གྲུབ་ཆེན་པོ་ལས་བྱུང་། འདི་དུས་འཁོར་གྱི་སྒོ་ནས་གྲུབ་པ་བརྙེས་ཤིང། གཞན་སྟོང་དབུ་མའི་ལྟ་བ་ཐུགས་ལ་འཁྲུངས། དེ་ལ་སྲས་དྷརྨེ་ཤྭ་ར་སོགས་སློབ་རྒྱུན་མཁས་གྲུབ་བར་མ་ཆད་པ་བྱོན་པ་ལས། ཡོངས་སུ་གྲགས་པའི་ཀུན་མཁྱེན་ཆེན་པོ་དོལ་པོ་པ་ཤེས་རབ་རྒྱལ་མཚན་ནི་སྐྱི་སྟོན་གྲགས་པ་རྒྱལ་མཚན་སོགས་བླ་མ་སུམ་ཅུ་ལྷག་ལས་མདོ་སྔགས་ཀྱི་ཆོས་ཚུལ་རྒྱ་མཚོ་ལྟ་བུ་གསན། དབུས་གཙང་དུ་གྲྭ་སྐོར་མཛད་པས་ཐམས་ཅད་མཁྱེན་པའི་གྲགས་པས་ཁྱབ། དུས་འཁོར་སྦྱོར་དྲུག་གི་རྣལ་འབྱོར་བསྒོམས་པས་སྲོག་རྩོལ་མཐར་ཕྱིན། ཡི་དམ་ལྷ་མང་པོའི་ཞལ་གཟིགས་པ། སྐུའི་བཀོད་པ་གསུམ་དུས་གཅིག་སྟོན་པ་ལ་སོགས་གྲུབ་པ་མཆོག་གི་རྣམ་ཐར་མང་པོ་མངའ། རྡོ་རྗེའི་རྣལ་འབྱོར་གྱི་ལམ་སྲོལ་རྒྱ་ཆེར་ཕྱེས། དབུ་མ་གཞན་སྟོང་པའི་ལྟ་བ་ལ་ཐུགས་ངེས་འདྲོངས་ཏེ་དེ་རྩལ་དུ་བཏོན་པའི་རི་ཆོས་ངེས་དོན་རྒྱ་མཚོ་དང་བཀའ་བསྡུ་བཞི་པ་སོགས་མང་དུ་བརྩམས། ལྟ་གྲུབ་འདི་ལུང་རིགས་ཀྱི་སྒོ་ནས་དར་རྒྱས་སུ་སྤེལ་པས། འཇིགས་མེད་སྨྲ་བའི་སེང་གེ། ལོ་ཙཱ་པ་བློ་གྲོས་དཔལ་དང་། ས་བཟང་མ་ཏི་པཎ་ཆེན། ཕྱོགས་ལས་རྣམ་རྒྱལ། ཉ་དབོན་ཀུན་དགའ་དཔལ་སོགས་མུ་ཏིག་ཕྲེང་བ་ལྟ་བུ་བྱོན། ཕྱིས་སུ་ཇོ་ནང་ཀུན་དགའ་གྲོལ་མཆོག་དང་ཁྱད་པར་དུ། གྲུབ་ཆེན་སྤྱོད་འཆང་དབང་པོ་བསམ་བཞིན་སྐྱེ་བ་བཞེས་པ། གསང་བ་ཟབ་མོའི་གནས་ལ་རྡོ་རྗེ་འཆང་གཉིས་པའི་གོ་འཕང་བརྙེས་པ་རྗེ་བཙུན་སྒྲོལ་བའི་མགོན་པོས་འཕགས་བོད་ཀྱི་མཁས་གྲུབ་དུ་མ་བསྟེན་ནས་མདོ་སྔགས་ཀྱི་གསན་རྒྱ་ཆེ་ཞིང་གསང་ཆེན་གདམས་པའི་མཛོད་ལ་མངའ་བརྙེས་ནས། ལེགས་བཤད་ཀྱི་རྩོམ་པའང་རྒྱ་ཆེ་བར་མཛད། རྟག་བརྟན་ཕུན་ཚོགས་གླིང་སོགས་བཏབ་ཅིང་། ལུགས་གཉིས་ཀྱི་སྒོ་ནས་གཟི་བརྗིད་ཆེར་རྒྱས། བར་ལམ་དུས་ཀྱི་འགྱུར་བས། རྟག་བརྟན་སོགས་ཇོ་ནང་ཆོས་གཞི་དགོན་གནས་རྣམས་དགེ་ལུགས་སུ་འགྱུར་སྟབས་ད་ལྟ་དཀའ་བཞི་པ་རིན་ཆེན་དཔལ་གྱིས་བཏབ་པའི་མདོ་ཁམས་ཛམ་ཐང་དགོན་པ་མ་ལག་བཅས་བཞུགས་པར་ཆོས་རྒྱུན་མ་སྟོང་ཙམ་ལས་རྒྱ་ཆེར་མ་བཞུགས་ཀྱང་། འདི་ཉིད་ཀྱི་ལྟ་བའི་བཞེད་སྲོལ་ས་ཀར་རྙིང་མའི་ཕྱོགས་སུ་ཅི་ཡང་དར་བ་དང་། ཁྱད་པར་གསང་ཆེན་རྒྱུད་སྡེའི་རྩེ་མོ་དཔལ་དུས་ཀྱི་འཁོར་ལོའི་རྒྱུད་བཤད་དབང་ལུང་མན་ངག་གི་མཚོན། རྒྱུད་སྡེ་རྒྱ་མཚོའི་སྨིན་གྲོལ་གྱི་རྒྱུན་ནི་བོད་ཙམ་ན་ཆེ་བའི་གྲུབ་མཐའ་ཡོངས་ཀྱི་གསོས་སྨན་དུ་གྱུར་པའི་བཀའ་དྲིན་གཞལ་དུ་མེད་ཅིང་འཕྲིན་ལས་ཀྱི་རྒྱུན་རྟག་ཁྱབ་ཏུ་གནས་སོ།།

དུས་འཁོར་ཆོས་འབྱུང་ཨིནྡྲ་ནཱི་ལའི་ཕྲ་ཚོམ།
 
སྟོད་མངའ་རིས་འབོ་དཀར་དགོན་གྱི་མཁན་པོ་བློ་གྲོས་དོན་ཡོད།
(འབོ་དཀར་ངེས་དོན་ཆོས་འཁོར་གླིང་ནས་པར་དུ་བསྐྲུན། ཤོག་གྲངས་༤༣༩ནས་༤༨༤བར་གསལ།)
 
 
སརྒ་དགུ་པ། དཔལ་ལྡན་ཇོ་ནང་པའི་བཀའ་སྲོལ་ལས་བྱོན་པའི་དུས་ཀྱི་འཁོར་ལོའི་བླ་བརྒྱུད།
 
 
	དགུ་པ་དཔལ་ལྡན་ཇོ་ནང་པའི་བཀའ་སྲོལ་ལས་བྱོན་པའི་དུས་ཀྱི་འཁོར་ལོའི་བླ་མ་བརྒྱུད་རིམ་གྱི་རྣམ་ཐར་དང་། ཆོས་བརྒྱུད་འདི་ཉིད་མདོ་ཁམས་སྨད་ཀྱི་ཕྱོགས་སུ་ཇི་ལྟར་དར་ཚུལ་མདོ་ཙམ་སྨོས་པ་ལས།
 
 
ཇོ་ནང་པའི་བཀའ་སྲོལ་དུས་འཁོར་བླ་བརྒྱུད་རྣམ་ཐར།

	བྱང་སེམས་ཆེན་པོ་རྒྱལ་བ་ཡེ་ཤེས་ནི། རབ་བྱུང་བཞི་པའི་མེ་སྦྲུལ། ཕྱི་ལོ་༡༢༥༧ལོར་མདོ་ཁམས་སུ་སྐུ་འཁྲུངས། ཆུང་ངུ་ནས་ལོ་མང་རིང་རྗེ་ཀརྨ་པཀྵི་བསྟེན། ཁོང་ལ་མངའ་བའི་གདམས་ངག་ཅི་རིགས་གསན་ཅིང་ཉམས་བཞེས་མཛད། དེ་ནས་རིམ་བཞིན་བླ་མས་ལུང་བསྟན་པ་ལྟར། ཤར་པ་འཇམ་དབྱངས་ཆེན་པོ་ཡུན་རིང་བསྟེན་ཏེ་ཆོས་མང་དུ་གསན། ཁྱད་པར་ཆོས་རྗེ་ཀུན་སྤངས་ཆེན་པོ་དང་མཇལ་ནས་ཤིན་ཏུ་དད་པ་ཐོབ། རྣལ་འབྱོར་ཡན་ལག་དྲུག་གསན་པས་ཉམས་རྟོགས་མཐར་ཕྱིན། གཞུང་གདམས་ངག་ཐམས་ཅད་བུམ་པ་གང་བྱོར་གནང་། འཇམ་དབྱངས་ཆེན་པོའི་བཀའ་བཞིན་བདེ་ཆེན་གྱི་དགོན་པ་བཏབ། སྒྲུབ་པའི་ངང་ནས་ཆོས་ཀྱང་མང་དུ་གསུངས། ཐུགས་རྗེ་ཆེན་པོའི་རང་བཞིན་དུ་བཞུགས་པས་བྱང་སེམས་ཆེན་པོའི་མཚན་ཐོགས། ཀུན་སྤངས་ཆེན་པོའི་བཀའ་ལ་བརྟེན་ཇོ་ནང་གི་གདན་སར་ཕེབས། དགོན་གཉིས་ཀ་ལ་སྒྲུབ་གྲྭ་རྒྱ་ཆེར་བསྐྱངས། ཞབས་ལ་གཏུགས་ཚད་གནས་ལུགས་ཀྱི་རང་ཞལ་ལྟ་ཤེས་པ་ཁོ་ན་བྱུང་། ཆོས་རྗེ་ཀུན་སྤངས་པའི་གདན་ས་ལོ་བརྒྱད་བསྐྱངས་ནས། མཁས་བཙུན་ཡོན་ཏན་རྒྱ་མཚོ་ལ་གདན་ས་གཏད་དེ་དགུང་ལོ་རེ་བཞི། རབ་བྱུང་ལྔ་པའི་ལྕགས་ཕོ་སྤྲེལ། ཕྱི་ལོ་༡༣༢༠ལོར་ཕུག་མོ་ཆོས་རྫོང་གི་རི་ཁྲོད་དུ་སྐུ་གཤེགས་སོ།།
	མཁས་བཙུན་ཆེན་པོ་ཡོན་ཏན་རྒྱ་མཚོ་ནི། བྱང་སེམས་ཆེན་པོ་དེ་ཉིད་ཀྱི་མཆེད་གྲོགས་དང་། སློབ་མ། རྒྱལ་ཚབ་གསུམ་ཀ་ཡིན། མདོག་གི་མཁར་རྙིང་དུ་སྔགས་རྙིང་མ་པའི་རྒྱུད་དུ། རབ་བྱུང་བཞི་པའི་ལྕགས་སྤྲེལ། ཕྱི་ལོ་༡༢༦༠ལོར་འཁྲུངས། གྲྭ་ས་མང་དུ་འགྲིམས་པ་ལས་གཙོ་བོ་མདར་དུ་སློབ་གཉེར་མཛད། ཀུན་སྤངས་ཆེན་པོ་ལ་ཟབ་ལམ་གྱི་ཁྲིད་གསན། མཚན་མོའི་རྣལ་འབྱོར་ཞག་ཉི་ཤུ་རྩ་གཅིག་ལ་རྟགས་བཅུ་རྫོགས་པར་མཐར་ཕྱིན། ཉིན་མོའི་རྣལ་འབྱོར་གྱི་སྐབས་འཕར་གཡོའི་ཉམས་ཆེར་བྱུང་སྟེ། མདའ་རྒྱང་ཙམ་དང་རྡོ་རྒྱང་ཙམ་དུ་འཕར་བའི་འཕར་གཡོས། ཇོ་ནང་གི་རི་ཀླུང་མེད་པར་བྱོན་པ་ཞག་བདུན་གྱི་བར་དུ་བྱུང་། དེ་སངས་ནས་མཉམ་ཉིད་ཆེན་པོ་གཅིག་གི་ངང་དུ་གྱུར། མངོན་མཁྱེན་ཐོགས་པ་མེད་པར་མངའ། ཆོས་ལ་འདི་མ་གསན་དང་འདི་མི་མཁྱེན་པ་མེད་པ་ཙམ་ཡིན། སྐུ་བཙུན་པ་རབ་ཀྱི་མཐར་ཐུག་པས་ཚུལ་ཁྲིམས་ཀྱི་དྲི་བསུང་རྒྱ་ཆེར་འཕྲོ་བ་ཅན་དུ་གྱུར། དང་པོར་ཀུན་སྤངས་ཆོས་རྗེ་བླ་མ་བསྟེན་ཚུལ་རྒྱུད་ནས་ཇི་སྐད་བཤད་པ་ལྟར་བསྟེན། དེ་རྗེས་བྱང་སེམས་ཆེན་པོ་གདན་སར་ཕེབས་པ་ལའང་། ཀུན་སྤངས་ཆེན་པོ་དང་ཁྱད་མེད་བསྟེན། བྱང་སེམས་ཆེན་པོ་སྐུ་འདས་ནས་ཇོ་ནང་གི་གདན་སར་ཕེབས་ཏེ་ལོ་བདུན་ཙམ་གྱི་རིང་སྒྲུབ་བརྒྱུད་ཀྱི་བསྟན་པ་རྒྱ་ཆེར་བསྐྱངས་རྗེས་ཀུན་མཁྱེན་ཆེན་པོ་གདན་སར་བསྐོས། དགུང་གྲངས་རེ་བརྒྱད་རབ་བྱུང་དྲུག་པའི་མེ་ཡོས། ཕྱི་ལོ་༡༣༢༧ལོར་ཞི་བའི་དབྱིངས་སུ་བཞུད་དོ།།

	དེའི་རྗེས་སུ་ངེས་དོན་བསྟན་པ་འཛིན་པའི་སྐྱེས་མཆོག་རྗེ་བཙུན་ཆེན་པོ་ཀུན་དགའ་སྙིང་པོ་བཀྲ་ཤིས་རྒྱལ་མཚན་དཔལ་བཟང་པོའམ། མཚན་ཡོངས་སུ་གྲགས་པ་ཇོ་ནང་ཆེན་པོ་ཏཱ་ར་ནཱ་ཐ་ཞེས་ཁྱབ་བདག་འཁོར་ལོའི་དབང་ཕྱུག་དེ་ཉིད་ཀྱི་གསང་གསུམ་དཔལ་ལྡན་འཁོར་ལོ་སྡོམ་པ་དང་མི་གཉིས་པའི་ངོ་བོར་རྟག་ཏུ་བཞུགས་པ་ལ། གང་འདུལ་གྱི་མཛད་པ་ཐུན་མོང་སྤྱི་ཡི་ཁམས་དབང་དང་མཐུན་པར་སྟོན་པའི་རིམ་པ་ཐོག་མར་འཕགས་ཡུལ་དུ་སློབ་དཔོན་ཀླུ་སྒྲུབ་ཀྱི་སྤྱན་སྔར་པཎྜི་ཏ་འབར་བའི་གཙོ་བོ་ཞེས་པའི་སྐུའི་སྐྱེ་བ་བཞེས་ཏེ། སྡེ་སྣོད་གསུམ་དང་རིག་པའི་གནས་མཐའ་དག་ལ་མཁས་པའི་རྩེར་སོན་ཏེ་མུ་སྟེགས་ཀྱི་རྒོལ་བ་ངན་པའི་ཚོོགས་མ་ལུས་པ་ལུང་དང་རིགས་པ་དང་ནུས་མཐུས་ཕམ་པར་མཛད་པ་སོགས་ངོ་མཚར་གྱི་རྣམ་པར་ཐར་པ་བསམ་གྱིས་མི་ཁྱབ་པ་མངའ། དེ་རྗེས་དུས་འཁོར་རྒྱུད་ཕྱི་མ་ལས་ལུང་བསྟན་པའི་གྲུབ་ཆེན་ནག་པོ་སྤྱོད་པ་དང་། རཱ་ཏན་བྷ་ལ། བོད་དུ་པཎྜི་ཏ་རོང་ཟོམ་ཆོས་བཟང་། འབའ་རོམ་དར་མ་དབང་ཕྱུག ཨ་ཝ་དྷུ་ཏི་འོད་ཟེར་དཔལ། ཞང་སྟོན་འབྲུག་སྒྲ་རྒྱལ་མཚན། གཉོས་ལྷ་ནང་པ་སངས་རྒྱས་རས་ཆེན། ཀུན་མཁྱེན་སངྒྷ་བྷ་དྲ། འཇམ་འབྱངས་ཆོས་རྗེ་བཀྲ་ཤིས་དཔལ་ལྡན། པཎྜི་ཏ་ཆོས་ཀྱི་ཉིན་བྱེད། དགའ་བྱེད་ས་སྐྱོང་། རྗེ་བཙུན་ཀུན་དགའ་གྲོལ་མཆོག་སྟེ་སྔོན་གྱི་སྐྱེེས་རབས་བཅུ་གསུམ་ཞེས་གྲགས་པ་དེ་རེ་རེ་ལའང་ངོ་མཚར་བའི་རྣམ་ཐར་བསམ་གྱིས་མི་ཁྱབ་པ་མངའ་ནའང་འདིར་ཡི་གེས་འཇིགས་ཏེ་མ་སྨོས་ལ།

	ཇོ་ནང་པའི་གཞན་སྟོང་གི་ལྟ་བའི་འདོད་ཚུལ་ནི། བཅོམ་ལྡན་འདས་ཀྱི་གསུང། དེ་བཞིན་གཤེགས་པའི་སྙིང་པོའི་མདོ་སོགས་དང་། ཀླུ་སྒྲུབ་ཀྱི་དབུ་མའི་ལྟ་བ་ལ་བསྟོད་པ་སོགས་མདོ་བསྟན་བཅོས་དེ་དག་ལ་བརྟེན་ནས་གཞན་སྟོང་གི་ལྟ་བར་ཁས་ལེན་ལ། དེ་ཡང་ཆོས་ཐམས་ཅད་ཀྱི་ཡིན་ལུགས་དོན་དམ་པའི་བདེན་པ་དེ་རྟག་བརྟན་ཐེར་ཟུག་པ་དེ་ཉིད་ཀུན་གཞི་ལ་རྣམ་ཤེས་དང་ཡེ་ཤེས་གཉིས་ཡོད་པའི་ཡེ་ཤེས་དང། དོན་དམ་ཆོས་ཉིད་ཀྱི་དཀོན་མཆོག་གསུམ་དང་། བརྟན་གཡོ་ཀུན་ལ་ཁྱབ་པའི་དབྱིངས་རིག་དབྱེར་མེད་ཀྱི་ལྷ་ཚོགས་དང་། བདེ་གཤེགས་སྙིང་པོ་དང་། རང་བཞིན་གནས་རིགས། རྒྱུད་སྡེ་ནས་གསུངས་པའི་རིགས་བརྒྱ་སོགས་དང་དོན་གཅིག་ཡིན་ཅིང་། གཞི་འབྲས་དབྱེར་མེད་ཀྱི་རྒྱུད་དུ་བཞུགས། གཞི་ལ་རྟག་ཏུ་བཞུགས་ཀྱང་རྣམ་ཤེས་ལ་གཏན་མི་སྣང་བར་འདོད། གཞིའི་གནས་ཚུལ་དེ་ཉིད་ལས་དུས་སུ་རྣལ་འབྱོར་དྲུག་གི་རིམ་པས་ཉམས་སུ་བླངས་པས་འབྲས་བུ་ཆོས་ཉིད་ཀྱི་སྐུ་མངོན་དུ་འགྱུར་བར་འདོད་དོ།།
	ཀུན་རྫོབ་ཀྱི་ཆ་འདི་རྣམས་ནི་རང་སྟོང་དང་ཆད་སྟོང་ཡིན་པས་ཐར་འདོད་རྣམས་ཀྱིས་དོར་བར་བྱའོ།། དེ་ལྟ་བུའི་གཞན་སྟོང་ཆེན་པོ་སེམས་ཅན་ཀུན་ལ་ཁྱད་མེད་དུ་གནས་པ་དེ་ཉིད་མཚན་དང་དཔེ་བྱད་ཀྱིས་སྤྲས་པ་ལ་ཕུང་ཁམས་སྐྱེ་མཆེད་ཀྱི་གོས་ཡོངས་སུ་དཀྲིས་ནས་གནས་པའོ།། མདོར་ན་གཞན་སྟོང་གི་ལྟ་བ་དང། དུས་འཁོར་གྱི་སྦྱོར་དྲུག་སྦྱར་ནས་ཉམས་སུ་ལེན་པ་ལ་བརྟེན་ནས་ནང་གི་སྟོང་གཟུགས་མངོན་དུ་འགྱུར་བར་འདོད་དོ།། ལྟ་བ་འདི་སྔོན་བྱོན་མཁས་པ་མང་པོས་མི་འཐད་པར་གཟིགས་ནས་དགག་པ་རྒྱས་པར་མཛད་དེ་ཕྱོགས་ཀུན་ཏུ་བསྒྲགས། འོན་ཀྱང་༧གོང་ས་མཆོག་གིས་ཆོས་བརྒྱུད་འདིའི་སྦྱོར་དྲུག་གི་ཉམས་ལེན་སོགས་ལ་བསྔགས་པར་མཛད་ཅིང་། བྱེས་སུ་སིམ་ལ་མ་དགོན་རྟག་བརྟན་ཕུན་ཚོགས་ཆོས་གླིང་དགོན་གནས་གསོལ་སྩལ་བཀའ་དྲིན་བསྐྱངས་པ་བཅས་སོ།། 
	རིམ་གསུམ་ཆོས་ཀྱི་འཁོར་ལོའི་དགོངས་པའི་དོན། །མཁས་དང་གྲུབ་བརྙེས་དུ་མས་བཀྲལ་བ་ལས། །ཆོས་ཀྱི་སྒོ་མང་རབ་དབྱེའི་ཡ་གྱལ་གཅིག །ཇོ་ནང་པ་ཡི་བསྟན་པ་རྒྱས་གྱུར་ཅིག།།

གྲུབ་མཐའ།
 
 
རྩོམ་སྒྲིག་པ། མཁྱེན་རབ་དབང་ཕྱུག(2005ལོོར་བརྩམས་གྲུབ།)
(བོད་ལྗོངས་མི་དམངས་དཔེ་སྐྲུན་ཁང། ཤོག་གྲངས་༡༦༩ནས་༡༧༠བར་གསལ།) 
 
 
ཇོ་ནང་པའི་གྲུབ་མཐའ།
 
 
	ཇོ་ནང་པ་ཞེས་པ་ནི་གནས་ཀྱི་མིང་གིས་བཏགས་པ་ཞིག་ཡིན། གྲུབ་མཐའ་ནི་ཡུ་མོ་མི་བསྐྱོད་རྡོ་རྗེའི་གཞན་སྟོང་གི་ལྟ་བ་ལས་བརྒྱུད་པ་སྟེ། ཕྱིས་ཀུན་སྤངས་ཐུགས་རྗེ་བརྩོན་འགྲུས་ཀྱིས་ཇོ་མོ་ནང་དུ་དགོན་པ་བཏབ། དོལ་པོ་པ་ཤེས་རབ་རྒྱལ་མཚན་གྱིས་ཇོ་མོ་ནང་དུ་དགོན་པ་བཏབ། དོལ་པོ་པ་ཤེས་རབ་རྒྱལ་མཚན་གྱིས་ཇོ་ནང་དུ་ཕྱི་ལོ་༡༣༣༠ལོར་སྐུ་འབུམ་མཐོང་གྲོལ་ཆེན་མོ་བཞེངས་པ་དང། ཇོ་ནང་པའི་ལུགས་ཀྱི་བསྟན་བཅོས་ངེས་དོན་རྒྱ་མཚོ་དང་བཀའ་བསྡུ་བཞི་པ་སོགས་དུ་མ་བརྩམས་ནས་ལུང་རིགས་ཀྱི་སྒྲུབ་བྱེད་མང་དུ་བཀོད་དེ། གཞན་སྟོང་དོན་དམ་པ་ཞེས་པའི་ཇོ་ནང་གི་གྲུབ་མཐའི་རྐང་བཙུགས། དེ་ནས་ཇོ་ནང་པའི་སློབ་དཔོན་ཆེན་པོ་ཏཱ་ར་ནཱ་ཐས། ཕྱི་ལོ་༡༦༠༨ལོར་ཇོ་ནང་དགོན་པ་དང་ཐག་ཉེ་བར་རྟག་བརྟན་ཕུན་ཚོགས་གླིང་དགོན་པ་ཕྱག་བཏབ་ནས་ཇོ་ནང་ལུགས་ཀྱི་བསྟན་བཅོས་དུ་མའི་དཔར་བསྒྲུབས་ཏེ། ཇོ་ནང་པའི་རིང་ལུགས་དར་ཞིང་རྒྱས་པར་མཛད་དོ།། རྒྱལ་དབང་ལྔ་པའི་སྐབས་སུ་རྟག་བརྟན་ཕུན་ཚོགས་གླིང་དགེ་ལུགས་པའི་དགོན་པར་བསྒྱུར་ནས་དགའ་ལྡན་ཕུན་ཚོགས་ཞེས་བཏགས། ཇོ་ནང་གི་དགོན་པ་གཞན་རྣམས་ཀྱང་དགེ་ལུགས་པར་བསྒྱུར། དེ་ནས་བཟུང་དབུས་གཙང་དུ་གྲུབ་མཐའ་དེ་འཛིན་པའི་སྡེ་རིམ་གྱིས་ཉམས་ནས་མིང་གི་ལྷག་མར་གྱུར། ཡང་དེང་གི་ཆར་མདོ་སྨད་དང།  རྔ་བ། མགོ་ལོག་སོགས་ཡུལ་གྲུ་མང་པོར་ཇོ་ནང་པའི་རིང་ལུགས་འཛིན་པའི་དགེ་འདུན་གྱི་སྡེ་མང་དུ་བྱུང་ངོ་།། ཇོ་ནང་པའི་ལྟ་བ་གཙོ་བོ་ནི་གཞན་སྟོང་ཆེན་པོའི་ལྟ་བ་དེ་ཡིན། ཇོ་ནང་པའི་དགོན་པ་གཙོ་བོ་ནི་གཞིས་རྩེ་ས་ཁུལ་ལྷ་རྩེ་རྫོང་གི་ཇོ་ནང་དགོན་པ་དང། རྟག་བརྟན་ཕུན་ཚོགས་གླིང་དགོན། རྒྱལ་རྩེ་བརྩེ་ཆེན་དགོན་པ། ཁམས་སུ་ཛམ་ཐང་བསམ་གྲུབ་ནོར་གླིང་དགོན་ལ་སོགས་ཡོད།

བོད་ཀྱི་རིག་གནས་སྒྱུ་རྩལ་ཆེན་མོའི་རྣམ་བཤད་མཐོང་གྲོལ་ཀུན་གསལ་མེ་ལོང་།
 
 
ཆོས་འཕེལ། 
(ཤོག་གྲངས་༢༦༨ནས་༢༧༤བར་གསལ།) 
 
 
ཇོ་ནང་པའི་གྲུབ་མཐའི་རྣམ་གཞག

	གསུམ་པ་སྤྱོད་པ་ནི། བྱམས་སྙིང་རྗེ་བྱང་ཆུབ་ཀྱི་སེམས་དང། བསོད་ནམས་ཀྱི་ཚོགས་ཀྱིས་བསྡུས་པའི་སྤྱོད་པ་ཕ་རོལ་ཏུ་ཕྱིན་པ་རྣམས་དང་། བསྡུ་བའི་དངོས་པོ་བཞི་དང་ཁྱད་པར་དུ་མདོ་སྔགས་གང་གི་སྐབས་སུ་ཡང་མྱོས་འགྱུར་གྱི་ཆང་དང་། ཕྱི་དྲོའི་ཁ་ཟས་སྤོང་བ་དང། བྱིན་ལེན་དང་རུང་ཆུ་འདེབས་པ་སོགས་བཅས་ཁྲིམས་ཕྲ་མོ་རྣམས་ཀྱང་ཕྱག་ལེན་དུ་འདེབས་པར་མཛད་དོ།།
 
 
བཞི་པ། དགོན་སྡེ་དང་མཆོད་གཞིས་སོགས་ཀྱི་སྐོར།
 
 
	གྲུབ་མཐའ་འདིའི་བླ་མ་ཡི་དམ་དཔའ་བོ་མཁའ་འགྲོ་ཆོས་སྐྱོང་སོགས་གཙོ་བོ་གང་ཡིན་པ། དད་ལྡན་སྐྱ་སེར་གྱི་མི་གྲངས་དང་། ས་གནས་གང་དང་གང་དུ་ཡོད་པ་རྣམས་མདོར་བསྡུས་ཏེ་བཤད་པ་ལ། བླ་མའི་གཙོ་བོ་ནི་ཆོས་ཀྱི་རྒྱལ་པོ་ཆེན་པོ་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་དང་། སྐད་གཉིས་སྨྲ་བ་འཇམ་མགོན་ཏཱ་ར་ནཱ་ཐ་ཡིན། ཡི་དམ་གྱི་གཙོ་བོ་ནི་དཔལ་མཆོག་དུས་ཀྱི་འཁོར་ལོ་དང་། དཔའ་བོའི་གཙོ་བོ་ནི་དཔལ་འཁོར་ལོ་བདེ་མཆོག་དང་། མཁའ་འགྲོའི་གཙོ་བོ་ནི་མཁའ་སྤྱོད་མ་དང་། ཆོས་སྐྱོང་གི་གཙོ་བོ་ནི་དཔལ་ལྡན་གུར་གྱི་མགོན་པོ་དང་བདུད་མགོན་དྲཀྴད་ནག་པོ་སོགས་དང་། དད་ལྡན་སྦྱིན་བདག་གི་མི་གྲངས་ཁྲི་ཕྲག་བརྒྱད་ལྷག གྲྭ་བ་ཁྲི་ཕྲག་གཅིག་དང་སྟོང་ཕྲག་ལྔ། དགོན་སྡེ་ཁག་གི་ས་གནས་དེང་སང་གང་དང་གང་དུ་ཡོད་པ་ནི། བོད་རང་སྐྱོང་ལྗོངས་སུ། ལྷ་རྩེ་རྫོང་དང་། རྔ་བ་ཁུལ་དུ། ཛམ་ཐང་རྫོང། རྔ་བ་རྫོང་། འབར་ཁམས་རྫོང་། ཁྲོ་ཆུ་རྫོང་། མགོ་ལོག་ཁུལ་དུ། དགའ་བདེ་རྫོང་། པདྨ་རྫོང་། གཅིག་སྒྲིལ་རྫོང་། དར་ལག་རྫོང་སོགས་སུ་དགོན་སྡེ་ཆེ་ཆུང་སོ་བརྒྱད་ཙམ་ཡོད། དེ་མིན་དབུས་གཙང་དང་མདོ་ཁམས་ཕྱོགས་སུ་དགོན་པ་ཆེ་ཆུང་མང་པོ་ཡོད་ཀྱང་དུས་ཀྱི་དབང་གིས་འཕོ་འགྱུར་སྣ་ཚོགས་བྱུང་བས་དེང་སང་དེ་ཙམ་ལས་མི་བཞུགས་སོ།།
	ཞེས་དཔལ་རྒྱལ་བ་ཇོ་ནང་པའི་གྲུབ་མཐའི་རྣམ་གཞག་ཅེས་བྱ་བ་འདི་ནི་རིམ་གཉིས་རྣལ་འབྱོར་གྱི་གཏེར་མཛོད་འཆང་བའི་དངོས་གྲུབ་རིན་ཆེན་ལེན་པའི་དེད་དཔོན་ཆེན་པོ་སངས་རྒྱས་ལས་ཀྱང་བཀའ་དྲིན་ཆེ་བའི་རྡོ་རྗེ་སློབ་དཔོན་ཆེན་པོ་ཀུན་དགའ་ཐུགས་རྗེ་དཔལ་གྱིས་བཀའ་ལུང་གསེར་གྱི་མེ་ཏོག་སྤྱི་བོར་འཐོར་བ་མ་ལྡོག་ཙམ་དུ། མགོན་པོ་གང་གི་སློབ་འབངས་ཐ་ཤལ་བ་ཆོས་འཕེལ་གྱིས་ཆོས་སྡེ་ཆེན་པོ་དཔལ་ཐུབ་བསྟན་ཕྱོགས་ལས་རྣམ་པར་རྒྱལ་བའི་གླིང་ངམ་ཡོངས་གྲགས་ལ་བསྭེ་དགོན་དུ་རབ་རྒྱན་མེ་གླང་ལོའི་ཆོ་འཕྲུལ་ཟླ་བའི་ཡར་ཚེས་ཀྱི་ཉིན་ཤས་ལ་མཇུག་རྫོགས་པར་བྲིས་པའོ།། 
	འདིའི་དགེ་བའི་མཐུ་ལས་སྤྱིར་རྒྱལ་བའི་བསྟན་པ་ཡུན་རིང་དུ་གནས་པ་དང་སྒོས་སུ་དཔལ་ལྡན་རྒྱལ་བ་ཇོ་ནང་པའི་བསྟན་པའི་སྙིང་པོ་གཞན་སྟོང་དབུ་མའི་ལྟ་བ་ཕྱོགས་ཐམས་ཅད་དུ་དར་ཞིང་རྒྱས་པའི་རྒྱུར་གྱུར་ཅིག ཡི་གེ་བ་ནི་གང་ཉིད་ཀྱི་སྐུ་དབོན་ཀུན་དགའ་སྲི་གཅོད་རྡོ་རྗེ་ཡིན། བཀྲ་ཤིས་པར་གྱུར་ཅིག

བོད་བརྒྱུད་ནང་བསྟན་ལྷ་ཚོགས་ཆེན་མོ།
 
 
འཇིགས་མེད་ཆོས་ཀྱི་རྡོ་རྗེས་སྒྲིག་རྩོམ་བྱས། 
(མཚོ་སྔོན་མི་རིགས་དཔེ་སྐྲུན་ཁང་། ཤོག་གྲངས་༡༩༦ནས་༡༩༧བར་གསལ།) 
 
 
     ཇོ་ནང་པ་ཡུ་མོ་མི་བསྐྱོད་རྡོ་རྗེ་ཁོང་ནི། དང་པོར་རྣལ་འབྱོར་པ། ཕྱིས་སུ་རབ་ཏུ་བྱུང་ཞིང། བླ་མ་མང་དུ་བསྟེན། ཁ་ཆེ་ཟླ་མགོན་གྱི་སློབ་མ་སྒྲོ་སྟོན་གནམ་ལ་བརྩེགས་ལས་དུས་འཁོར་རྒྱུད་འགྲེལ་མན་ངག་དང་སྒྲོན་གསལ་བཅས་པ་གསན། འུ་ཡུག་ཏུ་ཉམས་ལེན་མཛད་པས་རྟོགས་པ་ཀློང་དུ་བརྡོལ། གཞན་སྟོང་གི་ལྟ་བ་རྒྱུད་ལ་འཁྲུངས་ཤིང། མངོན་ཤེས་དང་སྤྲུལ་བསྒྱུར་མང་པོ་ལ་དབང་ཐོབ་ཅིང་གྲུབ་པ་བརྙེས། ཁོང་གི་ཆོས་བརྒྱུད་རྣམས་དུས་འཁོར་གྱི་ཆོས་སྐོར་མན་ངག་གི་མཐིལ་དུ་འཛིན་ཅིང། དོལ་པོ་པ་ཤེས་རབ་རྒྱལ་མཚན་དང། ས་བཟང་མ་ཏི། ཕྱོགས་རྒྱལ་བ། ཉ་དབོན་ཀུན་དགའ་དཔལ། རྗེ་ཏཱ་ར་ནཱ་ཐ་སོགས་རྩོད་མེད་ཀྱི་མཁས་གྲུབ་མང་རབས་བྱོན། ཁྱད་པར་རྗེ་བཙུན་ཏཱ་ར་ནཱ་ཐ་དང་ཉ་དབོན་རྣམ་གཉིས་ཀྱི་རིང་ལ་ཇོ་ནང་པའི་བཀའ་སྲོལ་སྔར་ཉམས་པ་སོར་ཆུད་ཅིང་དར་རྒྱས་སུ་བྱུང་ངོ་།།
      རྗེ་བཙུན་ཏཱ་ར་ནཱ་ཐ་ནི་ཇོ་ནང་ཀུན་དགའ་གྲོལ་མཆོག་གི་སྤྲུལ་སྐུ་ཡིན། ཁོང་གི་དུས་སུ་ཇོ་ནང་གི་ལུགས་ཤིན་ཏུ་ཉམས་པ་སླར་གསོ་མཛད་ནས་འཆད་ཉན་ཚུགས། ཡིག་ཆ་མང་དུ་བརྩམས། རྟག་བརྟན་ཕུན་ཚོགས་གླིང་བཏབ་ནས་རྟེན་བཞེངས་སོགས་རྒྱ་ཆེན་པོ་མཛད། དེ་ནས་བཟུང་རྟག་བརྟན་སྤྲུལ་སྐུ་ཞེས་གྲགས་པ་དང། ཁོང་གིས་ཇོ་ནང་པའི་བསྟན་བཅོས་མང་པོ་པར་དུ་བསྐྲུན། རིན་སྤུངས་སྡེ་བ་ཀརྨ་བསྟན་སྐྱོང་དབང་པོ་དང་མཆོད་ཡོན་དུ་གྱུར་ཏེ་ཆོས་སྲིད་ཀྱི་མངའ་ཐང་དར། ཁྱད་པར་སྔགས་ཕྱོགས་རྒྱུད་སྡེ་མང་པོའི་ཆོས་འབྱུང་གི་སྐོར་དང་སྒྲུབ་ཐབས། ཇོ་ནང་པའི་ཡིག་ཆ། སྒྲུབ་ཐབས་རིན་ཆེན་འབྱུང་གནས་སོགས་བསྟན་བཅོས་མང་དུ་བརྩམས་ཤིང་བསྟན་པ་ལ་ཕྱག་རྗེས་ཧ་ཅང་ཆེ་བ་ཞིག་སྟེ། རྒྱས་པར་གསུང་འབུམ་བཞུགས་པ་ལས་གསལ་ལོ།།

ཇོ་ནང་པའི་གདན་རབས་མདོར་བསྡུས་དྲང་སྲོང་རྒན་པོའི་ཞལ་ལུང་།
 
 
ཇོ་ནང་མཛའ་མཐུན་ལོ་རྒྱུས་ཕྱོགས་སྒྲིག་ཚོགས་པས་རྩོམ་སྒྲིག་བྱས།
(མི་རིགས་དཔེ་སྐྲུན་ཁང་། ཤོག་གྲངས་༤ནས་༢༠བར་གསལ།)
 
 
རྒྱ་གར་འཕགས་ཡུལ་དུ་མདོའི་ལྟ་སྒོམ་ཀྱི་བརྒྱུད་རིམ་བཤད་པ།
 
 
      ༡ དང་པོ་ནི་འགྲོ་བ་ལྷ་དང་བཅས་པའི་མ་འདྲིས་པའི་མཛའ་བཤེས་ཆེན་པོ་མཉམ་མེད་ཤཱཀྱའི་རྒྱལ་པོས་རྒྱ་གར་འཕགས་པའི་ཡུལ་ཡངས་པ་ཅན་དང། བྱ་རྒོད་ཕུང་པོའི་རི་དང། ལངྐའི་གྲོང་རྡལ། མཉན་ཡོད་སོགས་གཙོ་བོར་གྱུར་བའི་གནས་ཆེན་དུ་མ་ནས་ངེས་དོན་གྱི་མདོ་སྡེ་རྣམས་ཡུལ་དང་དུས་ངེས་མེད་དུ། ངེས་དོན་གྱི་མདོ་སྡེའི་ཆེད་དུ་བྱ་བའི་གདུལ་བྱའི་ངོར་གསུངས་པ་ཡིན་ཏེ། དེ་ཡང་དེ་བཞིན་གཤེགས་པའི་སྙིང་པོའི་མདོ་ནི་བཅོམ་ལྡན་འདས་དགུང་གྲངས་ཞེ་ལྔ་བཞེས་པའི་སྐབས་སུ་བྱ་རྒོད་ཕུང་པོའི་རི་ནས་དཔེ་དགུ་དོན་དགུའི་སྒོ་ནས། བདེ་གཤེགས་སྙིང་པོ་སེམས་ཅན་གྱི་རྒྱུད་ན་བཞུགས་ཚུལ་བྱང་ཆུབ་སེམས་དཔའ་རྡོ་རྗེ་བློ་གྲོས་ཀྱི་ངོར་གསུངས་པ་ཡིན་ལ། ངེས་དོན་གྱི་མདོ་སྡེ་ལངྐར་གཤེགས་པ་ནི། སྟོན་པ་ལངྐའི་གྲོང་རྡལ་ན་བཞུགས་པའི་སྐབས་སུ་ལངྐའི་རྒྱལ་པོ་འབོད་སྒྲོག་དང། བྱང་ཆུབ་སེམས་དཔའ་བློ་གྲོས་ཆེན་པོས་ཞུས་ཤིང་སེམས་ཀྱི་རང་བཞིན་འོད་གསལ་བ་དང། བདེ་བར་གཤེགས་པའི་སྙིང་པོ་གཉིས་གཅིག་ཏུ་གསུངས། རྔ་བོ་ཆེའི་མདོ་དང། ལྷག་བསམ་བསྟན་པའི་མདོ། གཙུག་ན་རིན་པོ་ཆེས་ཞུས་པའི་མདོ། དཔལ་ཕྲེང་སེངྒེའི་ང་རོའི་མདོ་སོགས་དང། ཁྱད་པར་དུ་དགོངས་པ་ངེས་འགྲེལ་གྱི་མདོ་ནི་བྱང་ཆུབ་སེམས་དཔའ་དོན་དམ་ཡང་དག་འཕགས། ཆོས་འཕགས། བློ་གྲོས་རྣམ་དག་རབ་འབྱོར། བློ་གྲོས་ཡངས་པ། ཡོན་ཏན་འབྱུང་གནས། དོན་དམ་ཡང་དག་འཕགས། བྱམས་པ། སྤྱན་རས་གཟིགས། འཇམ་དབྱངས་ཏེ་ས་བཅུའི་དབང་ཕྱུག་གི་བྱང་སེམས་ཀྱི་ཚུལ་བཟུང་བའི་སྟོན་པའི་འཁོར་རྣམ་བཅུས་སྟོན་པ་ལ་དྲི་བ་མི་འདྲ་བ་རེ་རེ་མཛད་པའི་དྲིས་ལན་དུ་མཛད་ནས། བཀའ་འཁོར་ལོ་གསུམ་དྲང་ངེས་ཀྱི་རྣམ་བཞག་དང།  དོན་དམ་བདེན་པ་རྟག་བརྟན་ཐེར་ཟུག་གི་ཚུལ་གསལ་བོ་བསྟན་པས་མཚོན། སྡེ་སྣོད་མཐའ་ཀླས་པ་གསུངས་པའི་ཆོས་འཁོར་བསྐོར་བ་གང་དེ་བླ་ན་མ་མཆིས་པ། སྐབས་མ་མཆིས་པ། ངེས་པའི་དོན་ལགས་ཏེ་རྩོད་པའི་གཞིར་མ་གྱུར་པའི་ཚུལ། རྒྱལ་བ་རང་ཉིད་ཀྱི་རང་གི་དགོངས་པ་ལེགས་པར་འགྲེལ་ཚུལ་དཔལ་གྱི་མགུར་ནས་བཀའ་བསྩལ་པའོ།།
	དེ་ནས་རྒྱལ་ཚབ་བྱམས་པ་མགོན་པོས་བཀའ་འཁོར་ལོ་ཐ་མའི་དགོངས་དོན་གཙོ་བོར་བྱས་ཏེ་ཐེག་ཆེན་མདོ་སྡེ་སྤྱིའི་དགོངས་འགྲེལ་གྱི་བསྟན་བཅོས་རྒྱུད་བླ་མ། འབྱེད་རྣམ་གཉིས། རྒྱན་རྣམ་གཉིས་ཏེ་བྱམས་ཆོས་སྡེ་ལྔ་མཛད་ནས་སྟེང་དག་པ་དགའ་ལྡན་ལྷ་ཡི་ཡུལ་དུ་ངེས་དོན་དབུ་མ་ཆེན་མོའི་ཆོས་ཀྱི་འཁོར་ལོ་རྒྱ་ཆེར་སྐོར་བཞིན་པའོ།།
	ཐེག་ཆེན་གྱི་མདོ་སྡེ་ལ་དྲང་ངེས་འབྱེད་པ་ལ་མཆོག་ཏུ་བསྔགས་པ། རྒྱལ་བའི་དགོངས་པ་མཐར་ཐུག་གི་ངེས་གསང་རྙེད་ཅིང། ཤིང་རྟའི་སྲོལ་ལེགས་པར་ཕྱེ་བའི་ས་གསུམ་བརྙེས་པ་འཕགས་པ་ཐོགས་མེད་ནི། འཇམ་དཔལ་རྩ་རྒྱུད་ལས། ཐོགས་མེད་ཅེས་བྱའི་དགེ་སློང་ནི། །བསྟན་བཅོས་དེ་ནི་དོན་ལ་མཁས། །མདོ་སྡེ་ངེས་དོན་དྲང་བའི་དོན། །རྣམ་པ་མང་པོ་རབ་ཏུ་འབྱེད། །ཅེས་གསུངས་པ་ལྟར་ཡུན་ནན་ཞིང་ཆེན་དུ་དེང་སྐབས་སུ་ཕྱག་སྐོར་བྱེད་པའི་གནས། རི་བོ་བྱ་རྐང་ཅན་དུ་གྲགས་པའི་ཕུག་ཅིག་ཏུ་ལོ་བཅུ་གཉིས་སུ་འཕགས་པ་བྱམས་པ་བསྒྲུབས་ཏེ། ལྷག་པའི་ལྷས་ཞལ་དངོས་སུ་གཟིགས། དུས་དེ་ཉིད་དུ་ཆོས་རྒྱུན་གྱི་ཏིང་ངེ་འཛིན་ཐོབ་ནས། བྱམས་པའི་གོས་ཀྱི་མཐའ་ལ་འཇུས་ནས་དགའ་ལྡན་དུ་ལྷགས་ནས་མི་ལོ་ཕྱེད་ལྔ་བཅུའམ་ལོ་ཆ་ཚང་ཉེར་ལྔ་ཙམ་བཞུགས་ཏེ། བྱམས་ཆོས་སྡེ་ལྔ་སློབ་དཔོན་གྱིས་གསན་ཚེ། དོན་ཚན་རེ་རེ་གསན་ཙམ་གྱིས་ཏིང་ངེ་འཛིན་གྱི་སྒོ་མི་འདྲ་བ་རེ་རེ་སྐྱེས་ནས། བྱམས་པའི་ཆོས་ལྔ་རྒྱལ་བའི་དགོངས་པ་མཐར་ཐུག་ངེས་དོན་ཕྱིར་མི་ལྡོག་པའི་གཏམ་ལས་བརྩམས་ཏེ། མཐའ་བྲལ་གྱི་ལྟ་བ་ཟབ་མོ་དབུ་མ་གཞན་སྟོང་གི་ལྟ་སྒོམ་གསལ་བར་བྱས་པ་ཇི་བཞིན། སློབ་དཔོན་རང་ཉིད་ཀྱིས་དེ་ལྟར་ཐུགས་སུ་ཆུད་དེ་མི་ཡུལ་དུ་བྱོན་ནས་རྒྱུད་བླ་མའི་འགྲེལ་བ། ས་སྡེ་ལྔ་སོགས་བསྟན་བཅོས་དུ་མ་མཛད་ནས། ངེས་དོན་དབུ་མ་ཆེན་པོའི་སྲོལ་ལེགས་པར་ཕྱེས་པ་ཡིན་ནོ།།
	བྲམ་ཟེའི་རིགས་ལས་འཁྲུངས་པ་སློབ་དཔོན་དབྱིན་གཉེན་གྱིས་གཅེན་ཐོགས་མེད་ཀྱི་དྲུང་ནས་ཐེག་ཆེན་གྱི་མདོ་སྡེ་དག་གསན་པ་ཙམ་གྱིས་ཐུགས་སུ་ཆུད་དེ་བསྟན་བཅོས་དུ་མ་མཛད། ཁྱད་པར་དུ་ཡུམ་གསུམ་གནོད་འཇོམས་བརྩམས་ནས་གཞན་སྟོང་གི་སྲོལ་རྒྱ་ཆེར་སྤེལ། ཕྱིས་ཀྱི་མཁས་པ་ཁ་ཅིག་གིས་བསྟན་བཅོས་འདི་དབྱིག་གཉེན་གྱི་མིན་པར་བཤད་ཀྱང་། རྩོད་མེད་ཀྱི་མཁས་པ་བུ་སྟོན་སོགས་ཀྱིས་དབྱིག་གཉེན་གྱི་ཡིན་པར་ལུང་རིགས་དུ་མས་བསྒྲུབས་པར་མཛད། ཆོས་རྗེ་ཇོ་ནང་པའི་བཀས་བསྐུལ་ཏེ་ལོ་ཆེན་དུ་མས་རྒྱ་གཞུང་གཉིས་དང་གཏུགས་ནས་གཏན་ལ་ཕབ་པ་ད་ལྟ་འབྲས་སྤུངས་དཔེ་མཛོད་དམ་རྒྱ་མ་ནས་ཐོན་པ་མཇལ་རྒྱུ་ཡོད་དོ།།
	བརྒྱུད་ཚུལ་གཞན་སྟོན་པ་ནས་ཕྱག་ན་རྡོ་རྗེ། དཔལ་ས་ར་ཧའམ་བྲམ་ཟེ་སྒྲ་གཅན་འཛིན་བཟང་པོས་གདོད་མ་ཆོས་ཉིད་ཀྱི་དོན་རྟོགས་ནས། དོ་ཧ་རྡོ་རྗེའི་གླུ་མང་དུ་བླངས་པས་གཞི་འབྲས་དབྱེར་མེད་ཆོས་སྐུ་མངོན་དུ་བསྟན། འཕགས་པ་ཀླུ་སྒྲུབ་ནི་རྔ་བོ་ཆེའི་མདོ་སོགས་ལས་ལུང་གིས་གསལ་བོ་བསྟན་པ་བཞིན། སྐུ་ན་ཕྲ་བའི་དུས་ནས་ནཱ་ལེནྡྲར་སླེབས་ནས་རིག་པའི་གནས་གང་ཡང་མི་མཁྱེན་པ་མེད་པར་བྱས། རིགས་སྔགས་ཀྱི་དངོས་གྲུབ་མང་པོ་ཐོབ། ཞིང་གཞན་དུ་བྱོན་ནས་ཡེ་ཤེས་ཀྱི་མཁའ་འགྲོ་མ་རྣམས་ལས་གདམས་པ་ཐོབ། རྒྱུད་དང་སྒྲུབ་ཐབས་མང་པོ་སྤྱན་དྲངས། ཀླུ་དང་མིའི་དོན་རྒྱ་ཆེ་བ་ལ་དགོངས་ནས་རེ་ཞིག་ཀླུ་ཡུལ་དུ་བྱོན་ནས་ཤེར་ཕྱིན་འབུམ་པ་སོགས་སྤྱན་དྲངས། ད་ལྟ་ཀུན་གྱིས་རྒྱ་གར་ན་གནས་སྐོར་གཙིགས་ཆེར་འཛིན་པ་ལྷོ་ཕྱོགས་དཔལ་གྱི་རི་སོགས་སུ་ལོ་ཉིས་བརྒྱ་ཙམ་བཞུགས་ནས། བཀའ་བར་ཐའི་དགོངས་པ་གཙོ་བོ་འགྲེལ་བྱེད་ཀྱི་བསྟན་བཅོས། དབུ་མ་རིགས་ཚོགས་དྲུག་དང། ཆོས་དབྱིངས་བསྟོད་པ་སོགས་བརྩམས་པས། གནས་ལུགས་མཐར་ཐུག་དོན་དམ་པའི་ཆོས་སྐུ་གཏན་ལ་ཕབ་པ་ཡིན་ནོ།།
	དེ་ནས་དྲང་སྲོང་ལམ་བཟང་བདེ་གཤེགས་སྙིང་པོའི་ལེགས་བཤད་ནུབ་པ་སླར་ཡང་གསལ་བར་མཛད་པ་གངྒ་མཻ་ཏྲི་བའི་དུས་དེ་ནས་རིམ་པར་ཀླུ་ཐོགས་ཀྱི་བརྒྱུད་ཚུལ་གཉིས་ཏེ། ཆུ་བོ་གཅིག་འདྲེས་ཀྱི་ཚུལ་དུ་འཕགས་པའི་ཡུལ་དུ་དར་བར་བཤད། བརྟུལ་ཞུགས་སྤྱོད་མཛད་ཨ་ཝ་དྷུ་ཏི་པ་ཆེན་པོ་དང་། ཟབ་མོའི་དོན་གཟིགས་པའི་ཁ་ཆེ་བ་འབྱུང་གནས་ཞི་བའི་ཞབས་དང། རྣལ་འབྱོར་གྱི་དབང་ཕྱུག་བྲམ་ཟེ་སཛྫ་ན་ཞེས་བྱ་བའི་བར་དུ་འཁོར་ལོ་ཐ་མའི་དགོངས་དོན་དབུ་མའི་ལུགས་སྲོལ་འཕགས་པའི་ཡུལ་དུ་དར་བར་མཛད་པ་ཡིན།
 
 
གངས་རིིའི་ཁྲོད་འདིར་མདོའི་ལྟ་སྒོམ་ཀྱི་བརྒྱུད་རིམ་བཤད་པ།
 
 
	དེ་ནས་དཔེ་མེད་གྲོང་དུ་རྡོ་རྗེའི་སྐུ་བརྙེས་པའི་གཟི་ལོ་ཙཱ་བ་དགའ་བའི་རྡོ་རྗེ་ནས་བཟུང་རིམ་པར། མི་ཕམ་གཞུང་ལུགས་ལ་ཤིན་ཏུ་མཁས་ཤིང་དབུ་མའི་ལམ་བཟང་ཐུགས་སུ་ཆུད་པ། བཙན་རིགས་ཁ་བོ་ཆེ་དྲི་མེད་ཤེས་རབ། ཟབ་མོའི་དོན་དང་རྒྱུད་སྡེ་དུ་མ་མཁྱེན་པ་བྱམས་པའི་རྗེས་སུ་བཟུང་བ། ལ་སྟོད་དར་མ་བརྩོན་འགྲུས། སྙིང་པོའི་བསྟན་པ་གསལ་བར་མཛད་པའི་གཉེན། དོལ་པ་གཉན་ཡེ་ཤེས་འབྱུང་གནས། འཕགས་མཆོག་གི་དགོངས་པ་གཅིག་གཟིགས་འཇང་སྟོན་སྐུ་མཆེད་ཟུང་སྟེ། བྱང་ཆུབ་སྐྱབས་དང། གཞོན་ནུ་བྱང་ཆུབ། ཕྱག་རྡོར་གྱིས་ཞལ་གཟིགས་ཆོས་སྐྱོང་བྲན་དུ་འཁོལ་བ། སྐྱོ་སྟོན་པ་སྨོན་ལམ་ཚུལ་ཁྲིམས་འབྱུང་གནས། བཀའ་དང་བསྟན་བཅོས་ཀྱི་དགོངས་པ་ངེས་པར་རྟོགས་པ། བཅོམ་ལྡན་རིག་པའི་རལ་གྲི། ངེས་དོན་སྙིང་པོ་ཉན་བཤད་ཀྱིས་སྤེལ་མཛད། སྐྱི་སྟོན་པའི་བར་དུ་བྱམས་པའི་ཆོས་ལྔ་གཙོ་བོ་སྒོམ་ལུགས་པར་གྲགས་པ། འཕགས་བོད་ནས་བརྒྱུད་ལྡན་གྱི་བླ་མ་བཅུ་དྲུག་གི་དུས་ནས་ཀུན་མཁྱེན་ཤེས་རབ་རྒྱལ་མཚན་གྱི་བར་དུ་བྱུང་།
 
 
ཤམྦྷ་ལ་དང་རྒྱ་གར་དུ་སྔགས་ཀྱི་ལྟ་སྒོམ་གྱི་བརྒྱུད་རིམ་བཤད་པ།
 
 
	དུས་འཁོར་རྩ་རྒྱུད་ལས། སྟོན་པས་བྱ་རྒོད་ཕུང་པོའི་རིར། ། ཤེས་རབ་ཕ་རོལ་ཕྱིན་ཚུལ་བཞིན། །ཆོས་བསྟན་དཔལ་ལྡན་འབྲས་སྤུངས་སུ། །དེ་བཞིན་གསང་སྔགས་ཚུལ་རབ་བསྟན། །ཞེསགསུངས་པ་ལྟར་རྒྱ་གར་གྱི་ལྷོ་ཕྱོགས་འགྲོ་ལྡིང་བའི་ཡུལ་ཟད་མཚམས་གངྒ་དང་སཱི་ཏི་རྒྱ་མཚོར་འདྲེས་པའི་བར་ན། ཤྲཱི་དྷ་ན་ཀ་ཌེ་ཞེས་པ་དཔལ་འབྲས་སྤུངས་མཆོད་རྟེན་ཡོད་དེ། དེ་ནི་སྔོན་སངས་རྒྱས་གསེར་ཐུབ་བམ་འོད་སྲུང་གི་བསྟན་པའི་མཇུག་ཏུ་མུ་གེ་ཆེན་པོ་བྱུང་བ་ན། དགེ་སློང་གྲུབ་ཐོབ་གཅིག་གིས་བུམ་པ་སྒྲུབ་པའི་འབྲས་སཱ་ལའི་ཆས་འཛམ་གླིང་བབས་པའི་རྒྱུ་ལས་གྲུབ་པར་བཤད་པ་བཞིན། ད་ལྟ་ཡང་ཀུན་གྱིས་གནས་བསྐོར་བྱེད་བཞིན་པ་འདི་ནི་དཔལ་ལྡན་འབྲས་སྤུངས་ཀྱི་མཆོད་རྟེན་ཡིན། སྔོན་གྱི་མཁས་དབང་ཚད་ལྡན་མང་པོ་དང། དགེ་འདུན་ཆོས་འཕེལ་གྱི་ལམ་ཡིག་ནས་འཁྲུལ་མེད་དུ་གསུངས། དེ་ན་མཆོད་རྟེན་གྱི་བུམ་པའི་ནང་གི་རྟེན་འོག་ཏུ་སྟོན་པ་ཉིད་ཀྱིས་རྩ་རྒྱུད་ནས་བསྟན་པའི་དཔལ་ལྡན་རྒྱུ་སྐར་གྱི་དཀྱིལ་འཁོར་ལྷ་སྟོང་དང་དྲུག་བརྒྱ་ཉི་ཤུ་ཅན་དང། བསྡུས་རྒྱུད་ནས་བསྟན་པའི་ཆོས་དབྱིངས་གསུང་གི་དབང་ཕྱུག་གམ་དུས་ཀྱི་འཁོར་ལོའི་སྐུ་གསུང་ཐུགས་ཡོངས་སུ་རྫོགས་པའི་དཀྱིལ་འཁོར། ལྷ་བདུན་བརྒྱ་ཉེར་གཉིས་ཀྱི་རྣམ་པ་མངོན་པར་སྤྲུལ་ཏེ། དུས་ཀྱི་འཁོར་ལོའི་མདུན་ཞལ་ཐུགས་རྡོ་རྗེ་ལས་རྩ་རྒྱུད་སོགས་བླ་མེད་རྣམས་དང། ཞལ་ལྷག་མ་གསུམ་ལས་རྒྱུད་སྡེ་འོག་མ་གསུམ་བྱ་རྒྱུད་སྤྱོད་རྒྱུད་རྣལ་འབྱོར་རྒྱུད་རྣམས་གསུངས་པ་ཡིན་ནོ།།
	རྒྱུད་འདིའི་ཆེད་དུ་བྱ་བའི་གདུལ་བྱ་ཞུ་བ་པོ་ཤམྦྷ་ལའི་རྒྱལ་པོ་ཆོས་རྒྱལ་ཟླ་བ་བཟང་པོ་སོགས་གྲོང་བྱེ་བ་ཕྲག་དགུ་བཅུ་རྩ་དྲུག་གི་མིའི་འགྲོ་བ་སྐལ་ལྡན་དཔག་ཏུ་མེད་པ་དང། ལྷ་ཀླུ་གནོད་སྦྱིན་འབྱུང་པོ་སོགས་མི་མིན་གྱི་འགྲོ་བ་གྲངས་ལས་འདས་པ་གསང་སྔགས་ཀྱི་སྨིན་གྲོལ་དུ་བཀོད་དེ་རྒྱུད་མཐའ་དག་གསུངས་ནས་ཟླ་བ་བཟང་པོ་ལ་གཏད་ཅིང། རེ་ཞིག་མིའི་ཡུལ་གྱི་འཇིག་རྟེན་གསུངས་གཞན་དུ་མ་དར། ཤམྦྷ་ལར་ཟླ་བ་བཟང་པོས་རྒྱུད་མཐའ་དག་གླེགས་བམ་དུ་བྲིས། དུས་འཁོར་རྩ་རྒྱུད་ཀྱི་འགྲེལ་བཤད་མཛད་པ་སོགས་ཀྱིས་གསང་སྔགས་ཀྱི་བསྟན་པ་རྒྱ་ཆེར་སྤེལ། དེ་ནས་ཆོས་རྒྱལ་བདུན་དང། རིགས་ལྡན་ཉེར་ལྔ། རིགས་ལྡན་འཁོར་ལོ་ཅན་གྱི་རྒྱལ་བརྒྱུད་བཅུ་གཉིས་ཏེ། རྩ་རྒྱུད་ནས་བསྟན་པའི་ཆོས་ཀྱི་རྒྱལ་པོ་བཞི་བཅུ་རྩ་གསུམ་གྱིས་སྔགས་ཀྱི་ཞིང་མཆོག་དེར་རྫོགས་ལྡན་དབུ་མ་ཆེན་པོའི་དགོངས་བཅུད་གཞོལ་བ་ཤ་སྟག་གོ།
	ཕྱིས་ནས་རྒྱ་གར་འཕགས་པའི་ཡུལ་དུ་དར་ཚུལ་ནི། འཕགས་བོད་དུ་དར་ལུགས་མང་ན་ཡང། མཆོག་ཏུ་གྱུར་བ་འབྲོ་ལུགས་ལྟར་ན། བདག་ཅག་གི་སྟོན་པ་ནས་ཆོས་རྒྱལ་བདུན་དང་རིགས་ལྡན་བཅུ་གཅིག་པ་རྒྱལ་དཀའི་བར་དུ་བསྡོམས་པས། དུས་འཁོར་གྱི་གདམས་ངག་བྱིན་རླབས་དོན་བརྒྱུད་ཀྱི་རིམ་པ་བཅུ་དགུ་སོང་བའི་དུས། ཡུལ་རྒྱ་གར་དུ་གྲུབ་ཆེན་དུས་ཞབས་པ་ཆེན་པོ་ཡི་དམ་གྱིས་ཞལ་གཟིགས་ནས། ལུང་བསྟན་ལྟར་བྱང་ཕྱོགས་སུ་ཕེབས་པས་རིགས་ལྡན་གྱི་སྤྲུལ་པ་དང་མཇལ། དབང་བསྐུར་ཞིང་ཟབ་མོའི་རྣལ་འབྱོར་ཟླ་བ་དྲུག་བསྒོམས་པས། རྫུ་འཕྲུལ་ཐོབ་སྟེ་ཤམྦྷ་ལར་བྱོན། རིགས་ལྡན་དངོས་དང་མཇལ། དུས་འཁོར་སོགས་རྒྱུད་སྡེ་མང་པོ་དང། འགའ་ཞིག་ཐུགས་ལ་བཟུང། འགའ་ཞིག་གླེགས་བམ་སྤྱན་དྲངས་ཏེ་འཕགས་ཡུལ་དུ་བྱོན། སྒོམ་པ་གཙོ་བོར་མཛད་མཐར་འཇའ་ལུས་སུ་དེངས།  འདི་ཉིད་ཀྱི་སློབ་མ་བཅུ་གཉིས་འཇའ་ལུས་སུ་གཤེགས། དེའི་སློབ་མ་བཤད་རྒྱུན་ལ་ཕན་པ་དུས་ཞབས་ཆུབ་བ་ཤྲཱི་བྷ་དྲ་མཁས་ཤིང་མངོན་ཤེས་རྫུ་འཕྲུལ་ཐོགས་པ་མེད་པ་དེས་ཆོས་འདིས་ས་སྟེང་ཁྱབ་པར་བྱས། དཔལ་ནཱ་ལེནྡྲའི་ཕྱོགས་ཀྱི་སྒོ་བཞིའི་ཡ་ཐེམ་ལ། ཆོས་དབྱིངས་རྟག་གནས་རྡོ་རྗེའི་སྐུ་ཞེས་པའི་རྩོད་ཡིག་སྦྱར་ནས། པཎྜི་ཏ་ལྔ་བརྒྱ་དང་དུས་འཁོར་གྱི་ལྟ་སྒོམ་གྱི་བགྲོ་གླེང་མཛད་པ་ཡིག་རྙིང་དུ་གསལ་བས་སྔགས་ཀྱི་གཞན་སྟོང་གི་བཤད་པ་རྒྱ་གར་དུ་དར་བ་སུ་ཡིས་བསྙོན། དེའི་སློབ་མ་ཁ་ཆེའི་པཎ་ཆེན་ཟླ་བ་མགོན་པོ། སྲོག་རྩོལ་དང་འཛིན་པ་མཐར་ཕྱིན་པ་བོད་དུ་ལན་གསུམ་ཕེབས། དུས་འཁོར་གྱི་རྒྱུད་གཙོ་བོར་བྱས་ནས་མདོ་རྒྱུད་ཀྱི་བསྟན་པ་རྒྱ་ཆེར་སྤེལ་བར་མཛད་དོ།།
 
 
གངས་རིའི་ཁྲོད་དུ་གསང་སྔགས་ཀྱི་ལྟ་སྒོམ་གྱི་བརྒྱུད་རིམ།
 
 
	གྱི་ཇོ་ལོ་ཙཱ་ནས་འབྲོ་ལོ་ཙཱ་བ་ཤེས་རབ་གྲགས་ཀྱི་བར་དུ་དུས་འཁོར་གྱི་འགྱུར་ཉེར་ལྔ་བྱུང་བར་གསུངས། ཁྱད་པར་དུ་འབྲོ་ལོས་ཟླ་མགོན་གྱི་མདུན་ནས་ཆོས་འདི་རྫོགས་པར་ཞུས། ལྷ་རྗེ་སྒོམ་པ་དཀོན་མཆོག་བསྲུང་གིས་པཎ་ཆེན་ལ་གསེར་གྱི་འབུལ་བ་རྒྱ་ཆེར་ཕུལ་བས་དབང་རྒྱུད་ཀྱི་བཤད་པ་རྒྱ་ཆེར་གནང། བླ་མ་སྒྲོ་སྟོན་གནམ་བརྩེགས་ཀྱིས་པཎ་ཆེན་དང། ལྷ་རྗེའི་མདུན་ནས་ཆོས་འདིའི་བཤད་རྒྱུན་དང་མན་ངག་ཆ་ཚང་ཐོབ། འཕྲིན་ལས་རྒྱ་ཆེར་སྤེལ། གྲུབ་ཆེན་ཡུ་མོ་མི་བསྐྱོད་རྡོ་རྗེས་པཎ་ཆེན་ལས་ཆོས་འབྲེལ་ཙམ་ལས་མ་ཐོབ། བླ་མ་སྒྲོ་སྟོན་ལོ་ལྔའི་བར་དུ་བསྟེན་ནས་དབང་རྒྱུད་ཀྱི་མན་ངག་ཐམས་ཅད་ཐོབ། གྲུབ་པའི་གོ་འཕང་བརྙེས། རྫུ་འཕྲུལ་དུ་མ་བསྟན་ནས། བསྟན་བཅོས་ཀྱང་མང་པོ་བརྩམས། ཡུ་མོ་མི་བསྐྱོད་པས་དུས་ཞབས་ནས་སྙན་ནས་སྙན་དུ་བརྒྱུད་པའི་སྔགས་ཀྱི་གཞན་སྟོང་གི་གདམས་ངག་བཀའ་ཇེ་ཡངས་སུ་མཛད་པས། རྗེ་བཙུན་གྱིས་སྔགས་ཀྱི་གཞན་སྟོང་གི་སྲོལ་ཕྱེས་པའི་བསྔགས་བརྗོད་ཙམ་ཕུལ་བས། མཁས་བླུན་མང་པོས་ཇོ་ནང་པའི་གྲུབ་མཐའི་རྩ་བའི་ཁུངས་མི་བསྐྱོད་པར་ངོས་འཛིན་མཛད་པ་མ་བརྟགས་པའི་གཏམ་དུ་ཟད། ཇོ་ནང་ཆོས་བརྒྱུད་ཀྱི་ཆུ་འགོ་རྒྱ་གར་ནས་བརྡོལ་བ་མ་གཏོགས། གྲུབ་ཆེན་གྱིས་མལ་ལས་རྙེད་པའི་གཏམ་ནི་སྦྱོར་དྲུག་བླ་བརྒྱུད་དང་ཇོ་ནང་པའི་ཡིག་ཚང་གང་ན་མི་གསལ་ཏོ།།
     ས་སྐྱའི་རེད་མདའ་བས་གཞན་སྟོང་དང་དུས་འཁོར་དོགས་གནས་ཀྱི་ཡིག་ཆ་དུ་མ་མཛད་ཀྱང། དུས་འཁོར་ངེས་དོན་གསལ་བྱེད་སྒྲོན་མ་ཞེས་པའི་ནང་དུ། དེ་ལ་རང་སྟོང་ནི་ཆད་པའི་མཐར་ལྟུང་བའི་ཕྱིར། དེ་རྟོགས་པ་ནི་ཐར་པའི་ལམ་ཡང་དག་པ་མ་ཡིན་གྱི། གཞན་སྟོང་སེམས་ཀྱི་ཆོས་ཉིད་འོད་གསལ་བསྒོམས་པའི་སྟོབས་ཀྱིས་སོ་སོ་རང་རིག་པའི་ཚུལ་གྱིས་མྱོང་བའི་ནང་རིག་འགྱུར་མེད་ཁོ་ན་ཡང་དག་པའི་ལམ་དུ་བཞེད་དེ། ཞེས་གསུངས་ནས་རྒྱུད་འདིའི་དགོངས་པ་མཐར་ཐུག་པ་གཞན་སྟོང་ཡིན་པར་ལུང་རིགས་དུ་མས་བསྒྲུབས་པས་མཁས་པ་མང་པོས་སྔགས་ཀྱི་གཞན་སྟོང་གི་བཤད་པ་རྒྱ་ཆེར་མཛད་དོ།། དེའི་སྲས་ཆོས་ཀྱི་དབང་ཕྱུག་གིས་གདམས་པ་ཐམས་ཅད་མནོས་ནས་མཆོག་གི་དངོས་གྲུབ་བརྙེས་པ་ཡིན་ནོ།། དེའི་བུ་ཆེན་ནམ་མཁའ་འོད་ཟེར། ཆོས་ཀྱི་དབང་ཕྱུག་གི་སྲས་མོ་སྤྲུལ་སྐུ་ཇོ་འབུམ་ཡབ་ཀྱིས་གནང་པའི་གདམས་པ་སྒོམ་པས་གྲུབ་ཐོབ་ཆེན་མོར་གྱུར། དེའི་མིང་པོ་སེ་མོ་ཆེ་པ་ནམ་མཁའ་རྒྱལ་མཚན། འཇམ་གསར་བས་བཤད་སྒྲུབ་གཉིས་ཀྱིས་བསྟན་པ་རྒྱ་ཆེར་སྤེལ། ཀུན་མཁྱེན་ཆོས་སྐུ་འོད་ཟེར་གྱིས་འཇམ་གསར་ལས་དུས་འཁོར་གྱི་གདམས་པ་མ་ལུས་པ་གསན་ནས་རྒྱུད་ཀྱི་དགོངས་པ་ཇི་བཞིན་ཉམས་རྟོགས་ཐུགས་ལ་འཁྲུངས། འདི་ཡན་དུ་སྦྱོར་དྲུག་བརྒྱུད་པ་ཞེས་པ་མ་གཏོགས་ཇོ་ནང་པའི་མཚན་ཆགས་མེད། 
	ཀུན་སྤངས་ཐུགས་རྗེ་བརྩོན་འགྲུས་ཀྱིས་ཆོས་སྐུ་འོད་ཟེར་ལ་མངའ་བའི་ཟབ་བཀའ་ཡོངས་སུ་རྫོགས་པ་གསན། བརྒྱུད་པ་མི་འདྲ་བའི་སྦྱོར་དྲུག་བཅུ་བདུན་བོད་དུ་དར་བ་རྣམས་ཞུས་པས། ཉམས་རྟོགས་རྣམས་ཐད་ཀར་སྐྱེས་པ་མ་ཟད་དེ་དག་གི་ལེགས་ཆ་གཅིག་སྒྲིལ་གྱི་སྦྱོར་དྲུག་ཁྲིད་ཡིག་མཛད་པ་ཀུན་གྱིས་གཙིགས་སུ་བཟུང་། ཇོ་ནང་དུ་རི་ཁྲོད་བཟུང་བ་ནས་གནས་མིང་ཆོས་བརྒྱུད་ལ་ཐོགས་པར་བཤད་དོ།།
	བྱང་སེམས་རྒྱལ་བ་ཡེ་ཤེས་ཀྱིས་ཀུན་སྤངས་པ་བསྟེན་ནས་གདམས་ངག་ཐམས་ཅད་བུམ་པ་གང་བྱོའི་ཚུལ་དུ་གནང། ཡན་ལག་དྲུག་གི་ཉམས་རྟོགས་མཐར་ཕྱིན་ཏེ་བདེ་ཆེན་གྱི་དགོན་པ་བཏབ། བླ་མའི་བཀའ་ལྟར་ཇོ་ནང་གི་གདན་ས་བཟུང་ནས་དགོན་གཉིས་ཀར་སྒྲུབ་གྲྭ་རྒྱ་ཆེར་བསྐྱངས་སོ།།
	དེ་ནས་མཁས་བཙུན་ཡོན་ཏན་རྒྱ་མཚོ་ནི། མདོག་གི་མཁར་རྙིང་དུ་འཁྲུངས། ཀུན་སྤངས་པ་བླ་མར་རྒྱུད་ནས་བཤད་པ་ལྟར་བསྟེན། ཇོ་ནང་གི་གདན་ས་ལོ་བདུན་བཟུང་ནས་དཔལ་མཉམ་མེད་རྟོན་པ་བཞི་ལྡན་གདན་སར་བསྐོས་པ་ཡིན།
 མདོ་སྔགས་ཀྱི་བརྒྱུད་པ་གཅིག་ཏུ་གྱུར་བ།
	དེ་ཡང་ཁམས་གསུམ་ཆོས་ཀྱི་རྒྱལ་པོ་ཇོ་ནང་པ་ཀུན་མཁྱེན་ཤེས་རབ་རྒྱལ་མཚན་ནི་ཕྱི་ལོ་༡༢༩༢ལོར་འཁྲུངས། ད་ལྟའི་ཉིས་སྟོང་ལྔ་ཡན་དུ་ལོ་ངོ་བདུན་བརྒྱ་དང་བཅུ་གསུམ་སོང་ཡོད་དོ།། དམ་པ་འདིས་སྤྱིར་མདོ་སྔགས་ཀྱི་གཞུང་ལུགས་གསན་པའི་བླ་མ་སུམ་ཅུ་ལྷག་བསྟེན། དབུས་གཙང་གི་གྲྭ་ས་ཕལ་ཆེར་ཕེབས་ནས་འཆད་རྩོད་རྩོམ་གསུམ་གྱི་ཡོན་ཏན་ཕྱོགས་ལས་རྣམ་པར་རྒྱལ་བ་ཀུན་མཁྱེན་གྱི་མཚན་སྙན་ཐོབ། ཁྱད་པར་དུ་སྐྱི་སྟོན་འཇམ་དབྱངས་དང། མཁན་ཡོན་ཏན་རྒྱ་མཚོ་ལས་བརྒྱུད་པའི་མདོ་རྒྱུད་ཀྱི་ལྟ་སྒོམ་ཐུགས་ཀློང་དུ་ཐིམ་པས་ཁོང་ནི་གཞན་སྟོང་གི་བླ་བརྒྱུད་བཅུ་དྲུག་པ་དང། སྦྱོར་དྲུག་གི་བྱིན་རླབས་དོན་བརྒྱུད་བཅོ་བརྒྱད་པ། ཇོ་ནང་པའི་གདན་རབས་བཞི་པ་ཡིན་ནོ།། ཐོས་པ་གོ་ཡུལ་ལྷག་ཙམ་མ་ཡིན་པར། རྔ་བོ་ཆེའི་མདོའི་དགོངས་པ་ཇི་བཞིན་མཁྱེན་པ་རྒྱལ་བས་ལུང་གིས་བསྔགས་པ་ལྟར། མདོ་རྒྱུད་ཀྱི་དགོངས་པ་རང་བཞེད་རྩལ་འདོན་གྱི་ཡིག་ཆ་ཕྱོགས་སུ་ཁྱབ་པས་མཁས་པ་ཕལ་གྱིས་བློར་མ་ཤོང་བར་རྩོད་པ་གང་ཞུས་ཐམས་ཅད་རྒྱ་མཚོར་ཁ་བ་བབ་པ་བཞིན་དུ་སོང། ཕྱིས་གྲུབ་མཐའ་དེ་རྩོད་བྲལ་དུ་གྱུར་ནས། ཕྱོགས་བཞིའི་དགེ་བཤེས་དུ་མས་བསྐུལ་ཏེ་ངེས་དོན་རྒྱ་མཚོ། བཀའ་བསྡུ་བཞི་པ་སོགས་གྲུབ་མཐའི་ཆོས་བཅུ་དྲུག དུས་འཁོར་སྐོར་བཅོ་བརྒྱད། ཡུམ་གྱི་མཆན་བུ་སོགས་སྔ་ཕྱི་ཀུན་ཏུ་གསུང་རབ་ཡིག་ཆ་དུ་མ་མཛད་པ་པོད་བཅུ་ཙམ་ཡོད།
སློབ་བརྒྱུད་ཀྱི་གཙོ་བོ་སྲས་བཅུ་བཞི་ནི། 
	ལོ་ཙཱ་བ་ཆེན་པོ་ཀུན་སྤངས་ཆོས་གྲགས་དཔལ། ལོ་ཙཱ་བ་བློ་གྲོས་དཔལ། ལོ་ཙཱ་བ་ས་བཟང་མ་ཏི་པཎ་ཆེན། འབྲི་གུང་ལོ་ཙཱ་བ་མ་ཎི་ཀ་ཤྲི། ཞིང་སྟོན་རྒྱ་བོ་བསོད་ནམས་གྲགས། ཐང་བོ་ཆེ་ཀུན་དགའ་འབུམ། སྨན་ཆུ་ཁ་བ་བློ་གྲོས་རྒྱལ་མཚན། ཆོས་རྗེ་རིན་ཚུལ་བ། གྷ་རུང་བ་ལྷའི་རྒྱལ་མཚན། ཆོས་རྗེ་ཕུན་ཚོགས་དཔལ། ཐང་སྟོན་ཆུང་བ་བློ་གྲོས་དཔལ། ཇོ་ནང་ཕྱོགས་ལས་རྣམ་རྒྱལ། ཉ་དབོན་ཀུན་དགའ་དཔལ། མཚལ་མིན་པ་བསོད་ནམས་བཟང་པོ་རྣམས་ཡིན་ནོ།།

	ད་ནི་རྒྱལ་བསྟན་གངས་ལྗོངས་སུ་དར་ཚུལ་ནི། མང་བཀུར་གྱི་རྒྱུད་ལས་བྱུང་བ་ཤཱཀྱ་ལི་ཙ་བཱིའི་རིགས་ཀྱི་རྒྱལ་བོ་གཉའ་ཁྲི་བཙན་པོ་བོད་རྒྱལ་གྱི་ཐོག་མར་བཀུར། དེ་ནས་རྒྱལ་རབས་ཉེར་བདུན་པ་ཀུན་ཏུ་བཟང་པོའི་སྤྲུལ་པར་གྲགས་པ་ལྷ་ཐོ་ཐོ་རི་སྙན་ཤལ་གྱི་རིང་ལ་དམ་པའི་ཆོས་ཀྱི་དབུ་བརྙེས།  རྒྱལ་རབས་སོ་གཉིས་པ་སྤྱན་རས་གཟིགས་ཀྱི་སྤྲུལ་པ་ཆོས་རྒྱལ་སྲོང་བཙན་སྒམ་པོའི་རིང་ལ་དམ་པའི་ཆོས་ཀྱི་སྲོལ་བཏོད། རྒྱལ་རབས་སོ་བདུན་པ་འཇམ་དབྱངས་རྣམ་འཕྲུལ་དུ་གྲགས་པ་ཆོས་རྒྱལ་ཁྲི་སྲོང་སྡེ་བཙན་གྱི་དུས་སུ་དམ་པའི་ཆོས་དར་ཞིང་རྒྱས་པར་མཛད་དོ།། ཆོས་རྒྱལ་རིམ་བྱོན་དང། རྒྱ་བལ་ཁ་ཆེ་སོགས་ཀྱི་པཎ་གྲུབ་མང་བོ་དང། སྐད་གཉིས་སྨྲ་བའི་་ལོ་ཙཱ་བ་སོགས་རྒྱལ་དང་རྒྱལ་སྲས་ཀྱི་རྣམ་སྤྲུལ་དུ་མས་བསྟན་པ་རིན་པོ་ཆེ་དར་ཞིང་རྒྱས་པར་མཛད་པའི་རྫོགས་ལྡན་གྱི་དཔལ་ལ་མཉམ་པར་བྱས་སོ།། 
	གཞན་ཡང་སློབ་དཔོན་ཆེན་པོ་པདྨ་འབྱུང་གནས་ཀྱིས་ལྷ་སྲིན་གདུག་ཅན་ཐམས་ཅད་དམ་ལ་བཏགས། བསམ་ཡས་མི་འགྱུར་ལྷུན་གྱིས་གྲུབ་པའི་གཙུག་ལག་ཁང་བཞེངས་པ་སོགས་མཛད་པའི་རྣམ་ཐར་བསམ་ལས་འདས། རྗེས་འཇུག་རྗེ་འབངས་ཉེར་ལྔ་སོགས་གྲུབ་ཐོབ་མང་བོ་དང། བཀའ་གཏེར་བརྒྱུད་འཛིན་གྱི་བུ་སློབ་མཐའ་ཡས་པས་སྔ་འགྱུར་རིང་ལུགས་ཀྱི་བསྟན་པ་དར་རྒྱས་སུ་མཛད། སྔ་འགྱུར་ལུགས་ཀྱི་རྫོགས་པ་ཆེན་པོ་ནི། དྲི་མ་དང་བྲལ་བའི་ད་ལྟའི་རིག་པ་གསལ་སྟོང་རྗེན་པ་འདི་ལ་རྫོགས་པ་ཆེན་པོ་ཟེར། རང་བཞིན་རྫོགས་པ་ཆེན་པོ་ནི་ཐེག་དགུའི་ཡང་རྩེ་ཡིན་ཏེ། ཐེག་དགུའི་རྟོགས་རིགས་ཐམས་ཅན་ཀྱི་ནུས་པས་བརྒྱན་པའི་ཐེག་པ་གཞན་གྱི་ལམ་ལ་མེད་པའི་དབྱིངས་ཡེ་ཟུང་འཇུག་ཏུ་སོང་བའི་ལམ་ཡིན་པའི་ཕྱིར་རོ།། ཞེས་གསུངས་སོ།། མངའ་བདག་ཁྲི་རལ་བ་ཅན་གྱི་རིང་ལ་ཛི་ན་མི་ཏྲ་སོགས་པཎ་གྲུབ་དུ་མ་སྤྱན་དྲངས་ཏེ་དམ་པའི་ཆོས་དུ་མ་བསྒྱུར་ཅིང་གསུང་རབ་ཐམས་ཅད་སྐད་གསར་བཅད་ཀྱིས་གཏན་ལ་ཕབ། དེ་ནས་གླང་དར་མ་རྒྱལ་སར་འཁོད་ནས་རྒྱལ་བསྟན་བོད་དུ་ལྷག་མ་མེད་པར་བསྣུབས་སོ།། དེ་སྐབས་དཔལ་ཆེན་ཆུ་བོ་རིའི་སྒོམ་གྲྭ་ན་མཁས་པ་མི་གསུམ་བཞུགས་པ་བྲོས་ཏེ་མདོ་སྨད་དུ་བྱོན་ནས་བླ་ཆེན་དགོངས་པ་རབ་གསལ་བསྙེན་པར་རྫོགས། བླ་ཆེན་ལས་ཀླུ་མེས་སོགས་རབ་ཏུ་བྱུང་བས་བསྟན་པ་ཕྱི་དར་གྱི་དམངས་གཞི་མདོ་སྨད་ནས་གསོས་ཏེ། སླར་ཡང་བསྟན་པ་དར་བའི་འགོ་ཚུགས་སོ།། 
	དེ་ནས་ལྷ་བླ་མ་ཡེ་ཤེས་འོད་དང། བྱང་ཆུབ་འོད་གཉིས་ཀྱི་རྒྱ་གར་གྱི་པཎ་གྲུབ་ཡོངས་ཀྱི་གཙུག་རྒྱན་ཇོ་བོ་རྗེ་དཔལ་ལྡན་ཨ་ཏི་ཤ་དཀའ་བ་དཔག་ཏུ་མེད་པས་སྤྱན་དྲངས་ཏེ་རྒྱལ་བའི་བསྟན་པ་རིན་པོ་ཆེ་ལ་ལོག་པར་རྟོགས་པའི་དྲི་མས་སྦགས་པ་རྣམས་ལེགས་པར་བསལ་ཏེ་རྒྱལ་བའི་བཀའ་ཐམས་ཅད་འགལ་བ་མེད་པ་གང་ཟག་གཅིག་འཚང་རྒྱ་བའི་ཐབས་སུ་འཁྱེར་བའི་སྒོ་ནས་བཤད་སྒྲུབ་ཀྱི་ཤིང་རྟའི་ལམ་སྲོལ་ཡངས་པོར་ཕྱེས་སོ།། བླ་ཆེན་པོའི་བརྒྱུད་འཛིན་སོགས་བསྟན་པ་ཕྱི་དར་གྱི་ལྟ་སྤྱོད་རྣམ་དག་འཛིན་པ་ཐམས་ཅད་ཀྱང་ཇོ་བོའི་བཀའ་བརྒྱུད་ལ་ཞུགས་པས་དབུས་གཙང་གི་ཁྱོན་ཐམས་ཅད་ཇོ་བོ་བཀའ་གདམས་པའི་བསྟན་པ་བསྟན་འཛིན་གྱིས་ཡོངས་སུ་གང་བར་གྱུར་ཏོ།། བཀའ་གདམས་ཞེས་པའི་དོན་སངས་རྒྱས་ཀྱི་བཀའ་སྡེ་སྣོད་གསུམ་གྱི་དོན་ཐམས་ཅད་མ་ལུས་པ་ཨ་ཏི་ཤའི་གདམས་པ་སྐྱེས་བུ་གསུམ་གྱི་ལམ་རིམ་དུ་བསྡུས་ནས་ཉམས་སུ་ལེན་པས་བཀའ་གདམས་ཞེས་བྱའོ།། 
	གངས་རིའི་ཁྲོད་ཀྱི་སྒྲུབ་བརྒྱུད་ཀྱི་བསྟན་འཛིན་ཆེན་པོ་ལྷོ་བྲག་མར་བ་ཆོས་ཀྱི་བློ་གྲོས་རྒྱ་གར་དུ་ལན་གསུམ། བལ་བོར་ལན་བཞིར་བྱོན་ཏེ། པཎ་ཆེན་ནཱ་རོ་བ་སོགས་མཁས་གྲུབ་ཀྱི་བླ་མ་བརྒྱ་རྩ་བརྒྱད་ལ་གཏུགས། ཟབ་མོའི་གདམས་ངག་དཔག་ཏུ་མེད་པ་སྤྱན་དྲངས་ནས་བོད་ཡུལ་དུ་འཆད་ཉན་རྣམ་དག་མཛད་དེ་བཀའ་བརྒྱུད་པའི་སྲོལ་དར་ཞིང་བཀའ་བབ་ཀྱི་སློབ་མ་བཞི་ལ་སོགས་པའི་རྒྱུད་འཛིན་མང་དུ་བྱུང་ངོ་།། 
	མི་ལའི་སློབ་མ་ཉི་མ་ལྟ་བུ་དྭགས་པོ་ལྷ་རྗེ་མི་ལའི་སྙན་པས་ཐུགས་འཕྲོག་ཏེ་མཇལ་དུ་བྱོན་པས་དགྱེས་བཞིན་རྗེས་སུ་བཟུང་སྟེ་གདམས་ངག་རྫོགས་པར་གནང་ཞིང་བསྒོམས་པས་རྟོགས་པ་ཁྱད་པར་ཅན་ཐུགས་ལ་འཁྲུངས། བཀའ་ཕྱག་གི་གདམས་པ་གཅིག་ཏུ་དྲིལ་ནས་ལམ་རིམ་ཐར་རྒྱན་མཛད། འདི་ནས་བཟུང་བཀའ་ཕྱག་ཆུ་བོ་གཉིས་འདྲེས་སུ་གྱུར། དྭགས་པོ་ལྷ་རྗེའི་རྗེས་འབྲང་རྣམས་ལ་དྭགས་པོ་བཀའ་བརྒྱུད་པ་ཞེས་ཟེར་རོ།། མཉམ་མེད་དྭགས་པོ་ལྷ་རྗེའི་སློབ་མ་ཀརྨ་དུས་གསུམ་མཁྱེན་པ་ལ་བརྟེན་ནས་ཀརྨ་བཀའ་བརྒྱུད་དང། དེ་བཞིན་དུ། ཕག་གྲུ་དང། ཚལ་བ་དང། འབྲི་གུང་དང། འབྲུག་པ་དང། སྟག་ལུང་དང། འབའ་རོམ་དང། གཡའ་བཟང་དང།  ཁྲོ་ཕུའི་བཀའ་བརྒྱུད་རྣམས་སོ་སོར་གྱེས་སོ།། དེ་དག་གི་བྱུང་ཚུལ་སོ་སོར་བྲིས་ན་ཡི་གེ་མང་བས་རེ་ཞིག་དེ་ཙམ་མོ།། 
	གཞན་ཡང་ཟླ་བ་ལྟ་བུ་རས་ཆུང་རྡོ་རྗེ་གྲགས་པ་ལས་རས་ཆུང་སྙན་བརྒྱུད་དང།  ནང་རྫོང་སྟོན་པ་བོ་དྷི་རཱ་ཛ་ལས་ནང་རྫོང་སྙན་བརྒྱུད་དུ་གྲགས་པ་སོགས་བྱུང་ངོ་།། གྲུབ་ཆེན་ཁྱུང་བོ་རྒྱ་གར་དུ་བྱོན་ནས་བླ་མ་མང་བོ་བསྟེན་ཏེ་བོད་ཡུལ་དུ་གཡས་རུ་ཤངས་སུ་དགོན་པ་བཏབ། གྲྭ་བ་ཁྲི་ཕྲག་བརྒྱད་འདུས་པ་ལས་ཤངས་པ་བཀའ་བརྒྱུད་དང། གྲུབ་དབང་དམ་པ་སངས་རྒྱས་ཀྱིས་ཞི་བྱེད་ཀྱི་ཆོས་མང་དུ་གསུངས་པ་ལས་ཞི་བྱེད་བརྒྱུད་འཛིན་མང་དུ་མཆེད་ཅིང། ཡར་ཀླུང་བ་སྨ་ར་སེར་བོ་ལས་ཕོ་གཅོད་དང་། མ་ཅིག་ལབ་སྒྲོན་ལས་མོ་གཅོད་སོགས་རིམ་གྱིས་གྲུབ་མཐའ་རིས་མེད་ལ་དར་རྒྱས་ཆེའོ།། 
	འཁོན་དཀོན་མཆོག་རྒྱལ་བོས་ས་དཀར་དབུས་ཀྱི་ལོགས་སུ་དགོན་པ་བཏབ་པས་དེ་ཕྱིན་ཆད་ནས་ས་སྐྱ་པ་ཞེས་གྲགས་སོ།། ས་ཆེན། བསོད་རྩེ་གྲགས་རྒྱན་གསུམ་ལ་དཀར་བོ་རྣམ་གསུམ་དང། ས་པཎ་འཕགས་པ་གཉིས་ལ་དམར་བོ་རྣམ་གཉིས་ཏེ་ས་སྐྱ་གོང་མ་རྣམ་ལྔ་དང། གཞན་ཡང་མདོ་ཕྱོགས་ཀྱི་བསྟན་འཛིན་གཡག་རོང་གཉིས་དང། གསང་སྔགས་ཀྱི་བསྟན་འཛིན་ངོར་རྫོང་གཉིས། མིང་ཐོས་ཀླུ་སྒྲུབ་པའི་བསྟན་རྩེའི་སོགས་ན་ས་སྐྱའི་མདོ་ཕྱོགས་ཀྱི་བསྟན་འཛིན་གཡག་གཞོན་གཉིས་ཞེས་འདུག་པ་ལྟར་ན། གཡག་གཞོན་གཉིས་ལས་ཕྱི་མ་རེད་འདའ་བ་གཞོན་ནུ་བློ་གྲོས། དེས་ཉ་དབོན་ཀུན་དགའ་དཔལ་སོགས་བསྟེན་ནས་མདོ་ཕྱོགས་ལ་སྦྱངས་པ་མཐར་ཕྱིན། དེ་སོགས་སྐྱེས་ཆེན་གྱི་བསྟན་འཛིན་བར་མ་ཆད་པར་བྱོན་ཏེ་མདོ་སྔགས་ཀྱི་བསྟན་པ་ཉི་ཟླ་ལྟར་གསལ་བར་མཛད་པ་དང་། ཁྱད་པར་གསུང་ངག་རིན་པོ་ཆེ་ལམ་འབྲས་བུ་དང་བཅས་པ་ནི། ཐོག་མར་ག་ཡ་དྷ་རས་སྲོལ་བཏོད། བར་དུ་འབྲོག་གི་དཔོན་སློབ་ཀྱིས་དར་བར་མཛད། ཐ་མ་རྗེ་བཙུན་ས་སྐྱ་པ་ཡབ་སྲས་ཀྱིས་ཤིན་ཏུ་གསལ་བར་ཕྱེས། དེའང་ལུགས་སྲོལ་མི་འདྲ་བ་བཅོ་བརྒྱད་ཙམ་བྱུང་བར་གྲགས་ནའང་ཕལ་ཆེར་ཧ་ཅང་དར་བ་མ་མངོན་ཅིང། ཞ་ལུ་ལུགས་དང། ས་སྐྱ་ལུགས་གཉིས་དར་རྒྱས་ཆེ་བ་ལས་ཕྱི་མ་ནི་དེང་སང་གི་བར་དུ་གོང་མ་ལྔ་དང། ངོར་རྫོང་གོང་གསུམ་སྙན་བརྒྱུད་ཀྱི་མངའ་བདག་ཚར་ཆེན་ཡབ་སྲས་སོགས་ཀྱི་ཉིན་མོ་ལྟར་མཛད་དོ།། 
	སྔོན་ལན་གཅིག་མ་ཡིན་པར་རྒྱལ་བ་རྣམས་ཀྱི་སྤྱན་སྔར་རྒྱལ་བའི་དམ་ཆོས་འཛིན་པའི་སྨོན་ལམ་གྱི་མཐུ་ཡོངས་སུ་རྒྱས་པ་འཇམ་མགོན་བླ་མ་ཤར་ཙོང་ཁ་པ་བློ་བཟང་གྲགས་པའི་དཔལ་ཞེས་སྙན་པའི་བ་དན་འཇིག་རྟེན་གསུམ་དུ་རྣམ་པར་གཡོ་བ་དེ་ཉིད་ཀྱིས་རྒྱལ་བའི་མདོ་སྔགས་ཀྱི་གསུང་རབ་མཐའ་དག་གི་དགོངས་པའི་དོན་ཤིང་རྟ་ཆེན་པོ་རྣམས་ཀྱིས་ཚུལ་ཇི་ལྟར་ཕྱེ་བ་རྣམས་སོ་སོར་མ་འདྲེས་པར་ལུང་དང་རིགས་པ་དྲི་མ་མེད་པའི་སྒོ་ནས་རང་གིས་ངེས་ཤིང་གཞན་དག་ལ་འདོམས་པར་མཛད་པས་ཐུབ་པའི་བསྟན་པ་རིན་པོ་ཆེ་ཡོངས་སུ་རྫོགས་པའི་བཀའ་དྲིན་གྱིས་ནོར་འཛིན་གྱི་ཁྱོན་མ་ལུས་པར་ཁྱབ་པར་མཛད་དོ།། རྗེ་ཐམས་ཅད་མཁྱེན་པ་འདི་ལ་སློབ་མ་ཡང་མཁས་གྲུབ་ཀྱི་སྐྱེས་བུ་ནམ་མཁའི་དབྱིངས་སུ་སྐར་ཚོགས་བཀྲ་བ་ལྟ་བུ་བསམ་གྱིས་མི་ཁྱབ་པ་ཞིག་བྱོན་ཞིང་གསེར་མདོག་ཅོད་པན་འཆང་བའི་རིང་ལུགས་རྫོགས་ལྡན་གྱི་དཔལ་ལས་ཀྱང་ལྷག་པའི་འདབ་བརྒྱའི་བཞིན་རས་མངོན་པར་བཞད་པ་འདི་ལགས་སོ།། 
	དེ་ལྟར་གངས་རིའི་ལྗོངས་ཀྱི་རིས་མེད་ཀྱི་བསྟན་འཛིན་རྣམས་ཀྱི་མཛད་པ་ཟླ་དང་བྲལ་བའི་སྒོ་ནས་རྒྱལ་བསྟན་རིན་པོ་ཆེ་དར་རྒྱས་སུ་མཛད་པ་ཡོངས་སུ་གྲགས་པ་ལྟར་འདིར་མདོ་ཙམ་བརྗོད་པ་ལས། ཁྱད་པར་མཐའ་བྲལ་དབུ་མའི་ལམ་གྱི་རིགས་ཚུལ་སེང་གེའི་ང་རོ་ཆེན་པོ་ཡོངས་སུ་སྒྲོག་པར་མཛད་པས་དུས་ཀྱི་མཐར་ཡང་རྒྱལ་བའི་བསྟན་པ་སྐྱོན་དང་བྲལ་བས་ནོར་འཛིན་གྱི་ཁྱོན་མ་ལུས་པ་ཡོངས་སུ་འགེངས་པར་བྱེད་པ་པོ་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་དཔལ་བཟང་བོ་ཞེས་གྲགས་སྙན་འཆི་མེད་གཡས་འཁྱིལ་དུང་གི་སྒྲ་དབྱངས་འོག་མིན་གྱི་བར་དུ་ཁྱབ་པ་དེ་ཉིད་ཀྱི་བཞེད་དགོངས་ཇི་ལྟ་བ་བཞིན་དུ་གངས་ཅན་མཁས་གྲུབ་ཡོངས་ཀྱི་གཙུག་རྒྱན། དཔལ་འཁོར་ལོ་སྡོམ་པ་ངུར་སྨྲིག་གར་གྱི་རྣམ་རོལ་འཇམ་མགོན་བླ་མ་ཏཱ་ར་ནཱ་ཐ་སྟེ་གསང་བདག་སྒྲོལ་བའི་མགོན་པོ། མཚན་གཞན་ཀུན་དགའ་སྙིང་བོ་བཀྲ་ཤིས་རྒྱལ་མཚན་དཔལ་བཟང་བོ་གང་ཉིད་ཀྱིས་ལུང་རིགས་ཡང་དག་གི་ལམ་ནས་ལེགས་པར་གསལ་བར་བྱས་པའི་ངེས་དོན་སྙིང་བོའི་བསྟན་པ་ནི། གོང་དུ་བཤད་པ་ལྟར་འཕགས་ཡུལ་དུ་ཀླུ་སྒྲུབ་དང་ཁྱད་པར་རྒྱལ་བ་མ་ཕམ་པ་ཐོགས་མེད་སྐུ་མཆེད། ཕྱོགས་གླང་ཆོས་གྲགས་སོགས་པཎ་གྲུབ་གངྒའི་རྡུལ་དང་མཉམ་པ་ལྟ་བུས་དར་རྒྱས་སུ་མཛད་ཅིང། ཁྱད་པར་གངས་རིའི་ལྗོངས་སུ་དར་ཚུལ་ནི། རྗེ་བཙུན་བྱམས་པ། ཐོགས་མེད་སྐུ་མཆེད། དེ་ནས་རིམ་པར་བརྒྱུད་དེ་གངྒ་མཻ་དྲིའི་ཞབས་དང། ཨ་ཝ་དྷུ་ཏི་བ་ཆེན་པོ་དགའ་བ་གྲགས་པའི་དཔལ་དང། ཁ་ཆེ་འབྱུང་གནས་ཞི་བའི་ཞབས་དང། བྲམ་ཟེ་སཛྫ་ན་ཞེས་བྱ་བའི་བར་གྱི་དམ་པ་དེ་དག་གིས་ངེས་དོན་དབུ་མའི་ལུགས་སྲོལ་བཟུང་ནས་འཕགས་ཡུལ་དུ་སྤེལ་ཞིང། དེ་ནས་བོད་དུ་ཡང་གཟི་ལོ་ཙཱ་བ་དགའ་བའི་རྡོ་རྗེ་ནས་རིམ་པར་བཙན་རིགས་ཁ་བོ་ཆེ་དྲི་མེད་ཤེས་རབ། ལ་སྟོད་པ་དར་མ་བརྩོན་འགྲུས། དོལ་བ་གཉན་ཡེ་ཤེས་འབྱུང་གནས། འཇང་སྟོན་སྐུ་མཆེད་ཟུང་སྟེ་བྱང་ཆུབ་སྐྱབས་དང་གཞོན་ནུ་བྱང་ཆུབ། སྐྱོ་སྟོན་པ་སྨོན་ལམ་ཚུལ་ཁྲིམས། རིགས་པའི་རལ་གྲི། སྐྱི་སྟོན་འཇམ་དབྱངས། ཀུན་མཁྱེན་དོལ་པོ་སངས་རྒྱས་ཀྱི་བར་དུ་བརྒྱུད་པ་བར་མ་ཆད་ཅིང་བརྒྱུད་ཚུལ་གཞན་གྱི་སྒོ་ནས་ཀྱང་ཕར་ཕྱིན་ཐེག་པའི་ངེས་དོན་དབུ་མ་ཆེན་པོའི་རིང་ལུགས་འཕགས་བོད་དུ་ཇི་ལྟར་བྱུང་ཚུལ་མང་ངོ།། 

       ལྔ་པ་ནི། ཁྱད་པར་རྟོན་པ་བཞི་ལྡན་ཀུན་མཁྱེན་རྗེ། །རྩོད་དུས་རྡོ་རྗེ་འཆང་དངོས་སྒྲོལ་བའི་མགོན། །རིགས་ལྡན་གཉིས་པའི་བཀའ་བརྒྱུད་ཕུལ་དུ་བྱུང། ། ལུགས་སྲོལ་དེ་དག་ཐམས་ཅད་ལས་ཁྱད་པར་དུ་འཕགས་པ་རྔ་བོ་ཆེའི་མདོ་སོགས་ནས་ཐུབ་མཚན་འཆང་བའི་དགེ་སློང་དུ་ལུང་བསྟན་པ་རིགས་ལྡན་སྤྲུལ་པའི་སྐུ་དོལ་པོ་པ་ཆེན་པོ་རྒྱལ་བའི་གསུང་རབ་ལ་མཐར་ཐུག་རྟོན་པ་རིམ་པ་བཞི་དང་ལྡན་པ་ཀུན་མཁྱེན་ཆོས་ཀྱི་རྗེ་ཤེས་རབ་རྒྱལ་མཚན་དཔལ་བཟང་པོ་དང་། རྩོད་པའི་དུས་ཀྱི་མཐར་གྲུབ་ཆེན་སྤྱོད་འཆང་དབང་པོ་བསམ་བཞིན་སྐྱེ་བ་བཞེས་པ། གསང་བ་ཟབ་མོའི་གནས་ལ་རྡོ་རྗེ་འཆང་གཉིས་པའི་གོ་འཕང་བརྙེས་པ་རྗེ་བཙུན་སྒྲོལ་བའི་མགོན་པོས་ཤིང་རྟའི་ལམ་སྲོལ་ཕྱེས་པ་དག་ནི་རིགས་ལྡན་གཉིས་པའི་བཀའ་བརྒྱུད་དེ་གཞན་ལ་ཕུལ་དུ་བྱུང་ཞིང་། སྒྲུབ་བརྒྱུད་འདིའི་བཀའ་ཆེན་བབས་པ་ཡིན་ནོ།། 
ཟུར་བཀོལ།
(ཤོག་གྲངས་༦༨༨ནས་༦༩༣བར་གསལ།) 
 
བླ་བརྒྱུད་རྣམ་ཐར།
 
 
    ༡ ཆོས་རྒྱལ་བདུན། ཆོས་རྒྱལ་ཟླ་བ་བཟང་པོ་དང་། ལྷ་དབང་། གཟི་བརྗིད་ཅན། ཟླ་བས་བྱིན། ལྷ་ཡི་དབང་ཕྱུག སྣ་ཚོགས་གཟུགས། ལྷ་ཡི་དབང་ལྡན་བཅས་སོ།།
	༢ འཇམ་དཔལ་གྲགས་པ། (ཕྱི་ལོའི་སྔོན་གྱི་༡༧༧) བྱང་དག་པའི་ཞིང་ས་ཤམྦྷ་ལའི་རིགས་ལྡན་གྱི་དང་པོ། ཤིང་སྤྲེལ་ལོར་སེང་ཁྲིར་མངའ་གསོལ་ནས་དུས་འཁོར་རྩ་རྒྱུད་བསྟན། མཐར་ཤིང་བྱི་ལོར་རྩ་རྒྱུད་ལས་དངོས་སུ་ལུང་བསྟན་པ་ལྟར་རྒྱུད་ཀྱི་རྒྱལ་པོ་དེ་ཉིད་བསྡུས་ནས་གཞུང་ཚད་ཚིགས་བཅད་ཤོ་ལོ་ཀ་ཆིག་སྟོང་སུམ་ཅུ་དང་། ལེའུ་ལྔ་པའི་བདག་ཉིད་དུ་མཛད་ནས་ཞི་བར་གཟིམས་པའོ།།
	༣ དུས་ཞབས་པ་ཆེན་པོ། སློབ་དཔོན་འདིའི་མཚན་ལ་ཙི་ལུ་པ་ཆུང་བར་གྲགས་ལ་འཇམ་པའི་རྡོ་རྗེར་འབོད་པ་ནི། རྒྱ་གར་གྱི་ཡུལ་དབུས་ཀྱི་རྒྱལ་རིགས་ལས་སྐུ་འཁྲུངས། ཡོན་ཏན་རིག་པའི་གནས་ལྔ་ལ་མཁས་པ། རྗེ་བཙུན་འཇམ་པའི་དཔལ་གྱི་སྤྲུལ་པར་གྲགས་ཤིང་། སྤྲུལ་པའི་རིགས་ལྡན་གྱིས་བྱིན་གྱིས་བརླབས་པའི་མཐུས་གྲུབ་པ་བརྙེས་ཏེ་ཀ་ལཱ་པར་དངོས་སུ་ཕེབས་ཏེ་དབང་རྒྱུད་མན་ངག་རྫོགས་པར་མནོས། འདི་ཙི་ལུ་པའི་སློབ་མ་པིཎྜོ་ཨ་ཙརྱ་སྟེ་སློབ་དཔོན་བསོད་སྙོམས་པ་ལས་དུས་འཁོར་གསན་པར་གྲགས། ཕྱིས་དུས་འཁོར་རྩལ་དུ་བཏོན་ཏེ་འཆད་ཉན་མཛད་པས་ནཱ་རོ་པ། རཏྣ་ཀ་ར་གུབྟ་སོགས་སློབ་མ་མང་དུ་བྱོན་པ་ལས། ཨ་བ་དྷུ་ཏི་པ། ཤྲཱི་བྷ་དྲ་བྷོ་དྷི། ནཱ་ལེནྡྲ་པ་གསུམ་ལ་དུས་ཞབས་པ་ཆུང་བ་ཞེས་སོ་སོར་གྲགས་སོ།།
    ༤ གྱི་ཇོ་ལོ་ཙཱ་བ། མཚན་ལ་ཟླ་བའི་འོད་ཟེར་ཞེས་པ་འདི་ནི་བོད་ཡུལ་འདིར་ཐོག་མར་དུས་འཁོར་སྣང་བར་བྱེད་པོ་སྟེ། དུས་ཞབས་པ་ཆུང་བ་ཤྲཱི་བྷ་དྲ་སྤྱན་དྲངས་ནས་རྒྱུད་འགྲེལ་མན་ངག་དང་བཅས་པ་བསྒྱུར། སློབ་མ་ཁྲོམ་ལོ་ཙཱ་བ་པདྨ་འོད་ཟེར་སོགས་བུ་ཆེན་བཞིར་གྲགས་པ་བྱུང། ཁྲོམ་ལོ་ནས་བརྒྱུད་པ་ལ་གྱི་ཇོའི་ལུགས་སུ་གྲགས་སོ།།
	༥ རྭ་ཆོས་རབ། མེས་པོ་རྭ་ལོ་ཙཱ་བ་རྡོ་རྗེ་གྲགས་ལ་མངའ་བའི་ཆོས་རྣམས་ལ་ཤིན་ཏུ་མཁས་པར་གྱུར་ལ་རྒྱུད་སྡེའི་མཁྱེན་པའང་ཆེ། དུས་ཞབས་པ་ཆུང་བ་ནཱ་ལེནྡྲ་པའི་སློབ་མ་མཉྫུ་ཀིརྟི། དེའི་སློབ་མ་བལ་པོ་ས་མནྟ་ཤྲཱི་བོད་དུ་སྤྱན་དྲངས་ནས་དུས་ཀྱི་འཁོར་ལོའི་རྒྱུད། འགྲེལ་བ་དྲི་མ་མེད་པའི་འོད་དང་བཅས་པ་ལེགས་པར་བསྒྱུར་ཅིང་གསན། དུས་ཀྱི་འཁོར་ལོའི་ཆ་ལག་མང་པོའང་བསྒྱུར། པཎྜི་ཏ་འབུལ་བས་མཉེས་པར་མཛད་ནས་བལ་བོའི་བར་དུ་བསྐྱལ། པཎྜི་ཏ་ཡང་ཐུགས་མཉེས་ནས་འབུམ་ཕྲག་གསུམ་པའི་དབུ་ཞྭ་གནང་། དབུས་ཕྱོགས་སུ་ཕེབས་ནས་ཁམས་དབུས་མང་པོའི་དོན་མཛད། དེས་དུས་ཀྱི་འཁོར་ལོའི་གཙོས་པའི་ཆོས་རྣམས་རྭ་ཡེ་ཤེས་སེང་གེ་ལ་གནང་བའོ།། ཞེས་འདི་ལྟར་བཀོད་པ་ནི་དེབ་སྔོན་ལ་བརྟེན་པའོ།།
	༦ མན་ལུང་པ། (༡༢༣༩) རབ་བྱུང་བཞི་པའི་ས་མོ་ཕག་ལོར་སྐུ་འཁྲུངས། བསྟན་རྩིས་ཀུན་བཏུས་ལྟར་ན་ཤིང་ཕོ་བྱི་བའི་ལོ་(ཕྱི་ལོ་༡༢༦༤)དང་དེབ་སྔོན་ལས་ལྕགས་ཕོ་བྱི་བའི་ལོ་(ཕྱི་ལོ་༡༣༠༠)ལ་རྡོ་རྗེ་གདན་དུ་བྱང་ཆུབ་ཆེན་པོའི་དྲུང་དུ་ཉི་མ་རེ་ལ་འབྲས་ཉག་པ་རེ་དང་། ཆུ་ཐིགས་པ་རེ་ལས་མི་གསོལ་བའི་དམ་བཅའ་མཛད་ནས་ལུང་བསྟན་བསྒྲུབས་པས། ཞག་བཅུ་གཉིས་ན་གནས་པོས་མགོ་ལ་ཆུ་བླུགས་པ་ཚོར་བ་ཙམ་བྱུང་། བཅོ་བརྒྱད་པའི་ཚེ་བྱང་ཆུབ་ཆེན་པོའི་ཞལ་ནས་པོ་ཏ་ལའི་རི་བོར་སོང་ཞེས་གསུངས་ཏེ་ལྷོ་ཕྱོགས་སུ་བྱོན། དཔལ་འབྲས་སྤུངས་ཀྱི་མཆོད་རྟེན་དུ་བཞུགས་སྐབས། ཞབས་ལ་སེང་ལྡེང་གི་ཚེར་མ་ཟུག་པས་ཁྲག་མང་དུ་འཛག དེ་སོས་པ་ན་མཆོག་ཏུ་མི་འགྱུར་བའི་བདེ་བ་ཡང་དག་པར་བརྙེས། མཐར་པོ་ཏ་ལར་གཤེགས་སོ།།
	༧ རྗེ་ཀུན་སྤངས་པ་ཆེན་པོ། (༡༢༤༣-༡༣༡༣) མཚན་ཐུགས་རྗེ་བརྩོན་འགྲུས་ཞེས་བྱ་བ་ནི། ལ་སྟོད་བྱང་གི་དང་བ་ཕྱར་སྤང་སྒང་དུ་རབ་བྱུང་བཞི་པའི་ཆུ་མོ་ཡོས་ལ་སྐུ་འཁྲུངས། གཞོན་པའི་དུས་སུ་སྡེ་སྣོད་མང་པོ་ལ་མཁས་པར་སྦྱངས། རྐྱང་འདུར་གྱི་ཆོས་གྲྭར་གྲྭ་པ་མང་དུ་བསྐྱངས། རྩོད་པ་ཡང་ཤིན་ཏུ་བཟང་བར་གྲགས། ཀུན་མཁྱེན་ཆོས་སྐུ་འོད་ཟེར་བ་ལས་དུས་འཁོར་གྱི་བཤད་པ་རྫོགས་པར་གསན། མན་ངག་ལུས་ནས་བསྒོམས་པའི་ཚེ་ཏིང་ངེ་འཛིན་མང་པོའི་སྒོ་ཕྱེ། རྗེས་སུ་འཆད་ཉན་གྱི་སྤྲོས་པ་དོར་ནས་གཅིག་ཏུ་སྒོམ་པ་ལ་གཞོལ་བས་ཀུན་སྤངས་པར་གྲགས། བོད་ན་སྦྱོར་དྲུག་མི་འདྲ་བ་ཡོད་ཟེར་ཚད་ལ་ཡང་གསན་པ་མཛད། བྱང་གི་རི་བརྒྱུད་རྣམས་ལ་འདུག་ས་སྤོ་ཞིང་བསྒོམས་པའི་ཚེ་ཐུགས་དམ་གྱི་སྟོབས་ཀྱིས་མི་མ་ཡིན་མང་པོ་དབང་དུ་འདུས། ཇོ་ནང་དུ་ཕེབས་ཏེ་དགོན་པ་ཕྱག་བཏབ་མཛད། བཤད་པ་དང་གདམས་པའི་སློབ་མ་མང་དུ་བསྐྱངས། དེ་དག་ལས་བྱང་སེམས་རྒྱལ་བ་ཡེ་ཤེས་སོགས་ཀུན་སྤངས་བུ་བཞིར་གྲགས་པ་བྱུང་། མཐར་རབ་བྱུང་ལྔ་པའི་ཆུ་གླང་ལོར་དགོངས་པ་རེ་ཞིག་རྫོགས་པའོ།།
	༨ ཀུན་སྤངས་བུ་བཞི། ལ་སྟོད་དབང་རྒྱལ། བྱང་སེམས་རྒྱལ་བ་ཡེ་ཤེས། མུན་མེ་བྲག་ཁ་བ། སྲོན་པ་ཀུན་རྒྱལ་བཅས་སོ།།
	༩ རྗེ་བཙུན་སྒྲོལ་བའི་མགོན་པོ། (༡༥༧༥-༡༦༣༥) ཇོ་ནང་རྗེ་བཙུན་ཀུན་དགའ་སྙིང་པོའམ་ཡོངས་གྲགས་སུ་རྗེ་ཏཱ་ར་ནཱ་ཐ་མཆོག་ནི། ཡབ་རྭ་ལོའི་གདུང་རྒྱུད་རྣམ་རྒྱལ་ཕུན་ཚོགས་དང་། ཡུམ་རྡོ་རྗེ་བུ་དགའ་གཉིས་ཀྱི་སྲས་སུ་རབ་བྱུང་བཅུ་པའི་ཤིང་ཕག་ལོའི་ཧོར་ཟླ་དྲུག་པའི་ཚེས་བརྒྱད་ལ་ཆོས་འཁོར་སྡིངས་སུ་སྐུ་བལྟམས། འཁྲུངས་མ་ཐག་མེས་པོས་པདྨ་སྲི་གཅོད་རྡོ་རྗེ་ཞེས་སུ་མཚན་གསོལ། དགུང་ལོ་བཞི་ལོན་སྐབས་སྡེ་བ་སྣ་དཀར་རྩེ་བས་སྐུལ་མ་དང་འབྲེལ་མཁན་ལུང་རིགས་རྒྱ་མཚོས་གདན་དྲངས། བླ་མ་ཀུན་དགའ་གྲོལ་མཆོག་གི་ཡང་སྲིད་དུ་མངའ་གསོལ་ཏེ་ཆོས་ལུང་བྱང་རྩེར་ཁྲི་སྟོན་མཛད། ཡི་གེ་འབྲི་ཀློག་རྣམས་ཆེད་དུ་ཡོངས་འཛིན་མ་བསྟེན་པར་རང་སྟོབས་ཀྱིས་མཁྱེན། དགུང་ལོ་བརྒྱད་བཞེས་སྐབས་སྟག་ལུང་པ་ཀུན་དགའ་རྒྱལ་མཚན་ལས་རབ་ཏུ་བྱུང་། མཚན་ཀུན་དགའ་སྙིང་པོ་བཀྲ་ཤིས་རྒྱལ་མཚན་ཞེས་གསོལ། སྤྲུལ་པའི་བཤེས་གཉེན་རྒྱ་གར་ཛྭ་ལ་ནཱ་ཐ་མཆོག་གིས། ཏཱ་ར་ནཱ་ཐ་ཞེས་སུ་མཚན་བསྩལ་བའི་གཟིགས་སྣང་བྱུང་། མཁས་མཆོག་བྱམས་པ་ལྷུན་གྲུབ་བླ་མར་བསྟེན་ནས་མདོ་སྔགས་ཀྱི་གཞུང་དུ་མ་གསན། རྡོ་རྗེ་རིང་པོ་ཆེན་པོ་ལས་ལམ་འབྲས་གཙོ་བོར་གྱུར་བའི་ས་སྐྱའི་ཆོས་སྐོར་མང་པོའི་དབང་དང་གདམས་པ་གསན། རྗེ་བྲག་སྙོད་ཆོས་སྐུ་ལྷ་དབང་གྲགས་པ་ལས་ཕྱག་ཆེན་སོགས་ཀྱི་མན་ངག་གསན། མཁན་ལུང་རིགས་རྒྱ་མཚོའི་དྲུང་ནས་དཔལ་དུས་ཀྱི་འཁོར་ལོའི་དབང་ཁྲིད་མན་ངག་དང་བཅས་པ་སྦྱོར་བ་ཡན་ལག་དྲུག་པའི་བྱིན་རླབས་དོན་བརྒྱུད་བཅས་གསན། མཁས་སྒྲུབ་སངས་རྒྱས་ཡེ་ཤེས་དང་། ཡེ་ཤེས་དབང་པོ་སོགས་ལས་ས་སྐྱ་དང་། ཇོ་ནང་། ཤངས་པ། ཞ་ལུ། འབྲུག་པ། ཀཾ་ཚང། སྟག་ལུང་སོགས་ཀྱི་ཆོས་སྐོར་དུ་མའི་དབང་ཁྲིད་མན་དག་དང་བཅས་པ་གསན། དགུང་ལོ་ཉི་ཤུ་བཞེས་པ་ན། མཁན་པོ་འདུལ་འཛིན་ཀུན་དགའ་རྒྱལ་མཚན་སོགས་མཁན་སློབ་གྲངས་ཚང་བའི་དབུས་སུ་བསྙེན་པར་རྫོགས། རྒྱ་གར་གྲུབ་ཆེན་སངས་རྒྱས་སྦས་པའི་མགོན་པོ་ལས་རྒྱུད་སྡེའི་དབང་དང་བསྐྱེད་རྫོགས་མཐའ་ཡས་པ་གསན་ཏེ། སྔགས་བླ་མེད་ཀྱི་གཞུང་ལ་བོད་འདིར་སྔོན་མེད་ཀྱི་བློ་སྐྱེད་ལྔ་བརྒྱ་ཙམ་བྱུང་བར་རྗེ་རང་ཉིད་ཀྱིས་གསུངས་ཤིང་། རྒྱ་གར་གྱི་སློབ་དཔོན་སུ་ནི་རྦཱ་ཎ་ཤྲཱི་དང། པུརྞ་བཛྲ་སོགས་ལས་ཟབ་ཆོས་མང་པོ་དང་། སྒྲ་སོགས་ཕྱི་ནང་གི་རིག་གནས་མཐའ་ཡས་ལ་གསན་བསམ་མཛད་དེ་མཁས་པའི་རྩེར་སོན་ཅིང་། མདོ་སྔགས་ཟུང་གི་ཉམས་ལེན་གནད་དུ་སྦྱངས་པས་ས་ལམ་གྱི་ཡོན་ཏན་མངོན་དུ་བརྙེས་ཏེ་གྲུབ་པའི་དབང་ཕྱུག་ཏུ་གྱུར། དགུང་ལོ་ཉེར་གཅིག་སྐབས་ཇོ་ནང་རི་ཁྲོད་དུ་གདན་ས་མཛད། ཇོ་ནང་དུས་ཁྲིད་ཆེན་མོ་བཙུགས་ཏེ་ཆོས་ཁྲིད་རྒྱས་པར་གནང་། དགུང་གྲངས་ཉེར་དྲུག་བཞེས་སྐབས། རྭ་སྒྲེང་སོགས་སུ་ཕེབས་ཏེ་རྒྱ་དཔེ་གཟིགས་པ་ན་གཤིན་རྗེ་དགྲ་ནག་གི་རྒྱུད་སྐད་གཉིས་ཀྱིས་སྨྲ་བའི་སྤོབས་པ་ཆེ་ཞིང་ཤུགས་མྱུར་བས་ཀུན་གྱིས་ངོ་མཚར་ཏེ་བསྔགས་བརྗོད་མཛད། དགུང་ལོ་ཞེ་གཅིག་པར་གཙང་སྡེ་སྲིད་ཕུན་ཚོགས་རྣམ་རྒྱལ་གྱིས་ཆོས་གཞི་དང་ལྷ་འབངས་སོགས་ཕུལ་བའི་རྟེན་འབྲེལ་ལ་བརྟེན་ནས་རྟག་བརྟན་དམ་ཆོས་གླིང་ངེས་དོན་དགའ་བའི་ཚལ་ཞེས་བྱ་བའི་གནས་གཞི་གསར་བཞེངས་མཛད་པ་སོགས་བཤད་སྒྲུབ་ལས་གསུམ་གྱིས་བསྟན་པ་ལ་ཕྱག་བཞེས་འགྲན་ཟླ་དང་བྲལ་བར་མཛད། མཐར་དགུང་གྲངས་རེ་གཅིག་བཞེས་པ་རབ་བྱུང་བཅུ་གཅིག་པའི་ཤིང་ཕག་ལོའི་ཧོར་ཟླ་གསུམ་པའི་ཚེས་ཉེར་བརྒྱད་ལ་སྐུ་ཚེའི་འདུ་བྱེད་བཏང་ནས་སྨན་པའི་རྒྱལ་པོའི་ཞིང་དུ་གཤེགས་སོ།། རྗེ་འདི་ཉིད་ཀྱི་འཕྲིན་ལས་སྐྱོང་བའི་སློབ་མའི་གཙོ་བོ་སྤྲུལ་སྐུ་སངས་རྒྱས་རྒྱ་མཚོ་དང་། མཁས་དབང་ཡེ་ཤེས་རྒྱ་མཚོ། མཁན་ཆེན་རིན་ཆེན་རྒྱ་མཚོ། མཁས་གྲུབ་བློ་གྲོས་རྣམ་རྒྱལ་སོགས་ཇོ་ནང་པའི་བསྟན་འཛིན་གྱི་སྐྱེས་བུ་རྣམས་དང། གཙང་སྡེ་སྲིད་ཕུན་ཚོགས་རྣམ་རྒྱལ་ཡབ་སྲས་དང་། བྱང་བདག་བཀྲ་ཤིས་སྟོབས་རྒྱལ་སོགས་བསྟན་པ་སྟོབས་ཀྱིས་འདེགས་པའི་ས་སྐྱོང་སྦྱིན་བདག་ཀྱང་མང་དུ་བྱུང་། 
	རྗེ་བཙུན་མཆོག་གིས་ལྗགས་རྩོམ་གནང་བའི་སྐོར་ལ། སྟོན་པའི་མཛད་བརྒྱ་དང། རྒྱ་གར་ཆོས་འབྱུང་སོགས་པཎ་གྲུབ་མང་པོའི་རྣམ་ཐར་སྐོར་དང་། ཤེར་སྙིང་། བཟང་སྤྱོད་སོགས་དང་། དུས་འཁོར། བདེ་མཆོག་གསང་འདུས་བསྐྱེད་རྫོགས་ཀྱི་རྣམ་བཤད་སོགས་མདོ་སྔགས་ཀྱི་གཞུང་འགྲེལ་སྐོར་དང་། ཁྱད་པར་ཐེག་མཆོག་རྒྱས་པའི་དབུ་མ་སོགས་གཞན་སྟོང་གི་ལྟ་གྲུབ་སྐོར་དང་། རྒྱུད་སྡེའི་ཆོ་ག་དུ་མ་དང། བསྟོད་ཚོགས་དང་སྨོན་ལམ་སོགས་ཡོངས་བསྡོམས་གླེགས་བམ་བཞི་བཅུ་ལྷག་མཛད་དེ་མདོ་སྔགས་སྤྱི་དང་། ཁྱད་པར་ངེས་དོན་དབུ་མ་ཆེན་མོ་ཇོ་ནང་པའི་རིང་ལུགས་ཚང་ལ་མ་ནོར་པར་གསལ་བར་བྱས། སྦྱོར་དྲུག་ཉམས་ལེན་གྱི་རྒྱུན་སྤེལ་ཏེ་སྒྲུབ་བརྒྱུད་བསྟན་པའི་རྒྱལ་མཚན་བསྒྲེངས་པར་མཛད་དོ།།
གངས་ཅན་མཁས་གྲུབ་རིམ་བྱོན་མིང་མཛོད།
 
 
ཀོ་ཞུལ་གྲགས་པ་འབྱུང་གནས། རྒྱལ་བ་བློ་བཟང་མཁས་གྲུབ།
 (ཀན་སུའུ་མི་རིགས་དཔེ་སྐྲུན་ཁང།) 
 
 
ཀུན་སྤངས་ཐུགས་རྗེ་བརྩོན་འགྲུས་སོགས།
 
(ཤོག་གྲངས་༥༢བར་གསལ།)
 
 
     ཁོང་ནི་རབ་བྱུང་བཞི་པའི་ཆུ་མོ་ཡོས་ལོ་སྟེ་ཕྱི་ལོ་༡༢༤༣ལོར་སྐུ་འཁྲུངས། རབ་བྱུང་ལྔ་པའི་ཆུ་མོ་གླང་ལོ་སྟེ་ཕྱི་ལོ་༡༣༡༣ལོར་སྐུ་གཤེགས། ཁོང་གིས་ཀུན་མཁྱེན་ཆོས་སྐུ་འོད་ཟེར་རྩ་བའི་བླ་མར་བསྟེན་ནས་ཡུ་མོ་མི་བསྐྱོད་རྡོ་རྗེའི་སློབ་བརྒྱུད་རྗེས་སུ་བཟུང་སྟེ་མདོ་སྔགས་རིག་གནས་དང་བཅས་པར་སློབ་གཉེར་ལེགས་པར་མཛད་དེ་གཞན་དྲིང་མི་འཇོག་པའི་མཁས་པ་ཆེན་པོར་གྱུར། དེ་ནས་ཁོང་གིས་ད་ལྟ་བོད་རང་སྐྱོང་ལྗོངས་ཀྱི་གཙང་གི་ལྷ་རྩེ་རྫོང་ཁོངས་ཇོ་མོ་ནང་དུ་དགོན་པ་གསར་འདེབས་མཛད། ཁོང་གི་སློབ་མ་གྲགས་ཆེ་བ་ནི་བྱང་སེམས་རྒྱལ་བ་ཡེ་ཤེས་དང། མཁས་བཙུན་ཡོན་ཏན་རྒྱ་མཚོ་བཅས་སོ།། ཁོང་གི་གསུང་རྩོམ་ནི་སྦྱོར་དྲུག་ཡིག་ཆ་བཅས་བཞུགས་སོ།།
བྱང་སེམས་རྒྱལ་བ་ཡེ་ཤེས།
 (ཤོག་གྲངས་༡༡༡༦བར་གསལ།)
     ཁོང་ནི་རབ་བྱུང་བཞི་པའི་མེ་མོ་སྦྲུལ་ལོ་སྟེ་ཕྱི་ལོ་༡༢༥༧ལོར་སྐུ་འཁྲུངས། རབ་བྱུང་ལྔ་པའི་ལྕགས་ཕོ་སྤྲེལ་ལོ་སྟེ་ཕྱི་ལོ་༡༣༢༠ལོར་སྐུ་གཤེགས། ཁོང་གིས་སྤྱིར་ཡོངས་སུ་གྲགས་པའི་དགེ་བའི་བཤེས་གཉེན་མང་པོའི་ཞབས་ལ་གཏུགས་ཤིང་མདོ་རྒྱུད་བསྟན་བཅོས་ཐམས་ཅད་ལ་མཁས་པར་བསླབས། དུས་ཕྱིས་སུ་ཇོ་མོ་ནང་དུ་ཕེབས་ནས་ཆོས་རྗེ་ཀུན་སྤངས་ཐུགས་རྗེ་བརྩོན་འགྲུས་དང་མཇལ་ཞིང་གཞུང་གདམས་ངག་ཐམས་ཅད་གསན་ཏེ་ཉམས་སུ་རྫོགས་པར་བཞེས། དགུང་ལོ་ལྔ་བཅུ་རྩ་བདུན་པ་རབ་བྱུང་ལྔ་པའི་ཆུ་མོ་གླང་ལོ་སྟེ་ཕྱི་ལོ་༡༣༡༣ལོར་ཇོ་ནང་གི་གདན་སར་ཕེབས་ཏེ་དགེ་འདུན་མང་པོའི་ཚོགས་པ་བསྐྱངས་ཤིང་འཆད་ཉན་གྱི་མཛད་སྒོ་ཤིན་ཏུ་དར་བར་མཛད། བླ་མ་ཀུན་དགའ་བསོད་ནམས་ལ་སོགས་པའི་དགེ་བའི་བཤེས་གཉེན་མང་པོ་དང། དཔོན་ཆེན་བྱང་ཆུབ་རྡོ་རྗེ་དང་དཔོན་ཆེན་ཡོན་ཏན་བཙུན་པ་ལ་སོགས་པའི་ཆེན་པོ་རྣམས་ཀྱིས་ཀྱང་ཞབས་ལ་གཏུགས་ཤིང་བཀུར་སྟི་ཆེན་པོར་མཛད། ལོ་ངོ་བརྒྱད་ཀྱི་རིང་དུ་གདན་སར་བཞུགས་ཏེ་དགོན་པའི་མངའ་ཐང་ཤིན་ཏུ་དར་བར་མཛད་ཅིང་དགུང་ལོ་དྲུག་ཅུ་རྩ་བཞི་པར་དགོངས་པ་ཆོས་དབྱིངས་སུ་གཤེགས་སོ།། ཁོང་ནི་ཇོ་ནང་དགོན་པའི་གདན་རབས་གཉིས་པ་ཡིན། 
མཁས་བཙུན་ཡོན་ཏན་རྒྱ་མཚོ།
(ཤོག་གྲངས་༢༣༢བར་གསལ།) 

	དེའི་བུ་ཆེན་མཁས་པ་ནམ་མཁའ་འོད་ཟེར་ནི། འཁྲུངས་ཡུལ་དང་བཞུགས་ས་ཁང་གསར་ཡིན། རྟེན་དགེ་བསྙེན་དཀར་པོ། ཆོས་དབུ་ཚད། ཕར་ཕྱིན། མངོན་པ། ས་སྡེ། སེམས་འགྲེལ་སྐོར་གསུམ། གསང་འདུས་འཕགས་སྐོར་སོགས་ལ་མཁས། རྡོ་རྗེ་ཕག་མོ་དང། རྡོ་རྗེ་དབྱངས་ཅན་མའི་ཞལ་གཟིགས། འོད་ཟེར་ཕྲེང་བ་སོགས་བསྟན་བཅོས་ཀྱང་མང་དུ་མཛད་དོ།།
	སྲས་མཆོག་ཆོས་ཀྱི་དབང་ཕྱུག་ལ་སྲས་ལྕམ་སྲིང་གསུམ་བྱོན་པ་ལས། འགྲོ་དོན་ཅན་གཉིས་ཏེ། ལྕམ་ལྷ་རྗེ་ཇོ་འབུམནི། ཨིནྡྲ་བོ་དྷིའི་ལྕམ་ལཀྵཾ་ཀ་རིའི་སྤྲུལ་པའི་སྐུ་ཡིན་པར་གྲགས་ཤིང། མཁྱེན་པ་ཆེ་བས་དུས་ཀྱི་འཁོར་ལོའི་རྒྱུད་འགྲེལ་ཡོངས་རྫོགས་ཐུགས་ལ་བཞུགས། གཞོན་ནུའི་དུས་ནས་སྤྱོད་པ་ངེས་མེད་ཅིག་ཡོད་པ། དར་བབ་ཀྱི་དུས་ཡུམ་གྱིས་བསྐུལ་ཏེ་གཤིན་རྗེ་གཤེད་ཕྱག་རྒྱ་ཟིལ་གནོན་བསྒྲུབས་པས་ཞལ་གཟིགས། ཚེ་བདག་དང་ལྷ་ཆེན་དཔལ་འབར་བྲན་དུ་འཁོལ། སྲོག་མཐུ། ཆོ་འཕྲུལ་སེར་བ་སོགས་ཞག་དུས་ཐེབས་པ་ཁོ་ན་བྱུང་སྟེ། དྲག་སྔགས་ཀྱི་མཐུ་ཤིན་ཏུ་ཆེ། དགུང་ལོ་སོ་དྲུག་པ་ལ་སྙུང་གཞི་དྲག་པོ་བྱུང་བས་ཐུགས་བསྐུལ་ཏེ། གནས་ལུགས་མ་རྟོགས་ན་ཅིས་ཀྱང་དགོས་པ་མེད་པ་མཁྱེན། ཡབ་ལ་གསན་པའི་སྦྱོར་བ་ཡན་ལག་དྲུག་བསྒོམས་པས་ཞག་གཅིག་ལ་རྟགས་བཅུ་རྫོགས། བདུན་ལ་རླུང་དབུ་མར་ཐིམ། གྲུབ་ཐོབ་ཆེན་མོར་གྱུར་ཏེ། དབེན་པར་ཟླ་ཕྱེད་ཙམ། ཟླ་རེ་ཙམ་མི་ཟས་ཡེ་མ་གསོལ་ཡང་ཉམས་སྟོབས་ཆེས་བཟང་བ་དང། སྲིན་པོ་རིའི་བྲག་གི་སྐྱིབས་མིས་མི་ཐར་ས་རྣམས་སུ་བསྒོམས། ནད་ཡམས་ལ་བདེན་སྟོབས་བརྗོད་པ་ཙམ་གྱིས་ཆད་པ་དང། ནད་པ་ལ་ཕྱག་གིས་རེག་པ་ཙམ་གྱིས་ནད་ལས་གྲོལ་བ་སོགས་རྟགས་མངོན་གྱུར་མངའོ།། ཞེས་རྗེ་བཙུན་ཏཱ་ར་ནཱ་ཐའི་བཞེད་པ་ཡིན་ལ། མཁས་གྲུབ་ཐམས་ཅད་མཁྱེན་པའི་ཊིཀ་ཆེན་དེ་ཉིད་སྣང་བའི་འབྲོ་ལུགས་བླ་མ་བརྒྱུད་པའི་རྣམ་ཐར་ལྟར་ན། ཡུ་མོ་པ་མི་བསྐྱོད་རྡོ་རྗེ་དགུང་ལོ་བརྒྱད་ཅུར་བཞུགས། དགུང་ལོ་ལྔ་བཅུ་ལོན་སྐབས་སྲས་མོ་མ་ཅིག་སྤྲུལ་སྐུ་ཇོ་འབུམ་འཁྲུངས། རྗེས་སུ་སྲས་ཆོས་ཀྱི་དབང་ཕྱུག་འཁྲུངས་པར་གསུངས་སོ།།
	རྗེ་བཙུན་གྱི་བཞེད་ཚུལ་ལྟར་ན། དེ་ཉིད་ཀྱི་མིང་བོར་གྱུར་བ་གྲུབ་ཐོབ་སེ་མོ་ཆེ་པ་ནམ་མཁའ་རྒྱལ་མཚན་ཡིན་ཏེ། དང་པོ་སྤྱན་རབ་རིབ། སྙན་མི་གསང། ལྗགས་ཀྱང་མི་བདེ་བ་ཞིག་བྱུང་བས། རེ་ཆེན་པོ་མེད་ཀྱང་སྦྱོར་བ་ཡན་ལག་དྲུག་བསྒོམས་པས་མཁྱེན་རབ་ནང་ནས་བརྡོལ་ཏེ། མཁས་པ་ནམ་མཁའ་འོད་ཟེར་གྱི་དྲུང་དུ་དུས་འཁོར་གྱི་རྒྱུད་འགྲེལ་སྦྱངས་པས་མཁས་པར་མཁྱེན། སྤྲུལ་སྐུ་ཇོ་འབུམ་ལ་དབང་མདོར་བསྟན་དང། དཀའ་འགྲེལ་པདྨ་ཅན་གསན། བླ་མ་གཞན་ལ་བདེ་མཆོག ཀྱཻ་རྡོར། ནཱ་རོ་ཆོས་དྲུག་སོགས་ཀྱང་གསན། ལྕམ་ཇོ་འབུམ་འདས་ནས་ཕྱིས་ལོ་མཆོད་ཀྱི་དུས་སུ་ཞག་བཅོ་ལྔ་ཏིང་ངེ་འཛིན་ཐུན་གཅིག་ལ་སོང། དེ་རྗེས་སྔོན་གྱི་སྐྱེ་བ་ཐམས་ཅད་དྲན། ཕྱིས་སྐྱེ་བ་རེ་ལ་ས་རེ་བསྒྲོད་ནས་སྐྱེ་བ་བཅུ་བཞི་ནས་སངས་རྒྱ་བའི་གནས་ཚུལ་ཐམས་ཅད་གཟིགས། དེས་མཚོན་དེ་ལྐོག་གྱུར་མཁྱེན་པ་མཐའ་ཡས། གྲུབ་ཐོབ་ཀྱི་མཚན་གྲགས་ཤིན་ཏུ་ཆེ། རྟེན་དགེ་སློང་ཡིན། སྐུ་ཚེའི་སྨད་ལ་གཙང་འོ་ལུང་སེ་མོ་ཆེའི་དགོན་པ་བཏབ་སྟེ། དེར་ཤས་ཆེར་བཞུགས།
	ཆོས་རྗེ་འཇམ་དབྱངས་གསར་མ་ནི། མཚན་ཤེས་རབ་འོད་ཟེར། འཁྲུངས་ཡུལ་ཉང་སྟོད། སྔགས་རྙིང་མ་པའི་རྒྱུད་དུ་འཁྲུངས། གཞོན་ནུ་ནས་རབ་ཏུ་བྱུང་སྟེ་མཚན་ཉིད་ཀྱི་གྲྭ་མང་པོར་བྱོན། ཁྱད་པར་གསང་ཕུར་གཉལ་ཞུགས་ཀྱི་སློབ་མའི་གཙོ་བོར་གྱུར། བར་སྐབས་སུ་སྙུང་མཛེ་བྱུང། ལོ་ཕྱེད་དང་གཉིས་ཕྱག་ན་རྡོ་རྗེའི་སྒོམ་བཟླས་མཛད་པས་བསྙུང་བ་དྭངས། འཇམ་དབྱངས་ཞལ་གཟིགས་ལུང་བསྟན་ཞུས་པས། གྲུབ་ཐོབ་སེ་མོ་ཆེ་དང་ལས་འབྲེལ་ཡོད་པར་ལུང་བསྟན་ཏེ། འུ་ཡུག་ལ་མཇལ་དུ་ཕེབས་པའི་ལམ་དུ་ལྷ་འདྲེའི་ཆོ་འཕྲུལ་མི་བཟད་པ་བྱུང་ཡང་མཉམ་པ་ཉིད་ཀྱི་ངང་དུ་བཞག དངོས་གྲུབ་སྟེར་བའི་ཡི་དམ་དང། །གནོད་པར་བྱེད་པའི་འདྲེ་གདོན་གཉིས། །མི་བདག་ལ་རོ་མཉམ་ཁྱད་པར་མེད། །ཅེས་སོགས་ཀྱིས་མགུར་བཞེངས། སེ་མོ་ཆེ་པ་ལ་དུས་འཁོར་གྱི་དབང་གསན་ཚེ། བླ་མ་དུས་འཁོར་དངོས་སུ་གཟིགས། བསྒོམས་པས་ཉམས་རྟོགས་མཐར་ཕྱིན། རྐྱང་འདུར་གྱི་འཆད་ཉན་ཀྱང་མཛད། རྒྱ་ནག་རི་བོ་རྩེ་ལྔར་སྒྲུབ་པ་མཛད་ན་འཇའ་ལུས་རྡོ་རྗེའི་སྐུ་བརྙེས་རྒྱུ་ཡིན་པས། དེ་ལྟར་བཞེད་པ་ལ་སློབ་མ་རྣམས་ཀྱིས་བཤོལ་བཏབ་སྟེ། མ་ཐོན་པས་བཤད་སྒྲུབ་སྤེལ་བའི་ངང་ལ་བཞུགས་སོ།།

	བྱང་སེམས་ཆེན་པོ་རྒྱལ་བ་ཡེ་ཤེས་ནི། འཁྲུངས་ཡུལ་མདོ་ཁམས། ཆུང་ངུའི་དུས་སུ་ཀརྨ་པཀྵིའི་གྲྭ་བ་ཡིན། རྗེ་པཀྵི་དེ་སྐུ་འཁོར་ཐམས་ཅད་ལ་བཀའ་དྲག་ཏུ་བཀྱོན་པ་ཞིག་ཡོད་པས་ཤིན་དུ་འཇིགས་པ་ཞིག་ཡོད་པ་ལ། ཤིང་ཁུར་ཞིག་བསྣམས་ནས་བྱོན་པས། ནགས་གསེབ་གཅིག་ཏུ་བླ་མ་སྐུ་རྐྱང་བྱོན་པ་དང་ཐུག་གིས་མཇལ། སྐྲག་སྟེ་བྲོས་པས། བླ་མ་ན་རེ། ད་ལྟ་བླ་མ་ལ་བྲོས་ན་བར་དོར་ཡང་འབྲོས། ཚུར་ཤོག་གསུངས། དེ་ནས་འཇིགས་པ་སངས། ལོ་མང་དུ་བསྟེན། ཁོང་ལ་མངའ་བའི་གདམས་ངག་ཐམས་ཅད་གསན་ཅིང་བསྒོམས། འོན་ཀྱང་དེ་སྐབས་ཉམས་མྱོང་རྩལ་ཆེ་བ་ཙམ་མ་བྱུང། དེ་ནས་བླ་མ་དམ་པའི་ཞལ་ནས། རི་ཁྲོད་ངེས་མེད་འགྲིམས། ཆོས་ལ་ཕྱོགས་རིས་མ་བྱེད། བླ་མ་བཟང་པོ་གཅིག་དང་མཇལ་བར་འདུག་གི་གསུངས་པས་དེ་བཞིན་དུ་མཛད། ཤར་བ་འཇམ་དབྱངས་ཆེན་པོའི་སྐུ་གཞོགས་སུ་ཡུན་རིང་བཞུགས། མདོ་སྔགས་ཀྱི་ཆོས་མང་དུ་གསན། ཆོས་རྗེ་ཀུན་སྤངས་ཆེན་པོ་དང་མཇལ་ནས་ཤིན་ཏུ་དད་པ་ཐོབ། རྣལ་འབྱོར་ཡན་ལག་དྲུག་པ་གསན་པས་ཉམས་རྟོགས་མཐར་ཕྱིན། གཞུང་གདམས་ངག་ཐམས་ཅད་བུམ་པ་གང་བྱོས་གནང། གནས་ངེས་མེད་དུ་ཕེབས་པར་བཞེད་པ་ལ། འཇམ་དབྱངས་ཆེན་པོའི་བཀའ་མ་ཆོག་སྟེ། བདེ་ཆེན་གྱི་དགོན་པ་བཏབ། སྒྲུབ་པའི་ངང་ནས་ཆོས་ཀྱང་མང་དུ་གསུངས། ཐུགས་རྗེ་ཆེན་པོའི་རང་བཞིན་དུ་བཞུགས་པས། བྱང་སེམས་ཆེན་པོའི་མཚན་ཐོགས། ཀུན་སྤངས་ཆེན་པོས་བཀའ་གནང་བར་བརྟེན་ཇོ་ནང་གི་གདན་སར་ཕེབས། དགོན་གཉིས་ཀ་རུ་སྒྲུབ་གྲྭ་རྒྱ་ཆེར་བསྐྱངས། ཞབས་ལ་གཏུགས་ཚད་གནས་ལུགས་ཀྱི་རང་ཞལ་ཤེས་པ་ཁོ་ན་བྱུང། མཐར་ཕུག་མོ་ཆོས་རྫོང་གི་རི་ཁྲོད་དུ་སྐུ་གཤེགས།
	མཁས་བཙུན་ཆེན་པོ་ཡོན་ཏན་རྒྱ་མཚོ་ནི། བྱང་སེམས་ཆེན་པོ་དེ་ཉིད་ཀྱི་མཆེད་གྲོགས་དང། སློབ་མ། རྒྱལ་ཚབ་གསུམ་ཀ་ཡིན། མདོག་གི་མཁར་རྙིང་དུ་སྔགས་རྙིང་མའི་རྒྱུད་དུ་འཁྲུངས། གྲྭ་ས་མང་དུ་བསྟེན་པ་ལས། གཙོ་བོ་མདར་དུ་སྦྱངས་པ་མཛད། གསང་སྔགས་ཕྱོགས་ཀྱི་བླ་མ་མང་དུ་བསྟེན། ཁྱད་པར་དུ་ཤར་བ་འཇམ་དབྱངས་ཆེན་པོའི་བུ་ཆེན་དང། ཟུར་ཆོས་པའི་གཙོ་བོ་ཡིན། ཁོང་པའི་བཀའ་ནན་གྱིས་ཐུགས་བློས་མི་ལོངས་བཞིན་དུ་རྒྱ་ནག་ཏུ་ཡང་ཕེབས་དགོས་བྱུང། ཆོས་རྗེ་ཡབ་སྲས་གཉིས་དང་སྔར་ནས་དཔོན་སློབ་ཏུ་གྱུར་བ་ཡིན་ཅིང། དེ་སྐབས་ཇོ་ནང་དུ་ཕེབས། ཀུན་སྤངས་ཆེན་པོ་ལ་ཟབ་ལམ་གྱི་ཁྲིད་གསན། མཚན་མོའི་རྣལ་འབྱོར་ཞག་གཅིག་ལ་རྫོགས་པར་མཐར་ཕྱིན། ཉིན་མོའི་རྣལ་འབྱོར་གྱི་སྐབས་འཕར་གཡོའི་ཉམས་ཆེར་བྱུང་སྟེ། མདའ་རྒྱང་ཙམ་དང། རྡོ་རྒྱང་ཙམ་དུ་འཕར་བའི་འཕར་གཡོས་ཇོ་ནང་གི་རི་ཀླུང་མེད་པར་བྱོན་པ་ཞག་བདུན་གྱི་བར་དུ་བྱུང། དེ་སངས་ནས་མཉམ་ཉིད་ཆེན་པོ་གཅིག་གི་ངང་དུ་གྱུར། མངོན་མཁྱེན་ཐོགས་མེད་དུ་མངའ། ཆོས་ལ་འདི་མ་གསན་པ་དང་འདི་མི་མཁྱེན་མེད་པ་ཙམ་ཡིན། སྐུ་བཙུན་པ་རབ་ཀྱི་མཐར་ཐུག་པས། ཚུལ་ཁྲིམས་ཀྱི་དྲི་བསུང་རྒྱ་ཆེར་འཕྲོ་བ་ཞིག་སྟེ། དང་པོ་ཀུན་སྤངས་ཆོས་རྗེ་བླ་མར་བསྟེན་ཚུལ་རྒྱུད་ནས་བཤད་པ་ལྟར་བསྟེན། དེ་རྗེས་བྱང་སེམས་ཆེན་པོ་གདན་སར་ཕེབས་པ་ལ་ཡང། ཀུན་སྤངས་ཆེན་པོ་དང་ཁྱད་མེད་དུ་བསྟེན། བྱང་སེམས་ཆེན་པོ་སྐུ་འདས་ནས་ཇོ་ནང་གི་གདན་སར་ཕེབས། སྒྲུབ་བརྒྱུད་ཀྱི་བསྟན་པ་རྒྱ་ཆེར་བསྐྱངས་ཏེ། ལོ་བདུན་ཙམ་ནས་ཀུན་མཁྱེན་ཆེན་པོ་གདན་སར་བསྐོས། དེ་རྗེས་ལོ་གཉིས་ཙམ་ནས་སྐུ་འདས་སོ།།
	ཀུན་སྤངས་ཆེན་པོ་ཞང་ཐུགས་རྗེ་བརྩོན་འགྲུས། མ་ཅིག་ནགས་སྨན་རྒྱལ་མོའི་གནས་རིའི་ནང་ལོགས་རི་ཁྲོད་མཁའ་སྤྱོད་བདེ་ལྡན་དུ་བཞུགས་པ་ནས་ཇོ་ནང་ཀུན་སྤངས་པ་ཆེན་པོ་ཞེས་པའི་མཚན་ཆགས། བྱང་སེམས་རྒྱལ་བ་ཡེ་ཤེས་དང། མཁས་བཙུན་ཡོན་ཏན་རྒྱ་མཚོ་རྣམ་གཉིས་ཀྱིས་རིམ་བཞིན། ཀུན་སྤངས་ཆེན་པོའི་གདན་ས་བསྐྱངས་པས་ཇོ་ནང་པའི་མཚན་ཙམ་ཐོགས་ན་ཡང། ཇོ་ནང་པ་ཞེས་པའི་གྲུབ་མཐའ་འདིའི་གཞི་ལམ་འབྲས་གསུམ་གྱི་རྣམ་བཞག་སྤྱི་དང། ཁྱད་པར་གཞན་སྟོང་གི་གྲུབ་མཐའ་ཁྱབ་བརྡལ་དུ་སྤེལ་བ་པོ་ཆོས་རྗེ་ཀུན་མཁྱེན་ཆེན་པོ་དུས་གསུམ་སངས་རྒྱས་ནི། འཁྲུངས་ཡུལ་མངའ་རིས་དོལ་པོ་བན་ཚང་བ། རུས་སྔགས་རྙིང་མ་ཡིན། ཡུལ་དུ་བླ་མ་སྐྱི་སྟེངས་པ་སོགས་བླ་མ་མང་དུ་བསྟེན། ཆོས་ཀྱང་རྙིང་མ་དང། དབུ་མ་རིགས་ཚོགས་སོགས་དང། རིག་གནས་བཟོ་གནས་ཕྲ་མོ་མང་པོ་ཆུང་ངུའི་དུས་ནས་ཚེགས་མེད་དུ་མཁྱེན། དགུང་ལོ་བཅུ་བདུན་པ་ལ་སྐྱི་སྟོན་འཇམ་དབྱངས་གྲགས་པ་རྒྱལ་མཚན་གློ་བོ་སྟོད་དུ་ཕེབས་པ་དང་མཇལ། ཕྲེང་བ་སྐོར་གསུམ་སོགས་ཀྱི་ལག་ལེན་དང་ཆོས་ཀྱང་མང་དུ་གསན། དེ་རྗེས་མར་ཕེབས་པ་དང་ཡང་མཇལ་ནས་གསང་སྔགས་ཀྱི་ཆོས་མང་པོ་དང་། ཚད་མ་བསྡུས་པ་མཁྱེན་པར་མཛད། དེ་རྗེས་སྐྱི་སྟོན་འཇམ་དབྱངས་ཀྱི་དྲུང་དུ་བྲོས་ནས་ཕེབས། ལམ་སྐབས་སུ་འོ་བརྒྱལ་བ་མང་དུ་བྱུང་ཡང་ཐུགས་ཀྱི་བརྟན་པ་མ་ཞུམ། དེ་ནས་ས་སྐྱར་སྐྱི་སྟོན་འཇམ་དབྱངས་ཀྱི་དྲུང་དུ་ཕར་ཚད་མངོན་པ་གསུམ་དུས་གཅིག་ཏུ་བསླབ་པས། གྲོགས་རྣམས་ཀྱིས་གཅིག་ལ་དྲིལ་བ་འཐད་ཟེར་ཡང་མ་ཉན་པར། གསུམ་པོའི་སྟེང་དུ་སྔགས་ཆོས་འགའ་ཡང་བསྣན། ལོ་ཕྱེད་དང་གཉིས་ནས་གཞུང་བཞི་ཆར་འགྲེལ་བ་དང་བཅས་པའི་ཚིག་དོན་མཐའ་དག་ཐུགས་སུ་ཆུད་ནས་རྟ་ནག་ཏུ་ཕེབས། སློབ་དཔོན་རིན་ཡེའི་དྲུང་དུ་ཟླ་བ་གསུམ་ཙམ་བཞུགས། རྡེའུའི་བཅུད་ལེན་སོགས་ཁ་ཟས་རྒྱུན་གཅོད་ཀྱི་གདམས་ངག་སྤྱོད་བཞིན་དུ། བྱམས་ཆོས་ལྔའི་བཤད་པ་ཚར་གཅིག་གསན། དེ་རྗེས་བཤད་གསར་མཛད། བཀའ་རྒྱས་འབྲིང་བསྡུས་གསུམ་སོགས་ཤེར་ཕྱིན་གྱི་མདོ་རྣམས་ཡུད་ཙམ་གསན་པས་ཐམས་ཅད་ཐུགས་སུ་ཆུད། དབུས་གཙང་གི་སྡེ་ཕལ་ཆེར་དུ་གྲྭ་སྐོར་ལ་ཕེབས། མཁྱེན་རབ་ཀྱི་རྩལ་དང། རིག་པའི་རྣམ་འགྱུར་བཟང་ཞིང། ཤེར་ཕྱིན་འབུམ་པ་སོགས་མདོ་སྡེ་དུ་མའི་ཚོགས་མཐའ་དག་ཐུགས་ལ་བྱང་བར་བཞུགས་པ་དང། གཞུང་ཆེ་ཆུང་གང་ལ་ཡང་ཐོགས་པ་མེད་པར་མཁྱེན་པ་རྒྱས་པས། ཐམས་ཅད་ཀྱིས་ཀུན་མཁྱེན་རང་དུ་འདུག་ཅེས་བསྔགས་པས། ཀུན་མཁྱེན་གྱི་མཚན་དེ་དུས་ནས་ཀྱང་ཐོགས། སྤྱིར་མདོ་སྔགས་ཀྱི་ཆོས་གསན་པའི་བླ་མ་སུམ་ཅུ་ལྷག་ཅིག་མངའ། མཆོག་ཏུ་གྱུར་བ་སྐྱི་སྟོན་འཇམ་པའི་དབྱངས་ལ། མདོ་སྔགས་ཀྱི་གཞུང་ཆེ་ཆུང་དཔག་ཏུ་མེད་པ་དང། དབང་བསྐུར་རང་ཡང་ཟུར་བཀའ་བདུན་ཅུ་ཙམ་གསན། དཔལ་དུས་ཀྱི་འཁོར་ལོའི་ཕྱོགས་ལ་ཡང། དང་པོ་བླ་མ་འདིའི་དྲུང་དུ་དབང་རྒྱུད་མན་ངག་ཐམས་ཅད་ལ་ཤིན་ཏུ་མཁས་པར་མཛད་པ་ཡིན། འཆད་ཉན་ཟུར་ཆོས་པ་ཡང་ལོ་ཤས་མཛད། ཆོས་ལུང་ཚོགས་པའི་མཁན་ཆེན་བྱང་སེམས་བསོད་ནམས་གྲགས་པ་ལ་བསྙེན་རྫོགས་ཞུས་ཤིང་། འདུལ་བ་མདོ་རྩ་གཞུང་འགྲེལ་དང་བཅས་པ་མ་ལུས་པ་གསན་ཅིང་མཁྱེན་ནས། སྐུ་བཙུན་པའི་མཐར་ཐུག་པར་བཞུགས། བར་སྐབས་དེར་ཡུལ་དུ་ཕེབས་ཏེ་ལོ་གཅིག་བཞུགས། སླར་ས་སྐྱར་ཕེབས། དགུང་ལོ་སུམ་ཅུ་པ་ལ་ཇོ་ནང་དུ་དོན་གཅོད་གཅིག་ལ་ཕེབས་པས། སྒྲུབ་ཚུགས་ལ་ཐུགས་དད་སོང། དེ་ནས་ལྷ་ས་དང། མཚུར་ཕུ་སོགས་སུ་ཕེབས། ཆོས་རྗེ་རང་བྱུང་བ་དང་ཆོས་ཀྱི་གསུང་གླེང་མང་དུ་མཛད། རང་བྱུང་བས། ཁྱེད་ལ་ལྟ་གྲུབ་དང་ཆོས་སྐད་ད་ལྟའི་འདི་བས་ཆེས་བཟང་བ་ཞིག་མྱུར་དུ་འོང། ཞེས་ལུང་བསྟན། དགུང་ལོ་སོ་གཅིག་པ་ལ་ཇོ་ནང་དུ་ཕེབས། མཁས་བཙུན་ཆེན་པོ་ལ་སྤྱིར་དབང་དང་གདམས་པ་མང་དུ་གསན། སྦྱོར་དྲུག་ལ་ཉམས་ཁྲིད་མཛད། དམིགས་པ་ཞུ་བའི་སྐབས་མ་གཏོགས་སུ་དང་ཡང་མི་འཕྲད་པར་མཁའ་སྤྱོད་བདེ་ལྡན་དུ་བཞུགས། སོར་བསམ་གྱི་ཉམས་རྟོགས་མཐར་ཕྱིན་པས། བླ་མས་མགྱོགས་ཁྲིད་བྱ་གསུངས་པ་ལ། ག་ལེར་སྐྱོང་བར་ཞུས་ཏེ་སྒོམ་པར་མཛད་པས་སྲོག་རྩོལ་མཐར་ཕྱིན་པའི་རྟགས་རྒྱུད་ནས་བཤད་པ་བཞིན་མངའ། དེ་ནས་ལྷ་སར་སྨོན་ལམ་མཛད་ཅིང། ཡེར་བར་ཐོག་གཅིག་ཐུགས་དམ་ལ་བཞུགས། ཡང་ཡར་ཕེབས་ཏེ་བླ་མ་ཀུན་སྤངས་ཆོས་གྲགས་པ་ལ་འགྲེལ་ཆེན་ཚར་གཅིག་གསང་ནས་གསུངས། མཁས་བཙུན་ཆེན་པོའི་གསུང་གནང་བས། དགེ་བཤེས་ལྔ་བཅུ་ཙམ་ལ་རྒྱུད་འགྲེལ་གྱི་བཤད་པ་རྒྱས་པ་ཚར་གཅིག་གསུངས། དེ་ནས་བླ་མའི་བཀའ་ནན་ཆེན་པོས་གདན་སར་ཕེབས། མཁས་བཙུན་ཆེན་པོ་ཤིན་ཏུ་དགྱེས་ནས། ལོ་གཉིས་སུ་ཉེ་བ་ཞིག་ལ་ཉིན་མཚན་མེད་པར་དབང་ལུང་ཁྲིད་བཤད་སོགས་བླ་མ་ཉིད་ལ་མངའ་བའི་ཆོས་ཐམས་ཅད་བསྩལ། སྤྱིར་སྐྱི་སྟོན་འཇམ་དབྱངས་དང་། མཁས་བཙུན་ཆེན་པོ་ལ་ཆོས་གསན་པ་ནི་མཐའ་ཡས་ཏེ་མིང་ཙམ་འཛིན་པའང་དཀའོ།། ཀུན་མཁྱེན་ཆོས་ཀྱི་རྒྱལ་བོས་མདོ་སྔགས་ཀྱི་གཞུང་མང་པོར་ཐོས་བསམ་སྒོམ་གསུམ་དང། འཆད་སྤེལ་གྱི་སྒོ་ནས་བསྟན་པ་བསྐྱངས་ཚུལ་ལ་སོམས་དང། ཇོ་ནང་པར་ཁས་འཆེ་བ་འགའ་ཞིག་གིས། གཞུང་ལུགས་ལ་སྦྱངས་ན་སེམས་ངོ་སྐྱོང་ཚུལ་མེད་ཅེས་དང། སྦྱོར་དྲུག་ཉམས་ལེན་པ་དཔེ་ཆར་ལྟ་མི་རུང་ཟེར་བ་ནི། བསྟན་པ་ལ་གནོད་པའི་ཐན་སྐད་ཡིན་པས་རྣ་བ་དགབ་པར་གྱིས་ཤིག།

བོད་ཀྱི་ནང་བསྟན་ཆོས་བརྒྱུད་ལྔའི་བྱུང་བ་མདོ་ཙམ་བརྗོད་པ་སྐལ་བཟང་མིག་འབྱེད།
 
 
ཚངས་དབྱངས་རྒྱ་མཚོ། 
(སྐབས་དྲུག་པའི་ཇོ་ནང་རྡོར་གདན་སྨོན་ལམ་དུས་དེབ་ཀྱི་ཤོག་གྲངས་༢༩ནས་༣༢བར་གསལ།)
 
 
ཇོ་ནང་པ།
 
 
	སྦྱོར་དྲུག་པའམ་དེང་སང་དཔལ་རྒྱལ་བ་ཇོ་ནང་པ་ཞེས་ཡོངས་སུ་གྲགས་པ་ནི། ཐོག་མར་གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས་དུས་འཁོར་རྒྱུད་འགྲེལ་བསྒྱུར་བ་ནས་བཟུང་རྗེ་ཀུན་སྤངས་པ་ཆེན་པོའི་བར་དུ་བརྒྱུད་པ་རྣམས་ལ་སྦྱོར་དྲུག་པ་ཞེས་པའི་མཚན་སྙན་གྱི་རྔ་གསང་ལྡིར། དེའི་རྗེས་སུ་ཀུན་སྤངས་པ་ཆེན་པོས་ཇོ་མོ་ནང་དུ་དགོན་པ་བཏབ་སྟེ་གདན་ས་མཛད་པས་ཇོ་ནང་པ་ཞེས་གྲགས་པ་ཡིན་ནོ།། འདི་ཉིད་ཀྱི་བྱུང་བ་བཤད་པ་ལ། མདོ་ཕྱོགས་ནས་བརྒྱུད་ཚུལ་དང༌། སྔགས་ཕྱོགས་ནས་བརྒྱུད་ཚུལ་གཉིས་ལས། 
	དང་པོ་བདག་ཅག་གི་སྟོན་པ་ཡང་དག་པར་རྫོགས་པའི་སངས་རྒྱས་དེ་ཉིད་ཀྱིས་གདུལ་བྱ་རྣམས་ཀྱི་ཁམས་དང་དབང་པོའི་སྤྱོད་ཡུལ་ལ་དགོངས་ནས་བཀའ་འཁོར་ལོ་གསུམ་ལེགས་པར་བསྐོར་བ་ལས། བཀའ་ཐ་མའི་རྗེས་འབྲང་ངེས་དོན་མཐར་ཐུག་གི་དབུ་མ་གཞན་སྟོང་ཆེན་པོའི་བརྒྱུད་རིམ་ནི། སྟོན་པ་ཡང་དག་པར་རྫོགས་པའི་སངས་རྒྱས་དེ་ཉིད་དང༌། རྗེ་བཙུན་བྱམས་པ་མགོན་པོ། དཔལ་མགོན་འཕགས་པ་ཀླུ་སྒྲུབ། འཕགས་པ་ཐོགས་མེད་སྐུ་མཆེད་སོགས་ནས་རིམ་བཞིན་གྲུབ་ཆེན་ཤ་བ་རི། མཻ་ཏྲི་བ་ཆེན་པོ། དགའ་བ་གྲགས་པ། ཁ་ཆེ་བ་འབྱུང་གནས་ཞི་བའི་ཞབས། བྲམ་ཟེ་སཛྫ་ན་རྣམས་ཀྱིས་རྒྱ་གར་འཕགས་པའི་ཡུལ་དུ་ངེས་དོན་མཐར་ཐུག་གི་དབུ་མ་གཞན་སྟོང་ཤིན་དུ་གསལ་བར་མཛད་ཅིང༌། གངས་རིའི་ལྗོངས་སུ་ལོ་པཎ་དུ་མས་གཞུང་རྣམས་བསྒྱུར་ཀྱང༌། གྲུབ་མཐའ་གཙང་མར་འཛིན་པ་གཟི་ལོ་ཙཱ་བ་དགའ་བའི་རྡོ་རྗེ། བཙན་རིགས་ཁ་བོ་ཆེ་དྲི་མེད་ཤེས་རབ། ལ་སྟོད་པ་དར་མ་བརྩོན་འགྲུས། དོལ་པ་གཉན་ཡེ་ཤེས་འབྱུང་གནས། འཇང་སྟོན་སྐུ་མཆེད་བྱང་ཆུབ་སྐྱབས་དང༌། གཞོན་ནུ་བྱང་ཆུབ། སྐྱོ་སྟོན་པ་སྨོན་ལམ་ཚུལ་ཁྲིམས། བཅོམ་ལྡན་རིག་པའི་རལ་གྲི། སྐྱི་སྟོན་འཇམ་དབྱངས་བཅས་བྱམས་ཆོས་སྒོམ་ལུགས་པ་རྣམས་ཡིན་ཞིང༌། ཁྱད་པར་དུ་ངེས་དོན་མཐར་ཐུག་གི་དབུ་མ་གཞན་སྟོང་ཆེན་པོའི་ཤིང་རྟའི་སྲོལ་རྒྱ་ཆེར་འབྱེད་མཁན་ཁམས་གསུམ་ཆོས་ཀྱི་རྒྱལ་པོ་ཀུན་མཁྱེན་དོལ་པོའི་བར་དུ་ངེས་དོན་དབུ་མའི་བརྒྱུད་རིམ་བར་མ་ཆད་པར་གསལ་བར་བཞུགས་པའོ།།
	གཉིས་པ་སྔགས་ཕྱོགས་ནས་བརྒྱུད་ཚུལ་ནི། མཉམ་མེད་ཟས་གཙང་སྲས་པོ་མངོན་པར་སངས་རྒྱས་པའི་ཕྱི་ལོ་ནག་པའི་ཉ་ལ། དཔལ་ལྡན་འབྲས་དཀར་སྤུངས་པའི་མཆོད་རྟེན་ཆེན་པོར། དཔལ་ལྡན་རྒྱུ་སྐར་གྱི་དཀྱིལ་འཁོར་ཆེན་པོ་མངོན་པར་སྤྲུལ་ཏེ། འཁོར་སངས་རྒྱས་བྱང་སེམས་དཔའ་བོ་མཁའ་འགྲོ་དཔག་ཏུ་མེད་པ་དང༌། ལྷ་ཀླུ་གནོད་སྦྱིན་འབྱུང་པོའི་ཚོགས། གཞན་ཡང་ཆུ་བོ་སཱི་ཏིའི་བྱང་ཕྱོགས་གྲོང་བྱེ་བ་ཕྲག་དགུ་བཅུ་རྩ་དྲུག་གི་མིའི་འགྲོ་བ་སྐལ་ལྡན་དཔག་ཏུ་མེད་པ་འདུས་པའི་དབུས་སུ། དཔལ་དུས་ཀྱི་འཁོར་ལོའི་རྒྱུད་མཐའ་དག་གསུངས་ནས་དཔལ་ཕྱག་ན་རྡོ་རྗེ་ལ་གཏད། རེ་ཞིག་ཤམྦྷ་ལ་ལས་མིའི་འཇིག་རྟེན་གཞན་དུ་མ་དར། ཤམྦྷ་ལར་རྒྱལ་བོ་ཟླ་བ་བཟང་པོས་རྒྱུད་མཐའ་དག་གླེགས་བམ་ལ་བྲིས། སྐྱེ་བོའི་ཚོགས་ལ་སྔགས་ཀྱི་ཐེག་པ་རྒྱ་ཆེར་གསུངས་པས་མང་པོ་ཞིག་མཆོག་གི་དངོས་གྲུབ་ཐོབ། དེ་ནས་ཆོས་རྒྱལ་ཆེན་པོ་བདུན་དང༌། རིགས་ལྡན་འཇམ་དཔལ་གྲགས་པ་སོགས་ནས་རིགས་ལྡན་རྒྱལ་དཀའི་བར་དུ་བྱང་ཤམྦྷ་ལར་དར་བར་མཛད་དོ།། རིགས་ལྡན་རྒྱལ་དཀའི་དུས་སུ་འཕགས་ཡུལ་དུ་དར་བ་ཡིན་ཏེ། དེ་ཡང་གྲུབ་ཆེན་དུས་ཞབས་པ་ཆེན་པོ་རྫུ་འཕྲུལ་གྱིས་ཤམྦྷ་ལར་བྱོན་ནས་རིགས་ལྡན་རྒྱལ་དཀའ་དངོས་དང་མཇལ། དུས་འཁོར་སོགས་རྒྱུད་སྡེ་མང་པོ་ཞིག་ལས། འགའ་ཞིག་ཐུགས་ལ་བཟུང༌། འགའ་ཞིག་གླེགས་བམ་སྤྱན་དྲངས་ཏེ་འཕགས་ཡུལ་དུ་བྱོན། སྒོམ་པ་གཙོ་བོར་མཛད་ནས་མཐར་འཇའ་ལུས་སུ་གཤེགས། དེའི་སློབ་མ་ཤྲཱི་བྷ་དྲ་དང༌། ཤྲཱི་བྷ་དྲའི་སློབ་མ་ནཱ་ལེན་གཉིས་ཀྱིས་ཆོས་འདིས་ས་སྟེང་ཐམས་ཅད་ཁྱབ་པར་མཛད། 
	བོད་དུ་དར་ཚུལ་ནི། གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས་རབ་བྱུང་དང་པོ་མེ་མོ་ཡོས་ཀྱི་ལོ་སྟེ། ཕྱི་ལོ་༡༠༢༧ལོར་དུས་འཁོར་རྒྱུད་འགྲེལ་བོད་དུ་བསྒྱུར་ཏེ་དབང་བཤད་མན་ངག་གི་སྲོལ་བཏོད་པ་ནས་བཟུང༌། དེང་སང་དཔལ་རྒྱལ་བ་ཇོ་ནང་པ་ཞེས་གྲགས་པ་འདི་ཉིད་ཀྱི་ཆོས་བརྒྱུད་དབུ་བརྙེས། དེའི་རྗེས་སུ་ནཱ་ལེན་པའི་དངོས་སློབ་ཁ་ཆེ་པཎ་ཆེན་ཟླ་བ་མགོན་པོ་བོད་དུ་ལན་གསུམ་བྱོན། དུས་འཁོར་གྱི་དབང་རྫོགས་པར་བསྐུར། འབྲོ་ཤེས་རབ་གྲགས་ཀྱིས་ལོ་ཙཱ་བྱས་ནས་དུས་འཁོར་གྱི་རྒྱུད་དང༌། བྱང་ཆུབ་སེམས་འགྲེལ་སྐོར་གསུམ་སོགས་ཆོས་མང་དུ་གསུངས། དེ་ནས་རིམ་བཞིན་བླ་མ་ལྷ་རྗེ་སྒོམ་པ། བླ་མ་སྒྲོ་སྟོན་གནམ་བརྩེགས། གྲུབ་ཆེན་ཡུ་མོ་མི་བསྐྱོད་རྡོ་རྗེ། སྲས་མཆོག་དྷརྨེ་ཤྭ་ར། མཁས་པ་ནམ་མཁའ་འོད་ཟེར། ལྕམ་མ་ཅིག་སྤྲུལ་སྐུ་ཇོ་འབུམ། སེ་མོ་ཆེ་པ་ནམ་མཁའ་རྒྱལ་མཚན། འཇམ་གསར་བ་ཤེས་རབ་འོད་ཟེར། ཀུན་མཁྱེན་ཆོས་སྐུ་འོད་ཟེར(༡༢༡༤-༡༢༩༢)སོགས་གྲུབ་ཆེན་རིག་འཛིན་རྣམས་ཀྱིས་སྤེལ་བ་ལ་སྦྱོར་དྲུག་པ་ཞེས་པའི་མཚན་ཆགས། རབ་བྱུང་བཞི་པའི་༡༢༤༣ལོར་ཞང་ཀུན་སྤངས་ཐུགས་རྗེ་བརྩོན་འགྲུས་སྐུ་འཁྲུངས། ཀུན་མཁྱེན་ཆོས་སྐུ་འོད་ཟེར་སོགས་བླ་མ་མང་པོ་བསྟེན་ནས་དཔལ་དུས་ཀྱི་འཁོར་ལོའི་སྦྱོར་བ་ཡན་ལག་དྲུག་པའི་རྒྱུད་བཤད་མན་ངག་ལྷད་མེད་པ་རིགས་མི་འདྲ་བ་བཅུ་བདུན་ལྷག་གསན་ཞིང༌། གདམས་པ་སོ་སོའི་ཉམས་མྱོང་སྐུ་ཉམས་སུ་བསྟར་ཏེ་གྲུབ་པའི་གོ་འཕང་མངོན་དུ་མཛད། ཇོ་མོ་ནགས་སྨན་རྒྱལ་མོའི་ཇོ་ནང་ཞེས་པའི་ལུང་པར་གདན་འདྲེན་ཞུས་པ་ལྟར། ཕྱི་ལོ་༡༢༩༤ལོར་ཕེབས་ཏེ་གདན་ས་མཛད་པ་ནས་བཟུང་སྦྱོར་དྲུག་པ་ཞེས་པའི་ཆོས་བརྒྱུད་འདི་ལ་ཇོ་ནང་པ་ཞེས་གྲགས་པ་ཡིན་ནོ།། ཇོ་ནང་པའི་ཆོས་བརྒྱུད་དབུ་བརྙེས་ནས་འདིའི་བར་ལ་ལོ་ངོ་༢༦༧སོང་ཟིན། དེའི་སློབ་མ་བྱང་སེམས་རྒྱལ་བ་ཡེ་ཤེས།(༡༢༥༧-༡༣༢༠) བྱང་སེམས་པའི་སློབ་མ་མཁས་བཙུན་ཡོན་ཏན་རྒྱ་མཚོ།(༡༢༦༠-༡༣༢༧) འདི་གསུམ་ལ་ཇོ་ནང་ཐོག་མའི་བླ་མ་རྣམས་གསུམ་ཞེས་གྲགས་པ་ཡིན། མཁས་བཙུན་ཡོན་ཏན་རྒྱ་མཚོའི་དངོས་སློབ་ཀུན་མཁྱེན་ཇོ་ནང་པ་ཤེས་རབ་རྒྱལ་མཚན་ནི། རྔ་བོ་ཆེའི་མདོ་དང༌། གཙུག་ཏོར་རྣམ་པར་རྒྱལ་མའི་རྒྱུད་སོགས་ལས་ཇི་ལྟར་ལུང་བསྟན་པ་ལྟར་ཀ་ཡོ་རིའི་གྲོང་ཁྱེར་དུ་ཡབ་ཡེ་ཤེས་དབང་ཕྱུག་དང༌། ཡུམ་ཚུལ་ཁྲིམས་རྒྱན་གཉིས་ཀྱི་སྲས་སུ་རབ་བྱུང་ལྔ་པའི་ཆུ་འབྲུག་༡༢༩༢ལོར་སྐུ་འཁྲུངས། དགུང་ལོ་བཅུ་གཅིག་པར་མཁན་ཚུལ་ཁྲིམས་འོད་ཟེར་ལས་རབ་ཏུ་བྱུང་སྟེ་མཚན་ཤེས་རབ་རྒྱལ་མཚན་ཞེས་གསོལ། བླ་མ་སྐྱི་སྟོན་པ་སོགས་ལས་ཕར་ཚད་མངོན་གསུམ་སོགས་གསན་པས་ཐུགས་སུ་ཆུད། དབུས་གཙང་གི་གྲྭ་ས་ཕར་ཆེར་ཕེབས་ནས་འཆད་རྩོད་རྩོམ་གྱི་ཡོན་ཏན་ཕྱོགས་ལས་རྣམ་པར་རྒྱལ་བས་ཀུན་མཁྱེན་ཞེས་པའི་མཚན་ཐོགས། མཁས་བཙུན་ཡོན་ཏན་རྒྱ་མཚོ་སོགས་བཤེས་གཉེན་དམ་པ་སུམ་ཅུ་ལྷག་བསམ་སྦྱོར་གཉིས་ཀྱིས་ཚུལ་བཞིན་དུ་བསྟེན་ནས་མདོ་སྔགས་གཉིས་ཀྱི་དགོངས་དོན་མཐར་ཐུག་པ་ཐུགས་ལ་འཁྲུངས་ཤིང༌། མདོ་རྒྱུད་ཀྱི་དགོངས་པ་རང་བཞེད་རྩལ་འདོན་གྱི་ཡིག་ཆ་ཕྱོགས་སུ་ཁྱབ་པས་མཁས་པ་ཕལ་མོ་ཆེའི་བློར་མ་ཤོང་བར་རྩོད་པ་བྱུང་བ་རྣམས། རྒྱ་མཚོ་ལ་ཁ་བ་བབས་པ་བཞིན་དུ་སོང་ནས་གྲུབ་མཐའ་རྩོད་བྲལ་དུ་སོང་སྟེ། ཕྱོགས་བཞིའི་དགེ་བཤེས་མང་པོས་བསྐུལ་བ་ལ་བརྟེན། ངེས་དོན་རྒྱ་མཚོ་སོགས་གསུང་རབ་ཀྱི་ཡིག་ཆ་པོད་བཅུ་ཙམ་མཛད། སློབ་མའི་ཚོགས་གྲངས་ལས་འདས་པ་ལ་མདོ་སྔགས་ཟུང་འབྲེལ་གྱི་ཆོས་འཁོར་རྒྱ་ཆེར་བསྐོར། དེ་ལྟར་བསྟན་འགྲོའི་དོན་བོད་ཙམ་དུ་མ་ཟད། རྒྱ་ནག་དང་ཆེན་པོ་ཧོར་སོགས་ལ་ཡང་རྒྱལ་བ་རང་ཉིད་སླར་ཕེབས་པ་ལྟ་བུའི་མཛད་འཕྲིན་བསྐྱངས་ཏེ། དགུང་གྲངས་བདུན་ཅུར་སོན་པ་ལྕགས་མོ་གླང་གི་ལོའི་ཟླ་བཅུ་པའི་ཚེས་དྲུག་ཉིན་སྐུའི་བཀོད་པ་ཆོས་དབྱིངས་སུ་བསྡུས་སོ།། 

	དེ་ཡང་རྗེ་བཙུན་ཏཱ་ར་ནཱ་ཐའམ་ཀུན་དགའ་སྙིང་པོ་ནི། ཕྱི་ལོ་༡༥༧༥ནས་༡༦༣༥བར་བྱོན་པའི་ངེས་དོན་དབུ་མ་ཆེན་པོའི་མཛེས་རྒྱན་ཞིག་ཡིན་ལ། དགུང་ལོ་གཅིག་ནས་ང་བླ་མ་གྲོལ་མཆོག་ཡིན་ཞེས་ཡང་ཡང་གསུངས་པ་དང༌། རྗེ་གོང་མའི་ལུང་བསྟན་བཞིན་ཇོ་ནང་རྗེ་བཙུན་ཀུན་དགའ་གྲོལ་མཆོག་གི་ཡང་སྤྲུལ་དུ་ངོས་འཛིན་མཛད་ནས་ཆོས་ལུང་བྱང་རྩེ་རུ་ཞབས་སོར་འཁོད། མཁས་མཆོག་བྱམས་པ་ལྷུན་གྲུབ་དང༌། མཁན་ཆེན་ལུང་རིགས་རྒྱ་མཚོ་སོགས་བླ་མར་བསྟེན་ནས་མདོ་རྒྱུད་མན་ངག་སོགས་ལ་གསན་སྦྱང་མཛད་པས་ལུང་རིགས་སྨྲ་བའི་ཁྱུ་མཆོག་ཆེན་པོར་གྱུར། ཇོ་ནང་པའི་གདན་ས་མཛད་ནས་གདུལ་བྱ་རྗེས་སུ་བཟུང་ནས་སློབ་མ་མཐའ་ཡས་པ་བསྐྱངས། བསྒྱུར་བ་དང་རྩོམ་པའི་གསུང་པོད་བཅུ་ཕྲག་བཞི་ལྷག་བཞུགས། དཔལ་ཇོ་ནང་པ་དང༌། རྙིང་མ། བཀའ་བརྒྱུད། ས་སྐྱ། དགེ་ལྡན་པ་སོགས་ཀྱི་བསྟན་པ་རིས་སུ་མེད་པར་བཀའ་དྲིན་ཆེན་པོའི་བསྐྱངས་ཏེ། མཛད་འཕྲིན་འོད་སྣང་དཀར་པོས་རྒྱ་བོད་ཧོར་གསུམ་སོགས་ཡུལ་གྲུ་ཀུན་ཏུ་ཁྱབ་པ་ཡིན་ནོ།། དེ་ཡི་རྒྱལ་ཚབ་འཛིན་པ་ཀུན་དགའ་རིན་ཆེན་རྒྱ་མཚོ། མཁས་གྲུབ་བློ་གྲོས་རྣམ་རྒྱལ། ཆ་ལུང་བ་ངག་དབང་འཕྲིན་ལས་སོགས་ནས་རང་ཅག་རྣམས་ལ་དབང་བསྐུར་རྒྱུད་བཤད་མན་ངག་གནང་བའི་བཀའ་དྲིན་གསུམ་ལྡན་གྱི་རྩ་བའི་བླ་མའི་བར་དུ་བརྒྱུད་པ་བར་མ་ཆད་པར་འཛམ་གླིང་ཡུལ་གྲུ་ཀུན་དུ་དར་ཞིང་རྒྱས་བཞིན་པ་ལགས་སོ།།

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།། 
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།། 
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།། 
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

OPS/images/cover-image.png
A SHRTSE| [N

RrEvagRFNgy|
Sy

AN E R R R Y R R





